
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГУТГААР ХЭСЭГ



	

1

	Сергей Голицын засмал зам тавих ажилд ороод хоёр сар болжээ. Ажил хүнд боловч зуны наранд гадаа ажил хийх ч аятайхан, гудрон1 тэгшлэн дагтаршуулж байгаа машин техник ч аятайхан, арьсанд шивж шигдэгч гудроны давирхай мэт нялуун үнэр ч аятайхан санагдана.

	Зам барилгын тэр хэсэгт шинэ ажилчин ирэв. Сергей түүнтэй халз тулгараад, шалавхан нүүр бурууллаа. Хэгжүүн ажигч нүдтэй, нарийн магнайгаа нөмөрч унжсан шар үстэй, хоёр эгнээ жижиг шар шүд нь цухуйсан дарвагар амтай энэ хүнийг Сергей зүс үзсэн шиг. Энэ залуутай хаана уулзлаа? Сергей таних хүнтэй уулзах дургүй, элдэв юм асуух шалгаах вий, улайлгах вий гэж айдаг байжээ.

	Тэр залуу ханцуйнаас нь чангааж

	— Хүүш, нутгийн хүн сайн уу? Эсвэл танихаа байгаа юу? гэж дуудахад нь,

	— Танихгүй байна. Чи хүн андуурсан байлгүй гэж Сергей унтууцан хариулсанд,

	— За хаанаас даа. Чамайг бүтэн долоо хоног хооллож, архи өгч байснаа мартах гэж үү? Бүтэн шөнө чамтай хамт сэлүүрдэж, гараа цэврүүттэл холгож билээ. Эсвэл чи дүйнгэ болсон юм уу? гэжээ.

	Сергей Амар мөрний хөвөөнд хэд хоног дэмий сууж, оройдоо Пакийн байшинд архидаж, ичгүүртэй муухай юм болж байснаа, Гриша Исаковыг торхон дээр гарч зогсоод шүлэг уншихад нь сэтгэл үймэрч, үлдмээр санагдаж байтал харанхуйгаас нэг хүн: «Сергей! Дамнуур шатаар орж болохгүй нь байна. Энд завь бий... тойроод очъё...» гэж болгоомжтой дуугарсныг санав. Тэгээд сэлүүрийн дор ус цалгилж, жолооны дэргэд Пак үрчилзэн сууж, өөрийн нь хажууд хэгжүүн ажигч нүдтэй, дарвагар амтай залуу суугаад сэлүүрдэж байсныг санав.

	Тэр залуу үргэлжлүүлэн:

	— Нэг л чөтгөрийн нүхнээс гарсан нутгийн улс байтлаа танихгүй санаатай байна. Эсвэл чи тэгэхэд уурлаад, одоо болтол уур чинь гараагүй яваа юм уу? Сайн нөхөд байсан сан гэж хэлэхэд нь:

	— За яршиг гэж Сергей бувтнаад, хажуу тийшээ зайлав.

	Сергей, тэр сэтгэлд зохисгүй танилтайгаа дахин дайралдахгүйг хичээж, түүнийг өөр бригадад томилсонд нь баярлаж байлаа. Гэтэл тэр залуу байн байн харж, нүд ирмэн, дэргэд нь ирэхээр тэмүүлж, орой хажууд нь ирж суугаад:

	— Эсвэл чи хуучнаа дурсах дургүй байна уу? Юунд буруу зөрүү хараад байгаа юм бэ? Гачигдаж явсан цагтаа Николька энэ тэр гээд сүйд болдог байснаа хэрэг нь өнгөрөхөөр танихаа байгаа юу? Би харин сэтгэл нийлсэн хүнтэй дайралдлаа гэж баярласан юм шүү... гэхэд нь,

	— Би чамтай сэтгэл нийлээгүй... Санахаас ой гутах юм. Чи л намайг уруу татаж, замыг минь алдуулсан. Одоо болтол ичих юм гэж Сергей зэвүүцэн өгүүлсэнд,

	— Юунаас нь ичсэн юм бэ? гэлээ.

	Сергей зүгээр босоод явдаг юм уу, эсвэл учраа ярилцдаг юм уу, яахаа мэдэхгүй байлаа. Энэ Николька наалдаж налигнаад барагтай бол салж өгөхгүй амьтан. Хов жив яривал үүнээс дор юм болно. Учраа ярьсан нь дээр. Энэ хүн булай муухай юм хийсэндээ бага ч гэсэн ичиж зовдог байх ёстой. Сергей ингэж бодоод,

	— Тэр өдрөөс хойш би үйл тамаа эдэллээ. Чи ч гэсэн комсомолын гишүүн байсан даа, ойлгох ёстой. Би орох газраа олохгүй явна... Сахалинд, Владивостокт, Эрхүүд, Ярославльд очиж үзлээ... Гэртээ нэг сар боллоо... Дараа нь Орёлд очсон... энд ирээд гурван сарын нүүр үзэж байна... Хаа л бол хаана амьдрал өөдөлж, хүн ард ажил хийж, нэр хүндтэй явах юм. Аав маань хөдөлмөрийн баатар болсон. Газар бүр л ололт амжилт. Тэгэхэд би юу вэ? гэвэл адгийн шаар байна! Эргэн тойрон хараад сэтгэл баясах юм, өөрийгөө хараад зүрх шимшрэх юм гэж ярьсанд,

	— Яагаад тэр вэ? гэж Николька асуугаад, Сергейг дооглонгуй ажиглан харахад нь,

	— Үгүй, чи чинь ичих нүүрээ барсан хүн үү? Бид чинь оргодол шүү дээ. Социалист барилгаас оргож босгон улс. Харанхуй шөнө хулгайч зэлгийч шиг зугтсан... Комсомолынхоо батлахыг архинаас өгчихсөн улс... Чи даанч хар буудаггүй юм уу? гэж гайхсанд,

	— Өө нохой долоо... гэж цаадах нь жишимгүй хариулжээ.

	Энэ хүнтэй учир ярьж, ятгаж, сэтгэлээ дэлгээд нэмэргүй нь Сергейд ил байлаа. Гэтэл нэг эхэлснээ зогсож чадсангүй. Сергей олон сар хэрж тэнэх энэ завсар өөрөө өөртөө анх удаа ярьж байгаа нь энэ бөгөөд энэ оргодол Николькад л хамаг үнэнээ ярьж зүрхэлжээ. Ойлгоно уу, байна уу, хамаагүй хэрэг. Сергей, Николькад аймшигт хараал шүглэсэн үүрдийн тэнүүлч Агасферын тухай домгийг ярьж, өөрийгөө Агасфертай зүйрлүүлэв. 

	Николька нэг эвшээлгээд,

	— Чи чинь тэнэг амьтан байна! Чөтгөрийн нүхнээс болж сэтгэлээ зовоож байдаг ч яршиг байгаа даа! Намгаас амьд мэнд зайлсны гай нь юу вэ? Чи энэ насандаа тэгэхэд л ганц ухаантай ажил хийсэн байж болох атал гоншигнож байдаг! гэхэд нь Сергейн царай хувьсхийж,

	— Муу турсага! Чамайг нударган баяны сэтгэлтэй нударган баян гэж би бүүр тэгэхэд мэдсэн юм. Муу хорт могой. Чамтай хүн шиг ярьж байхад... гэж хашхирсанд, Николька бас дүрсхийн царай нь зэвхий даагаад, 

	— Нударган мударган энд ямар хамаатай юм бэ? Ер нь чи хэн болоод над бардагнана вэ? Чи бид хоёр адилдаа адил, годилдоо годил биз дээ гэхэд,

	— Худлаа! Нударган баяны зулбасга чи худлаа ярьж байна! Би ажилчин хүн, чам шиг юмтай нэг газар байхыг ч хүсэхгүй. Би пролетари удамтай машинч хүн, чи надтай эн зэрэгцэх гэж их санаархах хэрэггүй! гэж Сергейг орилоход,

	— Машинч хүн болоод газар ухаж байгаа юм шив!? гэжээ.

	Тэр хоёрыг зодолдоход нь улс салгаж, байр байранд нь аваачлаа. Маргааш нь Сергей тооцоогоо ч бодуулалгүй, зам барилгын хэсгээс яваад өгчээ.

	Бүгчим халуун болоод нам гүм байлаа. Сергей тоостой замаар алхалж явахдаа бодох нь: Николькийн хэлдэг үнэн, над үнэндээ бардамнах бахархах юм юу ч алга, улс орноороо ямар ч зорилгогүй, ямар ч сонирхолгүй дэмий тэнүүчилж, архины мөнгө олж, цаг өнгөрүүлэхийг л бодож явдаг тэр нударган баяны зулбасгаас дээрдэх юм алга... Сергей өөрөө үнэнхүү сонирхолтой сайхан амьдрал өөд хамаг сэтгэлээрээ тэмүүлдэг гээд тус нь юу вэ? Энэ байдлаас яаж мултрах аргаа олохгүй явна... Ээ тэнэг! Касимовтай хамт Шинэ хотод эргэж очихыг айж, дооглох, шившгээ тарихаас айсан юм шүү... Гэтэл тэр цагаас хойш амссан зовлонтой жишихэд шальгүй юм байж шүү дээ! гэж бодно.

	Сергей анхны шөнө нэг газар хоноглохдоо хэнд бичиж байгаагаа ч сайн мэдэлгүй, цөхрөнгөө барсан урт захиа бичив. Гэтэл төгсгөлд нь «Чи намайг дэмжиж байгаа бол тэрийгээ бичээрэй, би маргааш нь Сахалин тийш мордоно» гэсэн үгс харандааны үзүүрээс аяндаа гараад ирэхэд цаг үргэлж Жунгаатай л яриад байснаа сая ойлгов. Сергейд өчүүхэн ч горьдлого байсангүй, энэ бол хайртай мөртөө холдож тасарсан бүх ертөнцөд Жунгаагаар дамжуулан хандаж аврал эрсэн хэрэг байжээ.

	Сергей тэр захиагаа: Ярославль, өөрөө авагч гэсэн буцах хаягтай илгээв. Яагаад Ярославлийг шилж авсан юм бол? Сергей Жунгааг хэзээ ч мартахгүй гэдгээ тэнд анх ойлгосон болоод тэгсэн байж мэднэ. Сергей Ярославльд хэдэн сар түр зуурын ажилчин байжээ. Улирлын ажилчидтай хамт банзан байшинд сууж, архи уух болж, эхнэргүй харчуултай зугаалдаг нэгэн завхай хүүхэнтэй явдаг болжээ. Санаандгүй байтал цаад хүүхэн нь Сергейд үнэнээсээ өрөвдмөөр дурлаж, Сергей ч түүнтэй дуртайяа завхайран уйтгараа гаргадаг байснаа тэр хүүхнийг өөртөө дурласан яг тэр үед Жунгаагийн цэвэр сайхан, халдашгүй хатуу дүр төрх сэтгэлд нь дурайн тодорчээ. Сергей тэр завхай хүүхнийг дайрч доромжлон хөөж орхиод, хоёр долоо хоног хэр өөрийн ухаантай ухаангүй явж байснаа нэг удаа Жунгаад хамаг үнэнээ тоочин, хайр сэтгэлтэйгээ илэрхийлсэн солиотой захиа бичсэнээ дор нь урж хаяжээ.

	Тэгтэл одоо шинэ захиа нь шуудангийн галт тэргээр, хязгааргүй алс холын замд нэгэнт ороод явж байгаа. Сергей дахин аргаа барсан уйтгар зовлонд автаж, өөрөө өөрийгөө жигших болов. Николькатай дайралдсан нь зовлон дээр зовлон нэмлээ. Сергей цаашид иймэрхүү аль ч үгүй хоёрын хооронд байж чадахаа больж, нэг бол Николькатай нийлж, бүрмөсөн замаа алдах... үгүй бол нэг мултарч, гэмээ хүлээж, биеэ цэвэрлэж авах хэрэгтэй болжээ. Тэгээд усны эргүүлэгт унасан хүн авран туслах найртай гарыг хүлээх мэт Жунгаагаас хариу захиа ирэхийг хүлээв. Цаг өнгөрсөөр байвч шууданд ажилтай яншаа эмгэн Сергейн барааг хармагцаа дассан зангаар гар сэгсэрч «Байхгүй!» гэж хэлэх тул эрс шийдтэй алхам хийж чадахгүй л байлаа.

	Тэгж байтал ашгүй цэрэгт татагдах хугацаа болов. Сергей эрүүл мэндийн байдлаар тэнцэхгүй заазлагдуузай гэж айж байсан боловч тэнцжээ. Цэрэгт дөрвөн жил болохын тулд усан цэрэгт явуулж өгнө үү гэж гуйсан боловч барилгачин, машинчийн мэргэжилтэй гэж барилгын тусгай ангид орууллаа. Хоёр жилийн хугацаатай. Дөрвөн жилээс хавьгүй богино ч гэсэн юутай ч бол маш сайхан хэрэг.

	Сергей карантинд байхдаа хатуу сахилга бат, удирдлага, цагийн хуваарьт дуртайяа захирагдаж, архи ууж болохгүй, хот оруулахгүй, тушаал зөрчиж болохгүй болсонд баяртай байжээ. Хичээл сургуульд дуртай явж, бүх дугуйланд бүртгүүлж, ханын сонинд өгүүлэл бичдэг болов. Урьд нь өдөр хоног дэмий өнгөрүүлж явснаа улаан армийн нийтийн эрүүл сайхан, ажил төрөл ихтэй амьдралд орсон даруйдаа амархан дасаж идээшиж, нөхөдтэйгөө шадарлан нийлж, сэтгэл сэргэж, бие хөнгөрөөд иржээ.

	Хэдэн долоо хоног болоод шинэ цэргийн ангийг галт тэргэнд суулгаж, Сибирийн төмөр замаар дорно зүг явуулав.

	Галт тэрэгний цуваанд хичээл сургууль, ажил төрлийн хэвийн амьдрал өрнөж, винтов бууны байгуулалт, цэргийн дүрэм судалж, улс төрийн дугуйланд хичээллэж, сайн дурын уран сайханчдын үдэшлэг зохиох боллоо. Вагон бүрд аян замын «Ильичевка» гэдэг сонин гаргах болж, Сергейг эрхлэгчээр томилжээ. Өглөө бүр ханын сонин гаргасан байх нь нэр төрийн хэрэг бөгөөд гэтэл гагцхүү өртөөн дээр зогсох зуур л бичиж, зурж болох тул сонин гаргахад их ярвигтай, Сергей хажуудаа том цаас зэхэж тавиад атийн унтахдаа зогсоол дээр сэрээгээрэй гэж жижүүрт захина. Заримдаа галт тэрэг шөнө удаан зогсож аз таарах боловч заримдаа Сергей хэдхэн мөрөөс илүү юм бичиж завдахгүй өнгөрөх удаа ч тохиолдоно. Ямар ч атугай өглөөнөөс нааш сониноо бэлэн болгож чадах бөгөөд хурц өнгийн будгаар чимэглэж янзалсан ханын сонины дэргэд улаан цэргүүд шахалдаж, инээлдэн ярилцаж байхыг Сергей хараад үнэнхүү баярын магнай тэнийдэг байжээ. Сергей нөхдийнхөө дотроос түргэн хөдөлгөөнтэй, ярьж хөөрөх дуртайгаараа Сема Альтшулерийг санагдуулдаг, Цибулька гэж хочтой, жижиг биетэй, сэргэлэн золбоолог Цибасовыг онцолж үзнэ. Цибулька Сергейд ханын сонины зураг зурахад тусалж, далан долоон үг дэлгэн нойрыг нь сэргээнэ. Бас Орос орноо, Мурманскад өссөн, цуваандаа шилдэг сайн оёдолчин гэж алдаршсан Ли Хо гэдэг хятад залуу Сергейн анхаарлыг татна.

	Цуваа дорно зүг явах боловч чухам очих газрыг мэдэх хүн байсангүй, Элдвийн юм ярьж, Алс Дорнодод очихыг мөрөөдөцгөөх боловч олонх нь Эрхүүд суулгана гэж итгэж байжээ. Сергей хэн хэнээс илүү сэтгэл догдолж, өдөр бүр комиссартай уулзаж ярихыг тэмүүлэх боловч үл түвдэнэ.

	Эрхүүг өнгөрч, Байгал нуурыг ороон, Читагийн дэргэдүүр гарахад Алс Дорнодын тухай яриа илүү тодорхой боллоо. Тэгтэл нэг удаа вагонд нь батальоны комиссар ирж, байлдагчдыг цуглуулаад, хоёр жилийн өмнө комсомолчид суурийг нь тавьсан Амар мөрөн дээрх Шинэ хотод очиж явна, Хабаровскаас зорьсон газар тийш явган маршаар очно, байлдагч бүхэн өвлийн тэсгэм хүйтэнд хэдэн зуун километрийг туулах аянд бэлтгэх ёстой, гутал хувцсаа биедээ тааруулж, холхихгүй, барихгүй, аялалд саад хийхгүй болгох хэрэгтэй гэж ярив. Бүгдээр сонирхож, комиссараас өдий төдий юм асуусан боловч комиссар өөрөө нарийн сайн мэдэхгүй байжээ. Тэгэхэд нь Сергей өөрөө ч мэдэлгүй, тэр Шинэ хотыг мэднэ, түүн тухай ярьж болох байна гэж санаа амар хөгжилтэй өгүүлэв. Цэргүүд тэр даруй Сергейг тойрон шавахад нь Сергей Шинэ хотод маш сайхан, уур амьсгал нь эрүүл, барилга нь гайхалтай сайхан, хүн ард нь дандаа шилдэг комсомолчид, тийшээ эргэж очих болсондоо туйлын баяртай байна гэж хөөрөн ярив.

	Сергейг вагон вагонд ээлжлэн аваачиж, дахин дахин яриуллаа. Сергей өдөржингөө тийнхүү яриа хийгээд, орой нь батальоны комиссарыг олж уулзаад, жавхайтал эгцлэн зогсож, цэрэг эрийн шинэ сайхан дуугаар:

	— Нөхөр комиссар, тантай амин хувийн юм ярихыг зөвшөөрнө үү гэж хэлсэнд,

	— Суугтуй гэж комиссар товчхон хэлээд, купегээ хаав.

	Сергейг идэвх ухамсартай, бичиг үсэг сайтай байлдагч гэж мэдэх болсон тул эелдэг найртай харлаа.

	Тэгэхэд нь төдийгөөс өдий болтол эцэгтээ, Свиридовт, Жунгаад, нөхдөдөө ярихын талгүй хэцүү юм шиг санагдаж байсан тэр зүйл нь гэнэт маш энгийн хялбар юм шиг санагджээ.

	Сергей оргож зугтсанаа, олон газраар хэрж тэнэснээ, галт тэрэгний буудал дээр хөгжимтэй угтсаныг, Жунгаа, Груня, Доронин, Свиридов нарын тухай юу ч нууж хаалгүй ярив. Николькийн тухай ярьж байснаа түгдэрч царай нь улайсанд,

	— Ичих явдалгүй. Юу ч үлдээлгүй бүгдийг гүйцэд ярь гэж комиссар хэллээ.

	Комиссарыг ийнхүү албархаг янзгүй энгийн үг хэлж, эелдэг найртай ажиглан харахад нь Сергей зүрх орж, хамаг байдгаа ярилаа. Тэгээд хамаг бие нь хөнгөрөх шиг болов. Өдий болтол тийм хүнд ачаанд түүртэж яваад одоо л нэг бүрмөсөн салж санаа нь амарчээ.

	— Нөхөр комиссар танаас хүсэх нь, ямар ч хамаагүй хүнд, биелүүлж болшгүй даалгавар өгвөл... гэхэд нь комиссар бодлогошрон толгой дохиод,

	— Чиний хэлснээр болгоно. Чи нөхдөдөө өөрийн хэрэг явдлын тухай ярихаас айхгүй биз? гэхэд нь Сергейн царай зэвхий дааж:

	— Айхгүй гэсэнд,

	— За сайн. Одоохондоо хэрэггүй. Чамайг туршиж шалгая. Нийтэд их хэцүү шалгалт тулгарч байна. Тэгэхэд л харж байя. Харин чамд зөвлөж хэлэхэд аавдаа хамаг үнэнээ бич. Тэглээ гээд эцэг чинь чамд хайргүй болчихгүй. Ер нь худал хуурмагийг эцэс болгоё гэвэл ганц цохилтоор нэгмөсөн зүйл дуусгах хэрэгтэй. Зүйтэй юу? гэхэд,

	— Зүйтэй, нөхөр комиссар аа гэлээ

	Сергейг гарч явтал комиссар дуудаж:

	— Ингэхэд ийм байна... Захиагаа бичиж дуусаад над аваад ир. Аав чинь сайн өвгөн юм. Гонсойх болно. Би хувиасаа хэдэн үг нэмж бичье гэж хэлжээ.

	Хабаровскт гурван хоног амрав. Гэвч юуны нь амралт байх бил ээ! Аялал маршид гарах гэж байгаа нь сэтгэл амраасангүй. Ли Хо өглөөнөөс шөнө орой болтол үйл хийж, цамц, шинель тэргүүтнийг байлдагчдын биед тохируулна. Байлдагчид бүгдээрээ туслах оёдолчин боллоо. Хоёр дахь өдөр нь батальон хэдэн километр сорилтын аялалд гарав. Дуу дуулцгаан золбоотой алхалж, хэн ч ядарсангүй. «Аялал зүгээр боллоо. Байлдагч нар дадаагүй залуучууд байгаа нь муу байна» гэж дарга нарыг ярилцахад байлдагчид өөрсдийгөө саяын аялалд явж «дадсан» шиг санаж гомджээ. Гэхдээ л бүгд зүрх алдаж байлаа.

	Аялалд гарахын өмнө богино үстэй дээл, эсгий гутал, дуулганы дотуур өмсөх дулаан малгай, дуулга, бээлий тавьж өгөв. Дарга нар байлдагчдадаа шинелиэ яаж эвтэйхэн хуйлах, үүргэвч уутанд юмаа яаж хямгатай багтаахыг зааж өгөв. Өглөө эрт аян замд төхөөрч эхэллээ.

	Сергей сэтгэл хөөрчээ. «Бид чамайг туршиж шалгана» гэж комиссар хэлсэн. «Яаж ч шалгасан болно оо. Хараад байгаарай, юу боллоо ч би хулчийхгүй»,

	Сергей хөлөө нягт нямбай ороож, эсгий гутлаа өмсөөд, холхиж барьж байгаа газар байгаа эсэхийг мэдэх гэж алхалж үзэв. Дотуур малгайгаа хулгавчилж, дуулгаа өмсөж, богино үстэй дээлээ өмсөж, суран бүсээ жавхайтал татаж, үүргэвч уутаа савлаж санжганахааргүй, хоёр мөрөн дээр жигд дарахаар үүрч, хуйлсан шинелиэ углаж, винтовоо мөрлөж, бүгдийг зүйтэй сайхан гүйцэтгэлээ. Тэгээд өөрийгөө харвал эгээ л хувцасны өлгүүр шиг, нөхдийгөө харвал эгээ л мануухай шиг! Байлдагчид хошигнон наргиж, уухилж, аахилан, зарим нь бодол болж суув... «Дадаагүй залуучууд» гэж байсан... Дадаад ирэхлээр хүнд нь ч мэдэгдэхгүй, айх ч юмгүй болдог байна уу?

	Сергей өөрийгөө ч урамшуулж, нөхдийгөө ч урамшуулахын тулд:

	— Цибулька, чи мэдээтэй байгаарай, чи түүртээд гэдрэгээ ойчно доо! гэж хашхирсанд,

	— Чи өөрийгөө л мэдээрэй. Би жижиг ч гэсэн чийрэг гэж Цибулька хариулжээ.

	Батальон хашаанд жагслаа. Байлдагчид сүрхий догь харагдахыг хичээвч нуруу нь өөрийн эрхгүй бөгтийнө. Батальон дарга Улаан Армийн байлдагчийн нэр төрийг гутаахгүй хадгалахыг уриалж, товч үг хэлэв... Бас хүчээ хэмнэхийн тулд яаж алхах гишгэх, хөлдөхөөс яаж сэрэмжлэх, тосгонд хонохдоо биеэ яаж авч байхыг дахин зааж ярилаа. Комиссар  олон улсын байдлын тухай ярьж эхлэв. Комиссар улс төрийн ямарваа асуудлыг цаг үеийн чухал ач холбогдолтой болгон ярьж чаддаг ажээ. Бүгдээрээ зэвсэг хэрэгслийн хүндэд дарагдаж, даарч хөрөөд, хөдлөх явахын хүсэл болж байхад олон улсын байдлын тухай ярихын хэрэг юу вэ гэж Сергей гайхлаа. Гэтэл комиссарын ярьсан нь хамгийн чухал, хамгийн хэрэгтэй зүйл байв. Учир нь Сергей болоод бусад байлдагчид бүгдээрээ одоо хийх аялал бол Улаан Армийн нэр төр, алдар гавьяаны үйлс, Зөвлөлт эх орны маань батлан хамгаалах чадлыг бэхжүүлэхэд зайлшгүй хэрэгтэй үйлс гэж урам зориг нь бадрав.

	Батальон аян замдаа орлоо. Хүн бүр дор дороо инээд хүрмээр эв хавгүй харагдах атал бүгдээр хамт эгнэн жагсаж, хөл нийлүүлэн алхлахаар эв хавгүй байдал нь арилав. Сергей ийм сүртэй болоод жавхлан төгөлдөр байдлыг харж, өөрийгөө ч гэсэн дайсны зүрхийг үхүүлэх харьшгүй дайчин их хүчний сүр жавхлант бэлгэ тэмдэг болж байна гэж санав. Нэг - хоёр. Нэг - хоёр. Нэг - хоёр. Нэг - хоёр. Замын дагуу хоёр хажуугаар, хойноос нь цанатай хүмүүс, жаал хөвгүүд батальоныг дагаж, байлдагчдыг үдэж, гар даллан, баяр хүргэж инээмсэглэнэ.

	Тэд аажмаар хоцорч, хөх ноосон цамцтай хоёр бүсгүй л удтал зэрэгцэн гүйлдэж байснаа гүвээн дээр гарч зогсоод, малгайгаа авч, толгой дээрээ даллан, байлдагч нарт:

	— Замдаа сайн яваарай! гэж хашхиралдав.

	Хоёр бүсгүйн нүүр хүйтэнд улаан ягаан болж, богино үс нь салхинд сэрвэлзэв. Баяртай, бүсгүйчүүд ээ, баярлалаа! Бидний эрэмгий дүр төрх, бидний баясгалант царайг харан баясаж болно оо!..

	Бүсгүйчүүд ард хоцорч, эзгүй хээрийн замд орлоо. Цас нүд гялбам гялтганаж, хүйтэн жавар хамар, хацар чимхэж, өвлийн илчгүй боловч хөгжилтэй наран нүүр өөд гийнэ.

	— Тэнгэр ийм байвал ядах юмгүй хүрнэ гэж жагсаал дунд ярилцана.

	Хотын бараа тасрав. Гүвээ толгод, цас, мурилзсан зам үргэлжилж, эсгий гутлын дор цас чийхарч, үүргэвч уутны суран оосор хавиран ширжигнэнэ... Шар - шур... Шар - шур... Нэг - хоёр... Нэг - хоёр... Өнөөдөр хэдий хэрийн газар явдаг юм бол? Ер нь үдэлж амрах болов уу? Амарвал сайхан санж!

	Бүтэн юм уу, бүтэн хагас километрээс хэтрэхгүй газар явсан бололтой. Гэтэл Сергей зэвсэг хэрэгслийн нүсэр хүндэд, цастай замаар явсандаа цаглашгүй их ядарснаа гэнэт мэдэв. Түүртэн хүчилснээс усан хулгана болтлоо хөлөрч, хүнд дуулганы нь дороос хөлс гоожно. Энэ юу болж байна вэ? Аян замын дөнгөж эхлэл нь энэ шүү дээ. Хоцорвол бүх батальоны өмнө шившгээ тарина. Дороо үхээд өгсөн нь дээр биз ээ. Сергей хулмалзан нөхдөө, хажуудаа яваа Коля Вардиныг битүүхэн ажиглавал хүн болгоны царайд нэгэн адил түүртсэн байдал илэрчээ.

	— За Колька, ядарч байна уу? гэсэнд,

	— Үгүй! гэж Вардин хөмхий зуун товчхон хариулав.

	Нэг - хоёр. Нэг - хоёр. Алхахчаан болж л байна. Алхмаа тоолж үзье. Өөрийгөө саатуулах нэг зугаа болог. Хоёр - гурав... арав... хорь... хорин найм... Хамаг биеэ хөвчилж байж хөлөө зөөнө... Одоо л юу юугүй ойчиж, жагсаалыг эвдэж шившгээ тарих нь байна... Яасан ч тэгэхгүй юм шүү. Хорин ес, гуч, гучин нэг... 

	Батальон дарга, комиссар хоёрыг харвал жагсаалын түрүүнд, комиссар жаахан хазганаж явна. Яагаад хазганаж байна вэ? Хуучин шархтай юм уу, эсвэл шархираа өвчтэй юм уу? Цибулька ингэж ядарч байгаа болов уу, үгүй болов уу? Сергей арын эгнээнд яваа намхан найзаа харах гэж эргэж хараад, өөрийн эрхгүй алхаагаа удаашруулснаа жагсаалыг эвдэж магадгүй гэдгийг гэнэт санав. Гэвч жагсаал эвдэрсэнгүй. Юу вэ гэвэл бусад нь тушаал өгөөгүй байхад, хэлэлцэж яриагүй атал даруй нэг зэрэг алхаагаа удаашруулжээ. Бүгдээрээ адилхан ядарсан учир нэг нь ялимгүй алгуурмагц бүгд адилхан алгуурлав.

	Батальон дарга эргэн харж, жагсаалын өмнө арагшлан алхлах зуур:

	— Золбоотой алхлаарай, нөхөд өө! Золбоотой алхлаарай! Тэсэх хэрэгтэй. Гурван километр яваад орхивол бие хөнгөрнө гэлээ.

	Хоёр километр, гурван километр явлаа... Удаан хүлээсэн амралт болж, бүгд нүсэр үүргэвч, винтовоо хөнгөлж, бага ч атугай амрах гэж цасан дээр гэдрэгээ харан хэвтэцгээв.

	— Аль вэ, залуучууд аа, дуулаарай! Бид улбайгаад хэвтэж байх гэж үү? гэж дарга нь хэллээ.

	Дуу дуулахтай манатай байна санж. Гэтэл үүргэвч уут, шинельдээ дарагдсан бяцхан Цибулька босон харайж, чичирхийлсэн цээл хоолойгоор «Аяны дуу» гаргав. Хөлс дааварлаж улайсан царай нь дууныхаа айзмыг даган хувьсаж байлаа. Хүн тэгж байхад дууг нь өлгөн түрэхгүй бол ичгэвтэр хэрэг.

	Дуулж дуусаад, тамхи татдаг нэг нь тамхиа ховдоглон баагиулав. Одоо хэсэгхэн дугхийгээд авбал юутай билээ... Дороос цас хайраад, хүйтэн л юм байна даа... Гэтэл:

	— Жаг-саад! гэсэн команд хангиналаа.

	Хамаг бие хөшчихөөд, «жаал амруулахгүй хаашаа юм бэ! Дахиад жаалхан амрах сан» гэж бодогдоно... Сэтгэл зоригийн хүчээр хөл дээрээ бослоо. Босоход бие даагдахгүй байхыг үзээд, хэвтэж бие суларвал үүнээс долоон дор юм болно гэдгийг Сергей ойлгожээ.

	Замын дунд хэрд байлдагчдын сэтгэл сэргэж, алжаал тайлагдаж, наргиа наадмын үг ярих, инээлдэх нь сонстов. Нэг нь дуу гаргалаа. Ийнхүү санамсаргүй бие хөнгөрсөнд баярлацгаан, арваад километрийг ардаа хийгээд байтал бие дахин сульдаж, алхах гишгэхэд улам хүнд, улам ярвигтай боллоо.

	— Золбоотой алхлаарай, залуучууд за! Дахиад жаахан явбал тосгонд хүрнэ.

	Амрах ойртсоныг дуулаад тэнхээ орж, энэ тохойн цаана, энэ гүвээний цаана тосгон харагдах болов уу гэж горилон алхалцгаав. Тийнхүү явсаар нэг тохой тойрч, тэр тохойн цаанаас цээл өргөн Амар мөрөн харагдаж, хөвөөнд нь цасанд дарагдасхийж, яндан болгоноос нь утаа боргилсон нүдэнд дулаахан тосгон харагдав.

	Хоол идсэний дараа арван минут болоод бүгд унтаад өгчээ. Дулаан уур савссан байшинд бие биедээ наалдаж, шахалдан ундуй сундуй хэвтэж, хүн болгон уушгиныхаа хэрээр хурхирна. Гэрийн эзэд пийшингийн дээд ханзан дээр авиран гараад, зочдоо найрсгаар шохоорхон харж: Аргагүй л шижигнэсэн залуучууд юм даа! Аргагүй л сайхан унтацгаах юм даа! гэлцэнэ.

	... Хоёр дахь өдрийн үүр хаяарав. Сэрэхэд тун хэцүү байлаа.

	— Аль вэ, золбоотой байгаарай! Холын аялалд хамгийн хүнд нь хоёр дахь километр, хоёр дахь өдөр байдаг юм шүү, залуучууд аа. Дараа нь үйлс аяндаа бүтдэг юм гэж батальон дарга хэлжээ.

	Аяны хоёр дахь өдөр үнэхээр хүнд байлаа.

	Үдэлж амрах үед комиссар нь:

	— Коммунист, комсомолчид над дээр! гэж командлав.

	Сергей урагшаа нэг алхсанаа царай нь улайж, дороо зогсов. Комиссар нь түүнийг ажиглаад инээмсэглэсэнгүй, гагцхүү: «Зүгээр. Тэвч. Би чамайг мэдэж байна» гэсэн шиг хөмсгөө хөдөлгөжээ.

	Комиссарын тийнхүү битүүхэн дэмжихэд Сергейн дотор уужирлаа. Хэдийгээр ихэд ядарсан боловч өөртөө шинэ сэргэг хүч нэлээн үлдсэнийг мэдэрч, тэр ч байтугай амралт болсонд харамсав. Сергей одоо даруй цаашаа түргэн түргэн алхлан явсаар зорьсон газраа хүрэхэд бэлэн байжээ.

	Том орос тосгонд хоноглов. Батальоныг хүндтэй угтаж, бүсгүйчүүд гүйлдэн ирж, улаан буланд гармони эгшиглэв. Хөлөө холгосон, эцэж ядарснаа хэдий завдаа санах бил ээ! Байлдагчид эсгий гутлаа шалавхан тайлж, үүргэвчээсээ савхин гутал гаргаж өмсөөд, хөлийнхөө чилээг гаргаж эхэлжээ. Эцэж ядарсан хүмүүс тосгонд ирээд удаагүй атал хос хосоороо эргэлдэн бүжиглэж, хавтай сайн бүжигчид олны дунд хурдан орос бүжиг товшин цовхчиж, завсар чөлөөнд нь дуу дуулцгаав. Эрчүүлийг дуулахад бүсгүйчүүд итгэл муутайхан өлгөн авч, хангинасан нарийн хоолойгоор түрж, нүдэндээ дулаахан харагдсан залууг дууны үг бичиж өгнө үү гэж гуйцгаав.

	Тэр шөнө байлдагчид дараах өдрийн аянд бэлтгэхдээ дахин бүжиглэх учрал таарч юуны магад гэж савхин гутлаа үүргэвч уутны аман дээр, гар дор ойр байхаар хийцгээжээ.

	Аян замын гурав дахь өдөр бие дадаж, ядрах нь бага болов. Гэтэл хүйтэн агаар тунаж, хүйтний эрч чангараад ирлээ. Үдэлж амрах үед ачаа хөсгөөс термометр гаргаж үзвэл хасах 36 градус хүйтэн байв. Хамар, магнай сүрхий даарна. Бүгд сэрэмжтэй явлаа. «Хамар чинь цайрчихлаа!», «Хацраа үр!» гэж сануулан хэлэх нь дуулдана. Байлдагчид байсхийгээд жагсаалаас гүйн гарч, цас атгаж аваад, нүүрээ улайтал үрнэ. Винтов бууны төмөрт гар хүрэхийн аргагүй хайрна.

	Дөрөв дэх өдөр нь дөчин градусын хүйтнээр эхэллээ. Биеэ хөргөхгүйн тулд бага амрав. Түр зуур зогсох үед хөлөө хөлдөөхгүйн тулд дороо хавчиж дэвхцэх хэрэгтэй болж байлаа. Харин орой хоноглох газар нь халуун ус хүлээж байжээ. Тариачид дуртайяа ус халаан өгч, байлдагчдыг урин цай уулгаж, үг ярилцав. Байлдагчид ус зөөж, халуун усанд ханатлаа оржээ. Сергей, Цибулька хоёрыг намар нь хүүгээ цэрэгт мордуулсан их сайн улс урив. Хөгшчүүл хот төв газрын аж амьдралын тухай, завод, хамтралын тухай асуулаа. Цибулька цэрэгт татагдахынхаа өмнө ажиллаж байсан машин - тракторын станцын ажлын тухай, янз бүрийн тракторын тухай, шинэ байгуулж байгаа тракторын заводын тухай их дэлгэрэнгүй сайхан ярилаа. Сергей олон газраар тэнэж явахдаа ажигласан зүйлээ ашиглахаас ичив. Юм ярихад өөрийн эрхгүй сайрхмаар болдог атал сайрхах юм байсангүй. Сергей тэгээд комиссарын ярьсныг санаж, олон улсын байдлын тухай ярилаа. Түүний яриаг анхааралтай сонсож байснаа гэрийн эзэн хэцүү хэцүү юм асууж, далимд нь Румынд одоо ямар засгийн газар эрх барьж байгаа, Бессарабийн хэрэг явдал юу болж байгааг асуужээ. Сергей тодорхой хариулт өгөлгүй бултаж, булзах гэтэл гэрийн эзэн шалгаагаад салсангүй. Өөрөө Бессарабигаас шилжин ирж суусан агаад төрөл садан нь тэнд үлдсэн юм санж. Румынд юу болж байгааг Сергей огт гадарлахгүй байжээ. Цибулькагийн царай улайж, бас мэдэхгүй гэж шивгэнэн хэлэв. Гэтэл Улаан Армийн байлдагчид хүний асуултад хариулахгүй байх нь ичгэвтэр.

	— Жаахан хүлээгээрэй. Бид комиссараас лавлаж мэдээд ирье гэж Цибулька хэлэв.

	Хоёул комиссарыг эрэхээр явж, Цибулька дотогшоо орж асуухад нь Сергей үүдний пинд ичингүйрэн хавьчиж байв. 

	Комиссар түүнийг дуудаж:

	— Өөрөө асуухгүй, Цибасовыг явуулдаг нь юу вэ? Нааш ир, би та нарт тайлбарлаж өгье гэлээ.

	Өглөө нь цэргийн дарга нар айл айлаар орж, тариачдаас байлдагчдын талаар гомдол тавих зүйл байна уу гэж асуужээ. 

	Сергейн буусан айлын эзэн:

	— Би ийм сайн залуучуудыг хүүгээ болгож авах сан. Юун гомдол байх вэ. Баярлахаас өөр юм алга гэж хэлэхэд нь Сергей баярлажээ.

	Аяллын өдрүүд ийнхүү өнгөрч байлаа. Зургаа дахь өдөр нь тэнгэр бүрхэж, тэнгэрийн хаяанаа бор манан хөшиглөж, дулаарсан агаарт их шуургыг зөгнөн, салхи үе үе ширүүн үлээж эхэллээ.

	— Цасан шуурга тавих нь... 

	— Цасан шуурга... цасан шуурга... цасан шуурга... гэлцэв.

	Тэр хүмүүс Алс Дорнодын цасан шуурга гэгч байдгийг үзээгүй боловч дуулсан байжээ. Сергей зах зухыг мэдэх боловч нөхдөө айлгахыг хүссэнгүй. Нөхөд нь нааш айсуй хөшиглөсөн их бор мананг хараачлан, дуугаа хураажээ. Сергей галт тэргээр замд явахад нь цасан шуурга таарч, хуйларсан их шуурганы хүчинд галт тэрэг нь чичгэнэж, тольдуур дэнгийн гэрэл нэлэнхий цагаан хөшгийг нэвтэлж чадахгүй байсныг саналаа... Цасан шуурганаар явган явж, төөрөхгүй, хоцрохгүй, уначихгүй байх хүч хүрдэг болов уу?

	Сергей, комиссарын дэргэд очиж:

	— Нөхөр комиссар аа, биднийг замд явахад цасан шуурга таарах вий дээ гэж хэлсэнд,

	— Улаан Арми цасан шуурганаас мятарч ухрах юм уу? гэхэд нь,

	— Би тийм санаагаар хэлсэн юм биш ээ, нөхөр комиссар аа. Бид мятарч ухрахгүй гэсэнд комиссар нь Сергейг сүрхий сонирхон хараад,

	— Хүчиндээ итгэж байна уу, аан? гэж асуув.

	Тэгээд Сергей хүчиндээ итгэжээ. Сергей тэгж мятрах хүн биш ээ.

	— Нөхөр Пучков дээр оч. Өөрийг чинь комсомолын бүлэгт оруулахаар намайг явууллаа гэж хэлээрэй гэж комиссар хэллээ.

	Пучков бол комсомолын зохион байгуулагч юм? Сергей түүн дээр очиж, цэргийн дүрэм ёсоор рапорт өгсөнд,

	— Сайн байна. Манай хэсэг гэвэл ердөө Коля Вардин, Цибулька, Сидоров Яша, Липавский, Восбон бид хэдхэн байна. Одоо чи нэмэгдлээ. Ийм ажил бий... хүн унаж, хоцорч, тамирдуузай, ажиж яваарай... Тийм хүн харагдвал дэргэд нь очиж туслаарай. Наргиа наадмын үгээр сэтгэлийг нь сэргээх ч юм уу, хүн хүний байдалд тааруулна. Нэг ч хүнийг хоцроохгүй, нэг ч хүнийг хөлдөөж гэмтээхгүй байх нь чухал гэж Пучковыг сайхан сэтгэлээр өгүүлэхэд,

	— Мэдлээ гэж Сергей хариулав.

	Үд дундын хэрд шуурга тавьж эхэллээ. Гэв гэнэт салхи дэгдэж, том том цас хуйлран эргэлдэж, орой болсон юм шиг харанхуйлж, хагас цагийн дотор зам харгуй дарагдлаа. Эрчилсэн шуурга нүүр чимчигнүүлж; хажуу хавирга, ар нуруунаас сийгүүлэн хайрч, гишгэсэн мөр харсаар байтал цасанд дарагдана. Хүн ойчвол дорхноо цас овоорч дарна. Тийм цасан хэвтэрт үүрд нойрсоод өгч болзошгүй.

	Жагсаал задарлаа. Хоёрхон алхмын зайтай газар юу ч харагдахаа больж, зам мэдэгдэхгүй болжээ. Батальон гинжин жагсаалаар цуврав. Хамгийн түрүүнд батальон дарга таягаар замыг тэмтчин явж байлаа. Түүний гишгэсэн мөрөөр бүх батальон гишгэнэ. Явахад нэн хэцүү, хүний гишгэсэн нүхэнд хөлөө тавиад, дараа нь татан авч, тийнхүү дахин дахин хөлөө зөөнө. Нүдээ аних шахаж, толгойгоо нугдайлган, салхинаас хаацайлах гэж хажуу тийшээ харах бөгөөд алхах гишгэх болгондоо асар их хүч гарган, урагшаа явсаар байлаа.

	«Үхлүүд шархадсан хүн унахаасаа өмнө урагшаа нэг алхана» гэсэн үгс Сергейн санаанд орлоо. Хаана дууллаа? Юу сан бил ээ? Эцэг нь уншиж байл уу, Гриша Исаков бил үү? «Үхлүүд шархадсан хүн унахаас өмнө урагшаа нэг алхална...» Сергей энэ хэдэн шадыг хаана дуулснаа санах эсэхээс хамаг хэрэг шалтгаалах юм шиг санаж олохыг хичээв. Тэгтэл тэр нэгэн орой тайгад байхад горхины шоржигнох чимээ ойрхон дуулдаж, түүдэг дүрэлзэж байсан нь сэтгэлд буув... Зуны орой түүдгийн дэргэд суух юутай сайхан билээ! Гишүү тас нясхийнэ... Гриша Исаков шүлэг уншиж байна... Түүдгийн утаа нүд хорсгон загатнуулна... 

	Сергей ойчлоо. Түүдгийн халуун илч таатайхан төөнөнө... «Үхлүүд шархадсан хүн унахаасаа өмнө урагшаа нэг алхана...» Гэнэт түүдэг улсхийх мэт болж нэг их чухал юм даалгасныг хийж чадаагүй байгаа юм байна гэсэн бодол зэрсхийлээ. Маш чухал юм. Юу сан бил ээ?

	Сергей ухасхийн босов. Сэтгэлийн зоригоор тийнхүү босжээ. Бие махбодын хүч тэнхээ үүнд хамаагүй. Сергейг комсомолын гишүүн биш атал комсомолын хэсэгт оруулсан. «Чамайг туршиж шалгая. Нийтэд их хэцүү шалгалт тулгарч байна» гэсэн шүү дээ. Тэгэхэд чи муу нохойн гөлөг ойчих нь уу?! Сергей урд талдаа сүүтэлзэх хүний нурууг ширтэн алхаллаа. Тэгтэл нэг нь бүдэрч ойчоод дорхноо босож цаашаа явлаа.

	Сергей түүнийг гүйцэн очиж,

	— Аль вэ, винтовоо над аль гэж хэлээд, дэргэд нь тулан очиж, тэр байлдагчийн царайг харвал хавтай сайн бүжигчин, хөгжилтэй залуу байжээ. Тэр залуу буруугаа хүлээсэн янзтай өрөвдмөөр харж байлаа.

	— Ээ сүрхий бүжигчин бол! Винтовоо над аль гэсэнд цаад залуу хариуцах хүсэл байвч тэнхээ нь хүрсэнгүй. Сергей тэр залуугийн үүргэвч уут, винтов хоёрыг авч үүрсэнд,

	— Чи өөрөө яана? гэж тэр бүжигчин залуу ичингүйрэн асуусанд,

	— Харахгүй юу! гэлээ.

	Тэр хоёр цааш явав. Өөрөө ядаж байх цагт ч хүнд туслах нь таатай сайхан байдгийг Сергей мэдлээ.

	Хоёр хоног дараалан цасан шуурга ганирав. Батальон хоёр өдөр дараалан цасан шуурга дундуур явахад нэг ч хүн хоцрох буюу хөлдөж гэмтсэнгүй. Дарга нь түрүүлэн зам гаргаж, комиссар нь хүн хоцроохгүй гэж сүүл барьж явлаа.

	Нанай хот айлд хоноглоцгоов.

	Тэнд Сергей хоёр нанай хөвгүүнтэй ярилцаж байгаад, Шинэ хотын сонин сайхныг анх дуулжээ. Алсын хот айлаас барилгад очсон залуу хархүү, бүсгүй хоёрыг Сергей дурссанд хоёр хөвгүүний сэтгэл сэргэж:

	— Ой-ёо! Мооми Наймука дарга болсон! Кильту Дигер жолооч болсон! Кильту өвөл болгон машинаар ирж, биднийг тэндээ оч гэж урьдаг гэж ам булаалдан хашхиралдав.

	Моомийг дарга болсон гэхэд Сергей гайхлаа. Ямар дарга вэ? Хаана тэр вэ? Хоёр хөвгүүн ярилаа. Тэр хоёр Шинэ хотод болж байгаа юм бүхнийг мэддэг байжээ! Мооми солонгос Пакийн оронд загас давслах цехийн дарга болсон. Пак хорлон сүйтгэгч учир шоронд байгаа. Морозовыг алсан нударган баян Парамонов Михайлов хоёр бас шоронд байгаа гэнэ.

	Сергейн сэтгэл хөдлөөд нойр нь хулжив, Морозовыг алчихжээ! Семен Порфирьевич өвгөн алуурчны хамсаатан байж шүү! Пак хорлон сүйтгэгч, санаа муутай дайсан байж. Тэр Пак оргодлуудыг мөрнөөр явуулдаг байсан!

	Сергей Цибулькаг дуудаж сэрээгээд тэр бүгдийг ярьж,

	— Цибулька чи бодооч! Тэр Пак бидэнд санаатайгаар архи уулгаж, оргож зугтахыг ятгаж байж шүү!.. Чи бодооч, ямар өөдгүй муухай амьтан бэ! гэсэнд; 

	— Хонгор минь чи юу бодсон юм бэ? Пролетари нарт хортой юм болгон хөрөнгөтөнд ашигтай. Тактик нь ч хуучны тактик. Хамтралаар жишээлээд бод. Тариачдыг хамтралаас гар гэж ятгаж байсан уу? гэвэл ятгаж байсан. Малаа нядалж байсан уу? гэвэл нядалж байсан. Нударганчуудын бодлого нийтэд илэрхий шүү. Гэтэл чи өөш хаяхаар түүнд нь хууртсан байна гэж Цибулька бат итгэлтэй өгүүлжээ.

	Батальон Шинэ хотод ойртох тусам Сергейн сэтгэл догдлон зовлоо. Ямар янзтай болсон байгаа бол? Хуучин сайн нөхдөөс хэнтэй нь дайралддаг бол? Тэд маань амьд мэнд байгаа болов уу? Өөрийг нь таних болов уу? Таньсан ч таниагүй юм шиг байдаг болов уу?

	Батальон улам их бэрхшээлийг даван, зорьсон газар тийшээ зүтгэлээ. Тэнгэрийн байдал даанч тогтворгүй, заримдаа шуурга тавьж, заримдаа их хүйтэрч, заримдаа шуурга хүйтэн хоёр хавсарч, заримдаа цасгүй салхи шуурч заримдаа салхигүй цас орж, заримдаа цас салхи хоёр хавсарч байлаа. Комиссар нь Сергейг мартсангүй. Аяллын арав дахь өдөр ачаа хөсөг нь гүн цасанд шигдлээ. Зам нь хунгар цасанд дарагдаад, замыг тэмдэглэсэн шон хааяахан цухуйж харагдана. Морьд цасанд шигдээд, ачаагаа чирч дийлэхгүй болжээ. Ачаа хөсөгт туслуулахаар хэсэг байлдагчдыг явуулахад комиссар нь Сергейг оруулжээ. Ёстой нэг үйлтэй ажил байлаа. Байлдагчид өөрснөө хударга мөрөвчлөн ачааг чирч гулдрав. Хунгар цасыг арилгахад дорхноо дахин хунгарлана. Морьд хамраа тачигнуулан зүтгэж, хөл нь мөсөн дээр халтиран сарвалзах буюу метр зузаан цасанд шигдэнэ.

	Сергей заримдаа дахиад ганц ч алхах тэнхээгүй болж, дороо унаад өгөх гэж байх шиг санагдана. Гэвч чирч гулдран алхалж, унаж тусан, дахин босож, чирч гулдран урагшилсаар байлаа. Сергей ядарснаа бодохгүйн тулд өөрийгөө сатааруулж сурчээ. Бүүр бага балчир байх үедээ юм уу Шинэ хотод байхдаа тохиолдсон янз бүрийн явдлыг нэхэн санана (харин хэрж тэнэж явснаа л санах дургүй). Бас эцгээсээ юм уу, Гриша Исаковаас сонссон шүлгийн хэсгийг амандаа давтан уншиж, мартсан мөр шадыг санах буюу зохиохыг хичээнэ. Шүлгийн зарим шадыг давтан үглэсээр байтал «Нэгнийх нь гавьяа нийтийн хүртээлтэй» нэгэн бүлгийнхээн, бид...» гэсэн нь сүүлдээ харь хэлний ямар ч утга учиргүй үг шиг хачин сонстох болно.

	Аяллын хамгийн сүүлчийн, хамгийн хүнд бэрх, арван хоёр дахь өдөр боллоо.

	Сергей хааяа хүн дуугарах, уухилан амьсгаадах, хөлийн дор цас чийхрах, суран оосор хавирч ширжигнэх, салхи гиншихийг сонсох бөгөөд энэ бүгд шилний цаанаас дуулдаж байгаа мэт тэртээ хол бүдэгхэн дуулдаж, харин «Алим жимс дуугаа амандаа аялаад...» гэсэн энэ үгсийг дуугараагүй атал итгэлтэй чанга дуулдана. Энэ үгс хоёр хоног толгойноос нь салсангүй. Үдэлж амарч байхад, хоноглох үед энэ үгс алга болох атал батальон нь жагсаж аян замд ороод, хөл нь хөр хунгартай аймшигт тэмцэл хийж эхлэхтэй зэрэг энэ үгс толгойд нь дахин орж, салахгүй дагана. «Алим жимс дуугаа...» Яагаад амандаа гэж? Ам, цас, алим жимс... «Алим жимс дуугаа амандаа аялаад...» Сергей бүдэрч ойчоод өндийж, дахин алхаллаа. «Алим жимс дуугаа араандаа... Үгүй араандаа биш, араандаа... Үгүй, нэг л биш ээ... Өлмий холбохын тулд юм уу, эсвэл хэмжээг тааруулна гэдэг сэн бил үү... «Алим жимс дуугаа араандаа... Болж өгөхгүй байна.

	Бор манан улам өтгөрч, орой боллоо. Амарч зогсоогүй их уджээ. Ер нь амарсны дараа бие хүндрэх тул амрахыг хүсэх хүн ч байсангүй. Цасан шамаргын эрч улам түргэсэж, галзуурсан юм шиг хуйлрав. «Алим жимс дуугаа амандаа аялаад...» гэсэн үгс яагаад ч юм тархинаас гарч өгөхгүй, улам түргэн, улам яршигтай хангинав.

	Гэнэт Цибулька харанхуйн дунд алга боллоо. Урагшаа ахисан алхам нэг ёсны гавьяа болж, гэдрэгээ буцна гэхэд болшгүй мэт санагдана. Гэсэн ч Сергей гэдрэгээ эргэж, бөгтийсөн цагаан хүмүүстэй нүүрэлдэж, царайг нь арай чамай ялган танив.

	Цибулька алга.

	Сергей цасанд шигдэн, уйлах шахан, нэгэнт явж өнгөрсөн замаараа гэдрэгээ гүйж, бээрч хөшсөн гараараа хунгар цасыг тэмтрэн үзлээ. Цибулька унаж, цасанд дарагдсан байх, энүүхэн хавьд л байгаа байх, аягүй бол хөлдсөн байх гэж Сергей бодно... Гэтэл гэнэт Цибулька амьд мэндээр барахгүй огт ядарсан шинжгүй хоёр үүргэвч, хоёр винтов үүрч, бас тэнхээ алдаж торж бүдэрч яваа нэг залууг сугадан явж байжээ. Цаад залуу нь Цибулькаас бүтэн толгойгоор өндөр эр байв.

	— Шөрмөс сайтай чөтгөр юм!..

	Сергей юу ч хайхрахаа больж, Цибулькатай юм ярьсан ч үгүй, шуурган дундуур, хунгар цасанд гарсан мөрөөр, түрүүчийн явж өнгөрсөн газраараа дахин урагшлав.

	Харанхуй болж шуурга намдлаа. Цасанд дарагдсан хөлдүү замаар олон хүн алхална. Чанга чанга амьсгаадаж, цас чийхарч, суран оосор хавирах чимээгээр олон хүн яваа нь мэдэгдэнэ.

	Сергей нүдээ аниад алхалж явлаа. Тэртээ тэргүй юу ч харагдахгүй пад харанхуй байсан болохоор зовхио амраах гэсэн байжээ. Гэтэл энэ юу вэ? Нээрээ мөн үү?.. Сергей сэртхийн зогсож, чих тавин анирласнаа залуу хүний хүч төгөлдөр хангинасан сайхан дуугаар:

	— Нөхөд өө, галт тэрэг! гэж хашхирав.

	Тэртээ хол, цасны цаана, харанхуйн цаана галт тэрэгний дохио. чихэнд чимэгтэй хангинав.

	«Хөхөө» байна... гэж Сергей зөвхөн өөртөө аяархан батлан өгүүлэв.

	Ёстой том бух тэрэгний дуу байж таармааргүй нарийн дууг дассан чих нь ялган таньжээ. Цувааны дунд:

	— Хүрээд ирлээ! Галт тэрэг дуулдаж байна. Ой-ёо, тэнд галт тэрэгтэй болчихсон юм байна... Алхаагаа нэмээрэй, залуусаа! гэж уван цуван баяр баясгалантай хөөрөн шуугилдах сонстов.

	Дахиад нэг, хоёр, гурван километр явлаа. Сергейн дэргэд Цибулька хүрч ирээд:

	— Сергей, чамайг төмөр замчин болохоор мэдээжийн хэрэг, галт тэргэнд өгнө дөө... гэв.

	Сергей инээмсэглэн чагнасаар байв. Заримдаа эндүүрсэн юм шиг санагдах болжээ. Гэтэл бусад нь галт тэрэгний дохиог бас сонссон шүү дээ. Тэнд галт тэрэгтэй болсон юм байж... Байшин ч олон болсон байж таарна... Ер нь хаана юу байгааг мэдэхээ больсон байх аа.

	— Найзууд аа, цахилгаан гэрэл байна!

	Харанхуйн дунд алс тэртээ бүдэгхэн гэрэл анивалзан харагдав. Залуучуудын нуруу нь шулуусаж, алхаагаа нэмлээ. Хэн ч унаж тусахаа больж, хэн ч үүргэвч, винтовоо хүнд өгөхөө болив.

	Ингээд эргээд ирлээ... Шинэ хот бодвол огт танигдахгүй өөр болсон байх даа... Явж байтал төөрөх биз. Түргэхэн алхлаад байдаг хэрэг!..

	Дахиад нэг, хоёр километр явлаа. Тэгж байтал дуудвал дуу авалцахаар бүүр ойрхон газар танил эрэг, байшин барилга, хүн, ярайсан дэнлүү үзэгдэв.

	Сергей нөгөө толгойноос салдаггүй үгээ хэдийн мартжээ. Энэ чинь яг нөгөө... тэр газар маань мөн үү? Энэ байшинг таних юм шиг... харин тэр хэдэн байшин байгаагүй... мод алга, энд мод байсан бололтой билээ... Эсвэл өөр газар юм уу?

	Одоо жагсаалаар эрэмбэ журамтай яралзтал алхлаа. Мөрний хөвөөн дээр хүмүүс гүйлдэж ирээд даллацгааж байв. Орой болсон нь яамай. Харанхуйд танихгүй. Хэдэн жаал хүүхэд огцом эрэг рүү өнхрөн гулсаж буугаад, жагсаалыг тосон гүйлдэв. Юун жаалууд вэ? Урьд ийм жаал хүүхдүүд байгаагүй сэн.

	Жагсаалын дундаас гэнэт Цибулькагийн чичирхийлсэн цовоолог цээл хоолой хангинаж:

	 

	Өндөр уулын өвөр талаар аа... 

	 

	гэж дуу гаргав.

	Сергей тэр дууг бэлэг мэт өлгөн түрж, хаанаас хүч тэнхээ нэмсэн юм бэ, хоолой нь золбоотой сайхан хангинав. Хажууд нь, урд нь, тэртээ хойно, бүгдээрээ дуулж, ер алжааж ядраагүй юм шиг бие нь хөнгөрч, дуу дуулцгаан, тэргүүнээ дээр өргөж, намалзтал алхлан, бэл ташлан өөд өгслөө. «Алим жимс дуугаа араандаа зуугаад...» гэсэн үгс үзэж өнгөрүүлсэн явдлын гайхамшигт дүр мэт Сергейн сэтгэлд бууж, яагаад араандаа гэсний учрыг одоо л ойлгон инээмсэглэж, замд нь бужигнан байгаа жаал хөвгүүд, бүсгүйчүүд, өвгөд өтгөс (энэ хөгшчүүл хаанаас гараад ир ээ вэ?) тийш даллав.

	Шинэ хот өсөж чийрэгжиж байлаа. Сергей урьд бага байхад нь сайн таньдаг байгаад олон жилийн дараа том эр болсон хойно нь уулзсан хүнээ таньж ядах мэт хотыг таних ч шиг, үгүй ч шиг байлаа... 

	Шинэ хотын тухай анх сониноос олж танилцжээ. Өдөр тутам гардаг ёстой хэвлэмэл сонин. Тэр сониныг бүх байлдагчдад тарааж өгсөн юм. Эхний нүүрийг нь байлдагчдад зориулж: «Тэсгэм өвлийн баатарлаг аялалд оролцогчдод баярыг хүргэе!» гэж гарчигласан байв. Байлдагчид арван хоёр өдрийн маршийн тухай үнэн зөв өгүүллийг уншаад, энэ аялал нь үнэхээр хүнд бэрх, баатарлаг аялал байсныг сая мэдэж гайхах шиг болжээ. Командлалаас комсомолын бүлэгт оролцогчдод талархал илэрхийлсэн байлаа... Голицын... Голицын гэсэн байна... Сергейн зүрх булгилав. Сергейг мөн гэж хуучин танил нөхөд маань тааварладаг болов уу? Сергейтэй нөхөрсөг ёсоор гар барилцахыг хүсдэг болов уу?

	Дараа нь комсомолчид дөчин градусын хүйтэнд, цасан шуурган дундуур байлдагчдад зориулсан орон сууцыг гавшгай ажиллан барьсан тухай уншаад Сергейн зүрх улам хүчтэй булгиллаа. 

	 

	«Нөхөр М. Знайдегийн мужааны алдарт бригад гурван хоног барилгаас явалгүй ажиллав...» 

	 

	(Мотька чи юу?! Чи бид хамт эрэг дээр хүлээж байхад чи уранхай гутлаа үзүүлж, боллоо, ханалаа! гэж андгай тангараг тавьж байсан шүү дээ... Чамайг Клава буцааж аваачсан... Эсвэл Исаковын шүлэг юм уу?.. Тэгэхэд одоо чи алдарт бригадын дарга болчихсон байдаг!..) 

	 

	«В. Бессоновын бригадын шавардагчид урьдын нэг адил ажлын үлгэр дуурайл үзүүллээ...» 

	 

	(Валька чи бас энд байж байна уу? Бас аль хэдий алдартай болчихсон уу?! «Урьдын нэг адил... ажлын үлгэр дуурайл...» гэсэн байна. Тэгэхэд би ямар байна вэ? Би бас тийм болж чадахгүй байсан гэж үү?..)

	Хоёрдугаар нүүрийг дэлгэмэгц «Алдарт бетончдын уралдаан...» гэсэн том гарчиг нүдэнд тусч, 

	 

	«Нөхөр Ф. Чумаков, Е. Савелова нарын бригад тэргүүн байрын төлөө тэмцэлдэж байна», «Төлөвлөгөөгөө тус тус 253 хувь, 256 хувь биелүүлэв...», «Өнөөдөр эмэгтэйчүүдийн бригад түрүүчийнхээ үзүүлэлтийг давуулахаар амлалаа...» Эмэгтэй бетончид... 

	 

	(Хараач хөөш! Е. Савелова гэдэг нь шинэ хүн байж... Тийм хүүхэн байгаагүй шиг...  Савелова... үгүй, тийм овогтой хүнийг санахгүй байна... Харин Чумаков гэдэг чинь... Тийм л дээ, Федька мөн! Федька Чумаков гарцаагүй мөн!.. Мод урсгагч байсан сан... Санаа сэтгэлээр ч тийм өөдтэй биш... Чийг бам хүрээд эмнэлэгт хэвтэж байсан юм даг... Федька! Федька! Чи бас алдартай ажилчин болчихжээ!.. Манай залуучууд яасан их өсөж өөдөл өө вэ, харваас ил байна!

	 

	«Хүнсний барааны дэлгүүр нээгдэнэ...», «Хүнсний барааны дэлгүүрийн эрхлэгч нөхөр Ставрова манай сурвалжлагчтай ярилцахдаа шинэ чулуун байшинд хүнсний барааны үлгэр жишээ дэлгүүрт зориулан байр гаргаж өгсөн. Лангууг гантиг чулуугаар бүрж, туургыг тосон будгаар будна гэж хэллээ...» 

	 

	(Мундаг байна! Катя! Катюшка! «Манай сурвалжлагчтай ярилцахдаа!..» гэж байна!

	Зарлал: 

	 

	«А. Н. Островскийн «Ой модыг» тавихаар бэлтгэж байна...», 

	 

	«Ерөнхий боловсролын сургууль сурагчдадаа мэдэгдэх нь...», 

	 

	«Планерч, мэргэн бууч, шүхэрчдийн шинэ бүлэгт хүмүүсийг бүртгэж эхэллээ...», 

	 

	«Гоцлол дууны бүлгэмээс зарлах нь...», 

	 

	«Иргэний гэр бүлийн байдлыг бүртгэх товчоо Амар мөрний хөвөөн дэх шинэ байранд нүүсэн. Цэцгийн дулаан байрны дэргэд нийгэм - ахуйн хэлтсийн амбаарын тэнд...»

	 

	«Хариуцлагатай эрхлэгч Г. Исаков». 

	 

	(Г. Исаков ий? Гриша юу?.. Хариуцлагатай эрхлэгч үү?.. Чи бид хоёр хамт Силинкад очиж гуалин урсгаж байснаас хойш хэдий хэрийн хугацаа өнгөрлөө?!)

	Шинэ хотын амьдрал оргилж байлаа. Тэнд цагийг дэмий өнгөрүүлж байсангүй. Сергейг ямар ч ашиггүй дэмий хэрэн тэнэж явсан өдөр бүр Шинэ хот тоосго бетон мод, төмөрлөгөөр ямар нэг шинэ сайхан юм бүтээж байжээ. Үүний сацуу гайхамшигт шинэ хүмүүсийг бий болгож байжээ.

	Сергей урьд нэгэн цагт өөрийн сууж байсан газар тийш сэтгэл татагдав. Овоохой. Энэ байж байна л даа. Харин цөөн болжээ. Епифанов, Коля хоёртой хамт зунжин суусан овоохойгоо эрээд олсонгүй. Эсвэл андуурч байна уу? Үгүй тэр овоохойн байсан газар шинэ барьж байгаа байшингийн шат мод ярайж байна.

	Банзан байшин хаа байна? Комсомолчдын анхны банзан байшин! Сергей бусад олон байшингийн дотроос анхны байшинг даруй олсонгүй. Хуучин байшинд шинэ жигүүр нэмж барьжээ. Түүний ойролцоо хэдэн хөвгүүн цасаар тоглож байв. Хувин барьсан эмэгтэй гарч ирээд, ус түгээгүүрийн багана тийш очлоо. Аа Епифановын цонх энэ мөн байна... Цонхны цаана арваад настай охин ном уншиж суугаа харагдана. Тэгснээ толгойгоо өндийлгөж, Сергейг сонирхон ажиглаад инээмсэглэв. Хувин барьсан эмэгтэй буцаж ирлээ.

	— Хүүхэн гуай, Епифанов аль байшинд суудаг вэ? гэсэнд,

	— Епифанов ий?.. Өргүүрийн тааруулагч мөн үү? гэхэд нь,

	— Усанд шумбагч байсан Алексей Епифанов гэсэнд,

	— Юу байсныг бүү мэд, тааруулагч мөн бол Социалист хотхонд оч гэхэд нь,

	— Социалист хотхон гэж юу вэ? гэвэл,

	— Тэр харагдаж байгаа том том байшин. Хуучин комсомолчдын байшинг асуугаарай гэжээ.

	Сергей тээнэгэлзэн зогсож байтал хүүхэд тойрон шавлаа. Хамгийн том нь арваад настай бололтой.

	— Ах аа, та усанд шумбагчтай уулзах гээ юу? Бид таныг хүртээд өгье гэхэд нь,

	— Та нар таних уу? гэсэнд,

	— Танилгүй яах вэ. Эхнэр нь буудлага заадаг Лида гэж хүн бий. Шумбагч өөрөө жолооч байгаад тааруулагч болсон. Сургуульд сурч байгаа юм. Тэдний танил Тэнгисийн Аянга гэж авгай байдаг, хүү нь энэ байна гэв.

	Тэнгисийн аянгын хүү гэсэн тав зургаан настай жаал хамраа шуухитнуулан Сергейг сүрхий харж байв.

	Сергей тэр Лида, Тэнгисийн Аянга хоёрыг ч танихгүй, Епифанов жолооч болсныг ч мэдэхгүй боловч,

	— За хүргээд өгөөрэй гэж захирчээ.

	Хүүхдүүд түүнийг шинэ байшин тийш аваачсангүй, шууд барилга тийш дагуулахад нь:

	— Та нар хаашаа явж байгаа юм бэ? гэсэнд,

	— Та өөртэй нь уулзах юм байгаа биз дээ? Өөрөө «индустриал» дээр ажил хийдэг гэхэд нь,

	— «Индустриал» гэж юу вэ? гэсэнд,

	— Мундаг том өргүүр. Та мэдэхгүй юм уу? гэжээ.

	Сергей алхах бүрдээ шинэ шинэ өөрчлөлт гарсныг үзэв. Энд Тарас Ильичийн байшинтай залгаа хуучин өвсний пин байсан газар одоо конторын хоёр давхар байшин сүндэрлэжээ. Тэнд цулгуй хоосон эрэг... бас энүүхэн хавьд Пакийн саравч байсан. Одоо агуулах, онгоцны зогсоол бий болж, нарийн төмөр зам тавьжээ. «Хөндлөнгийн хүн орж болохгүй», «Тамхи татвал торгоно» гэсэн бичиг байлаа. Тэр бас Пашка Матвеевийг оршуулсан нам гүм гүвээ байна. Харин энэ юу вэ? Гүвээ тэр аяараа барилгын талбар болж, шат модны цаанаас барьж байгаа байшингийн дүрс дурайна. Паша... чиний булшин дээр Шинэ хотын байшин барилга сүндэрлэж байна. Яах вэ, зүгээр. Чи амьдралд дуртай сан, барилгад дуртай сан, Пашка минь. Анд сайн нөхөр Пашка минь, чи сэтгэл өег байх байсан сан.

	Явсаар гангын захад очиж зогслоо. Сергей тэндээс хотыг хараад амьсгаа нь дээр гарав. Хэдэн арван голшиг сайхан багана хоёр эгнэн ярайж, тэнгэр өөд сүндэрлэжээ. Өвлийн бүүдгэр тэнгэрийн наана тэр олон баганыг бетоноор цутгаагүй, цаасаар хийсэн юм шиг тийм хөнгөн цэвэрхэн харагдана. Наагуур нь Касимовын нугас агнах дуртай жижиг цөөрөм байсан, анхны бригадууд мод огтолж, хожуул дээр суугаад хоолоо иддэг байсан яг тэр газар (тэр хожуулууд хаана байна? Бас Клава Лилька хоёр яасан бол? Тэгэхэд тэр хоёрыг мөн ч их хүсэн хүлээдэг сэн! Одоо тэгшхэн талбай цэлийж, хэдэн чиглэлд төмөр зам зурайжээ. Талбай нь Тоня Сергей хоёрын нууцгай уулздаг байсан даланд тулжээ. (Ай Тоня! Юу болсон бол доо?.. Хэчнээн зовж шаналсан мөртөө хэчнээн омог бардам байлаа!..) Эллингийн2 баганын цаана агуулах, байшин, шинэ барилгын шат мод, цаана нь шинэ цехүүдтэй эргэн тойрон хашаа барьсан хэсэг, түүний цаана модны завод харагдана. (Модны завод! Бас бүтэн байшин нэмчихжээ. Анх нээж, анхны яндан дуугарахад нь юутай их баярласан бил ээ!.. Бүүр уйлмаар байсан сан...)

	— Тэр «индустриал» байна. Нөхөр улаан цэрэг та эрэг рүү гулсаж чадах уу? гэж хүүхдүүд асуув.

	Бүгдээрээ цастай эгц эрэг рүү гулсан бууж, хүний хөлд дагтширан, шороотой хутгалдсан цасан дундуур чигээрээ явлаа.

	— Энд Чумаков, Савелова хоёр үзэлцэж байгаа гэж Тэнгисийн Аянгын жаал хүү хэвлүүхэн хэлээд, — Чумаков нь Савеловаг гүйцдэг ч хол биз дээ гэж санаснаа өгүүлэв.

	Хөлөг онгоцны засварын газрын толгойн хэсэгт бетоны ажил хийж, залгаа хоёр хэсэгт уралдаант бригадууд ажиллаж байжээ. Бяцхан бух тэргээр лужир том хөнөгтэй бетоныг тавцан дээр зөөн авчирч, өргүүр тэр хөнөгийг шүүрэн авч, бетончдод дамжуулна.

	Эллингийн багануудын дэргэд өргүүр тийм ч лут том, тийм ч их хүчтэй биш мэт харагдана. Өргүүрийн чадал нь ажиллаж байх үедээ л мэдэгдэж, нүсэр том хөнөгийг данхайтал өргөн эргэлдүүлнэ. Өргүүр нь өргүүрчийн мэдэгдэх төдий хөдөлгөөнийг дуулгавартай дагаж, өргүүрч нь Епифановын дохиог дуулгавартай биелүүлнэ. Епифанов толгойн хэсгийн тавцан дээр зогсоод хуруу гараа элдвээр занган дохих бөгөөд «доош нь», «дээш нь» гэж хашхирах нь тун цөөн дуулдана. Епифанов хуруугаа дээш доош нь харуулах, хөндлөн барих, алгаа дээш нь харуулах, гараа янз янзаар ганхалзуулах зэрэг дохионы бүхэл бүтэн систем хэрэглэх бөгөөд тэр бүхнийг нь өргүүр эндэлгүй дагана. Тэгээд далавчаа хумин шумбаж байгаа элээ мэт чанх доошоо нисэж явсан лужир хөнөг хэврэгхэн шат модыг юу юугүй бяц даран унах нь уу гэмээр байснаа агшин зуур хийд тогтож, зугуухан эргэлдэн, банз, гуалин, татлагыг эвтэйхэн тойрч, зууралдсан өтгөн бетон дунд шигдэлгүй цомцойн суух мэт зугуухан бууна. Тэгснээ нэг ажилчин дээр нь үсрэн гармагц хөнөг дээшээ өндийж, нүсэр том хавхалгыг нь зовлонгүй онгойлгоход хөмөргөсөн тогооноос агшаамал урсах мэт бетон нь урсана.

	Ажилчин тэр зуурмаг дотор резин гуталтайгаа шигдэж, хүрзээр утган хавтгай дээгүүр тараан хаялж, банз мод хавиргаар нь зоож, төмөр тороор бэхэлнэ. Тэр завсар нөгөө хөнөг дээшээ хөөрч, толгой дээгүүр хэдэн секунд элээ мэт элэн хальж байгаад хажуу тийшээ болж, галт тэрэгний тавцан дээр, яг байдаг газраа бууна.

	— Леша! Алексей! гэж дуудсанд Епифанов эргэж харлаа.

	Сергей түүнийг хаана ч дайралдсан дор нь таних сан. Епифанов яагаад танихгүй байна вэ?

	— Леша! Би Сергей... Голицын байна шүү... гэсэнд,

	— Чи юу? гэжээ.

	Сергейг үзээд өчүүхэн ч баярлахгүй байгаа нь илт байлаа.

	— Яагаад ийм байдаг билээ. Леша... Танихгүй байна уу? гэсэнд Епифанов ёсыг дагаж таньж байна, санаж байна гэж батлан хэлээд, үгийн далимд комсомолын гишүүн үү? гэж асуухад нь,

	— Гишүүн болно оо. Урьдын явдал нэгэнт өнгөрсөн. Сонин уншив уу? гэж Сергей шийдэмгий өгүүлсэнд,

	— Чи юм уу? гэхэд,

	— Би гэвэл,

	— За болж дээ. За сайн уу, анжгай! гэжээ.

	Бух тэрэг өөр хөнөгтэй тавцан авчирлаа. Сергей зүрх алдан, Епифановын дэргэд очиж зогсов. Федька Чумаковыг, эмэгтэйчүүдийн бригадыг харж сонирхох гэсэн байжээ. Гэтэл бүгдээрээ адилхан дулаан бадай, резин гутал, өргөн хүрээтэй бүрх малгай өмссөн олон хүний дундаас хэнийг нь ч ялгаж таньсангүй. Бөөрөнхийдүү бага биетэй нь эмэгтэйчүүд болов уу гэж таамаглана.

	— Манайд өгөөдхөөч, ямар золиг вэ! гэж эрэгтэйчүүдийн бригадаас нэг нь хашхирахад Федька Чумаковыг Сергей таньжээ, Федька ууртай дохиж занган, өөртөө хөнөгтэй бетон өгөхийг шаардав. Тэгтэл тавцангийн цаанаас эмэгтэйчүүдийн бригадын дарга нь цухуйж ирээд,

	— Бас юу болох нь энэ вэ? Яагаад танайд гэж? Яагаад ээлж дугааргүй зүтгээд байна вэ? Цаашаа бай, хүү минь, чамд юу ч өгөхгүй! Аль вэ, бетон шалавхан өгөөд орхи! гэж зандрах нь дуулдлаа.

	Епифанов жуумалзан хуруугаа нэг хөдөлгөсөнд том хөнөг Чумаков тийш зугуухан очив. Савелова Епифанов тийш эргэж, эгдүүцсэндээ царай нь минчийтэл улайгаад:

	— Би зүгээр зогсож байх хэрэг үү? Чи энэ муу золигийг битгий зусардаад бай! Би чамтай ярина, сайхан мэдээрэй! Та нар хуйвалдсан юм уу?! гэснээ Федькад хандаж, — Зальтай муу золиг чи битгий гэмгүй царай гаргаж анивчаад бай гэлээ!

	Федя Чумаков арга тасарсан янзтай инээмсэглэн, хөнөг дээр шаламгай харайж гараад, гадна нь наалдсан бетоныг гадсаар цохин ховхолж эхлэв.

	Сергей алдартай бетончдын тийнхүү шөргөлцөлдөхийг гайхаж:

	— Энэ хүүхэн яаж байгаа нь энэ вэ? Бас Федька яаж тэснэ вэ? гэлээ.

	Епифанов инээмсэглэн, өргүүрийн ажлыг санаа тавин удирдаж байлаа. Савелова бас нэг хараал тавиад, Сергейг ууртай хялайн хараад таньсан ч үгүй, цаашаа эргэлээ. Сергей тэр ууртай мөртөө цайлган харцтай, жаахан мариалсан ч гэсэн эвдрээгүй хөөрхөн улаан ягаан царайтай, шантгар хамартай бүсгүйг хармагц таниад, гайхсандаа дуу алдав. Лилька байна! Овгийн нь ч мэдэх хүнгүй, Лилька, Лилька л гэдэг байсан чинь одоо болоход алдарт бетончин Савелова болчихжээ!

	Епифанов хөнөгөө явуулж орхиод, Сергейн асуултад хариулж:

	— Тэсэхээс биш яая гэх вэ... Эхнэр нь юм шүү дээ! Эхнэр радио хоёртой маргаж болдоггүй нь мэдээжийн хэрэг гэжээ.

	Епифанов хуруу гараа хөдөлгөн, хоёр дахь хөнөгийг эмэгтэйчүүдийн бригадын хэсэгт илгээлээ.

	Ажил тарснаас хойш саяхан засаж янзалсан шинэ клубт ажил төрөл нь эхэллээ. Сергейг ороход хаалга бүрээс үлээвэр хөгжим, чавхдаст хөгжмийн эгшиг дуулдаж, хийл хөгжим итгэл муутайхан хэнгэнэж, энэ бүхнийг давамгайлан дууны сургууль хийж байгаа эмэгтэй хүний хүчит цээлхэн хоолой «Аа-аа, аа-аа» хэмээн хангинах нь сонстов. Биеийн тамирын танхимд гимнастикчид дасгаллаж, планерийн загварын дэргэд планерчид хичээллэж байлаа. Буудлагын сургуулийн танхимаас цайвар үстэй залуухан хүүхэн гүйн гарч ирээд Епифановыг дуудаж:

	— Леша, жүжиг сургуулилах гээд чамайг хүлээж байна! гэснээ Сергейг харж эелдэгхэн мэхийн ёслоод:

	— Сайн байна уу. Та үзэх гэж ир ээ юу? гэлээ.

	Тэр хүүхний тийм эелдэг зантайг Сергей гайхсанаа улаан цэргийн дүрэмт хувцастай яваагаа санаж, энэ хувцас нь явсан газар бүхэн зам нээж өгч байгааг ойлгов. Епифанов тэр хүүхэнд:

	— Лиденька! Энэ хүнд клубийг үзүүл гэснээ Сергейд хандаж: — За анжгай нь одоо явъя... Би чинь Епифанов биш, худалдаачин Восьмибратов болох нь тэр... Баяртай! гэж хэлээд, нэг хаалгаар ороод явчихжээ.

	Сергей зүйл зүйлийн чимээг давамгайлсан эмэгтэй хүний хоолойг анхааран чагналаа.

	Лиденька клубийг үзүүлэх зуур дуртайяа яриа дэлгэлээ.

	Сергей ичиж нэрэлхэлгүй элдвийг асууж:

	— Комсомолын нарийн бичгийн дарга хэн бэ? гэсэнд,

	— Андрей Круглов... Маш сайн залуу! гэхэд нь,

	— Хуучин комсомолчидаас олон хүн үлдсэн үү? гэсэнд Лиденька нэрлэж тоочлоо.

	Бараг бүгдээрээ Сергейн таних хүн байлаа. Катя Валька хоёр гэрлэсэн нь мэдээж. Генька Калюжный цэрэгт явсан юм байна. Лиденька Сема Альтшулерийг нэрлэсэнгүй.

	— Сема Альтшулер яасан бэ? гэж асуусанд Лиденька гайхаж, өөдөөс нь анхааралтай ажиглаад,

	— Та түүнийг яаж таних юм бэ? гэхэд нь,

	— Зүгээр, уулзаж байсан юм... гэлээ.

	Лиденька Сергейг сэжигтэйхэн шинжээд,

	— Сема энд бий. Модны заводод ажиллаж байгаад одоо хөлөг онгоцны засварын газрын барилгад шилжсэн. Одоо «Комсомолчид хөлөг онгоцны засварын газар барина» гэсэн уриа бий. Хуучин комсомолчид бүгдээрээ тэнд очсон гэж төлөв хариулжээ.

	Ханын цаана эмэгтэй хүн:

	 

	Алтан шар тариан талбайд нам жим боллоо... 

	 

	гэж дуулдах нь сонсогдлоо. Энэ хоолой... Тийм байж болох уу? Тэр нэгэн удаа нуурын дэргэд яаж дууллаа даа... Тэнгэрээс дуу уянгалаад байна гэж өөрөө хэлж байсан сан... Мөн юм болов уу?

	Сергейг хаалгаар шагайх гэтэл Лиденька цочин хорьж зогсоогоод,

	— Тийшээ орж болохгүй. Тэнд гоцлол дууны дугуйлан хичээллэж байгаа гэхэд нь,

	— Энэ хэн дуулж байна вэ? Ямар сайхан хоолой вэ? гэвэл,

	— Больницын дарга. Бас л хуучин комсомол. Гойд сайн хүүхэн шүү! Анагаах ухааны дээд сургуульд эчнээ суралцаж байгаа. Сайхан дуулна гэж яана даа. Хөгжмийн дээд сургуульд явуулах гэхэд өөрөө яваагүй юм гэж ярилаа. Цаанаас дуулахыг чагнавал:

	 

	... Амраг чамайгаа санахаас 

	Сэтгэл гансраад байна аа 

	Аашилж зэмлэсэн үг чинь 

	Цээжинд хадаастай байна аа... 

	 

	Үнэн халуун сэтгэл шингэсэн эгшиглэнт сайхан хоолой торох саадгүй хангиналаа. 

	Сергейн зүрх палхийж:

	— Васяева мөн үү? гэж асуусанд Лиденька урдаас нь бүлтийн ширтэж, царайгаа төв болгоод,

	— Тийм ээ, Васяева. Хүнтэй суусан. Хоёр хүүхэдтэй. Жаргалтай сайхан амьдарч байгаа гэж хүйтэн хөндий хариулжээ.

	Лиденька Сергейг хаалга хүртэл үдэж өгөөд, тайзны араар гүйн очиж, Епифановыг эрж олоод:

	— Саяын хүн өнөөх Голицын мөн үү? гэсэнд,

	— Мөн... Чи мэдэж байгаа биз... дэргэд нь юу хэлэх ухаанаа олоогүй юм... гэвэл,

	— Иймээ, тиймээ гэнэ! Одоо яавал зохихыг бодвол чинь дээр байх... Тоняд хэлэх үү, байх уу? гэжээ.

	Тэр завсар Сергейн чихэнд халуун сэтгэл шингэсэн эгшиглэнт хоолой хангинан, тархи нь дүйрч, уруу царайлан гудамжаар алхалж явлаа. Хоёр жил үзэж өнгөрүүлсэн, бодож санасан, сэтгэлийг нь хөдөлгөж зовоож байсан юм бүхэн гэнэт зэрэг сэтрэн гарч, зүрх нь тэсэхүйеэ бэрх шимшрэн өвдөв. Сергей олонд хаягдаж, заяа муутай орь ганцаар амьтан болжээ. Сергейг байхгүйд амьдрал өрнөн дэлгэрч, Сергей одоо хэнд ч хэрэггүй болж, бүгдээрээ түүнийг мартжээ. Өөрт нь халуун янаг байсан Тоня ч гэсэн нэгэнт мартаж, олонд хүндтэй, жаргал баясгалантай яваа юм байна. Хоёр хүүхэдтэй юм байж... Хоёр ий? Хэдийдээ тэр вэ?.. Сергейг явсан даруйхан хүнтэй суусан байх нь... Өө ер нь Сергейд энэ ямар хамаатай билээ. Тэртэй тэргүй хөндийрнө гэхэд хязгааргүй хөндийрсөн... Жунгаа ч адил... Жунгаа одоо хаана байгаа бол? Бас л тоохоо больж, хөндийрсөн... Сергей өөрөө хүн болгоныг таньж байхад өөрийг нь хэн ч танихгүй байна. Тэнэгшээр годгонуур Лилька хүртэл одоо алдарт бетончин Савелова болж, бас нөхөртэй болчихжээ! Лилька хүртэл таньсангүй... Гологдож орь ганцаар үлдэж байгаа минь энэ... Хүний хүн болжээ!

	Одоо яана? За яах вэ, комиссарт буруугаа хүлээсэн. Бас аяллын үед овоо явсан. Сонинд талархал гарсан. Гэтэл энэхэн төдийгөөр хуучин сайн нөхөд нь уучилж, өөрийн хүн гэж хүлээж авах уу? Тэгэхгүй бол яаж амьд явах вэ? Юм бүхэн нь сэтгэлд дотно, сонин сайхан энэ хотоор яаж хүний хүн шиг явж байх вэ? Дайралдсан хүн таниад: «Оргодол... чи хожимдсон хойно эргэж иржээ. Гол бэрхшээл хэдийн ард үлдсэн!..» гэж хэлээд, нүүр буруулах юм бол хүний царай яаж харах билээ. Үгүй, комиссарт буруугаа хүлээх нь бага хэрэг. Кругловтай уулзаж, хамаг учраа гаргаж: «Урьдын явдлыг мартаад, ажил дээр шалгагтун!» гэж хэлэх хэрэгтэй юм байна.

	Сергей цочиж, гудамжны дунд зогсов. Круглов богино үстэй дээлийнхээ энгэрийг ярчхаад, биедээ итгэсэн сэтгэл тайван хүний байдлаар өөдөөс нь яаралгүй алхалж явлаа. Круглов хуучин хэвээрээ боловч царайн нь байдал өөр болж, уруул нь илүү тод, эрэмгий шинжтэй, магнайн нь үрчлээ илүү тод болж, нүд нь ч гэсэн комсомолчид хүйтэн шөнө түүдгийн дэргэд маргалдаж, мөрөөдөн ярилцахад энхрий ялдам гэрэл туяарч байдаг үеийнх шигээ залуу насны санаашрангуй байдалгүй, өөр болжээ. Нүдний нь харц илүү гүнзгий, тогтуухан болсон байна. Тэр тогтуухан харцад нь олныг эргэцүүлэн бодож, оновчтой дүгнэлт хийж чадсан хүний дотоод сэтгэлийн хүч тодорно. Ийм харцтай хүн хүний яриаг анхааран сонсож, бүгдийг ойлгож чадна. Ийм хүнд сэтгэл шаналгасан хамгийн нарийн юмыг ярихад ч айх юм байхгүй.

	Сергей гудамжны дунд зогсоод хүлээж байхдаа анх ам нээж, анх харц тулгарахаас л ширвэгдэж байжээ. Круглов өөрийг нь танина гэж бат итгэж байлаа. Сергей өөрийн оргож зугтсан гайтай оройг тодхон санав. Завь нь долгион дээр эргэлдэж байхад Круглов харанхуйд аргаа барсан чанга дуугаар: «Залуучууд аа! Комсомолчид аа! Эргэж ирцгээ!..» гэж хашхирч билээ. Өөдөөс нь харааж зүхэж байсан юм сан.

	Одоо уулзаад яадаг бол? Урьдын Голицын өөрөө өөрийгөө зүхэж, урьдынхтайгаа адилгүй болсныг яаж ам нээмэгц итгүүлэх вэ?

	Круглов таван алхам... дөрөв... гурван алхмын зайтай ойртож ирэв.

	Кругловын харц Сергей дээр тусаж, найртай сайхан туяарлаа... Танив уу? Уурлахгүй байна уу? Сониноос унш аа юу? Сергей үг ярих гэснээ юу ч хэлсэнгүй хүлээв... 

	Круглов халти хараад өнгөрлөө.

	Круглов гараа сул хаялан, хотыг сонирхон харж байгаа улаан цэргийн дэргэдүүр өнгөрч, цааш холдлоо. Таньсангүй! Мартжээ... Кругловын сэтгэлд Голицын гэдэг хүн байхгүй, аль хэдийн өнгөрч, архивд өгсөн хуучин жагсаалтад оржээ... Сергей ч гэсэн үнэндээ өөрийгөө огт байхгүй юм шиг сэтгэлээ.

	Барилгын ажил хамгийн шаргуу үедээ орж, «ашиглалтад оруулах газрыг» онцгой анхаардаг болжээ. Завод цаасан дээр зураг төлөвлөгөө байснаа газрын хөрсөн дээр шилжиж барилгын шат модон хувцасныхаа дотроос цээжээ тэлж эхлэв. Ажлын далайц өдөр ирэх тутам ихсэж, өчигдөр биелшгүй юм шиг байсан зүйл өнөөдөр хариугүй бага юм шиг болж, хүн ам нь өсөж, туслах үйлдвэрийн газар нь өргөжиж, барилгын өсөлтийг тодорхойлж байгаа бүх тоо нь ч огцом ташуулдан дээшилж, ажилчдыг, эд материалыг бүгдийг нь хамран дагуулжээ.

	Барилгын цэргийн ангийн тусламж бол нийтийн хүч чармайлттай нийлээд ажлын хурдцыг олон дахин түргэтгэх ёстой тийм шинэ сэргэг хүч байв. Ирэх хаврын улирал бол өрнүүн шинэ давшилтын эх авах цаг ажээ. Драченов хавар болохын наана давшилтын бүх хэрэгслийг бэлтгэхдээ мод бэлтгэх асуудлыг гол зорилт гэж үзжээ. Мод бэлтгэх ажлыг өвөлжин хийлээ. Мөрний баруун хөвөөний мод бэлтгэх хэсэгт маш их мод овоолж, ачааны машин, тракторыг гурван ээлжээр ажиллуулан, Амар мөрний дагуу мөсөн замаар мод зөөв. Гэтэл машин, тракторын аль аль нь хавар болохоос нааш хүрэлцэх хэмжээний мод татаж дийлэхээргүй болов.

	Хавар болохын өмнөхөн, гуравдугаар сард Сема Альтшулерийн толгойд нэгэн гайхамшигт уран санаа төржээ.

	Драченов Сема хоёр бие биедээ хайртай бөгөөд Драченов Соня Исаковаг «Энэ миний комсомолын хяналт шалгалт» гэж хэлдэг бол Сема Альтшулерийн тухай «Энэ бол миний комсомолын уран сэтгэмж» гэдэг билээ. Драченов Сематай гүн ухааны юм ярьж зөвлөлдөж, хүнд ажил даалгах дуртай. Тэгээд Семаг хариуцлагатай хэсэгт дуртайяа явуулж, Сема ч хурц нүд, уран ухаанаараа ажилд хэзээд тус болдог юм.

	Сема Альтшулерийн гайхамшигт санаа Драченовын сэтгэлийг гижигдэж, тэр хоёр Амар мөрөн тийш гарч, машинаа байн байн зогсоож буугаад, Сема нь тогтож ядан их их дохин зангаж, Драченов нь хөдөлгөөн багатай шиг дохин шивгэнэлдэв. Тэр хоёр мод бэлтгэлийн хэсэгт хүрч, дахин шивгэнэлдэж, дохин занган байснаа дараа нь жолоочдоо контор тийш хар хурдаар давхихыг тушааж, тэнд хүрсэн хойноо Драченов инженер, аж ахуйнхныг яаралтай цуглууллаа.

	Хоногийн дараа урьд үзэгдэж дуулдаагүй ажил эхэлж, мод бэлтгэлийн хэсгээс хотыг хүртэл найман километр гаруйн туушид ажилчин, улаан цэргүүд Амар мөрний мөсөнд нэг метр гүнзгий, бүтэн хагас метр өргөн суваг ухаж эхэллээ. Олон хүн сайн дураараа туслахаар ирж, Драченов өөрөө сувгийн дэргэдээс бараг холдохгүй сахиж, үе үе зээтүү шүүрэн авч, их их далайн, мөсийг өм өм цохиж, амьсгаа нь давхцан бүдүүн гэдэс нь оволзоод ирэхлээр сая больж, «сэтгэл байв ч, энэ гүзээ болохгүй юм» гэж харамсан өгүүлж, зээтүүгээ чулуудах боловч нэг үзүүрээс нөгөө үзүүр хүртэл, эцэхийг мэдэхгүй эргэж тойрно. Трактораар мод зөөж байгаа эргийн дэргэд, цоолгоны хажууд хүчит хөөрөг тавьжээ.

	Багаж зэвсэг сүүлчийн удаа хангинан, сувгийн гулдралыг ухаж дуусмагц Драченов мод бэлтгэх хэсэг тийш машинаар давхилаа. Сувгийн дагуу тужид нь хүмүүс урт иштэй дэгээ барьж бие биеэсээ хэдхэн алхмын зайтай эгнэн зогсов. Хөөрөг ажиллаж эхлэхэд бургилсан ус мөсөн ховилоор орж нунтаг мөсийг урсгаж, мөсөн сувгийн ханыг долоон, хойноос нь бургилсан усан дээгүүр гуалин дайвалзан урсав.

	— Яваарай! гэж Драченов паржигнан хашхираад, анхны гуалинг дэгээгээр түлхэн үдсэнд

	— Яваарай! гэж Сема Альтшулер бархираад, хоёр дахийг түлхлээ.

	Эргийг сувгаас тусгаарласан хэсэгт ажилчид гуалин өнхрүүлж, гуалин усанд унахдаа ажилчдыг хүйтэн усаар шүршиж, аян замд орохдоо умбаж, шумбан, эргэлдэж хөрвөн, мөсөн хананд бөөрөө шалбалж, сувгийн дундуур гайхах мэт дуртай дургүй урсана.

	Хүмүүс гуалинг түлхэж чиглүүлэн

	— Аль вэ, хөгжилтэйхэн яваарай! гэж хашхиралдана.

	Ийнхүү мөсөн сувгаар мод урсгах ер бишийн ажил эхэлжээ.

	Тэр хэдэн хоног хот даяар мөсөн сувгийн тухай шагшин шуугьж, сонинд бичиж, ажил дээрээ, гуанзанд, гэр орондоо амнаас салгахгүй ярилцаж, унтахдаа ч бодож унтах болжээ. Хүүхэд багачууд дандаа «мөсөн суваг» хийж тоглох болов. Хотынхон хөгшин хөвөөгүй бүгдээрээ мөрөн дээр очиж, тэр ер бишийн үзэгдлийг үзэж шагшин гайхав. Хөдөлмөрийн чадвартай хүн болгон суваг дээр наанадаж хэдэн цаг ажиллав. Багачууд дэгээ өгөхийг гуйн шалж, өгвөл үлэмжийн их хайр хишиг хүртсэн мэт баярлана. Бүсгүйчүүд суваг тийш явуулахыг шаардан Кругловтай хэл ам хийнэ.

	Андрей Круглов өөрөө ч хоногийн ихэнх хэсгийг суваг дээр өнгөрүүлнэ. Хүмүүсийг ажилд гаргаж, найман километрийн дагуу хүн хүчээр хангах нь бага хэрэг, үүнээс гадна бас тэдний төлөө анхаарал санаа тавьж, биеэ няцартал ажиллуулахгүй, даарч салхинд цохиулахгүй байлгах хэрэгтэй. Ажил тийм амаргүй. Өдөр нь хүйтэн жихүүн ч гэсэн хаврын нар овоо илчтэй ээнэ. Харин орой тийшээ сүрхий хүйтэрч, өргөн цэлгэр Амар мөрний дээгүүр салхи дураараа зугаалж, дэгээ мөстөн гар хайрч, ус байн байн хөлдөж зуурах тул мөсийг хагалж байж гуалинг түлхэх хэрэгтэй болно. Зарим гуалин тээглэж хөндөлсөхөд алгуурлаж хэрхэвч болохгүй, араас нь дараа дараагаар түрж ирээд, дээр дээрээсээ овоорно. Тэгэхэд нь яах вэ? Хүний аазгай нь хөдөлж, гуалинг усанд живүүлэх гэж дээр нь үсэрч гараад, өөрөө халтирч мөс шиг хүйтэн усанд унахад хүрнэ. Бас сувгийн зарим газар мөсийг мөрний усанд хүртэл цөм цохисон болохоор мөсөн доогуур орчихвол живж үхэхэд ч холгүй. Ер нь норсон хүн салхинд цохиулбал үхэхэд ядах юм байхгүй.

	Андрей Кругловыг комиссартай хамт суваг эргэхээр ээлжит эргүүлд гараад явж байхад жавартай хүйтэн шөнө байлаа. Хүмүүс биеэ дулаацуулахын тулд хэрэгтэй ч, хэрэггүй ч дэгээгээ хүчлэн хөдөлгөнө.

	Андрей Катя Ставроватай мөргөлдөөд

	— Чи энд юу хийж яваа вэ? гэсэнд

	— Хүний хийдгийг хийж байна гэж Катя тас түс хариулаад тээглэсэн гуалинг хөдөлгөх гэж дэгээгээрээ түлхэв.

	— Та нарт хэлсээр байхад... гэсэнд

	— Нүдээ арчаад хар. Ямар би ганцаараа энд ирсэн юм уу? гэлээ.

	Андрей сайн ажиглаад, Клава, Лилька, Соня бусад олон хүүхэн ирснийг харлаа.

	— Андрей минь, битгий уурлаарай. Чи тэртэй тэргүй биднийг яаж ч чадахгүй! гэж Клава хашхирчээ.

	Комиссар инээд алдаж

	— Эмэгтэйчүүдийг захирахад байлдагчдыг захирахаас хэцүү байдаг юм аа, хө. Бид ч гэсэн заримдаа байлдагчдыг хөөж дийлэхгүй байна. Зөвшөөрөл өгөөч, зөвшөөрөл өгөөч гэж шалаад салахгүй юм. Одоо яая гэх вэ? гэжээ.

	Тэр хоёр байлдагчид ажиллаж байгаа сувгийн хэсэгт хүрлээ. Шөнийн харанхуйд царай зүс нь эс ялгаравч хэчнээн авхаалжтай гар нийлэн ажиллаж байгаа нь андашгүй мэдэгдэв.

	— Осгочихгүй биз, нөхөд өө? гэсэнд

	— Бид дадсан улс аа, нөхөр комиссар аа. Аяллын үед үүнээс ч хүйтэн байсан! гэж хариулав. 

	Үүлэн чөлөөгөөр хуучин сар ёлтойн цухуйж, ногоовтор гэрэлд нь байлдагчдын хөвчирсөн биес, дэргэдүүр нь мөлхөж яваа дайвалзсан бараан гуалин харагдлаа. Гуалин нь гуалин биш, ав хоморгод орж шархадсан гахай хоншоортой аймаар амьтан яваа юм шиг, тэгээд хүмүүс тэр амьтны хавирга бөөрийг дэгээгээр хатгаж байгаа биш, хурц гилбэрээр хатгаж байгаа юм шиг, тэр мөлхөж яваа аймшигт амьтан уурссандаа шүдээ хавиран архирч, өвдсөндөө үсэрч цовхрон, шалавхан зайлж байх шиг санагдана. Сар далд ороход хүмүүсийн дүрс үлгэрийн юм шиг улам бүдэг бадаг болж, амьгүй модны архирах, мөсний чийхрах нь улам жигтэй хачин сонстоно.

	— Нөхөр комиссарт илтгэж болох уу? гэхэд нь

	— За гэсэнд

	— Тэнд хоёр ээлж дараалан сайн дураараа ажиллаж байгаа нэг байлдагч байна. Орой сувагт унаж норсон мөртөө явж өгөхгүй юм. Тэр хүн хэрээ мэдэхээ больсон болохоор сэтгэл зовоод байна, нөхөр комиссар аа гэхэд

	— Нааш нь дууд! гэсэнд

	— Хүүе Сережа, Сергей! гэж дуудав.

	Круглов тэр ирсэн байлдагчийг анхааралтай ажиглавал халуурсандаа хамаг бие нь дагжин чичрээд байгаа бололтой, цэргийн хүн шиг зохих ёсоор цэх зогсож огт чадсангүй.

	— Яагаад эмнэлэгт очоогүй вэ? гэсэнд,

	— Уучилна уу, нөхөр комиссар аа. Ээлж дуустал ажиллаж болох уу? гэхэд нь

	— Та хаашаа хүн бэ? Өвдөх сайхан санагдаа юу? гэж комиссар өгүүлээд, мөстсөн нойтон хувцсанд нь хүрч үзэнгүүт, — Та дагжиж чичрээд байна шүү! Овог тань хэн бэ? гэлээ.

	Байлдагч дуугарсангүй, комиссартай хамт яваа хүнийг жишүүдэн харж байснаа итгэл муутайхан дуугаар 

	— Би Голицын байна аа, нөхөр комиссар аа... Энд байж болох уу? гэлээ.

	Круглов тэр байлдагчийн дууг таньсандаа ч биш, хоолой нь ганц халуурсандаа чичрээгүйг ажаад сэртхийв. Үнэхээр энэ байлдагч өөрт нь ямар нэг хамаатай хүн байж таарлаа. Чухам ямар хамаатайг санах хэрэгтэй юм...

	— Үлдэж болохгүй, үлдэхийг зөвшөөрөх ч үгүй. Голицын чи бүү тэнэглэ гэж комиссар нь зөөлхөн өгүүллээ.

	Үүлний цаанаас сар бултайснаа дахиад далд оров. Байлдагчийг цайвар туяа гэрэлтүүлэхэд танил царай, хөнхийсөн нүдийг нь хармагцаа аль хэдийн Амар мөрний хөвөөн дээр, галт онгоц явах гэж байхад очсоноо, бас энэ байлдагч саяхан дайралдаад гудамжны гол дунд өөдөөс нь ширтэн, айсан байдалтай (тэр үед бишүүрхсэн юм шиг Андрейд санагджээ) инээмсэглэн зогсож байсныг нэгэн зэрэг саналаа. 

	Тэгээд гараа сунгаж

	— Сайн байна уу, Голицын оо. Эргэж ирсэнд чинь баярлаж байна. Явахгүй гэж зөрж зүтгээд яах вэ. Чиний амь бие дахиад хэрэг болно. Зүйтэй юу? гэж хэлэв.

	Сергейн нүднээс гэнэт нулимс бөмбөрөн унаж, хацар дээр нь тогтов.

	— Шалавхан яв! гэж комиссар хэллээ.

	Сергей дэгээгээ тавиад, торж бүдчин, хот тийш салгалав.

	— Танд би энэ хүний тухай ярих ёстой юм байна. Харин одоо машин дуудах хэрэгтэй. Энэ байлдагчийн бие их муу байна шүү гэж Андрейд комиссар өгүүлэв.

	Жижүүрийн машин ирэхэд Сергей Голицыны ухаан нь орон гаран байв. Круглов элбэлцэж, түүнийг машинд оруулж хэвтүүлэхэд Сергей ухаан орж, Кругловын гараас шүүрч аваад

	— Андрюша... би... гэж бөвтнөхөд нь

	— Харж байна. Хэвт. Би чамайг эргэж очно гэлээ.

	Сергейг больницод аваачив.

	 

	 

	Тоня Васяева больницын хашаанд гэр бүлтэйгээ нэгэн жижиг байшинд сууна. Ажил хэчнээн их ч гэсэн хүүхдүүд нь дэргэд болохоор сэтгэл амар байв. Тоня багыгаа хөхнөөс нь хараахан гаргаагүй, харин том нь чийрэг бөгөөд нүд салгахгүй харж байвал зохих дүрсгүй жаал болжээ.

	Жижиг байшин нь дулаан болоод чимээ бага. Тоня нойрондоо хүүхдийнхээ амьсгалахыг ч чагнаж дассан эх хүний сэргэг нойроор унтана. Хүүхэд нь хөхөө хөхөх цаг болсныг мэдэж, нойрон дундаа тонгочиж янцаглахад нь Тоня унтраалга тэмтэрч, өрөөсөн нүдээ нээж харвал хөхүүлэх цаг болсон байжээ.

	Сема сувгаас саяхан эргэж ирсэн хэр нь бас л эх хүнээс дутуугүй сэргэг унтах бөгөөд яаж алжаан ядравч хүүхдээ үл мартах ажээ. Тоняг дөнгөж хөдөлмөгц Сема сэрж, орноосоо босон харайгаад

	— Би аваад өгье гэлээ.

	Сема охиноо манцуйнаас нь эвтэйхэн чадамгай гарган авч, Тоняд өгөв. Охин нь шов шовхийтэл тамшаалган уйлагнав. Тоня охиноо тэвэрч, мээмээ арчих зуур

	— Одоохон, Света минь, одоохон гэж үглэв. Тоня өөрөө бас нойрмоглох боловч хүүхдээ хөхүүлэхийн барагдашгүй сайхан цэнгэлийн бахдал биеийг нь эзэмджээ.

	Светланаг амаа ангайж бүүр чанга уйлагнахад Тоня хөхөө өглөө. Бяцхан охин мээмэнд нь гараа тулгаад ховдоглон гонгинож амаа ангалзуулан хөхөө эрж байснаа олоод, баясгалантай үмхэн авч дуугүй боллоо. Эцэг эх хоёр нь охиныхоо зав чөлөөгүй түргэн үлгэхийг сонсон инээмсэглэцгээв.

	Цонхны цаана эмнэлгийн машины түгшүүрт дохио хангинахад Тоня сортосхийж

	— Сувгаас ирж байгаа байх гэсэнд

	— Үзээд ирэх үү? гэхэд нь

	— Хэрэггүй, би өөрөө очъё. Тэртэй тэргүй зааж хэлж өгөх хэрэг болно. Сема чи унтаж бай гэлээ.

	Светлана улам алгуурхан хөхөж, үе үе бүүр унтмаар болж байснаа гэнэт цадахыг мэдэхгүй бяцхан зулзага мэт мээмээ дахин үмхэнэ.

	Тоня гаднаас дуулдах чимээг чагнавал хаалга хяхтнаж, хүн ярилцаж, машин явах нь сонстов. Тоня унтсан охиноо шалавхан тавьж, хувцсаа өмсөж, халаадаа нөмрөөд, хашаан дотуур больниц тийш гүйлээ.

	Жижүүрийн сувилагч нь Тоняд ямар хүн авчирсан, юу хийснээ явуут ярив. Эмчийг одоо дуудах уу, өглөө болтол хүлээх үү, сувилагч өөрөө шийдэж чадахгүй байжээ.

	— Халуун нь хэд байна? гэж Тоняг асуухад

	— Гучин найм, аравны ес. Их чичирч байна гэхэд нь

	— Би үзье гэлээ.

	Тоня өвчтөний дээрээс тонгойсноо агшин зуур огцомхон гэдийв. Тоня огт авиа гарсангүй, гагцхүү царай нь хувхай цагаан болж, хуруу нь татвалзан зангирлаа.

	Өвчтөний нүд аниастай, омголтсон уруул нь хөдөлж, доод зовхи нь хөнхийжээ. Түүний үсийг хуссан байх бөгөөд үл таних нүцгэн толгой нь андахгүй сайн таних сэтгэлд хоногшсон цэвэрхэн том царайтай нь үл авцалдана.

	— Эмчийг дуудах уу, яах вэ? гэж сувилагч асуув. 

	Тоня хүн дуугарахад эргэж харлаа. Юу гэнэ вэ? Юун эмч вэ? Сувилагч юу хэлэв?.. Эмч ямар хамаатай бил ээ?.. Тоня хариу хэлэлгүй, өмнөө хэвтэж байгаа хүнийг ширтэн гөлийв.

	Өвчтөн хөдөлж, сормуус нь чичирлээ.

	Тоня огцомхон эргэж, аль ч учраа ойлгохгүй айж сандарсан нүдээр сувилагчийг ширтэв.

	— Таныг унтаж байхад босгож орхисон... гэж сувилагч хэллээ.

	Юуны унтах вэ? Тоня унтсан бил үү? Хэдийд тэр вэ?.. Светлана мээмээ хөхөж, ховдоглон тамшаалгаж байсан... Нээрээ тийм сэн бил үү? Саяхан уу?.. Тэгвэл яасан аймаар зүүд вэ! Хүний ярих нь мартагнаж байтал хар дарж зүүдлээд, дуу алдан сэрэхэд хүйтэн хөлс чийхарч, хамаг тэнхээ алдарсан байдаг гэнэ лээ. Тоня хараагүй мөртөө өвчтөн нүдээ нээж, өөрийг нь ширтэж байгааг мэдэв. Аль болох хурдан зугтаад явчихмаар, зугтаад л явчихмаар санагдлаа.

	— Эмчийг даруй дууд. Бас бэгнүүр бэлтгэ гэж Тоня тодхон хэллээ.

	Сувилагч гарав. Хаалга хаагдмагц Тоня энэ хүнтэй хоёулхнаа үлдсэнийг хөвчин биеэрээ мэдлээ. Одоо зугтана гэхэд нэгэнт хожигдож, зугтаад ч нэмэргүй, аргагүй болжээ.

	— Гараа... өгнө үү гэж Сергей аяархан гуйв.

	Тоня арчаагаа алдаж гүйцсэнээ нуухын тулд л биеэ эзэмдлээ.

	— Гар аа... гэж Сергей дахин хэлээд гараа сунгав. Тоня хөмсөг зангидан судсыг нь барьж үзвэл судас нь жигд биш, түргэн чанга лугшиж байв.

	— Амьсгаа авахад өвдөж байна уу? гэж Тоня дадсан зангаар тайван асуусанд

	— Тоня... гэхэд нь

	— Тайван хэвт, Сергей. Одоо эмч ирнэ гэж Тоня хэлээд, гараа татан авч, хаалга руу ухасхийтэл

	— Битгий яваач гэж шивгэнэн гуйхад нь зогсов.

	Тоняг алгуурхан эргэж ирэхэд Сергей өрөвдмөөр царайчлан харав. Тэр хоёрын хэн нь илүү сул, хэн нь илүү өрөвдмөөр байна вэ?

	— Тоня! Надад юу ч хэрэггүй... Намайг уучил... гэж мөн түрүүчийнх шигээ шивгэнэх нь дуулдлаа...

	Зүрх нь яасан шаналгаатай энэлж... амьсгаа авахад яасан хэцүү байна вэ!

	— Тэр тухай ярих хэрэг байхгүй. Хэрэг алга гэж. Тоня тодхон өгүүлсэнд

	— Уучил! гэхэд нь

	— Уучилъя. За... би явлаа гээд тасгаас гүйн гарч, хаалганы цаана зогсов.

	Өөдөөс нь эмч гарч ирээд

	— Антонина Авдеевна, та яав? гэхэд нь

	— Зү-гээр... гээд уруул нь татвалзлаа. 

	Тоня эмчийг өнгөрүүлээд, гудамд үлдэв. Семен Никитичийн юм асууж, амьсгаа ав, битгий амьсгал, гүнзгий ав гэж хэлж байхыг Тоня сонсов... Эмч сувилагчид заавар өглөө.

	Эмчийг гарч ирэхэд Тоня дэргэд нь тулж очоод

	— Амийг нь авраач гэсэнд

	— Энэ хүний амь насанд ямар ч аюул байхгүй. Тоня та яав? Юунд тэгж бодов?.. гэхэд нь

	— Өө, надад огт хамаагүй! гэж Тоня хэлээд явлаа.

	Гэртээ ороод өлмийгөөрөө гэтэн хүүхдийнхээ орны дэргэд очвол Володя гараа тохойгоор нь нугалсхийн инээд хүрмээр алдалж, гэдрэгээ хараад хэвтжээ. Хөөрхөн нойтон ам нь жаахан ангайж, энэ эрүүл цэвэрхэн бяцхан амьтны хамаг төрх нь санаа амарлингуй жаргалант байдлыг илтгэнэ. Тоняг хараад зогсож байтал нэг газар хаалга дуугарахад нь бушуухан тонгойж, бяцхан хөвгүүнээ хөнжлөөр хучаад биеэрээ халхлав. Тонягийн зүрх хажуугийн хүнд дуулдах болов уу гэмээр оволзон булгилав.

	— Хүү унтаж байхдаа их хөөрхөн юм, тийм ээ, Тоня? гэж хүн дуугарахад Тоня цочиж, орны дэргэдээс ухасхийн зайлав. Сема юм ярьж, өөрт нь Володягийн тухай хэлж байгааг Тоня арай чүү ойлгов. Тоня орондоо орж, даарсан хөлөө атийж хэвтэхдээ л Сёмагийн юу хэлснийг сая ойлгож, унталгүй Тоняг хүлээж байхдаа унтаж байгаа хөвгүүнийг өхөөрдөн харж байсныг нь энэ хүүд хайртайг нь сая ойлгов... Сема юу?!

	— Чи юунд сэтгэл догдлоо вэ, Тоня? гэхэд нь

	— Би юу? Үгүй, үгүй, хаанаас... гэвэл

	— Чи нойр муутай болж... Ядраа юу даа? гэхэд нь

	— Юу?.. Тийм, тийм, жаахан ядарчээ гэв. 

	Тоня биеэ албадаж байж сая ойлгож, хариу хэлж байлаа.

	— Зүгээр ээ. Тоня минь. Удахгүй Светаг хөхнөөс нь гаргахаар амар болно гэж Сема өгүүлэв.

	Светлана гэнэт тийчгэнэн шилгээж уйлагнав. Тоня огт анзаарахгүй хэвтэж байснаа хүүхэд уйлж байгааг сая л мэдэв. Энэ хэн бэ?.. Өө тийм л дээ, Светлана! Бидний охин... 

	Тоня чи хэвтэж бай. Би өөрөө хуурайлчихъя гэж Сема өгүүлэв.

	Тоня Семагийн сурамгай хөдөлгөөнийг ажиглаж байснаа унтаж байгаа хүн болж нүдээ анилаа.

	Сема ойртож, хажууд ирээд харж байгааг нь Тоня мэдэрлээ. Сема амьсгаагаа дарж, доош тонгойн, Тонягийн санчгийг аяархан үнсээд холдоход баярлан талархаж, энхрийлэн хайрлах сэтгэл Тоняг эзэмдлээ. Юутай сайхан, юутай тайван бэ!

	Сэтгэл тайван байна уу? Үгүй!.. Элдвийн бодол ирвэлзэж, сэтгэл үймүүлнэ. Эргээд иржээ. Тэр хүн эргэж ирээд, энд хажууд байж байна, «Уучил...» гэсэн. Үсээ хусуулсан толгой нь, андахгүй мэдэх болсон царай нь... Амар заяа алга. Хажууд нь ядрахыг яана... Ай ядрах ч яамай!.. Эргээд ир ээ юу? Тэгсэн ч яадаг юм бэ! Унтах л юм сан, юу ч бодохгүй л унтаад өгөх юм сан гэх мэтээр бодов.

	Шинэ хотын гурав дахь хавар нь хавар хавраас онцгой цэцэг ногоо дэлгэрсэн хөгжилтэй сайхан хавар болж, хот даяар зулзаган мод тарьж, цэцгийн мандал хийж, зүлэг суулгалаа. Савлуур дүүжин, дагшаа хөгжмийн тайз, зоогийн газартай хотын цэцэрлэг нээгдэж, шүхэрт саравчны дор ширээ тавьж, оройдоо өнгө өнгийн дэнлүүгээр гэрэлтүүлэх болжээ.

	— Сема чи больницод юу гэж мөрөөдөж байснаа санаж байна уу? гэж Федя Чумаковыг асуухад

	— Ай даа! Үүнээс мундаг юм болно оо, найз аа! Энэ дөнгөж эхлэлт нь гэжээ.

	Шинэ хотод олон хүүхэдтэй нь хавар л мэдэгдэв. Энд төрсөн юм уу, өөр газраас ирсэн том жижиг хүүхэд хашхиралдаж шуугилдан гудамжаар дүүрч, цонх болгоноос хүүхдийн сэргэлэн царай цухуйна.

	— Хүн ам маань өсөж байна шүү! Шинэ хотын төлөө хичээцгээж байна гэж Тэнгисийн Аянга - Таня өгүүлнэ.

	Таня хотын зөвлөлийн гишүүнээр сонгогдож, хот тохижуулах ажил эрхлэх болжээ. Бүх хотын жаал хөвгүүд Таняг дуудахтай зэрэг гүйлдэн ирэх бөгөөд Таня тэднийг «манай багийнхан» хэмээн нэрлэж, таримал мод ургамал, цэцгийг харж хамгаалж байхыг тэдэнд даалгажээ. Баахан таргалсан ч гэсэн шалмаг түргэн хөдөлгөөнтэй Тэнгисийн Аянга гуанз, сууцны байшин, сургууль дэлгүүрээр өдөр бүр үзэгдэнэ. Бас инженер, ажилчдын эхнэрийг идэвхтнээ болгожээ. Тэнгисийн Аянга эрчим чадал төгс, орилоо, хөгжилтэй бөгөөд тогтуухан цэнхэр нүд, шаардангуй хангинасан хоолой нь дуулгаваргүй хүн болгоныг эрхэндээ оруулна. Хүнд сурталтнууд Танягаас айж ухаан алдана. Нөхөр нь гайхах, баярлах зэрэгцэнэ. Ирэхийн өмнө нэг янзын Таня байгаад ирсэн хойноо огт оөр Таня болжээ. Үглэж, яншиж, зөрж хэдэрлэж, уйлж унждаг нь хаачив? Таня нөхөртэйгөө арван жил ханилах энэ завсар энд ирснээс хойш л сайн таарч тохирох болов. Таня нөхрөө өөрийн ажилд татан оролцуулж, ажлыг нь хайр найргүй шүүмжилж хэрвээ цех нь төлөвлөгөөгөө биелүүлэхгүй бол бөөн хэрүүл үүсгэж «Чи өөрөө ч шившгээ тарьж, миний нүүрийг ч халааж байна! Эр нөхөр маань сүүл барьж явахад би бусдыг яаж шаардах юм бэ?» гэж хашхичин загнана.

	Нөхөр нь учир шалтгаан хэлэх гэхэд «Дуулах ч дургүй байна! Нэг нь буруутай биз дээ? Чи тэр буруутай хүнийг олоод нүцгэлж орхи! Чи учир шалтаг тоочиж миний амыг таглах юмгүй, би өөрөө учрыг нь олно» гэх бөлгөө.

	Таня ажил явдлын далимд, нэг мэдэх нь ээ гурав дахь хүүхдээ төрүүлэв.

	Эмэгтэйчүүд түүнийг өрөвдөж, хэцүү байгаа байх гэхэд өөдөөс нь

	— Юу нь хэцүү байдаг юм бэ? Та нар юуг нь төвөг чирэгдэлтэй гээд байгаа юм бэ, бүү мэд. Анхных л хэцүү, дараа нь нэг нэгэндээ хань болоод амархан. Өсөж л байг! Амьдрал аргагүй сонин сайхан байна. Эдний амьдрал улам л сонин сайхан болох биз гэж хөгжилтэй хариулна.

	Гэхдээ эх хүний бэрхшээл зовлонг Таня бас сайн мэддэг болохоор өөрөө санаачлан ясли, цэцэрлэгтэй хүүхдийн комбинат байгуулжээ. Комсомолын гишүүн Клава Мельниковаг үйлдвэрлэлийн ажлаас чөлөөлж, Москва хотоос сургуулийн өмнөх насны хүүхэд хүмүүжүүлэх ажилтны түр сургуульд явуулав. Улаан цэргийнхэн туслахаар ирж, хүүхдийн комбинатын барилгыг хоёрхон сарын дотор гавшгайлан барилаа.

	Клаваг Москвагаас ирэх үед барилгыг засаж янзлах ажил нэгэнт дуусаж, Клава ирсэн өдрөөс эхлэн өдий төдий ажилд ханцуй шамлан орлоо. Мужаан нар Клавагийн захиалгаар жижиг ширээ, сандал, тавиур, тоглоомын шоо хийж, хүүхнүүд Тэнгисийн Аянгын удирдлагаар цонхны хөшиг, орны даавуу, дэрний уут, хүүхдийн бошинз, хулдаасан элгэвч оёж, Клава өөрөө элдэв юм хөөцөлдөн хүүхдийн комбинатаас оёдлын үйлдвэрт, оёдлын үйлдвэрээс мужааны газар, цэцэг тарих дулаан байранд, тэндээсээ аж ахуйн эрхлэгч дээр, ногооны газарт, барилгын дарга дээр, механик цехэд очиж, айлуудаар явж, саван, сав суулга, сойз, хувин, усны дамжуулах цорго, углуурга хөөцөлдөж, цэцэг, идэшний ногооны тухай ярилцаж, комбинатдаа хүмүүжих хүүхдийн нэрсийн жагсаалтыг тодруулав.

	Тэнгисийн Аянга шүүрс алдан

	— Ээ хөөрхий, энэ бүсгүй сүйдэж байна даа. Өөрөө үр хүүхэдтэй болдог болоосой гэж үглэнэ.

	Клава өсөж чийрэгжин, их хөөрхөн хүүхэн болжээ. Урьдынхтайгаа адил ичимхий, эелдэг хэвээр боловч энхрий зөөлөн мөртөө зоримог зан нь төлөвшиж, ажилдаа их улаймсуу няхуур болжээ.

	Барилгын даргын албан тасалгаанд зоригтой явж ороод

	— Нөхөр Драченов аа, би тантай ярихаар ирлээ. Ямар ч гэсэн ханган нийлүүлэх хэлтсийг та өөрөө шахаж шаардаж өгнө үү гэж өгүүлэхэд нь

	— Танд юу хэрэгтэй юм бэ? гэхэд

	— Надад хүүхдийн нэг зуун хөтөвч хэрэгтэй байна гэж Клава зовнингуй инээмсэглэн, шийдэмгүй өгүүлсэнд

	— Зуун хөтөвч ий? гэхэд

	— Тийм ээ, зуу. Хүүхэд бүрд нэг байх ёстой. Үлгэр жишээ газар бүр тийм байдаг. Хангамжийн хэлтсийнхэн хөтөвч хөөцөлдөх зав алга гэцгээж байна. Хөтөвч байхгүй бол хүүхдийн комбинатыг би яасан ч нээхгүй гэжээ.

	Бас нэг удаа шагнал олгохыг шаардаж

	— Нээлтдээ бид гавшгай ажилласан байлдагчдыг урьсан. Таныг шагнал өгөхгүй бол би тэдний царайг харахаасаа ичиж байна! Төлөвлөгөө ёсоор би үг хэлэх ёстой юм. Шагнал өгөхгүй бол үг маань ч үг биш болно гэжээ.

	Клава Андрей Круглов дээр байсхийгээд очно. Динаг явснаас хойш тэр хоёр бие биеэсээ зайлсхийх болжээ. Андрей Клаваг энхрий сэтгэлээр талархан ажиглах боловч дэргэд нь очиж үл зүрхэлнэ. Клава өөрөө бол... Андрейг эхэлж ам нээгээсэй гэж хүсэхийн хажуугаар бас айна. Гэтэл тэр хоёр уулзалгүй нэлээд уджээ.

	Одоо элдэвт санаа зовж, ийм тийм юм хөөцөлдөн гүйсээр турж эцээд, амжилтдаа хөөрөн баярласан Клава Андрей дээр ичиж зовохгүй ирээд

	— Андрюша! Надад аж ахуйн эрхлэгч хийх комсомолын гишүүн сайн бүсгүй нэн даруй хэрэгтэй байна. Хэнийг авах вэ, бодооч. Аж ахуйч болоод бас хүүхдэд хайртай хүн хэрэгтэй гэх буюу

	— Андрюша! Би төлөвлөгөөндөө: «Бид хотоо ингэж байгуулсан» гэсэн хуучин комсомолчдын яриаг оруулсан. Чи хамгийн түрүүнд яриа хийнэ гэж хэлнэ.

	Бас заримдаа

	— Андрюша! Механик цехэд очооч. Тэднийх надад цоож хийж өгөхгүй хоёр долоо хонож байна. Надад арга алга, цагаан хэрэглэлийг минь хулгай авчихна гэж шаардана.

	Клавагийн элдэвт санаа зовсон цагаан царайг Андрей энхрийлэн ажиглахад Клавагийн царай улайж, нүд нь улам тунгалаг сайхан болж

	— За Андрюша, өнөөдөр тийшээ очоорой гэж дахин өгүүлэхэд нь

	— Тэгэлгүй яах вэ, Клава. Өнөөдөр бүгдийг бүтээе гэнэ.

	Клава хамаг ажил нь урагштай байгаад баярлан хөл нь хөнгөрч, гүйн одно. Круглов гуниглан бодлогоширч хоцорно. Энэ бүсгүй өөрт нь сэтгэлтэй. Андрейд юу саад болоод байна вэ? Яагаад хэлж зүрхлэхгүй, айж ширвэгдээд байна вэ?.. Цаг өнгөрсөөр л байна. Клава одоо сэтгэлтэй хэвээрээ болов уу? Үүнийг Андрей баттай мэдэхгүй. Ямар ч атугай өөр хүнд сэтгэлтэй болоогүй байгаа. Бас Клава Андрейтай харилцахдаа нэг л арга ядсан зөөлөн өнгөтэй харилцаж, нэг л биеэ бариад байх шиг санагдана.

	Андрей түүний бүх шаардлагыг биелүүлж, хүүхдийн комбинатаар хэрэгтэй хэрэггүй олон орох болжээ.

	Ийнхүү цог золбоо, найдлага төгөлдөр хаврын нэгэн сар өнгөрөв. Клаватай ажил хэргээр тийнхүү уулзахад дотроо энхрийлэн санах боловч хайр дурлалд сэтгэл догдлохгүй, гагцхүү талбиун сайхан баяр баясгалан төрнө. Андрей ажил их хийж, сэтгэл санаа тэнүүн явна. Хааяа л шөнөдөө хар дарж зүүдэлнэ. Сэрсэн хойноо юу зүүдэлснээ санахгүй атал өдөржин сэтгэл нь хий түгшээд өнжинө... «Юу вэ? Яагаад энэ вэ? Би юунд ингэж зовно вэ?» гэж өөрөөс асуух боловч учрыг үл олно.

	Андрей энэ жил анх удаа амралтын чөлөө авч, Ростов орохоор бэлтгэж, Клаватай яаж харилцах учраа олоогүй хэвээр байлаа. Өдөр болгон өнөөдөр л учраа ярилцъя гэж бодох боловч өдрөөс өдөрт хойш тавьсаар байв. Клаваг ажил ихтэй байхлаар тэгсэн юм уу даа.

	Андрейг явахын урьд өдөр хүүхдийн комбинатын нээлтийн баяр болов. Андрей хамгийн түрүүнд шахам очиж, Клавагийн урьд огт үзээгүй шинэ дүр төрхийг харж гайхав. Клава Москвагаас авчирсан цайвар плать өмсөөд, дотроос нь баяр баясгалан туяаран байх шиг санагдлаа. Өөрийгөө тойрон бужигнасан хэдэн арван хүүхдийг эвтэйхэн захиран удирдаж байгаа Клава залуу насны жавхлангийн бэлгэ тэмдэг шиг үзэгдэнэ. Клава дандаа зүрх алдаж, битүүхэн гунигласан байдалтай байдаг (Андрей өөрөө тийм байхын шалтгаан нь болсноо мэддэггүй байж) нь алга болж, Андрейг баярын царайгаар угтав. Андрейн бахдан харж байгааг Клава мэдэж, сайхан харагдахыг ч хүсжээ. Андрей сандрав. Клавад сэтгэл татагдаж, хий хөөрөн, хүүхэдтэй харилцаж огт чаддаггүйгээ харуулж, үг хэлэхдээ будилдаггүйгээ будилжээ. Үг хэлж дуусаад Клаватай харц тулгарлаа. «Би чамд хайртай!» гэж нүдээрээ хэлэхэд нь «Би их баяртай байна» гэж мөн нүдээрээ хариуллаа. Тэр хоёр дорхноо өөр өөр тийш харж, Клава нээлтийн баяр ёслолыг удирдах үүрэгт ажилдаа эргэж оров.

	Зочид цэцэрлэгт талбайн захаар тойрч суугаад, хүүхдүүдийн тоглохыг харж байв. Тэнд барилгын удирдагчид, хүүхдийн эцэг эх, хүүхдийн комбинатыг барьсан гавшгай байлдагчид цугларчээ. Хотын анхны хүүхдийн эцэг эх бахдан баярласандаа царай нь туяарна. Тэр бол Тоня, Сема хоёр хоёр хүүхэдтэйгээ, Лиденька Епифанов хоёр, Исаковынхан, Мооми Кильту хоёр байлаа. Цог золбоотой хар нүдэн нанай бүсгүй олны анхаарлыг онцгой татна. Сүүлд насанд хүрэгчдийн баяр дээр үг хэлсэн хүн болгон Моомийг комсомолчдын тайгад авчирсан шинэ амьдралын бэлгэ тэмдэг гэж нэрлэж билээ.

	Андрей хүүхдүүдийн тоглох, томчуудын үг хэлэхийг олигтой ажиж мэдэх сөгөөгүй, хамаг анхаарал нь Клавад ханджээ. Нэг мэдэх нь ээ Клавагийн дэргэд очоод байтал

	— Энэ хоёр хамт байж байх нь ямар сайхан юм бэ! Хорвоод олдомгүй ховорхон хос юм даа! гэж Тэнгисийн Аянгын сайшаан өгүүлэхийг сонсоод, баярлан царай нь улайв.

	Андрейн толгойд нэгэн бүдэг бадаг юм санагдахад шалавхан өөр юм бодож самууруулав. Клава ч саяын хэлснийг дуулж, Андрей өөд халти харчхаад, байшинд гүйж орлоо. Орчны юм бүхэн гэнэт бүдгэрэх мэт болов. Андрей цэцэрлэгт Клавагийн эргэж ирэхийг хүлээлээ. Драченов эзэн хүний ёсоор зочдыг цэцэрлэг дэх урт ширээний ард суулгав. Клава хаалгаар нэг шагайснаа дахин алга боллоо. Одоо хүүхдүүдийг унтуулахаар хэвтүүлж байгааг Андрей мэдэх боловч Клава дэндүү удаан алга болох шиг санагджээ. «Чи гэрлийн туяа шиг байна» гэж Андрей бодоод, хаалганаас нүд салгалгүй ширтэв. Тэгтэл Клава гарч ирлээ. Цайвар плать нь зэрвэсхийн үзэгдэв. Харин Клава яаж орхих нь энэ вэ? Их айж тэвдсэн байх бөгөөд албан хүчээр инээмсэглэх нь амьд цэцгийн жам ёсны эгэл жирийн сайхныг хиймэл цэцэг гутаах мэт царайг нь гутаажээ.

	— Мельникова! Клава! Үг хэлээрэй! гэж хашхиралдав.

	Клава үг хэлэх хэрэгтэйгээ мэдэж, хэлэх үгээ хэллээ. Өөр болсныг нь бусад хүн ажиглаагүй байж болох юм. Клавагийн дуу үнэн голоосоо дотно сайхан хангинаж, жаахан түгдрэв. Сэтгэл хөдөлсөн нь тэр. Үгийнхээ төгсгөлд Драченовын өгсөн нэрсийн жагсаалтыг аваад, сэтгэл нь улам их догдоллоо.

	— Бид Улаан Армидаа, манай шилдэг сайн барилгачдад онцгой талархаж байна. (Клава яаж орхих нь энэ вэ? Яагаад царай нь хувирч барайв?) Нөхөр Цибасов, Вардин, Ли Хо, Семенюк, Голицын нар... гавшгай сайн ажилласныг тэмдэглэх хэрэгтэй гэлээ.

	Клавагийн царай зэвхий дааж, нэрсийн жагсаалтаас нүдээ өргөхгүй тонгойно. Клавагийн ичиж зовоход бусад хүн бас ичиж зовсныг хайрлаж үймэрсэн Андрей ажигласангүй.

	Драченовын хөгжилтэй баргил дуу олны сэтгэлийн түгшүүрийг жаал дарав. Драченов байлдагчдад шагнал гардуулж, хүн бүрд сайшаалын үг хэлж, инээмсэглэн дохив. Хамгийн сүүлд улаан цэрэг Голицыныг очиход олны сэтгэл дахин эвгүй боллоо. Голицынд алга ташицгаав. Голицын бэлгээ дуугүй авч, нөхдийнхөө араар, ширээний хамгийн үзүүрт очиж нуугдав. Сема Альтшулер бусадтай хамт алга ташиж, нүүр нь тасралтгүй татвалзана.

	— Бас өөр нэг жич шагнал бий! гэж Драченов хөгжилтэй паржигнаад ямар учиртай бэлэг болохыг ганцаараа мэдэх Клава тийш нүд ирмэж, — Бид хүүхдийн комбинатыг өнөөдөр нээхээр товлосон нь санамсаргүй хэрэг биш. Хоёр жилийн өмнө яг энэ өдөр Шинэ хотын анхны уугуул иргэн Володя буюу нарийн хэлбэл Владимир Семенович Васяев-Альтшулер төрсөн билээ. Бид энэ учралыг тэмдэглэж, Володяд, сайн аав ээж хоёрт нь бэлэг барья. Аваарай! гэжээ.

	Тоня Сема хоёрыг байрнаасаа хөдлөхгүй бодохоор Драченов өөрөө боодолтой юмаа сарвайсаар дэргэд нь очлоо. Олны сэтгэлийн түгшүүр туйлдаа хүрэв. Клава нүүрээ таглаж, бутны араар шурган, байшинд гүйж орлоо. Круглов уруулаа зуув. Тэгтэл Тоня босож, бэлгийг аваад, хангинасан тодхон дуугаар

	— Бид шагнал авах учиртай бол Шинэ хотод Володя, Светлана гэдэг хоёр бяцхан иргэнийг төрүүлж өгсний хувьд тийм юм биз ээ. Баярлалаа, нөхөд өө. Биднээс үлгэр жишээ аваарай! гэлээ.

	Тоняг инээд алдахад бусад нь бас инээд алдаж, дотор нь онгойж шүүрс алдлаа.

	Круглов Клаваг хүүхдийн комбинатын хамгийн хөгжилтэй сайхан өрөөнд байхад нь олов. Клава тоглоомын дунд зогсоод, гашуудан уйллаа.

	— Клава... Чи яав аа? Чи минь... юундаа ингэнэ вэ? гэсэнд Андрейн энхрий зөөлөн үгийг сонсоод, улам асгаруулан уйлж, Андрейг тэврэхэд нь булзсангүй, мөрөнд нь нойтон нүүрээ наагаад, цөхрөнгөө барсан дуугаар

	— Би гэж усан тэнэг амьтан! Усан тэнэг! Би өөрөө ийм юм бодож... өөрөө бэлтгэсэн юм... гэтэл ийм... ийм эвгүй юм боллоо... Түүнийг бас гавшгай ажилласан гэж огт мэдээгүй... одоо доромжилсон юм шиг... хөөдөж орхилоо... гэв.

	Андрей Клаваг чадах ядахаараа аргадаж тайтгаруулав.

	Цэцэрлэгээс хөгжилтэй ярилцах, инээлдэх сонстов.

	— Чи хэтрүүлж байна... Тоня их аятайхан эвийг нь олчихсон... Чиний буруу байхгүй... гэсэнд

	— Ай боль! Би л, ганц би л буруутайг мэдэж байна... Урьдаар лавлах ёстой байсан юм... гэтэл хорон муу санаагаар ингэсэн юм шиг болчихлоо... гэлээ.

	Андрей Клаваг аяархан татан тэвэрч, толийтол самнасан толгойг нь үнссэнд Клава шалавхан зайлж, нулимс мэлтгэнэсэн нүдээ өргөөд... 

	— Үгүй... Бүүр, бүүр хөөдөж орхилоо! гэжээ.

	Тэгээд тасалгаанаас гарав.

	Андрей ганцаар үлдэв. Эргэн тойрон эрээн мяраан тоглоом хүрээлжээ... Цээжин дээр нь бөөн хар юм дарах шиг боллоо... 

	«Бүүр хөөдөж орхилоо...» гэнэ. Үгүй, Андрей сая хэдхэн минутын дотор нарийн ээдрээтэй бэрх юмыг үзэж өнгөрүүлсэн тэр гурвын тухай бодсонгүй, өөрийгөө, Клаваг бодож, нэгэн хэврэг булбарай юмыг эвдэж хөөдөж орхих шиг санагджээ... 

	Клавагийн алхаа сонстоход горьдлого төрөв. Бүсгүйн жижигхэн хөлийн хөнгөн шингэн алхааг таньжээ. 

	— Андрюша! Тэнд цэцэрлэгт Голицын... тэнэж явна. Чи очиж түүнтэй яриач... гэлээ.

	Андрей санаа алдаад цэцэрлэгт очиход Голицын өөрөө дэргэд нь ирж

	— Тэр хүү хоёр настай юм байна. Чи мэднэ шүү дээ... Тэгэхлээр би өөдгүй дээрээ өөдгүй хэрэг хийсэн хүн юм аа даа? гэж хачин аяархан өгүүлэхэд нь

	— Чи тийм байсан. Одоо март. Мэдэв үү? Март. Чиний хийвэл зохих юм гэвэл энэ гэсэнд Голицыны сэтгэл хачин их хөдөлж

	— Үгүй, байз надад үүрэг байх ёстой... Би эцэг нь юм бол... яах ёстой... гэлээ.

	Хүүхэд шуугьж гүйлдэн Кругловын хариу хэлэхэд саад болов. Унтаж босоод царай нь ягаарч, ер бишийн баяр ёслолыг үзэж, хөөрсөн олон хүүхэд цэцэрлэгт гүйлдэн орж ирлээ. Хүүхдүүд талбайн дунд зогсоцгоож, аав ээжээ эрэн ийш тийш харж, олж харангуут баярлан дуу алдацгааж, барьсан тоглоомоороо даллан ухасхийлдлээ. Эхлээд ахлах бүлгийн хүүхэд гүйлдэн гарч, дараа нь бага хүүхдүүд гарч ирэв. Багачуулын дунд булцайсан чийрэг бяцхан хөлөө зоригтой жирэлзүүлэн Володя гүйж яваа харагдав. Володя бяцхан бамбарууш тэвэрч зогсоод, ийш тийш сүрхий хэвлүүхэн харлаа. Анхааралтай харц нь олноос зайдуу зогсож байгаа Круглов, Голицын хоёр дээр хурамхан зуур тогтоод, эрсэн хүн нь биш байсан бололтой, цаашаа харав. Володя эрхлэн уруулаа цорвойлгож, бяцхан хөлөө алцайж зогсоод, хамаг тэнхээгээрээ

	— Аав аа! гэж хашхирав.

	Тийнхүү дуудахад Сема ухасхийн ирж, хөвгүүнийг шүүрэн авч толгой дээрээ өргөхийг Сергей харжээ.

	— Анхны иргэнд Ура! гэж Драченовыг хашхирахад

	— Ура! Ура! Ура! гэлдэв.

	— Мэд ээ биз? гэж Кругловыг товчхон асуухад Голицын дуугүй толгой дохижээ.

	Улс цөм тарснаас хойш Андрей Клавагийн дэргэд очлоо. Клава туслагч нартайгаа хамт ширээн дээрх хоол ундны хогийг цэвэрлэж янзалж байснаа Андрейг хараад тавгаа буцаан тавьж, нэгийг асуух мэт өөдөөс нь харав.

	Тэр хоёр дуугарсангүй. Дуугүй байгаад байх нь эвгүй боллоо.

	— Чи ажлаа мөд дуусах уу? гэж Андрейг арайхийн асуухад

	— Мөд дуусахгүй гэхэд нь

	— За тэгвэл баяртай, Клава! гэсэнд

	— Баяртай, Андрюша! гэжээ.

	Клава түүнийг хашааны хаалга хүртэл гаргаж өгөв. Андрей шийдэж ядан, хаалгыг ганхуулсанд чийхран дуугарав. Одоо л... одоохон л хэлэх хэрэгтэй, эсвэл... 

	— Би маргааш явна шүү дээ гэсэнд

	— Гэсэн ч эргээд ирнэ биз? гэлээ.

	Яасан цөөн үг солив! Андрей ганцхан цагийн өмнө нүдээрээ энгийн тодорхой хэлснээ амаараа яагаад хэлж чаддаггүй байна вэ?.. Хөөдөж орхив уу? Тэр ч дэмий хэрэг! Тэр бол өөр явдал... 

	Андрей итгэл алджээ. Юунд вэ? Клавад хайр сэтгэлгүй юм уу? Аман дээр гарч ирснээ хэлэхэд нь нэг л юм саад болж, сэтгэл түгшээд байлаа.

	— За баяртай, Андрюша! гэхэд нь

	— Баяртай, Клава! гэлээ.

	Бүсгүй тэргүүнээ гудайлган алгуурхан гэдрэг буцаж, ширээний дэргэд очсон хойноо эргэн харж гараар даллав. Гэрлийн туяа нэг гялсхийгээд унтарлаа... Андрей хотоор хий сэлгүүцэж явахдаа «Чи эргэж ирнэ биз?» гэснийг нь саналаа. Юу хэлэх гэсэн юм бол? Үүнээс цааш үг байхгүй юм гэж үү?

	Тоня хүүгээ удтал ширтэн, зүрх нь бэмбэлзэнэ. Хүүг нь хүн болгон ээжтэйгээ адилхан гэдэг. Нээрээ ч нүүрний тэг, нүдний харц, хөөрүү зангаараа Тонятай адил. Тийм адил төсөөтэйн хажуугаар бусад хүний ажиглаагүйг Тоня өөрөө ажжээ. Сергейн нүцгэн толгойг харснаа санаж, хүү нь мөн л Сергейтэй адил бөөрөнхий гавалтай, гөжүүн маягийн хүзүүтэйг мэдлээ. Хүү нь уурлахаараа яг Сергейтэй адил уруулаа шазвалзуулж, Сергейтэй адилхан хамраа үрчийлгэдэг хачин зантай. Бас холбирхой авир нь Сергейг санагдуулах тул Тонягийн зэвүү нь хүрнэ.

	Тоня хүүдээ халуун хайртай болоод заримдаа түүнийхээ төлөө айна. Тоняд хүү нь хүн хүний хүүхдээс учиртай билээ. Энэ хүү бол амьтны хэл амнаас айлгүй явж, нэр төр, хайр дурлал, хүнлэг сайхан сэтгэлээ хадгалж хамгаалж чадсаны нь баталгаа. Гэтэл энэ хүү бас үзэж өнгөрүүлсэн халуун янаг сэтгэлийг нь санагдуулах бөгөөд он жил улирах тусам тэр нэгэн хүний дүр төрх улам тодрох нь лав тул бяцхан хүү минь ямар хүн болж байна вэ, ямар хүн болох бол? гэж дотор давчидна.

	Голицынтай уулзсан нь Тонягийн сэтгэлийг санаснаас илүү их хөдөлгөжээ. Анхны хормоос эхлээд нэгэнт өнгөрсөн сэтгэлийн зовлонг дахин эдэлж, дахин үзэлцэж тэмцэлдэх хэрэгтэй болох нь байна гэдгийг Тоня мэдэв. Зүрхний угт сүүмэлзэн байсан сэтгэл нь гал мэт дүрэлзэн бадрав. Гэхдээ янаг хайр бус, эсрэг этгээдээ сонирхож сонжсон сэтгэл байлаа. Тоня Сергейд хайргүй байж чадах юм аа гэхэд огт хайхрахгүй байж чадахгүй, тэгэхийг ч хүсэхгүй. Сергей яах санаатай юм бол? Өршөөж уучлахыг хүсэхээс өөр хүсэлгүй юм болов уу? Сергей хүүгээ тоохгүй, хүүгийнхээ тухай мэдэхгүй өнгөрөх болов уу гэж нэг найдах боловч тэгээд өнгөрөх юм бол Тоняд гутамшигтай, гомдолтой байх сан. Тоня хүчиндээ бат итгэдэг, юмыг зүгээр өнгөрүүлэх дургүй голч шулуун хүний зангаар нууц далд юм болгоныг ил гаргаж, ширүүн тэмцэлдэн, бүрмөсөн дийлж гарахыг хүснэ.

	Сергейтэй уулзсанаас хойш гурав дахь хоног дээр нэгэнт биеэ эзэмдэж тайвшраад, Семадаа

	― Голицын эргээд иржээ. Чамайг өөрөө ч мэдэж болох юм гэж үүнийг хэлж байгаа юм. Үүнийг надад учир холбогдолтой юм гэж битгий бодоорой гэж тайван өгүүлжээ.

	Тоня Сергей хоёр л нэгийгээ үзэлцэх хэрэг. Тоня Семагаа зовоохгүйг бодсон нь тэр.

	Сергейг эмнэлэгт хэвтэж байхад Тоня түүнийг бусад өвчтөнтэй ав адилхан анхаарч үздэг байлаа. Харин Сергейг комиссар нь эргэж ирэхэд Тоня тэр комиссарыг тасагтаа урьж аваачаад, Сергейн тухай мэддэг бүхнийг нь яриулж авчээ. Тоня юмны учир мэдэх болохоор Сергейд муу санасангүй. «Уг нь сайн залуу байгаа юм. Та түүнийг хүн шиг хүн болгож чадна» гэж Тоня өгүүлжээ.

	Сергейн хэвтсэн тасгийн цонх хүүхэд тоглодог хашаа тийш харжээ. Тоня заримдаа эм хүний зөөлөн сул сэтгэлд автаж хүүгээ шалавхан гэртээ авч орох боловч сул дорой байх нь угаас Тонягийн зан биш болохоор хүүгээ түдэлгүй дахин гаргаад, Сергей цонхоор анхааралтай ажиж байгаа нь харагдвал баярладаг болов.

	Сергей эмнэлгээс гарахдаа

	— Тоня чамд баярлалаа! гэхэд нь,

	— Юунд нь баярлах вэ! гэж эрсхэн хариулав.

	Сергей зүгээр яваад өгөхийг хүссэнгүй.

	— Тоня... Бид сүүлчийн удаа ярьж байгаа нь энэ биз ээ. Намайг битгий муугаар санаарай гэхэд нь

	— Надад муугаар ч санах юм байхгүй, сайнаар ч санах юм байхгүй гэжээ.

	Тэр хоёр хүүхдийн баяр дээр дахин дайралдав. Тоня Сергейг Клавагаас түрүүн, Сематай нэг зэрэг харжээ. Сема их тэвдэж, сэтгэл нь догдолсон байхад Тоня бол нэг тийшээ шийдэхийг хүсэж, үзэлцвэл ч үзэлцэхээр бие сэтгэлээ хөвчлөн хурааж завдлаа. Шагнал гардуулж эхлэх үед Тоня хэн хэнээс тайван байлаа. Сергейн гайхширч цөхөрсөн харцтай тулгараад өөдөөс нь омог бардам найртай толгой дохив. Клава Круглов хоёрын бантаж тэвдсэнийг, Сергей уруу царайлан ганцаараа гадагш гарсныг, Кругловын Сергейтэй ярьж байхыг Тоня нэгд нэгэнгүй анзаарч ажиглажээ. Тэр хоёрын юу ярьж байгааг дуулаагүй боловч юун тухай ярьж байгааг нь мэдэв. Бяцхан хүү нь Тоняд тус болж, гүйн гарч ирээд «Аав аа!» гэж хашхирсан. Тоня өөрөө жаахан хулчийгаад, Семадаа хамаг баяр баясгаланг эдлэх бололцоо олгосон. Гэвч тэр мөчөөс эхлээд Тонягийн хамаг сэтгэлийг эхэлж байгаа тэмцэл эзэмдэв.

	Голицыны тухай Сема нэг ч үг дурссангүй. Түүнээс хойш ч Голицыны тухай огт ярилцсангүй. Гэвч дор дороо бодсоор байжээ. Бараг анаж анимаар болсон сэтгэлийн шарх дахин задарч, Тоня Сема хоёрыг айлгав. Тэр ан цавыг арилгахын тулд Тоня чадах ядахаараа хичээж, ээдрээ тайлагдана гэдгийг мэдэж, хэрэг нэг тийшээ болж дуусахыг л сэтгэл түгшин хүлээв.

	Хэдэн долоо хоног өнгөрөхөд Голицын нүдэнд үзэгдэж, чихэнд сонсогдсонгүй. Гэтэл энэ айлд Голицын байхгүй мөртөө байгаа юм шиг санагдаж, Голицын гэж тийм нэг хүн байдгийг огт мэдэхгүй Володя хүртэл нэг учир жиг ургаад байгааг хэн хэнээс илүү мэдэрчээ. Володяг энхрийлж эрхлүүлэх нь их болж, яаж ч дүрсгүйтсэн зүгээр өнгөрүүлэх болов. Тэр хэдэн хоног Сема Володягийн хайрыг татах гэж хэзээ хэзээнийхээс илүү хичээх болж, бяцхан хөвгүүн тэр давуу байдлаа ашиглахыг шамдав. Сема түүнд янз бүрийн тоглоом хийж өгнө, үлгэр ярьж өгнө, цох хорхой барьж өгнө, ойд хамт зугаална, цаасан шувуу нисгэнэ. «Би тэгнэ! Ингэнэ!» гэж бяцхан эзэрхэг амьтныг дураараа загнахад юу ч байсан Сема татгалзаж үл чадна. Өөрийн нь төрсөн энхрий хайрт бяцхан Светлана охин нь ч энэ нэгэн тэмцэлд хамаагүй болохоор түүнийг онц хайхрахаа больжээ.

	Сергей Голицын нүдэнд үл үзэгдэвч холоос нууцгай ажиглана. Өөрийн нь хүү болж таарсан энэ булцгар ягаан хөвгүүнд өөрийн эрхгүй сэтгэл татагдана. Сергей бололцоо л гарвал хүүхдийн комбинатын хашааны дэргэд ирж, бужигнасан олон хүүхдийн дотроос хүүгээ эрнэ. Сергей нэг удаа хөвгүүнийг дуудаж чихэр өгсөнд Володя чихрийг аваад, танихгүй ахын өөдөөс нэг харснаа тоомсоргүй эргээд явчихжээ. Сергей хулгай хийхээр сэдсэн хүн мэт ичиж улайв.

	Ажил хөдөлмөр, цэргийн хичээл сургуулиар дүүрсэн зуны тэр өдрүүдэд Сергей их л ганцаардан гуниглана. Эцэг нь захиа бичихгүй байжээ. Эх нь: «Өвгөнд гомдох явдалгүй. Сэтгэл нь их эвдэрч, урам нь хугарсан. Жаал тайтгарахаараа захиа бичнэ биз» гэж бичсэн байв. Бас Свиридов хагас жилийн өмнө тракторын заводын барилгад явж, «өвгөн бүүр өнчирч хоцорсон» гэнэ. Груня хүнтэй суугаад одоо районы комсомолын хороонд ажиллаж, пионеруудыг удирдаж байгаа гээд, «аль ч юм бидний санаснаар болсонгүй. Аав чинь өтөлж яваа хүн, амаргүй шүү дээ...» гэжээ. Сергейд бас амаргүй ажээ. Урьдынх шиг хүнд хэцүү юмыг мартаж зайлуулж чадахаа больжээ. Хүүтэйгээ хааяа нэг битүү уулзахад л дотор нь онгойно. Сергейн санаа сэтгэлийн зовлонд Тоня огт хамаагүй. Сергейн хүслийн үзүүрт ганц эмэгтэйн дүр байдаг нь Жунгаа билээ. Сергей тэр бүсгүйтэй даанч зуурам учраад өнгөрсөн болохоор тийм царайтай хүүхэн гэж сэтгэлд оногдохгүй, гагцхүү жирвийсэн хөмсөг, инээмсэглэсэн том ам, энхрий ялдам болоод ширүүвтэрхэн харцтай нүд нь тус тусдаа санаанд орно. Тэр бол худал гэхэд худал биш, үнэн гэхэд үнэн биш, зэрэглээ мэт юм байлаа. Сергей бүсгүй хүний хайрыг татах сан гэж үл бодно. Өөр юм сэтгэлийг нь шаналгана. Сергей өөрийгөө өөд татаж, олонд хайр хүндтэй болж, урагшаа хол түрүүлээд явчихсан хуучин сайн нөхөд нь өөрийн хүн гэж үздэг болтол сайн ажиллахыг хүснэ. Сергей өөрт нь олддоггүй хөөрхөн хүүдээ хамаг хайраа зориулжээ.

	Долоодугаар сарын сүүлчээр Володя цэцэрлэгт ирэхээ болив. Сергей үүнийг анх мэдээд хүнээс асууя гэхэд асуух арга байхгүй, хүү дээрээ яваад очъё гэхэд бас болохгүй, бүүр сандарлаа. Ядаж даргаасаа: «Миний хүү яасныг мэдээд ирье, чөлөө өгнө үү» гэж гуйх ч арга байхгүй. Долоо хоногийн дараа больницын цэвэрлэгч авгайтай дайралдаад, эмнэлгийн дарга хүүхний хүү өвдсөнийг асууж мэдэв. Тэр мөчөөс эхлээд өдөр шөнийн эргэлтэд хүүгийнхээ төлөө санаа зовох боллоо. Сергей юм олж дуулах санаатай. Епифанов, Бессонов, Чумаковынхаар очих боловч цаадуул нь бүгдээрээ Тонягийн талд байдаг болохоор Сергейд Тонягийн тухай ярих дургүй байжээ. Больницын цэвэрлэгч авгай яриа хөөрөөтэй боловч уймраа аж. «Гайгүй болж байгаа байх» гэхэд нь «Яасан юм бол?» гэсэнд, «Бүү мэд ээ. Над хэлж л байсан, би анзаарсангүй» гэхэд нь «Аюултай өвчин үү?» гэвэл «Балчир амьтанд өвчин болгон аюултай даа» гэжээ.

	Сергей буудлагаар тэргүүн суурь эзэлж, байлдааны бэлтгэлээр онцчуулын тоонд орохын тулд зунжин бэлтгэж, санасандаа хүрч чадсан боловч онц их баярласангүй. «Хүү минь өвчтэй байгаа... хүү минь...»

	Наймдугаар сарын дундуур Володя хүүхдийн комбинатын цэцэрлэгт дахин үзэгдэх боллоо. Сергей халуун усанд орох гэж яваад хүүгээ харжээ. Жагсаалаар яваа болохоор саатаж зогсох арга байсангүй. Бяцхан хүү улаан цэргийнхнийг харах гэж хашааны дэргэд ирлээ. Володя хайсны хөндөл дээр авирч гараад, гараараа сүрхий даллав.

	Хүүгийн турж цонхийсон сэргэлэн нүүр гэнэт манан дунд бүрэлзэх шиг болж, Сергей уйлж байгаагаа мэдээд, нулимсаа шалавхан арчив.

	Сергей орой нь чөлөөтэй байлаа. Нөхөд нь гадуур зугаалахаар бэлтгэж, Сергейг хамт явъя гэхэд нь явсангүй. Сергей ийм учир тодорхойгүй байдлыг цаашид тэсэж чадахаа больжээ. Хүүгээ авахыг хичээх болно. Сергейд хүүгээ мэддэг байх эрх бий. Хэн хөндөлсөж зүрхлэх юм бэ?

	Чухамдаа өөрт нь эрх гэмээр юм байхгүйг Сергей мэднэ. Тонятай яриад нэмэргүй, юу гэж хариулах нь мэдээжийн хэрэг. Нэг хүнээр туслуулах хэрэгтэй. Тусалмаар хэн байна? Хэн дээр очих вэ? Туслах хүн олдох болов уу? Клава... Үгүй дээ, Кругловын хэлдгийг л хэлнэ. Епифанов уу? Сема Альтшулертай их найз, бас Лиденька хэзээ ч зөвшөөрөхгүй. Лилька юу? Тус болъё гэсэн ч чадахгүй.

	Катя Ставрова барааны нь тавиурыг тосон будгаар будаж, лангууг нь гантиг чулуугаар өнгөлсөн үлгэр жишээ шинэ дэлгүүрээ нээхэд бэлтгэж байжээ. Бие нь бүдүүрч тэгшрээд, жирэмсэн гэдсээ нарийн бошинзоор жавхайтал татсан байх боловч алхах гишгэх нь хөнгөн шингэн хэвээр, царай нь томоогүй жаал охины гэнэхэн цагаан төрхөө хадгалжээ.

	Шинэ дэлгүүр нээх гэж байгаа нь Катягийн сэтгэлийг хөөргөж, амьдралыг нь улам баяр баясгалантай болгоно. Катя уг нь чухам худалдагчийн ажлаас зугтсан бил ээ! «Романтикт дурла аа юу?» гэж Ирина зэмлэж байсан.

	Катя лангууны дотор бараа өрөх зуур тойрон бүжиглэж, байдаг хоолойгоороо:

	 

	Би романтикт дурласан нь үнээн!

	Чи надаар худалдаа хийлгэх гээд байл уу? 

	Бол-но о-оо!

	Урьдаар тайгыг цэвэрлэж, мод булгалж байж, 

	Дараа нь л худалдаа хийх болно оо! 

	Дараа нь шинэ хот байгуулна. 

	Дараа нь шинэ дэлгүүр байгуулна.

	Туургыг нь Валька маань шавардана

	Лангууг нь би өөрөө чимэглэнэ

	 

	гэж дуулав. Катя бөөрөнхий улаан бяслаг өнхрүүлж, хиам дүүжилж, лаазтай консервыг давхарлан өрж байх зуур үргэлжлэн дуулах нь:

	 

	Би одоо худалдагч болно оо!

	Бяслаг байна, бяслаг байна, аваарай! 

	Бас сайхан зайдас ч байна!

	Өргөст хэмх, чис, компот ч байна. 

	Май, энэ баавгайтай чихэр! 

	Майга хөлт шоколадан бамбарууш!

	Би одоо нэгийг идээдэхье, 

	Биед сайн байдаг юм аа!

	 

	Катя толины дэргэд очиж, тэгширч бүдүүрсэн биеэ шинжин харлаа. Оо-ёо! Дэлгүүрийн эрхлэгч маань өдөр ирэх тутам бүдүүрээд байна... гэж бодоод, тэр дорхноо «Нээрээ бүдүүрээд байна аа!» гэж аялгуулан дуулснаа хэвлийд нь байгаа нэгэн амьтан ширүүн хөдөлж, гэдсийг нь түлхэхэд дуугүй болов. 

	Хүүхдийн хөдлөх нь намдахад

	— Хүү минь биеийн тамирчин байна! Боксчин байна! Бессоновыг дуурайсан юм байна! Бас намайг дуурайсан юм байна! Ер нь хоёулыг маань дуурайсан юм байна. Энэ бас сайх-наа-аа! гэж дуулав.

	Араас нь өөр хүн хараад байгааг Катя даруй мэдэж эргэн харлаа. Сергей нүд ирмээд инээд алдав. Катягийн дуулахыг сонссон байжээ. Катятай ярихад зовох юм байсангүй.

	— Чи эх болох гэж байгаа хүн. Чи ойлгоно... гэлээ.

	Чухал юм ярих гэж байгааг Катя мэдээд, царайгаа төв болгож, Сергейн яриаг анхааран сонсож, зөвшөөрөх маягтай толгой дохилзож байснаа ярьж дууссан хойно нь

	— Чиний хэлдэг үнэн... Гэхдээ чи боливол таарна. Бүтэхгүй гэхэд нь

	— Надад эрх бий шүү дээ! Тэр чинь миний хүү гэсэнд

	— Тэгвэл чи яах гэж хүүгээсээ зугтсан юм бэ? гэжээ.

	Катя үнэн юм хэлсэн болохоор Сергейн уур нь хүрч

	— Тэр тухай яриад яах вэ. Би эргээд ирлээ. Би урьдынхтайгаа адилгүй гэсэнд

	— Тоня ч бас урьдынхтайгаа адилгүй. Хүнтэй суусан... Сема хүүхдийг нь өөрийн хүүхэд шиг үздэг... гэхэд

	— Тэр их дэлгэрэнгүй сэтгэл байна. Гэсэн ч жинхэнэ эцэг нь болох би эргээд ирлээ. Тоня ч татгалзах ёсгүй... Тоня надад хайртай байсан шүү дээ, чи мэднэ... гэвэл Катя бас уурсаж

	— Тоня одоо Семад хайртай болсныг чи мэдэх үү? гэжээ.

	Сергейд хүн тэгж хэлдэг боловч үнэмшдэггүй байжээ. Тоня өөрт нь хэчнээн халуун янаг байсныг тов тодхон санаж, бас өөрийгөө Сематай жишиж үзэхэд Тоня урьдынхаа халуун сэтгэлийг нууж дарсан байх гэж бодно. Тоня өөр хүнд дурламааргүй, Сергейг мартмааргүй юм... 

	— Сематай хоёул бас тэнгэрээс дуу эгшиглэхийг сонсдог юм болов уу? гэж Сергей хэгжүүрхэн дуугарав.

	Тэнгэрээс дуу эгшиглэх гэж юу хэлж байгааг Катя ойлгоогүй боловч мөчөөгөө өгсөнгүй, өөдөөс нь сөргөөгөөд

	— Тонягийн дуулж байхыг чи сонссон юм уу? гэж шазруун асуужээ.

	Сергейн омог нь дарагдаж, тэргүүнээ гудайлгав. Катя дийлж гарсандаа баярлахын сацуу сайн санааны үүднээс

	— Би чамд нэг үг хэлье, Сергей. Үнэн шударга байя гэж хүсэх үү? Чи дэмийрэх хэрэггүй. Бүгдийг мартвал дээр. Мартаж чадахгүй бол очоод түс тас ярь. Тэгэхдээ Тонятай ярилгүй, Сематай ярь гэж хэллээ.

	Катя өөрөө Сергейг Тоняд мэдэгдэлгүй Сематай уулзуулж өгөхөөр амлав. Маргааш нь Сема Альтшулер хөлөг онгоцны засварын газрын бетон турших лабораторид Сергейг болзсон цагт хүлээж байна гэж Катя хэлж өгчээ.

	Лабораторид очиход Семагаас гадна инженер Костько, бас нэг туслах ажилчин байлаа. Бетоны шинэ сорьцын бөх бат, ус үл нэвтрүүлэх чадлыг шалгаж байгаа аж. Тасалгаагаар дүүрэн дөрвөлжин саарал бетон хөглөрчээ. Сергей дээгүүр нь алхлан Семагийн дэргэд очлоо. Сема гар барилцаад, дөрвөлжин бетоны дээрээс тонгойж, усан шахуургын дор тааруулж тавих зуураа Сергейн шийдэмгий царайг жишүүдэн шинжив.

	— Би чамтай эр хүн шиг ярилцахаар ирлээ гэж Сергейг, Костько, туслах ажилчин хоёрт дуулдахааргүй аяархан хэлэхэд

	— Одоохон яримз. Бетон туршихыг хар. Сонин шүү. Харав уу, энэ дөрвөлжин бетоныг ингэж хавчаад, энэ хөөргөөр тос шахдаг юм гэлээ.

	Сема тэвдэнгүй тайлбарлав. Энэхэн минутад хоёул өөр юм сонирхож байсан боловч зорьж уулзсан тэр зүйлээ хэн нь ч ярьж зүрхэлсэнгүй. Сема бетон туршихыг тайлбарлаж, Сергей чагнаж байлаа.

	Ажилчин хөөргийг гараар хөдөлгөхөд шахуургын даралт ихсэж байгаа нь илт боловч дөрвөлжин бетон хөдөлсөнгүй. Тооны дээгүүр хөдөлж байгаа зүүг Сергей дэмий ажиглавал: 40, 50, 70, 100, 110-ыг заав.

	Сема хэмжүүрийн зүүнээс нүд салгалгүй ширтэх зуур

	— Сергей, чи яах санаатай хүн бэ? гэж аяархан асуусанд

	— Би гэмээ засахыг хүснэ... Би буруутайгаа мэдэж байна... гэв. 

	Зүү улам цааш ахиж: 120, 140, 160-д хүрлээ...

	— Би тэр жаал хүүд хайртай болчихлоо... Би эцэг нь юм болохоор... 

	Зүү 170, 180-д хүрлээ...

	Дөрвөлжин бетон, хөдлөхгүй хэвээр байх боловч халуун хайруул дээр хийсэн тос шиг ялимгүй шажигнаж, саарал хажуугаар нь утас шиг нарийн нарийн зураас гаран цуурч байснаа гэнэт пинхийтэл тэсэрч, бут үсрэн, элс чулуу үсэрч, харанхуй тоос бужигнав... 

	— Зуун ная! Сайн бетон юм аа, тийм үү? гэж Сема ширээний ард суугаа инженер Костькод хашхирав.

	Ажилчин шахуургыг цэвэрлэж, бетоны хэлтэрхийг хамж авлаа.

	— Гарцгаая гэж Сема хэлэв.

	Тэр хоёр ширээ, тавиур дээр элс, чулуу, цементийн загвартай аяга өрсөн зэргэлдээх тасалгаанд оров. «Пуццоланы» гэсэн огт мэдэхгүй үг нүдэнд өртөөд болдоггүй. «Пуццоланы гэж юу гэсэн үг юм бол? Элс үү? Цемент үү?» гэж Сергей олж ядна.

	Сема ширээн дээрх аягануудыг сэлгэж тавих зуур

	— За яривал ч ярья... Харин Сергей чи битгий гомдоорой. Би чамайг хайрлахгүй шулуухан ярьж, үнэн юмыг үнэнээр нь хэлнэ... гээд аягануудыг зайчилж, нуруугаа цэхэллээ. 

	Сема биедээ итгэлтэй, сэтгэл дээгүүр байжээ. Сергей гэнэт энэ ярианаас халширч, бөгтийн суув.

	— Эр хүн шиг ярья гэж Сема өөрийн нь хэлсэн үгийг давтаж хэлээд, — За ингээд дуулж бай. Хамгийн нэгдүгээрт чи тэр хүүг авах ямар ч эрхгүй. Чамайг нэг жилийн өмнө эргэж ирсэн бол би чамтай огт юм ярихгүй байсан сан. Одоо бол чи миний журмын нөхөр. Тэгэхлээр чамтай нөхөр журмын хувьд ярина. Чи хүүтэйгээ танилцах санаатай юу? Тэр чинь чиний хүү биш гэхэд нь

	— Байзнаарай... гэсэнд

	— Юу «байзнаарай» гэж? Чи сайн бод. Би энэлж, шаналж, сэтгэл түгшиж, олон шөнө нойргүй хонож, айхдаа айж, баярлахдаа баярлаж байсаар тэр хүүхэдтэй юунаас ч бат барилдлагатай болсон байхад чиний цусан барилдлага ямар хамаатай юм бэ? Тэр уг нь чиний хүү байж болох байсан. Одоо бол миний хүү. Өөр хэнийх ч биш, миний л хүү. Би тэр хүүгийн өмнөөс ярихыг хүсэхгүй. Тэр даанч юу ч мэдэхгүй балчир байна. Харин чи түүнийг сайн ажаад, эцэг нь хэн байна вэ, бодоорой. Тэр хүү төрсөн цагаасаа эхлээд миний царайг харж, миний хурууг оролдож, намайг дуугарахад наашаа харж, миний гарыг таньдаг болсон. Тэгэхэд чи цусан барилдлага гэнэ! Тэр хүү торж унахаас айхгүй хар эрчээрээ гүйдэг нь миний сургасан сургууль. Өвдсөн ч уйлдаггүй нь миний сургасан сургууль. Хүүхэд цохиод авахад гүйж ирээд гомдол тавьдаггүй, өөдөөс нь өгчилгөдөг нь бас миний сургасан сургууль. Одоо хоёрхон настай хэр нь мод, хатуу зөөлөн цаасаар элдэв юм хийж чаддаг. Түүнд миний гарын дүй, миний ухаан, миний зан төрх бий. Чи үүнийг мэтгэж чадахгүй. Чи юмыг үнэнээр нь харъя гэвэл түүнд миний зан төрх байгааг үгүй гэж хэлэх ам байхгүй... гэлээ.

	Семагийн хацар нь улайж, хэчнээн бол хэчнээн ярьж чадахаар байжээ. Гэвч биеэ барилаа. Хүүг нь салгаж авах санаатай хүн урд нь сууж байна. Энэ журмын сайн нөхөрт нь өөр эрх ч бий. Сема тэгээд гунигтайгаар 

	— За ер нь энэ ярианы хэрэг алга. Чи надтай ярих гэсэн байна. Гэтэл би юу гэж хэлэх вэ? Юм бүхэн Тонягийн шийдсэнээр болно. Тоня «за» гэвэл би бас «за» гэнэ. Тоня дээр очиж ярья. Чи өөрөө үзнэ биз... Явъя гэлээ.

	Сергей өөрийн сэдсэн хэрэг бүтэх найдлагагүйг мэдээд очих дургүй байжээ. 

	Гэтэл Сема шаардаж, Сергейн гараас барьж аваад

	— Үгүй явъя. Одоо даруйхан очъё. Яагаад гэвэл би ч гэсэн хүлээж тэсэхээ болилоо... гэжээ.

	Тоня эмнэлэг дээр байж байгаад тэр хоёрыг цонхоор харав. Хармагцаа Сергейг өөртөө мэдэгдэлгүй Сематай ярьж, сэтгэлийг нь үймүүлж зовоолоо гэж уур нь шатаад, гэртээ гүйн очиж

	— Сергей чи яах санаатай хүн бэ? Чи юу гэж ирэв? гэж бахардан асуув.

	Тэр хоёр бие биеэ цэгнэн харлаа. 

	«Үгүй, энэ хүүхний сэтгэл бүрмөсөн эргэжээ. Харин яасан... том бол оо вэ! Сэтгэл нь бас чанга болжээ» гэж Сергей бодов. Тоня Сергейгээс намхан нуруутай атал дээрээс нь өнгийн харж байх мэт санагдана.

	Сема Тоняг тайвшруулах санаатай учир явдлаа ярьж эхэллээ. Семаг хөндлөнгөөс ороход Сергей дэлбэртлээ уурсав. Ямар үхсэнээ хийх гэж өмөөрч барьж сүйд болно вэ! Ямар ч байсан Тоня Сергейг анхныхаа халуун янаг сэтгэлээр хайрлаж байгаад хүүхэд олсон биш үү..

	Сергей үүлгэртэж тэвдсэнээ нуух гэж

	— Би хүү дээрээ ирэх эрхтэй болоод ирж байна гэж ширүүхэн өгүүлсэнд Тоня даруй биеэ эзэмдэж, нуруугаа цэхлээд

	— Чи эндүүрч байна. Чамд хүү байхгүй, эрх гэх юм ч байхгүй. Чи гуйна уу гэхээс юу ч шаардах ёсгүй гэж зэвүүцэн хариулжээ.

	Хамар өрөөний хаалга аяархан чийхарч, хэвлүүхэн жаал хүү тасалгаанд томоотой орж ирлээ. Томчуудыг дэндүү чанга чанга дуугарч, ерийнхтэй адилгүй хачин байхыг хөвгүүн ажиглаад битүүхэн сонирхжээ. Хүүг орж ирээд ийш тийш харж зогсоход бүгд дуугүй боллоо.

	Хүү өөрийнхөө орж ирсний чухал учиртайг сайн мэдээд

	— Аав аа! Сэнс нь эвдэрсэн байна гэж хэлээд гартаа барьсан онгоцоо дээш нь өргөж, сэнсийг нь хөдөлгөх гэхэд үнэхээр хөдөлж өгсөнгүй.

	«Аав аа» гэж хүүг хэлэхэд... Сергейн сэтгэл зовж гэдрэг ухарлаа. 

	Сема онгоцыг нь авч үзээд

	— Одоохон засчихъя гэж хэлээд, хөвгүүнийг хөтлөн нөгөө өрөөндөө орохдоо, үлдсэн хоёрыг эргэж харалгүй хаалгаа хаалаа. 

	Тоня өвдгөө салаавчлан сууж

	— Эрт орой нэг цагт ярих л ёстой байсан юм. Тэгэхлээр хүн шиг ярьцгаая. Суугтүй гэлээ.

	Тоняг хэлэх үгээ бодож байх хооронд Сергей хүлээв. Тоня олон юм хэлсэнгүй, зүгээр л

	— Чи яах гээ вэ? Юунд ирэв? гэж асуужээ.

	Тэгэхэд нь Тонягийн дөлгөөн харцтай нүдийг ширтэн, өнгөрсөн хоёр жил яаж ганцаардаж, зовж шаналснаа, санаандгүй байж байгаад мэдсэн хүүдээ санаандгүй хайртай болсноо уйлах шахан ярьсанд

	— Би чамайг ойлгож байна. Чиний төлөө баярлаж байна. Одоо би чамайг хүн шиг хүн болно гэж итгэх боллоо. Чамайг ирээгүй сэн бол бүүр жигшиж дор үзэх байсан сан гэж Тоня хэлэв.

	Хоёул хэсэг дуугүй байснаа Тоня эхлэн

	— За одоо дуулж бай... Бидний сэтгэл өнгөрчээ. Энэ хүүг ёстой сайн хүн болгож хүмүүжүүлэх нь чухал. Энэ хүү санаа амар жаргалтай сайхан явах ёстой. Би элдвийн учир тодорхойгүй, ээдрээтэй юманд яснаасаа дургүй. Би их зовлон үзсэн. Харин хүүгээ хамаг чадлаараа хамгаална. Хүүгийн минь амьдрал яруу сайхан байх ёстой. Хэн ч байсан хүүгийнхээ гэр бүлийг эвдэхийг би огт хүлцэхгүй гэж хэллээ.

	Сергей одоо ойлгов. Тонягийн зовлон их үзсэн нь илт байлаа. Тэгсэн дээрээс ийм том, ийм сэтгэл чангатай юм шиг санагдаж байгаа биз ээ.

	— Би мэдэж байна, Тоня... би чиний өмнө түмэн буруутай... би төсөөлж байна... гэсэнд

	— Сергей чи огт төсөөлөхгүй. Би чамд хэчнээн хайртай байсныг чи мэдэхгүй, чамайг сэтгэлээсээ яаж авч хаясныг ч мэдэхгүй. Чи тэр бүхнийг мэдэх ч үгүй, ойлгох ч үгүй... гэхэд

	— Тоня... Чиний ярьж байгааг бодоход... гэсэнд

	— Би, Сергей чиний тарыг мэднэ. Би чамд аминаасаа илүү хайртай байсан биш үү? гэхэд нь

	— Тэгэхэд би юм мэдэхгүй байж дээ, Тоня... Одоо бол.. гэж Сергей хэлээд гарыг нь барих гэсэнд Тоня, инээд алдаж

	— Боль доо. Тэр дурлалын гал аль хэдийн бөхсөн болоод би ингэж санаа амархан ярьж байна. Одоо тэрийг санахад зүрх шимшрэх юм байхгүй. Явж явж ийм болсонд би баярлах юм. Чамтай би хэзээ ч жаргалтай явахгүй байсан гэсэнд

	— Чи Семад их хайртай юу? гэж Сергей номхон ч гэсэн тээнэгэлзэнгүй асуусанд

	— Тийм ээ, гэж Тоня хариулаад, өөрөө Сергейн гарыг барьж, эх хүний ёсоор сэтгэлийг нь тайтгаруулаад, — Ойлгож авахыг хичээгээрэй, Сергей. Амьдралд чинь хэрэг болно. Би Семадаа үнэн хайртай. Сема бол миний эр нөхөр төдий биш. Одоо чиний бодож байгааг би мэдэж байна. Чи өөрийгөө хүүхэн дурладаг өндөр нуруутай цэвэрхэн сайхан эр, Сема бол намхан нуруутай, Царай муутай, инээд хүрмээр хүн гэж бодож байгаа биз. Тэгээд Семаг чамаас илүү үзэж болно гэхэд үнэмшихгүй байгаа биз. Тийм үү? гэв.

	Сергей өчигдөрхөн, өнөөдөрхөн... одоо ч гэсэн нээрээ тэгж бодсоор байгаа болохоор эсэргүүцэх үгээ олж ядав. 

	Тоня үргэлжлүүлэн

	— Цэвэрхэн сайхан эр болж төрөх нь тийм их гавьяа биш. Цэвэрхэн эр мундахгүй олон бий. Нэг нь эс гэхэд нөгөө нь хэзээд олдож болно. Харин нэг насны хань болох хүнийг олно... санасан бүхнээ хэлж, бат итгэж болох... ханилсныхаа сайн муу аль алиныг ойлгож чадах... тийм анд сайн нөхрийг олно гэдэг... гээд санаагаа гүйцээж хэлэлгүй дутуу орхив.

	— Сергей чамайг сүүлдээ ямар хүн болохыг мэдэхгүй байна. Сема бол хүүхдээ нүдээ аниад итгэж болох тийм хүн. Сема миний хүүхдүүдийн эцэг нь, намайг амьд байгаа цагт өөр хүн эцэг нь болохгүй гэж Тоня хэлээд Сергейд сэтгэлээ тогтоох хэсэг чөлөө өгч, Семаг дуудаад, Сергейн мөрөнд эелдэгхэн гар хүрч

	— Сергей бүгдийг ойлгож, бүгдийг зөвшөөрч байна. Сергей одоо явна гэж хэллээ.

	Сергей зүрх гаргаж

	— Хүүгийн царайг нэг хараад явж болох уу? гэж хүслээ.

	Тоняг хүүгээ авчрахад Сергей бөөрөнхий толгойг нь илсэнд машиндуулсан богинохон үс нь алга гижигдэн ирвэгэнүүлэв. Володя дургүйцэн хавчганаж, тоглоом тийшээ тэмүүллээ. Гэхдээ томчуул урьд урьдынхаас нэг л ондоо, өөрийг нь нэг л гойд анхааралтай хараад байхлаар сонирхжээ. Тэгсэн ч гэсэн томчуулаас нэг их айгаад байх юм байсангүй. Володя ухасхийн гүйж одлоо.

	— Баяртай! гэж Сергей хэлээд малгайгаа өмсөв.

	Андрей Круглов Клаватай учраа ярилцаж шийдэж болох, шийдэх ёстой чухам тийм үед хий үймэрч, зүрх алдаад байсныхаа шалтгааныг өөрөө ч мэдсэнгүй.

	Клаваг ирээгүй болохоор тэр үү, Андрей үдэж гаргаж байгаа улстай салахын ёс хийхдээ биеэ нэг л голжээ. Галт онгоц ижил дасал болсон эргээс зугуухан холдоход Круглов өрөөндөө орж, дотроос нь түгжээд орон дээр хэвтээд өгөв. Андрей явахын хэрэггүй байж гэж өөртөө уурлана. Зүй нь энд үлдэж, Клаватай суугаад, амралтаа хамт өнгөрүүлэх ёстой байж. Клава одоо юу бодож байгаа бол? Андрей өөрөө Ростовт очоод юу хийх хэрэг вэ? Ростовт Андрейн хайргүй, нэлээд үглээ яншаа нагац эгчээс нь өөр садан төрөл байхгүй. Таних нөхөд нь тал тал тийшээ тараад явчихсан биз. Андрейд Шинэ хот нь Ростовоос илүү дотно болжээ. Ростов хот бүүр түүрхэн санагдахаас цаашгүй байхад энэ Шинэ хотод өөрийн нь хүч чармайлтын үр шим байна, анд сайн нөхөд нь байна, анхаарлыг нь татсан ганц бүсгүй нь байна ... Ийм байхад явахын хэрэг юу вэ?

	Зүймэл хөшигний завсраар жаргах нарны туяа тусаж, мөрний салхи сийгж, хүрдэнд цохигдсон ус пүл пүлхийж, тавцан дээр хүүхэд дэвхцэн шуугилдана.

	Андрей унтаад өгчээ. Нойрон дунд ч сэтгэлийн нь түгшүүр арилсангүй. Дугхийх хооронд өнөөгийн бодитой юмыг мэдрэхээ байсан хэр нь сэтгэлийн угт дарагдаж, өөрт мэдэгдэхээ больсон түгшүүр нойрон дунд улам хүчтэй болжээ. Тэр түгшүүр нь яс махаар бүтсэн хүний дүрийг олж, урт сормуусны дороос тормолзсон сайхан нүдтэй гоо хүүхэн шаргал үсээ гараар засаж янзалж байгаа аяг төрх нь үзэгдэв... Динагийн дүр!

	Андрей давхийн сэрэв. Нар хэдийн жаргаж, хүүхдийн шуугилдах нь намджээ. Их мөрний оройн сэрүүн амьсгаа өрөөнд нь дүүрлээ.

	Дина... Бас л гүйцэд шийдээгүй, сэтгэлээс гараагүй байж уу? Өөрөө мэдэлгүй Динагийн дүрийг сэтгэлийнхээ угт хадгалсаар өдий хүрсэн хэрэг үү? Дина л зүүд нойрон дунд сэтгэлийг нь түгшүүлээд байж дээ. Андрей одоо Динатай нүүр учрах гэж яваа байж дээ. Энэ хэргийг гүйцэд шийдээгүй юм байна. Шийдээгүй цагт Клавад хавьтаж болохгүй. «Үнэний нүдийг ольё» Динаг хараад жишимгүй байж чадах нь уу, үгүй юу, чи өөрөө сайн мэдээгүй байна. Очъё, шалгая. Биеэ таньж авъя» гэж өөртөө хэллээ. Учир байдлаа тодорхой мэдээд сэтгэл цэлмэж, дотор нь уужирлаа. Тэгээд ээлжийн амралт гэдэг хүн бүхэнд өөрийгөө цэгнэж, ойлгож, чигээ олоход зайлшгүй хэрэгтэй цаг юм байна гэж бодов.

	Бүр шөнө болсон хойно Андрей хөлгийн тавцан дээр гарлаа. Бараагнасан их мөрөн, эрэг хавийн газар нам жим агаад гагцхүү усыг хүрд дэлдэн цалгиулах чимээ сонстоно. Хөлөг онгоцны өмнө өнгө өнгийн гэрэл ээлж дараалан гялс гялсхийж, нэгэнтээ бие биетэйгээ нийлэн давхцаж, нэгэнтээ холдон салж, гүехэн хайрыг тойрон явах хөлгийн замыг заана. Зарим газар усны захад сэрэмжлэх дохионы дэнлүү гэрэлт цох мэт анивалзана.

	Круглов онгоцны хажууг түшин, бээрсэн гараа ханцуйлж, элгээ эвхэн зогсохдоо удаан хугацааны турш ажил албанд түүртэж, үргэлж сэтгэл догдолж явсны эцэст эдүгээ дахин байгаль дэлхийд ойртон хээр гадаа гарснаа мэдэрч байгалийн сүр жавхлант нам гүмийг чагнаархав.

	Түүний бодох нь «Бид аж амьдралынхаа эвийг нь олохгүй, энгийн тодорхой сайхан аж төрж чадахгүй нь аль овоо байх юм даа. Бидний хувийн амьдрал даанч төвхнөөгүй байна! Бид өөрснөө л амьдралдаа төвөг удаж, шаналж зовж, торж бүдэрч явах юм. Бид ажил алба, хайр дурлалын аль алинд алдаж эндэж явах юм. Дэргэд маань жаргал байж байхад харахгүй хажуугаар нь өнгөрөөд, өөрсдийнхөө тавьсан урхинд ороолдох юм. Гэхдээ өнөө үеийн бидний буруу юу? Хүний жаргал цэнгэл, амар тайван байдлыг алдуулж, баяр баясгалантай хөдөлмөрлөх, байгаль орчныг үзэж бахархахад саад тотгор болдог элдвийн хүлээс, хорио цээр хэчнээн их байна вэ. Хүн байгаль орчноосоо тасарч холдох үйл явц олон зуун жил үргэлжилжээ. Соёл боловсрол арвижихын хажуугаар хүнийг боолчилж эрэмдэглэх улам уран нарийн арга хэлбэр арвижиж иржээ. Хүний ухаан, хүний гараар бүтсэн юм үнэхээр гайхамшигтай. Гэтэл үүний хажуугаар үй түмэн хүнийг зовлонд унагаж, дарлан нухалж, хөдөлмөрийн үр шимийг нь завшиж, нарны гэрэл, цэвэр агаар, цэцэг навчнаас салгахын тулд бас өөр ухаан зарсан байх юм (ухаан уу, эсвэл заль мэх, ховдог шунал, хорсол тачаал, хэрцгий догшин сэтгэл үү?) Араатан дүртэй мөлжигч ангийнхан зориуд харанхуй болгосон байна! Тэр харанхуйн дунд хөдөлмөрчин хүн төрөлхтөн олон зуун жилийн турш тарчлан тийчилж, хөрөнгөт байгууллын хөлсний уурт амьсгаа нь бөглөрч, балчиг буртаг дунд хутгалдаж иржээ. Гэсэн ч халуун амь, бүлээн цусаа хайрлахгүй тэмцэж, гэрэл гэгээ үзэж чадлаа. Саруул гэрлийн уг сурвалж бидний гарт байна.

	Бид хүн ардыг нарны гэрэл, саруул амьдрал, ажил хөдөлмөрөө хангаж, чөлөөтэй амьсгалах, чөлөөтэй сэтгэх боломж олгохын тулд тэмцэж байна. Хүний сэтгэл оюуныг нийцтэй хөгжүүлэх гэж олон үеийн эрдэмтэн мэргэд хүсэн мөрөөдөж ирсэн билээ. Бид тийм нийцлэг байдлыг бүтээж байна.

	Би ч тэр, миний залуу нөхөд ч тэр бид бүгдээр гүнзгий сэтгэж мэдэрч хараахан сураагүй байгаа бололтой... Манай зорилтын лут их далайц царааг бид тэр болгон мэдрэхгүй байна. Социализм гэж юу вэ гэдгийг бид мэдэж, социализмыг гардан байгуулж байна. Тэгсэн мөртөө хүний оюун ухаан, зүрх сэтгэлийг шинэтгэж чадах социализмын ариун сайхан увдисыг тэр бүр мэдрэхгүй байна. Уг нь бид амьдрал, хөдөлмөрт, эмэгтэй хүнд, нөхдөдөө шинэ янзаар хандах болж, шинэ янзаар сэтгэж мэдрэх болсон маань социализм шүү дээ. Морозов үүнийг ярьсан юм биш биз? Шинэ хот байгуулахдаа хүн ардыг хүмүүжүүлэн шинэтгэнэ! Би бүүр тэр үед ойлгосон юм. Даанч бүрэн гүйцэд ойлгосонгүй. Би хоёр жил хүмүүсийг хүмүүжүүлж (үүний сацуу өөрөө хүмүүжиж) байна. Ажилдаа улайсаар тэр болгоныг сайн ухаарч сэнхэрч завдахгүй юм. Өнгөрсөн хоёр жил бол хүнийг социалист ёсоор хүмүүжүүлэн төлөвшүүлэх хоёр жил байлаа. Хөдөлмөр, үйлдвэрлэл. Бидэнд хөдөлмөр бол туурвин бүтээх үйлс. Капиталист байгууллын үед нэгэн биеэ огоорсон ганц нэг зохион бүтээгч, эрдэмтэн, зохиолч, шинжээч нар л хөдөлмөрт бүтээлчээр хандах юм биз ээ. Социализмын үед энэ бол олон түмний хүртээл. Энэ шинэ хөдөлмөрийн дунд хүний харилцааны шинэ үндэс суурь үүсэх нь жам гэж бодов.

	Гүйцэд томоожоогүй, эсрэг тэсрэг зөрчилтэй, янз бүрийн зан авиртай олон залуу хүний дүр сэтгэлд нь буув. Андрей тэдний дуу нь бүдүүрэхийг ажиж, шинэ янзаар сэрж сэтгэж, сурахыг нь ажигласан. Сергей Голицын аминчхан хөнгөн хөвсөгнүүр зантайгаасаа болж яаж зовов доо? Тоня Сема хоёрыг яана?.. Амьдралын шинэ харилцаанд үүнээс илүү яруу сайхан жишээ байна уу? Федя Чумаков, Лилька хоёр гэж хайр дурлал, уралдаан хоёр сүлжилдсэн сонин хос. Бас төмөр утсаар дамжин гүйдэг гэрлийг биширсэн комсомолын гишүүн нанай охин Мооми байна. Мооми барилгачдыг загасаар хангахын тулд монтёрын мэргэжлээ орхихоос айгаагүй. Одоо цахилгаанаар ширээх аппарат судалж байгаа. Лангууны ард зогсох уйтгартай ажлаас зугтаж ирсэн Катя Ставрова үлгэр жишээ дэлгүүр байгуулсан. Бас Валька биеэ хэчнээн өөд татаж, ямар гайхалтай сайн залуу болж байна вэ! Ямар ч ажил даалгасан хөөдөхгүй... Найрамдал нөхөрлөл, хайр дурлал, эх оронч сэтгэлийн шинэ арвин баялаг... 

	Социализмын цэвэр тунгалаг агаар хүний ухаан сэтгэлийг тэлж өглөө. Гэтэл энэ бол социализмын дөнгөж анхны үе, эхлэл нь шүү дээ! Олон зуун жилийн турш хүн төрөлхтний оюун ухаанаар бүтсэн үлэмжийн их амжилт, байгаль дэлхийн арвин их баялгийг эрх чөлөөгөө олсон хүн бүрэн дүүрэн эдэлдэг болсон цагт ямар сайхан бол! Үнэхээр хүн байгальтай нийлэн нэгдэнэ. Тэгэхдээ амьдралыг хялбарчлах нь бус, албадах хүчирхийлэхийг устгаад, хүн зүйл бүрээр нийцтэй хөгжих жам ёсны эрх чөлөөт байдалдаа эгэн орж, харин байгалийн нүдэн балай гай гамшгийг оюун ухаан хүсэл зоригоороо ялан дийлнэ.

	Тэгсэн цагт зол жаргалыг зорьсон бидний алхаа илүү бат итгэлтэй болох биз ээ. Бид одоогийнх шиг эндэж будилахаа болино. Шинэ үеийн Тоня сэтгэлийн зовлон амсалгүй баяр жаргалыг олно... Шинэ үеийн Круглов... миний алдаа эндэгдлийг давтахгүй болов уу?..

	Андрей ийнхүү бодол болж, ийм бүтээн байгуулах сайхан үед амьд яваадаа, нийт хүн төрөлхтний тийм сайн сайхан үйлсийн төлөө тэмцэлд биеэ бүрэн зориулсандаа бахархан баярлав. Намынхаа, үйл ажлынхаа, эрин үеийнхээ үлэмж чухлыг санахад өөрийгөө ч чухал хэрэгтэй хүн гэж бахархах сэтгэл цээж дүүрнэ!

	Одоо өөрийн нь амин хувийн гуниг гутрал шальгүй зүйл шиг санагдлаа. Үнэндээ ч шальгүй зүйл билээ. Өрнөн дэлгэрч байгаа их амьдралын хүчит урсгал дунд Андрейн хайр дурлал бүтэлгүй болсон нь юу базаах вэ? Үе үе сэтгэл түгшиж, уйтгарлах цаг тохиолддог боловч. Андрей өнгөрсөн бүтэн хагас жил зол жаргалгүй явсан гэж хэлж болох уу? Янаг хайртай хүнээсээ хагацахын гаслан хэчнээн их байлаа ч гэсэн, хүн ганцаардаж, найдах юмгүй хоосон болсон цагт л зовлонд унадаг. Тэгвэл Андрей хамгийн гунигт гашуун үед ч ганцаардаж байгаагүй билээ.

	Уулын цаанаас цайвар бор тэнгэрт өнгө алдсан хавирган сар гарч ирлээ.

	Үүр манхайтал цайжээ.

	Андрей өрөөндөө орж, эрүүл чийрэг, жаргалтай хүний ёсоор тавтай сайхан унтлаа. Сэтгэл огт түгшсэнгүй. Андрей амьдралын судсыг гартаа барьж байна гэж итгэх болжээ. Маргааш нь ч сэтгэл тайван, дотор цээлхэн хэвээр байлаа.

	Андрей иймэрхүү санаа сэтгэлтэй Ростовт хүрэв. Ростовт очиход санаснаас илүү аятайхан болов. Хуучин сайн нөхөдтэйгөө уулзав. Тэнгэр их сайхан байлаа. Нагац эгчийн нь муухай ааш ч гайгүй болсон юм шиг санагджээ. Андрей усанд орж, наранд шарж, сайн нөхөдтэйгөө зугаалж цагийг өнгөрүүлэх бөгөөд тэдэндээ Шинэ хотын тухай хэдэн цагаар хүүрнэн ярьж, бас дуртгал маягийн юм бичиж эхлэв. Бичихэд амаргүй байлаа. Шинэ хүн төлөвших үйл явцын тухай, өөрийн нь дотор, бас өөрийн нь нүдэн дээр болж байгаа үйл явцын тухай яруу сайхан бичихийг хүсэх атал бичсэн нь жинхэнэ баримтаас бүдэг бүрэг болоод байжээ. Тэгэхлээр нь дан бодит баримт, хүмүүсийн зан төрх, ажил явдлыг бичиж эхэлсэнд энэ ажил нь сонин сайхан санагдаж, өдөр шөнөгүй түүнийгээ бодох болжээ.

	Андрей Динаг Ростов хотод байгаа гэж дуулсан боловч уулзах сан гэж тэмүүлсэнгүй. Дина нэгэн нэрд гарсан их эмчтэй сууж, тэр эмч нь буруу зөвгүй завхайрдаг гэнэ. Динаг хотдоо хамгийн хөөрхөн хүүхэн байж яаж тэсэж чаддагийг нь гайхан ярилцах аж. Андрей гудамжинд явж байгаад Динаг холоос харжээ. Дина өөр нутаг газрын огт хамаагүй харь хүн шиг санагдлаа. Динагийн амны дэргэдүүр атираа гарч, царай нь эвдэрч, нүдний нь гал буураад, урьдынх шиг бардам царайтай гялалзаж явахаа больжээ. Дина нүүрээ ичиж эрээлхэхгүй будах болсон байлаа.

	Дина Андрейтай дайралдаад үнэн голоосоо баярлаж, царайг нь гутаасан атираа нь тэнийв. Гэсэн ч Динагийн далан долоон үгэнд Андрей хууртахаа нэгэнт больжээ.

	Тэр хоёр хөл багатай бүгчимхэн салаа гудамжаар орж, нарийн зурвас сүүдэр даган наашаа цаашаа алхаллаа. Кругловыг огт ажиггүй тайван байхлаар Динагийн хор нь хөдөлж, яаж аяглах аашлах учраа олохгүй, уйдаад байх юм, ямар нэг ер бишийн яруу сайхан юм үзэх сэн гэж ярихад нь Андрей илт тавлан инээд алдаж

	— Чи хажуудаа тийм сайхан юм байхад хараагүй өнгөрсөн шүү дээ гэж хэлжээ.

	Галт онгоц дээр нойргүй хоносон тэр нэгэн шөнөөс хойш Андрейн сэтгэл тэнүүн, дотор саруулхан хэвээр яваа болохоор Дина улирсан баларсан цагийн өрөвдмөөр арчаагүй амьтан харагдлаа.

	— Хөдсөн дээлт Клава юу болсон бэ? гэж Динаг цухалдан асуухад нь

	— Би түүнтэй сууна гэсэнд

	— Пээ! гэжээ.

	Тэгээд Дина тэр нэгэн өдөр Клавагийн ирсэн тухай, сургаал уншиж үнэнээ ярьсан тухай юу ч үлдээлгүй, өөрийгөө ч хайрлалгүй ярьсан нь өгөөмөр сэтгэлийн аяс байв. Гэсэн ч хор шар нь хөдөлсөндөө ийм өгөөмөр зан гаргасныг нь Андрей ойлгожээ.

	Андрей Динаг огт харамсаж гонсойлгүй орхиод, цахилгаан мэдээний газар очиж, Клавад энхрий зөөлөн найрсаг үгтэй цахилгаан явууллаа. Хайр дурлалынхаа үгийг бичиж зүрхэлсэнгүй. Гэсэн ч Клава ингээд ойлгоно.

	 

	 

	Шинэ хотод намар болж эхэлжээ. Салхи бороо шуугьсан харанхуй орой Клава пийшингийн дэргэд харанхуйд ганцаар сууна. Үймэрсэн сэтгэлээ цэгцлэхийн тулд ганцаар байж, бодлоо үзүүрлэх хэрэгтэй болов. Хүүхэд ч саад үл болно. Айлын нь хүүхдүүд Клава дээр гүйлдэн ирж, галын сүүмэлзэх гэрэлд тэврэлдэн сууж, Клавагийн үлгэр ярихыг айх баярлах зэрэгцэн чагнана. Клава эмээ ээжийнхээ ярьж өгсөн эртний үлгэрийг ярих боловч яриан дундаа өөрчилж, санаагаараа зохион нэмэрлэж, орчин үеийн амьдралын амьсгал оруулна. Клавагийн үлгэрт мөн л ид шидтэй хувилгаан, илбэчин зэлбэчин шулам гарахын хажуугаар усанд шумбагчид, экскаватор, нисэх онгоц гарч, сайн зүгийн тэнгэр радиогоор ярьж, үлгэр амьдрал хоёр хослон нийлнэ. Тийнхүү бодож сэтгэснээ үлгэрийн завсар хавчуулж, үлгэрт нь өнөөгийн амьдрал нэвчин орох ажээ.

	Тэр орой Клава пийшингийн хажууд гунигланхан үлгэр ярьж суулаа.

	— ... Үзэсгэлэнт бүсгүй тэгээд Иван хунтайжаа эрээд л байж, эрээд л байж. Балар зузаан ой хөвчид очсон чинь хөвчийн мод шуугьж, өнгийн цэцэг нахилзаж, хөөрхөн саглагар хэрэм мөчир дамжин дүүлж байж гэнэ. Иван хунтайж нь олдсонгүй. Хөх цэнхэр далайд очиж эрсэн чинь далайн ус давлагаалан цалгиж, давлагаан дээгүүр цахлай шувуу шуугилдан байж гэнэ. Иван хунтайж нь олдсонгүй. Их их хот, өндөр өндөр орд харш, хөдөөгийн тосгон, загасчны оромж овоохойгоор эрж гэнэ. Уулзсан хүн болгон үзэсгэлэнт бүсгүйг баярын царайгаар угтаж, энхрийлэн хайрлаж гэнэ. Даанч Иван хунтайж нь олдсонгүй гэж ярив.

	Клавагийн хацрыг даган том том нулимс бөмбөрнө. Клава тойрон суусан жаал охидын шувтан мөрийг тэвэрч, хонгор үсийг нь илж байхдаа нулимс нь харагдахгүйд баярлаж байжээ.

	— Тэгээд цааш нь? Дараа нь яасан бэ? гэж охид шивгэнэн яаруулж, гар хөлд нь наалдав.

	— Иван хунтайжаа хаанаас олсон бэ? гэж үлгэр болгон амар сайхан жаргаж дуусдаг гэж бат итгэдэг хамгийн бага охиныг асуухад нь Клава өнгөн дээрээ хөгжилтэй ч цаанаа нулимс зангирсан дуугаар үргэлжлүүлэн ярьсан нь:

	— Тэгтэл өтгөн сайхан ойн дунд, өргөн сайхан мөрний хөвөөнд байдаг үзэсгэлэнт сайхан шинэ хотод Иван хунтайж нь байгаа сураг дуулжээ. Даанч тэр хотод хүрэх газар хол, зам урт байж гэнэ! Үзэсгэлэнт бүсгүй өндөр уулыг давж, өргөн мөрнийг гаталж, ангийн жимээр орж, аглаг газрыг дайран гурван жил гучин гурван хоног явж дээ. Тэгж явахдаа бундгар цагаан гараа өргөстэй модонд шалбалж, булбарай жаахан хөлөө ирмэгтэй чулуунд бяцалж гэнэ. Гэсэн ч үзэсгэлэнт бүсгүй зориг мохсонгүй яваад л байж, яваад л байж. Эхэлсэн ажлаа заавал дуусгадаг тийм чин зоригт бүсгүй байжээ. Та нар ч бас тийм байгаарай.

	... За тэгээд гурав дахь хаврын шувтаргаар хүслэнт хотдоо хүрч гэнэ. Шил толь болсон шинэ сайхан байшинтай, өргөн сайхан гудамж талбайтай хот байж. Хөлөг онгоцны нь шинэ үйлдвэрт далайн хөлөг онгоц зогсож, хөх тэнгэрт нисэх онгоц годройтож, уул толгодын хоорондуур ган замаар галт тэрэг хангинатал давхиж байна гэнэ. Үзэсгэлэнт бүсгүй магнай тэнийн баярлаад тэр хотод ортол өөдөөс нь Иван хунтайж тосоод ирж гэнэ. Нүүрэндээ галтай, нүдэндээ цогтой Иван хунтайж үзэсгэлэнт бүсгүйг урьдын сайн ерөөлөөр учирсан хань минь гэж дор мэхийн ёсолж, эрдэнийн бөгжөө тайлан бүсгүйн гарт зүүлгэж, шинэ тоосгон байшинд аваачиж, саруулхан сайхан өрөөнд оруулж, хайрт хонгор минь гэж дуудаж гэнэ... гэж ярихдаа нулимс нь бөмбөрөн урсжээ.

	Хүний хөлийн чимээ гарахад нь

	— Битгий гэрэл асаагаарай! гэж хашхирав. 

	Андрей Круглов үүдэн дээр зогсож байжээ.

	— Галт онгоцноос буунгуут шулуухан чам дээр ирлээ гэв. Нулимс нь дороо хатав. Харанхуйд хацрын нь улайсныг Андрей хараагүй нь яамай.

	— Андрюша чи биднийг айлгачихлаа... Би одоохон... гэж Клава хэлэв.

	Андрей довжоон дээр хүлээж байгаад хоёул дуугүй мэндлэлцлээ. Андрейн юу гэж ирснийг Клава мэджээ. Клавагийн төдийгөөс өдий болтол шийдэж чадахгүй шаналаад байсан юмны учир тэрүүхэн хооронд тодорхой боллоо. Агшин зуур шийдсэн ч атугай, үүнээс өөр шийд байх аргагүй байжээ.

	Хоёул явган замаар явж байхдаа Андрей одоо болтол нүдэн балай юм шиг явсан нь миний буруу. Клавад хайртай, ханилан суухыг хүснэ гэж ярив. Клава толгой сэгсрээд

	— Үгүй гэжээ.

	Андрей тэр даруйдаа ойлгосонгүй. Клаваг татгалзах юм гэж даан ч санаанд нь ороогүй явжээ.

	— Үгүй дээ, Андрюша. Чамд баярлалаа. Даанч хэрэггүй, бүтэхгүй биз ээ... Зүрх урагдаж, сэтгэл хайлж гүйцжээ гэв.

	Андрей Клаваг ятгаж, би чамд хайртай, урьдын юм мартагдана гэж хэлж үзэв.

	— Үгүй, үгүй! Чадахгүй. Би их бодсон шүү, Андрюша! Хоёр сар туж бодлоо. Яагаад ч бүтэхгүй гэжээ.

	Андрейн гайхсаныг ажиглаад

	— Хүн болгон дүүрэн жаргалтай явахыг бодно шүү дээ. Би ч адил. Чи бид сайн улс байна. Жаргалтай явах эрх байхгүй гэж үү? Гэтэл чи бид хоёрын зүрх урагдаж, сэтгэл хайлж гүйцсэн... Үгүй дээ, Андрей минь, бид хоёр ханилаад надад ч тусгүй, чамд ч тусгүй гэж учирлан ярихад нь

	— Би мөн ч тэнэг ээ! гэв.

	Клава дуугарсангүй.

	— Би чамд хайртай шүү дээ, Клава... гэсэнд

	— Динад хайртай байсан шигээ юу? гэж Клава дор нь мохоон асуулаа.

	Тийм биш гэдгийг Андрей өөрөө мэдэж байжээ. Одоо ч гэсэн зүрх нь шимширч, ичиж харамсах боловч цөхрөнгөө барсангүй.

	Клава ичингүйрэн өгүүлсэн нь:

	— Би уг нь хөгжилтэй сэргэлэн хүн. Гэтэл чамтай уулзахаар сэтгэл хөгжихгүй, гуниглаад явчих юм. Хүүхдийн баяр дээр яалаа, санаж байгаа биз?.. Ёстой сайхан баяр баясгалан шиг санагдаж байснаа... сүүлдээ тийм биш гэж мэдсэн. Нэг л биш ээ. Чи ч гэсэн сайн бодоод үзвэл миний хэлснийг зөвшөөрнө. Чамд сэтгэл татагдаад байгаа хэр нь уулзах дээр сайн сайхан бүхэн өнгөрсөн юм шиг уйтгартай болчих юм гэжээ.

	Андрей харьж явахдаа гомдолтой ч атугай санаа нь амарчээ. Өнгөрсөн хэдэн жилийн сэтгэлийн хүлээснээс бүрмөсөн ангижирлаа. Сэтгэл зүрхний явдалд дахиад эндэхгүйн тулд ирээдүй өөд л хурц нүдээр ухаантай харах хэрэгтэй болжээ. Ажилдаа зүтгэж, хүнийг бага юманд сэтгэл дадахгүй, дүүрэн баяр баясгалантай, туурвин бүтээдэг болгохын тулд шинэ сэтгэл, оргилуун санаа бодолтой болгон хүмүүжүүлэхийг мэрийх ёстой байна... Клава бас юмны учрыг ойлгоод, бууж өгсөнгүй, санасанчилан жаргалтай болгож чадмааргүй хуучин хайр сэтгэлээ татаж авчээ. Андрей ингэж бодоод өөртөө гомдсондоо золтой л уйлсангүй.

	Нэгэнт намар болжээ. Агаар сэлүүн сайхан агаад өдөр болгон эргэж давтагдашгүй мэт байх авч намрын налгар шар нар алтан өнгөөр гийгүүлсэн тунгалаг сайхан өдөр эргэж давтагдсаар байв.

	Клара энэ хэдэн хоног гадуур их зугаалах боллоо. Амьсгал авахад юутай сайхан бэ! Тайгын мод навч намиагаа гүвж, арвин их уст Амар мөрөн мяралзан урсана. Клара дандаа ганцаар явах аж. Барилгынхан бүгдээрээ шахам сайн нөхөд нь боловч хамгийн дотнын ганц анд найз байсангүй. Гэвч завтай цагтаа бодож боловсруулмаар юм зөндөө! Вернерт нэгэн удаа захидал бичихдээ: «Хот маань нүдний өмнө цэлийнэ. Энэ дүр зургийг би ажилд орсон анхныхаа өдрөөс эхлээд нүдэндээ үзсээр байна. Шинэ барьсан байшин барилга сэтгэлд байсан дүрийг бодитой болгож байна. Гэсэн ч би нүдээ аниад, одоогоор бариагүй байгаа юмыг ч үүнээс дутуугүй тодхон үзэж байна. Юутай их аз вэ!» гэжээ.

	Гранатов нэгэн орой Амар мөрний өндөр эрэг дээр дайралдаад

	— Та сэрүүнээрээ зүүдэлж яваа юм шиг байна гэж хэлэхэд нь

	— Би таны нүдэнд харагдахгүй юмыг харж чаддаг болоод тэр гэсэнд

	— Алдаршиж мандсанаа хар аа юу? гэлээ.

	Клара бүр гайхав. Алдарших аа? Яаж? Юу хэлнэ вэ? Шинэ хот өөрийг нь алдаршуулж болох юм гэж Кларагийн  толгойд огт орсонгүй. Харин Шинэ хотыг алдаршуулах сан гэж хүсэхийг яана!

	— Би таныг санаанд тань яг таарах зугаалгад урих гэсэн юм. Би маргааш зам барилга тийш явна гэж Гранатов хэллээ.

	Клара хариу хэлэхгүй алгуурлав. Клараг үргэлж зайлж булзаад байхлаар Гранатов эргүүлэхээ хэдийн зогсож, төв тогтуухан харилцах болсон байжээ. Энэ нь Кларад аятайхан бодогдож, дурласан хэвээр байгаа бололтой нь бас аятайхан санагдана. 

	Гранатов нэгэнт тогтсон тэнцвэрийг дахиад эвдэх гээ юу?

	— Машинаар тайгын дундуур хориод километр явах юм... гэж Гранатов дахин өгүүлэв.

	Клара дуугүй л байлаа. 

	Уг нь явах сан гэж хорхой нь хөдөлнө.

	— Надтай хамт Исаков, Круглов хоёр явна гэхэд нь Клара сая зөвшөөрч,

	— Бололгүй яах вэ, дуртайяа явна гэсэнд

	— Клара та комсомолын төлөөлөгч, хэвлэлийн төлөөлөгч хоёр явах юм болохоор л надтай хамт явахыг зөвшөөрч байгаа юм биз дээ? гэхэд нь

	— Би явна. Яагаад нь ямар хамаатай юм бэ? гэлээ.

	Тэр хэд өглөө эрт гарав.

	Их барилгад амьсгалах агаар мэт чухал хэрэгтэй төмөр зам хотод улам ойртов. Одоо замыг хоёр үзүүрээс нь тавив. Өвөл тийшээ зарим хэсэгт бэлэн замаар, зарим хэсэгт түр замаар Шинэ хот тийш ачааны галт тэрэгний анхны цуваа хөдлөх ёстой ажээ.

	Машин нь ажилчдын тосгон, чулууны уурхайн дэргэдүүр өнгөрөөд, ой дотуур яаруухан зассан бартаатай замаар орлоо. Зам нэгэн үе төмөр замын далан шороонд ойртож, нэгэн үе ойд лав орно. Ойн агаар улам сэрүүн тунгалаг болоод анхилуун үнэртэй. Алтлаг туяа татсан ойн гүнд ажил хөдөлмөрийн цуурай хадаж, элс чулуу харжигнах, машин чагнаалдах, төмөр хангинах, хүн хашхирах чимээ дуулдана.

	«Ажил нь хүнд байх даа. Гэхдээ энд ажил хийх юутай сайхан вэ! Бие сэтгэлд юутай сайхан бэ?» гэж Клара бодов.

	Тэр хэд хоригдлууд ажиллаж байгаа хэсгийн дэргэдүүр явлаа. Гранатов хэсгийн дарга, инженертэй ярих гэж машинаасаа буув. Клара хоригдлуудыг сайн сэтгэлээр сонирхон ажиглавал эв найртай, хөгжилтэй ажиллаж байв. Заримдаа ярианы нь сэжүүрийг чагнавал ажлынхаа тухай, багаж хэрэгслийнхээ тухай ажилчин хүний ерийн ярьдгийг ярьж байгаа сонстоно. Царайг нь ажиглавал эрүүл сайхан царайтай, цэх шулуун харцтай байх агаад хааяа нэг хорсонгуй муухай харцтай хүн харагдах боловч ихэнх нь эелдэг найрамдуу сонирхон харна. Хөдөлгөөнийг нь ажиглавал ажилдаа гаршсан сурамгай янз мэдэгдэнэ. Хараад баярламаар авхаалжтай сайхан ажиллаж байгаа хүн олон харагдана.

	Хэсгийн байрны дэргэд Клара машинаа зогсоож, уралдааны самбарт байгаа гавшгай бригадуудын ажлын дүнг үзвэл сайхан дүн байлаа. Ийм дүнд хүрэхийн тулд үнэн сэтгэлээсээ улаймсуу ажиллах учиртай. Шилдэг гавшгайчдын нэрийг тогтоож авчээ. Калачев, Пушкин, Васюта... Тэр Калачев, Пушкин, Васюта нар ямар хэрэг өдүүлсэн улс байгаа бол? Хүн алж, хүрээ талж, хамтралын тариа шатааж хуурамч мөнгө хийсэн юм болов уу? Ухамсартай бүтээлч ариун цагаан хөдөлмөрөөр засан хүмүүжүүлнэ гэдэг юутай энгийн болоод сод мэргэн бэ? Гэхдээ засаршгүй этгээд байдаг байх даа? Хүн болгонд муу араншнаа давах бололцоо байдаг бол сайхан сан. Гэвч зан нь хэтэрхий эвдэрсэн буюу хэтэрхий үзэн яддаг хүн байдгийг Клара мэднэ. Тийм этгээдийг чангалан хорих буюу буудан алдаг. Орчныхоо харгайгаар гэмт хэрэг хийхээс өөр замгүй юм шиг санаж, будилж төөрөлдсөн хүнийг засаж болно. Харин дайсныг засаж болох уу? Биднийг үзэн яддаг хар санаатай, ухаантай дайсныг засаж болох уу? Тийм этгээд засрахгүй.

	Клара, Левицкийг саналаа. Тэр засрах уу? Зальтай, ухаантай дайсан. Кларад хайртай мөртөө худлаа хэлсэн. Яснаасаа үзэн яддаг болоод юу ч хайрлахгүй, юм бүхнийг бузарлаж байдаг байна! Бүүр дэргэд маань хорон санаат дайсан этгээд өнгөлөн далдалж нуугдаад, сэмхэн хатгахаар анаж отож байгааг мэдсээр байгаа хүний дотор яасан бачимхан байх юм бэ.

	Ард нь сонин сайхан яриа болж байжээ. Гранатов суудлын түшлэг дээгүүр бөхийж

	— Клара, та юун бодол бол оо вэ? гэж асуухад нь

	— Дайсны тухай гэсэнд

	— Та эднийг бүгдийг нь дайсан гэж бодно уу? гэжээ. 

	Клара хариу хэлсэнгүй. Үгүй, эднийг бүгдийг нь дайсан гэж бодсонгүй. Тэр Калачев, Пушкин, Васюта нар дайсан байх ёсгүй. Үгүй л дээ. Тэд дээрэмчин, хуурамч мөнгө үйлдэгчид байсан биз. Гэвч одоо дайсан биш, бараг нөхөд болжээ. Тэдний олонх нь шинэ замтай хамт Шинэ хотод шинэ хүн болоод очно. Пушкин... Ийм сүрхий нэртэй тэр дээрэмчин ямар хүн байгаа бол? Бас Васюта? Тэр Васютатай уулзах юм сан! Мушгирсан цайвар үстэй жоотолзсон нүдтэй, залирхаг царайтай хүн байгаа байх.

	— Юу гэнэ ээ? гэж жолооч асуув.

	Клара тэр хачин нэрийг хэлсэн бололтой. Клара инээд алдаад, санаашралаа орхив. Ойн мод шингэрч, намагтай цулгүй газар гарч ирлээ. Тэнд далан шороо байхгүй, газар ухагчид шуудуу татаж хөрсийг хатааж байжээ. Кларагийн ард маргалдаж байлаа. Гриша Исаковын өгүүлэх нь:

	— Ямар ч гэсэн бид хэрэгтэй юмаа зохих ёсоор барьж байгуулахгүй байна. Ухаан нь би манай байшин барилгыг хараад баярладаг. Яагаад вэ гэвэл манай байшин барилга байна. Гэтэл Растрелли3 юм уу Российн4 барилгын зургийг сэтгүүлээс үзээд уур хүрэх юм. Одоогийн шинэ байшин урьдын ажилчдын байшингаас хэдэн арав дахин илүү, гэрэл гэгээтэй, цэмцгэр сайхан л байна. Гэхдээ үзэмжээр тааруухан байна. Бид тийм сайхан барьж чадахгүй юм уу? гэхэд нь

	— Байзнаарай. Чи будилж байна. Тэд орд харш байгуулж байсан, түүнийхээ хажуугаар худалдаа үйлдвэрийн хэдэн мянган нүхэн байшин барьж байсан. Тэгвэл бид олон зуун мянган байшин барьж байгаа болохоор бүгдийг нь орд харш шиг байлгах аргагүй. Тэгэхдээ бид нүхэн байшин нэгийг ч барихгүй гэж Круглов хэлсэнд

	— Бидний хөрөнгө бэл хүрэхгүй, бас манайд Растрелли шиг авьяастан алга байна гэж Гранатов хэлжээ.

	Клара ийм сонин сайхан ярианы эхийг яагаад сонсолгүй өнгөрөв? гэж гайхжээ. Тэр санаашралаасаа гүйцэд салаагүй байжээ. Хоригдол Пушкин, Васюта нарын тухай бодож явах хооронд... энд орд харш, Растреллийн тухай яриа байж. Яах вэ дээ, энэ ч хоорондоо холбоо уялдаатай. Гогцоог нь л олох хэрэгтэй юм. Бас өөрийн бүтээлч сэтгэлгэд үндэс болгодог зүйлээ аятайхан хэлэх хэрэгтэй байна. 

	Клара гэдрэгээ эргэж

	— Ямар нэг юм бүтээхдээ заавал үзэсгэлэнтэй сайхан болгох зорилго тавьж болохгүй. Үзэсгэлэн сайхан гэж юу вэ? Алтдаж будсан модон эдлэл сайхан уу, үгүй юу? гэж өгүүлсэнд нэг нь

	— Үгүй! гэж нөгөө нь

	— Байдлаасаа болно гэжээ.

	Машин нь замын бартаанд донслоод зогсов.

	— Цаашаа явах арга байхгүй гэж жолооч нь хэллээ.

	Зайдуухан газар уулын жижиг гол дээгүүр гүүр тавьж байгаа хэдэн арван хүн харагдав. Бүгдээрээ машинаас бууж, тэр ажил хийж байгаа газар луу алгуурхан явцгаав.

	Клара яриагаа үргэлжлүүлэн;

	— Ленинградын Эрмитажид испанийн гайхамшигт уран зураач Риберийн5 зурсан «Катон амиа хорлосон нь» гэдэг зураг бий. Нүцгэн шар цээжиндээ дороос дээш нь хутга шааж орхиод, дуу тавин орилж амаа ангайсан эр хүний зураг. Тэр сайхан юм уу, үгүй юу? Бүү мэд. Бодвол үгүй биз. Гэхдээ тэр бол үнэхээрийн сод бүтээл. Хажууд нь Мурильогийн6 нялуун сайхан зураг байдаг. Түүн дээр хүний харц торохгүй шүү. Үзэсгэлэн сайхандаа учир байгаа юм биш, агуулгыг илэрхийлсэн хэлбэрийн төгс боловсронгуйд учир байгаа юм. Тийм төгс боловсронгуй чадлыг ганц дайралтаар олохгүй гэлээ.

	Клара явган явсандаа ч биш, сэтгэл нь догдолсондоо амьсгаа нь давхцав. Ийм юмны тухай бодоход сэтгэл догдлохгүй байх аргагүй.

	Клара өнөөх Пушкин Васюта хоёрыг дахин саналаа. Тэдний хувь заяа Кларагийн уран бүтээлийн суурь болдог сэтгэлд дотно нарийн төвөгтэй үзэлд нь нийлэн авцалджээ.

	Клара саяынхаа ярьсантай онцын холбоогүйгээр

	— Хувьсгалын эхэн үеийн эмэгтэйчүүдийг санагтун. Манай уран барилга тэр үеийн савхин хүрэмтэй, гөлгөр хувцастай, үсээ толийтол самнасан эмэгтэйчүүлтэй адил юм шиг санагддаг. Хувьсгалын хатамжлал гэж өгүүлсэнд, Гранатов сөрж,

	— Эсвэл ердөө конструктивист үзэл баримталж, өрнөдийн уран барилгыг шүүмжлэлгүй дуурайж, дээрээс нь манай ядуу байдал нэмэрлээд тийм болсон юм биш биз? Төлөвлөгөөт таван жилийн эхний жилийн хайрцаг шиг дөрвөлжин дөрвөлжин байшингуудыг санагтун! гэсэнд

	— Байзнаарай, байзнаарай! Клара та санаагаа цааш нь яриач. Сонин юм байна гэж Исаков дуу алдав. 

	Клара Гранатовт ширүүхэн дуугаар

	— Конструктивизм мэтийн юмыг би танаас илүү мэднэ. Энэ бол надад тайлбар болохгүй. Миний зүйрлэл гэнэхэн байж болох юм. Гэхдээ би ингэж зүйрлэх дуртай.

	Конструктивизм, ядуу зүдүүд учир бий гэж та надад итгүүлж чадахгүй, манай эмэгтэйчүүд саяхан болтол хурц тод өнгө, өвөрмөц сонин хэлбэр, ганган хээнцэр юмнаас ичдэг байсан биш үү? гэхэд нь

	— Та өөрөө биеэ их хатамжилдаг хүн гэж Гранатов шивгэнэжээ.

	Клара гар сэгсэрч

	— Бид одоо торго дурдан, хурц тод өнгө, сайхан эд бий болсонд баярладаг биш үү? гэхэд нь Круглов Динаг бодоод ярвайж

	— Манай эмэгтэйчүүд хуучин дүрдээ эргэж орох юм уу? Үнэндээ хүсмээргүй юм байна гэсэнд

	— Хуучиндаа эргэж орвол тэнэг юм уу, инээдтэй хэрэг болно. Манайд эмэгтэй хүний гоо үзэсгэлэнгийн тухай шинэ төсөөлөл бий болсныг та ажиглаагүй юм уу? гэжээ.

	Газар ухагчдын бригадын хэсэгт улаан туг намирна. Нэгэн залуу эр бригадаасаа тасраад өөдөөс нь ирэв. Тэднийг дарга нар гэж бодсон бололтой, мушгирсан цайвар үстэй толгойгоо нэг сэжиж, тоос болсон нүүрээ гараар арчаад, 

	— Манай бригад хоёр сар тэргүүн байраа хадгалж, төлөвлөгөөгөө гурван зуун хувь биелүүлж байна, одоо хүнхээл ухах ажил хийж байна гэж илтгэхэд нь

	— Та хэн бэ? гэж Клара түргэн асуусанд, тэр залуу

	— Бригадын дарга Антон Васюта гэж эмэгтэй хүний өөдөөс нүүрэмгий инээмсэглэн хариулжээ.

	Дүрээрээ мөн байна. Сэтгэлдээ төсөөлсөнтэй нь яг таарчээ. Санаснаас нуруу өндөр, нас залуу боловч жоотолзсон нүдтэй, мушгирсан цайвар үстэй хүн байв. Антон Васюта чамайг сэтгэлдээ төсөөлөөд эндүүрээгүй минь яасан аятай вэ!

	Кларатай хамт яваа хүмүүс хэсгийн даамлын байгаа майхан тийш явцгаав. Клара тийшээ очихыг хүссэнгүй, Васютагийн эелдэг нүүрэмгий загнахыг үл анзааран ярилцлаа. Эмэгтэй хүнтэй тэгж харилцаж дассан бололтой. Клара тэр өнгөн талын бүрхэвчийг нэвтлэн, Антон Васютын дотоод сэтгэлийг таних гэж хичээжээ. Ярилцаж байгаа эмэгтэй нь барилгын талын юмны учир ойлгодгийг Васюта мэдээд хүндэтгэх сэтгэл төрж, юу хэлэх бол гэж сонирхжээ.

	— Сайхан гүүр болох уу? гэж Клараг асуухад

	— Ай даа! гэж Васюта дуугараад бохирон сууж, барих гэж байгаа гүүрийг шороон дээр модоор зурахад нь Клара зэрэгцэн сууж, зурахыг нь харж байснаа профессор багш мэт төв дуугаар

	— Та гарын дүйтэй, нүдний уртай хүн байна. Юм сурах хэрэгтэй. Та... гээд түгдрэв. Хоригдол хүнтэй ярьж байгаагаа тэрхэн хооронд мартсан байжээ.

	Васюта бас төв дуугаар

	— Миний хугацаанаас хоёр жил үлдээд байгаа. Гэхдээ гавшгай ажилласан гэж нааш татах биз. Би юу сурвал таарах вэ? гэлээ.

	Клара товтой сайн мэдсэнгүй, уран барилга, уран бүтээлийг ярьсанд

	— Би зураг зурахдаа зүгээр, юмны учир туухайг овоо олно гэж хэлснээ төрхгүйтэн нүд ирмэж, — Хуурамч мөнгө хийхэд ур чадал орно биз дээ, аан? гэхэд нь Клара амыг нь дагуулан

	— Уран барилгачийн мэргэжил илүү сайхан биз дээ, аан? гэсэнд

	— Яриа байхгүй, сайхан гэжээ.

	Васюта хийсэн хэргээ хэлчихсэндээ ичиж сэтгэл нь зовсон бололтой. Клара яриагаа ажиггүй тайван үргэлжлүүлэв. 

	Хамт яваа улс нь майхнаас өндөр гоолиг нуруутай, савхин дээлтэй хүнтэй хамт гарч ирэв.

	Круглов, буцах боллоо гэж Клараг дуудлаа. Клара явахдаа Васютад хаягаа өгөөд

	— Хотод очвол надтай уулзаарай, за юу? Би танд уран барилгын сэтгүүл үзүүлэмз гэжээ.

	Васюта өчүүхэн ч ая тал зассан шинжгүй, омог бардам толгой дохиход нь энэ бол хүн нэр төрөө бодох сэтгэл гэдгийг Клара ойлгоод баярлав. 

	Тэгээд Кругловт

	— Хүний нэр төрөө бодох сэтгэлийг сэргээх нь урлагийн гол зорилт гэж хэлжээ.

	Круглов сайн ойлгосонгүй, бодлогоширч

	— Алив ажилтан хүнд хамгийн гол нь урлаг төдий биш, хүний хөдөлмөрийг хайрлаж, хүний төлөө, хүний зол жаргалын төлөө анхаарал санаа тавих нь гол гэж өөрөөр хэлж болох юм гэжээ.

	Клара гэв гэнэт чимээгүй ангайсхийж, хөл нь гуйван, Кругловын гар дээр унах шахаж, царай нь хувхай дааж, уруул нь хөхрөв. Зүрх нь багтрав уу? Одоо үхэх нь үү гэмээр байлаа.

	Клара машин тийшээ огцомхон эргэв. Круглов өөрийн эрхгүйг эргэж харвал Гранатовтай зогсож байгаа хүн Кларагийн хойноос анхааралтай ажиглаж байснаа Кругловтай харц тулгармагц ярилцаж байгаа улсдаа түргэхэн мэхийн ёслоод майханд оржээ. Круглов тэр хүний мөлчийтөл хуссан хацар, бууралтаж яваа үс, голшиг цэмцгэр биеийг нь ажиглаж завдлаа. Тэр хоригдол Кларад ямар хамаатай юм бол?

	Андрей Клараг сэтгэлээ тогтооход нь туслахыг бодож

	— Зүрх чинь өвд өө юу? гэж асуусанд Клара ерийнхөө эрс шулуун зангаар тас дайрч

	— Энд зүрх огт хамаагүйг чи бэлхнээ мэдэж байгаа. Ердөө л би нэг хүнтэй дайралдаад... гэж өгүүлэхэд нь

	— Ямар учиртайг надад хэлэхийн хэрэг алга, Клара! гэжээ.

	Андрей Клараг сугадан түшиж явлаа. Клара өвчтэй хүн шиг тамирджээ. Андрей юу ярих, яах ухаанаа олсонгүй.

	— Хүлээгээрэй, Клара! Чи нэг хүний сэтгэлийг дагуулжээ гэв.

	Машины дэргэд Васюта хээрийн цэцэг нэг баглааг доош нь харуулж бариад ичингүйрэн зогсож байснаа Кларад өгч

	— Май, танд цэцэг гэхэд нь

	— Пээ! Их баярлалаа гэв.

	Клара Васютын гарыг чанга атгаад, дахин урив.

	Машин нь хот руу буцаж давхилаа. Клара гараар нүүрээ дараад гэдийн суужээ.

	Гранатовын ярих нь:

	— Амьдрал гэдэг сонин юм даа. Саяын даамал хувьсгалын эсэргүү хэрэгт ял шийтгүүлсэн юм гэнэ. Энэ хүнийг хамгийн сайн даамал, идэвх санаачилгатай гавшгай ажилчин гэж өнөөдөр ярьж байна. Тэр хүн өнгөрсөн явдлаа бүрмөсөн гэмшиж, биеэ засах бололцоо олгохыг хүссэн гэнэ... гэлээ.

	Кларагийн үнсэн хөх болсон царайг Гранатов нүд салгалгүй ширтэн

	— Та яагаа вэ? Дотор чинь муухай бол оо юу? гэсэнд Круглов хажуугаас нь

	— Машинд зайлагджээ. Золигийн зам байна. Миний дотор хүртэл муухай болоод байна гэсэнд Клара гарыг нь сэмхэн атгав.

	Машин тэднийг конторын дэргэд аваачиж буулгалаа. Клараг гэр тийшээ явахад нь Круглов хүргэж өгье гэсэнд

	— Үгүй, яах юм бэ гэж Клара хариулсан хэр нь Кругловын гарыг дуртай түшив. Алхаа нь мөн л тэгшрээгүй байлаа.

	Гэрийнхээ дэргэд очоод Кругловын ханцуйнаас барьж 

	— Намайг хүнээр туслуулах дээр тулаад байна гэж бүү бодоорой. Тэр хүнтэй санамсаргүй дайралдаад гайхсанаас өөр гоц юм алга. Миний сэтгэлийг догдлуулаад байхаар юм болоогүй. Уулзах дургүй, уулзахыг хүсдэггүй хүнтэйгээ л дайралдсан юм. Үүнийг март. Намайг өвчтэй хүн шиг түшиж явахаа боль гэж уцаарлан өгүүлэхэд нь, Круглов түүнийг довжооны дэргэд хүргэж өгөөд

	— Би найр тавьж чамайг хүргэж ирсэн юм. Бид нэг их ёсорхоод баймааргүй нэлээн эртний сайн нөхөд, тийм үү? гэжээ.

	Клара довжоон дээр гараад, Васютын баглаа цэцгээс нэгийг авч Кругловт өгөөд, Васютад уран барилгын ухаан зааж өгнө гэж хэлэхдээ сэтгэл нь тохорч сэргэсэн бололтой байжээ.

	Гэтэл өрөөндөө ганцаар үлдээд, танихгүй айлд ороод ирсэн юм шиг гайхан гөлөрч, хаалганы хүрээ модыг хөвчин биеэрээ налаад

	— Ай тэнтэр минь, үс нь бууралтчихжээ!.. гэж чанга дуугарав.

	Валька Бессоновын амьдралд онцын гайхамшигт өдөр болов. Тэр өдөр Валькагийн бригад эллингийн дотоод ханыг шавардаж дуусах ёстой байлаа. Дахиад гурван хоногийн ажил үлдсэн боловч нэгэнт дуусгах хугацаатай, нэгэнт хөлөг онгоцны засварын газар хөлөг онгоц үйлдвэрлэгчид ирнэ. Тэгэхлээр нэгэнт дуусгасан байх хэрэгтэй.

	Шийдвэрлэх өдрийн урьд өдөр нь Валька бригадынхнаа цуглуулж, хүн бүрийг ээлжлэн хараад,

	— Уран гартаан! Ёстой уран гартан гэж юу хэлдгийг та нар мэдэх үү? Хөдлөх тоолон ухаантай, бодолтой байж, эндэлгүй ажиллахыг хэлдэг. Чадахгүй юм бол өндөр настныг асрах газарт өргөдөл бичицгээе. Тэгээд чадах уу, үгүй юу? гэхэд нь

	— Чадна аа! гэж арван гурван уран гартан нь хариулжээ.

	— За яамай гэж Валька хэлчхээд, шавардах ханыг үзэхээр эллингт гүйж очив.

	Тэр хана нь нүд бэлчээж хүрмээргүй асар том агаад бүдэг саарал шлакобетон7 хээтэй юм шиг эрээлжилнэ. Тэр их талбайн өчүүхэн хэсгийг л гөлийтөл шавардан өнгөлжээ... Олон давхар шат мод ханын хэмжээг улам тодруулна. Шат мод тавьж байгаа мужаан нар яарсан шинжгүй, эргүүлгээр банз дөхүүлж байх хооронд толгойгоо доош нь унжуулаад хэвтэж байх бөгөөд өндрөөс айхгүй, ажлын хурдыг тоохгүй үүрэглэж байх шиг санагдана.

	Валька гараа амандаа дугуйлан бариад

	— Хүүе шонхрууд аа! Өглөө бэлэн байгаарай гэж хашхирсанд

	— Юундаа яараа вэ? гэж нэг мужаан хойргошин дуугарав.

	Валька хэдийгээр тоглохтой манатай байсан ч хөгжилтэй царай гаргаж

	— Миний ажил гэрэл зурагчныхтай адил, өглөө нь яваад, орой нь бэлэн болдог юм гэснээ аравны даргаас, — Хэдий хэр вэ? гэж асуусанд

	— Нэг мянга арван хоёр метр гэж аравны дарга хүндэтгэн өгүүлээд, — Ганц чамд л найдаж байна гэхэд нь 

	— Надал найдахад эндэхгүй! гэж Валька сэтгэлийг нь засаад, шат модоор дээшээ авирав.

	Валька ханыг удтал тэмтрэн үзэж, бүх хонхорхойг тэмдэглэж, даруй чулуучин ирүүлэхийг шаардаж, нүх хонхорхойг өөрөө харж байж бөглүүлжээ. Дараа нь хүчээ яаж хуваарилахыг дэвтэртээ тэмдэглэж, материал дамжуулахыг шалгаж үзвэл дээд давхарт дээврээс ховилоор, доод давхарт дороос түрдэг тэргээр зөөх байжээ. Туслах ажилчдыг шаварчдаас нэг цагийн өмнө ажилд гаргахыг шаардаж, өөрөө ирж тэдэнтэй ярина гэж амлав.

	— Манайхныг ямар гэж санана? Манайхан чинь бүргэдүүд шүү, би тэгж хэлдэг юм гэж аравны даргад хэлжээ.

	Шөнө болсон хойно Валька бригадынхнаа дахин цуглуулж, 

	— За ийм ийм байна, мянга арван хоёр метр байна, норм бол хорин метр гэтэл хүн бүрд далан хоёр ам метр дээр гар дасгах хэсэг нэмэрлэх юм байна гэж ярьсанд, нэг бүргэд нь

	— Тэгш хана бол ч гайгүй сэн, гэтэл багана байдаг гэж хэлэхэд нь Валька тэр багана нь санамсаргүй баярт учрал юм шиг хөөрөн

	— Тийм л дээ! Тийм болоод л би хүн бүр далан хоёроос илүүг хийж чадахгүй гэж хэлсэн. Багана байхгүй сэн бол манай уран гартан наян метрийг элбэг хийж чадах сан, гэтэл байдал ийм байгаа болохоор далан хоёр метр дээр гар дасгах жаахан нэмэртэй яг таарна гэж шулуухан хэлсэн гэжээ.

	Валька бригадынхнаа унтуулаад («Шөнө тавтай сайхан унтаад, өглөө өнгө жавхаатай босоорой!» гэжээ) хэсгийн дарга инженер Костько дээр очиж, төлөв даруу царай гарган

	— Маргааш орой бидний ажлыг хүлээж авна уу гэж шаварчдын шилдэг бригадын өмнөөс танд хүсье гэжээ.

	Дараа нь алдар нэрд дуртайн учир «Ударник» сонины газар Исаков дээр очиж, тэр оройн үлдсэн цагийг Катядаа зориулжээ. Катя жирэмсэн том гэдэстэйдээ ичээд өдөр гэрээс гардаггүй тул Валька оройдоо түүнийг халамжлан сугадаж, салхинд гардаг байжээ. Тэр хоёр байшингийнхаа дэргэдүүр нааш цааш холхиж, энэхэн тэрхнийг ярина. Катя урьдынх шигээ хөгжилтэй хөдөлгөөнтэй байгаа нь Валькад сайхан санагдана. Валька Катяг биеэ сайн гамнаж бай гэж үргэлж ятгадаг атал банзан шатаар өгсөж уруудах, халтирамхай замаар явах ёстойг үл хайхран тэр орой өөрөө засварын газар дагуулан аваачив. Катя шавардах ханыг нэг харж, Валькаг нэг хараад

	— Хийж барах уу? гэхэд нь

	— Барсан ч, бараагүй ч хийнэ дээ гэж Валька золбоотой хариулаад хананаас нүд салгалгүй ширтэхэд шөнийн цагт тэр хана улам сүр бараатай харагджээ.

	Өглөө нь Валька зохих цагаас бүтэн хагас цагийн өмнө ажил дээрээ гүйж ирэв. Түүнийг очсоноос хойш туслах ажилчид цуглаж эхэллээ. Валька тэднийг шат модоор дагуулан явж, шавардлагын ажлыг яаж хийх, шаварчдад зуурмаг яаж залгуулахыг тайлбарлаж өгөв. Дараа нь материал хэр байгааг шалгаж, өдрийн хагаст хүрэлцэх төдийхөн цемент байгааг мэдээд, даамлынд гүйн очиж, орноос нь босголоо. Инженер Путин бүлцийсэн нүдээ нухлан, буруугаа аравны даргад түлхэв. Валька эргэж ирээд аравны даргатай айхавтар туллаа. Бригадынхан нь цуглахад Валька хөгжилтэй тайван царайгаар угтаж

	— Өглөөний мэнд хүргэе, бүргэдүүд ээ! Нойр ханав уу? Өнгө жавхаатай болсон уу? За номхон зогсоод, миний командыг дуулж бай! гэж хэлжээ.

	Валька ажлынхаа төлөвлөгөөг товчхон таниулж, хүн бүрд зогсох байр, хөдлөх чигийг нь зааж өгөв.

	Найман цагт арван минут дутуу байхад арван дөрвөн шаварчин байр байраа эзэлж, яг найман цагт бүгдээр нийлүүр банзаа уран зураачийн нийлүүр мэт өргөж, хараахан шавар хүрээгүй нийвийгээ гялалзуулж, сайн эзэгтэй талхныхаа гурилыг нухах мэт шингэн зуурмагийг утган авч хутгаад, уудам ханын арван дөрвөн газар анхны хэсгийг нялж, нийвийн уран нарийн хөдөлгөөнөөр гөлийтөл тэгшлэн засав.

	Сонин сурвалжлагч холхиж, анхны үзэгчид цугларч байгаа засварын газрын зүг Валька нүдний булангаар нэг хараад

	— Шудраад байгаарай, бүргэдүүд ээ, шудраад байгаарай уран гартаан! гэж хашхирав.

	Тэгээд хорголжин саарал зуурмагийг хананд авхаалжтай сурмаг сайхан нялж ажилдаа шамдан орж, өөгүй нарийн хөдлөхдөө өөрөө ч урам нь сэргэж, нөхдийнхөө ч урам зоригийг бадруулав.

	Бессоновын бригадын авсан үүргийн тухай сураг өглөөнөөс барилгаар таржээ. Өдөржин сонирхон талархагчид ирж очиж, маргалдах нь маргалдаж, дуугүй харах нь харж байжээ. Тэртээ дор бөглүүхэн дүнгэнэх чимээ гарах нь ойртож байгаа алдар хүндийн хөгжим байж. Гэвч Валька түүнийг сонссонгүй, өөрийн сэтгэлд эгшиглэх бүжгийн ая мэт эндэлгүй нарийн хэмнэлт ажил хөдөлмөрийн хөдөлгөөний уянгалаг айзмыг чагнан байжээ. Валька арван гурван нөхөдтэйгөө хамт ажлын хэмнэлд сэтгэл автаж, хааяа бие биеэ хараад, үг хэлэлтгүй ойлголцоно. Тэд нэгэнтээ өлмий дээрээ өндийн цоройж, бохирон сууж, нэгэнтээ баруун зүүн тийшээ нугарах нь үнэхээр өвөрмөц маягийн бүжиг мэт харагдах агаад гагцхүү хөлөөр хийдэггүй, гараар хийдэг биелгээ бүжгийг санагдуулна. Тэр арван дөрвөн хос гарын хөдөлгөөнийг хараад ханашгүй гайхалтай. Тэдний хөдлөх нь яарсан шинжгүй, харин ч ялангуяа багана шавардах үед дэндүү алгуурхан мэт санагдах бөгөөд нийвий, хагас нийвийгээр болгоомжтой зөөлөн илж тэгшлэн, овон товон газрыг толийтол өнгөлнө. Тэдний ажлын хамаг учир утга, хамаг сайхан нь яарч тэвдэхдээ биш яаж ч яарснаас илүү үр дүнд хүргэдэг нарийн бодож боловсруулсан өөгүй оновчтой хөдөлгөөндөө байх аж. Бяцхан хамт олны гар нийлэн хөдөлмөрлөхийн үндэс нь хэмнэл байлаа. Тэр хэмнэлд туслах ажилчид бас захирагдаж, амсхийх чөлөөгүй материал зөөж, зуурмаг зуурна. Шаварчдын бригад, туслах ажилчидтай хамт тайзан дээр тоглох гимнастикчид мэт эрэмбэтэй эгнэн байр байраа эзэлсэн анхны минутаас эхлээд үйлдэл хөдөлгөөний жигд хэмнэл тогтжээ.

	Валька үе үе ажлаа түр орхин, бүгд ёсоороо болж байна уу, үгүй юу гэж үзэхийн тулд шат модоор дээш доош гүйж,

	— Чанартай хийгээрэй, бүргэдүүд ээ! Чанар хэрэгтэй шүү, уран гартаан! гэж хашхирна.

	Үд дундын хэрд цемент дутаж эхлэв. Валька инженер Путин дээр давхин очиж, уурласандаа уруул нь цайгаад

	— Та чинь надаар тоглох санаа байна уу? Ганц л минут саатуулбал бүх засварын газрыг зомгол болгож орхино шүү! гэж хашхирчээ.

	Гэвч Валька ажилдаа чамбай ажээ. Цемент авчирч байх хооронд бригадынхнаа багана шавардах ажилд шилжүүлжээ. Ажлын сайхан хэмнэл алдагдах шахсаныг үзэгчид байтугай, шавардагчид өөрснөө мэдэлгүй өнгөрөв. Валька нөхдийнхөө сэтгэлийг үймүүлэхгүйн тулд тэр тухай хэлээгүй юм санж.

	Үдийн завсарлагаагаар өдий төдий хүн цугларч, шатаас үсрээд буучихвал олон хүний зөөлөн бие дээр унах болов уу гэмээр болжээ. Ажлын өдрийн сүүлчээр олон хүн дахин шавж, өглөө, өдөр ирж үзсэн нэг нь нүдэндээ итгэж ядна. Асар их хана өөрөө аяндаа нойтон шавраар жигдхэн хучигдсан юм шиг байлаа. Арван дөрөвхөн хүн ажлын наймхан цагт ийм их ажил хийж завдана гэхэд үнэмшмээргүй болжээ. Одоо нэг ч хүн үг дуугарахгүй, нам гүм болж, гагцхүү шавардагчдын төмөр нийвийн дор зуурмаг аяархан шуугьж, ханын гадаргыг өнгөлөн үрж байгаа модон үрүүл намуухан шур шурхийхээс өөр чимээ үл сонстоно.

	Дөрвөн цагийн үед Клава хүрч ирээд, онц чухал үйл явдал болж байгааг мэдэж, хэдэн минут нүдээ анивчин дээшээ харав. Гэтэл Клава бас хойшлуулж болшгүй их чухал хэргээр иржээ. Тэгээд Кругловыг олж, түргэн түргэн шивгэнэн, хэлэх гэсэн сониноо хэлсэнд

	— Одоо болохгүй. Чи өөрөө харж байгаа биз дээ гэж Круглов хэлжээ.

	Хоёул дээшээ Валькаг харлаа. Шавардагчид хэмнэл алдахгүй ажиллана. Есөн цагийн турш тасралтгүй ажиллаж байгаа болохоор алжааж ядарсан баймаар атал арван дөрвөн уран гартны царайд алжаасан шинж огоот үгүй, харин ч ажилдаа бахдан хөөрсөн байдалтай.

	Круглов Клавад

	— Валькаг дуусахтай нь зэрэг хэлэмз. Чи Катя дээр очиж бай... учрыг хэлээрэй... Катя баярлах нь лав... гэж хэлжээ.

	Сүүлчийн нүцгэн толбо харсаар байтал алга болж, материал дахин хэрэггүй болсон учир туслах ажилчид тэргээ доош нь буулгав. Гэвч тэд тэргээ түрж аваачаад, тэр даруйдаа явсангүй, ядарсан өлссөнөө мартаж, дороо амьсгаа даран зогслоо. Тэд өөрснөө энэ баяр баясгалант үйлсэд оролцсон улс.

	Тэгтэл Валька өөрийн хэсгийг орхиж хажуу дахь хүндээ толгой дохиод, урагшаа алхав. Сүүлчийн метрийг өөрийн гараар дуусгах гэсэн Валькагийн сэтгэлийг хүн бүхэн ойлгожээ. Валька урагшаа гүйн очиж, тэр дорхноо түрүүчийнхээ айзамд эргэн орж, харин галын бүжиг дуусахынхаа өмнөхөн айзам нь хурдасдагтай адил, Валькагийн гарын хөдөлгөөний хэмнэл хурдсав.

	Дор цугласан олон чимээ аниргүй, гагцхүү Бессоновын хөдөлгөөний хэмнэлийг даган ялимгүй найгалзана.

	Хэдэн минут өнгөрлөө.

	Шавардагчид ээлж дараалан хэсэг хэсэгтээ нарийн өөг өөлөн янзалж, нам гүмийн дунд Бессоновын нийвий шурт шуртхийх нь тодхон сонстоно.

	Тэгтэл өдий төдий хүн гэнэт нэгэн зэрэг бужигнан шуугилдав. Хэмнэл тасарчээ. Валька үзэгч олон тийш эргэж, нэгэнт хэргээ бүтээсэн нийвийгээ дээш нь өргөсөнд цугласан олон нэгэн зэрэг алга ташлаа.

	Валька хөлстэй магнайгаа арчаад, баяр хүргэж байгаа олны өмнөөс инээмсэглэв. Тэгснээ тайзан дээр тоглож байгаа жүжигчин мэт хажуу дахь шавардагчдаа гараа өгч, хоёул гар барилцаад, хэсэг бодсоноо үнсэлцлээ.

	Валька арван гурван бүргэдтэйгээ бүгдтэй нь үнсэлцэв. Энэ бол өнгө үзэмжийн төдий аяг биш ээ. Эд бүгдээрээ ажилд нэг хүн мэт сэтгэл нийлдэг үнэнч сайн нөхөд, шавь нар нь, ах дүү нар нь билээ. Дор байгаа үзэгчид юу вэ? Үзэгчид ч гэсэн ялгаагүй анд сайн нөхөд Арван дөрвөн яруу алдарт шавардагч анд нөхдийнхөө ялгуулсан амжилтыг үзэх нь эдэнд ч бас бахтай бус уу?

	Валька түрүүлэн доош уруудаж хойноос нь арван гурван уран гартан хөл нийлүүлэн, шатаар алгуурхан буулаа.

	Дор тэднийг гар дээрээ өргөж, дээш нь шидлэн баяр хүргэв.

	Бессоновыг сонин сурвалжлагч барьж авлаа. Валька бат итгэлтэй дуугаар

	— Сурвалжлагчтай ярилцъя. Валентин Бессоновын бригад өнөөдөр мянга арван хоёр ам метр хана шавардлаа. Шавардагч бүр далан хоёр метр гаруйг хийсэн. Уг нь найман цагт хорин метрийг хийх нормтой байдаг юм. Ажлын зохион байгуулалт, чадварт хамаг учир байгаа юм. Манай бригад... гэж ярьж байснаа сурвалжлагчийн ард Круглов зогсож байхыг харж, царайг нь хараад, сурвалжлагчийг ч мартаж,

	— Катя юу?! гэж асуусанд

	— Тийм ээ. Бүүр үдийн хэрд больницод аваачсан гэж Круглов хариулжээ.

	Тэр хоёр хөтлөлцөн засварын газраас гарч гүйлдэв.

	— Юу бол оо вэ? Юу бол оо вэ? гэж хүмүүс бие биеэсээ асууцгаалаа.

	Катя Ставрова эмнэлэгт нярайлж байгаа мэдээ тэр дорхноо нийтэд тарав. Хүн бүгд ядарсан, бүгд өлссөн атал олон хүн хэлэлцсэн юм шиг больниц тийш явцгаалаа.

	Дахиад л саяхан засварын газрын дэргэд байсан шиг, больницын үүдэнд олон хүн цуглажээ. Хүйтэн жавар хацар чимхэж, хөл даарч, амьсгаа бөглөрнө. Валькагийн бригадын самбаатай шавардагчид түүдэг асааж, үдэлж амарч байгаа мэт гал тойрон суужээ.

	Эмнэлгээс гарч ирсэн хүн болгоноос

	— Юу болж байна? гэж асууцгаана.

	Нэг цаг өнгөрлөө.

	Валька Бессонов больницын гудмаар өөд сөөргөө холхиж, урьд сонсоогүй ёологнох дуу сонстоход Катя нь ёолж байгааг мэджээ. Катя нь орилж чарласангүй. Тэгэхгүй л дээ зоригтой, чийрэг хүүхэн. Гэхдээ хэцүү байгаа байх. Валька Катягийнхаа өмнөөс, Катятайгаа хамт шанална. Өнөөдрийн нь яруу алдрын цуурай, Катягийн төлөө айх сэтгэл, үртэй болно гэсэн баяр баясгалан, алжаал ядрал, энэ бүхэн Валькагийн толгойд хутгалдана.

	Круглов гудмын буланд нүдээ аниад сууна. Энэ хорвоод нэгэн шинэ хүн мэндлэх гэж байхад жигтэй хачин гомдох сэтгэл төржээ.

	Клава хаалгаар цухуйгаад

	— Валька! гэж дуудав.

	Яах ёстойг Валька номоос сайн үзэж судалжээ. Нярайлж байгаа эмэгтэй дуу тавин чарлаж, дараа нь шинэ төрсөн хүүхэд орилж, дараа нь эцгийг нь дуудна. Валька тийнхүү чарлахыг нь хүлээгээд байсан юм санж. Гэтэл Клава өөрөө дэргэд нь гүйн ирж

	— Хүү! Эрэгтэй хүүхэд! гэж хашхираад, Валькаг үнсэв.

	Валька учрыг олж ядан

	— Тийм болчихсон уу? гэж тэнэг юм асуулаа.

	Яг тэр үеэр шинэ төрсөн хүүхэд хорвоод мэндэлснээ нотлон шаардангуй чанга орилоход нь Валька тасаг руу ухасхийв.

	Эмч түүнийг буцааж гаргахыг оролдон, замыг нь хөндөлсөж

	— Болохгүй шүү, болохгүй! гэж хэллээ. 

	Круглов, эмчийн дэргэд ухасхийн очиж, уурсан үрчийгээд, эмчийг түлхэж

	— Юу «болохгүй» гэж? Бессонов өнөөдөр үзэгдээгүй дээд амжилт гаргасан байхад эхнэр дээр нь оруулахгүй юм уу? гэжээ.

	Валькаг орууллаа.

	Катя урьдынх шигээ огт ажиггүй эгэл сайхан инээмсэглэн угтав. Валька хүүхдийнхээ дэргэд амьсгаа ч авч чадахгүй аяархан явж очвол өлгийдүүлсэн бяцхан хүү улаан духаа үрчийлгэн чарлаж байлаа.

	— Надтай адил байна! гэж Валька хэлээд эмчийн өөдөөс харж гэмшингүй инээмсэглээд, өлмийгөөрөө гэтэн Катягийн дэргэд очив. Валька Катядаа их юм яримаар, хайрт чамдаа баярлалаа гэж хэлмээр, сэтгэл зовж байснаа яримаар болов. Үүнийгээ хүний дэргэд яаж хэлэх вэ гэж бодоод

	— Катя! Бид мянга арван хоёр метрээ дуусгачихсан гэж огт өөр юм хэлээд гарыг нь атгажээ.

	Эмч дургүйцэж мөрөө ёвгосхийлгэв.

	Харин Катя ойлголоо. Мянга арван хоёр метрт учир байгаа юм биш, хоёул бие биедээ зохисон, бие биедээ хайртай, хүүтэй байх хувьтай улс гэдгийг мэджээ.

	— Би огт зүдрээгүй гэж Катя хэлээд, толгойгоо өндийлгөн хүүгээ хараад, — Хүү чамд ямар санагдав? гэлээ.

	Эмч, Валькаг тасгаас гаргав. Катя баясгалантай санаа алдаад нүдээ анилаа. Зүүрмэглэж байхдаа гадаа хашаанд олон хүн дүнгэнэлдэхийг сонссон боловч нэгэнт нойрондоо дийлдээд, өөрт нь, нөхөрт нь, хөөрхөн хүүд нь баяр хүргэж байгааг ухаарч мэдсэнгүй. 

	Валька гэртээ гүйж ирээд, юу хийхээ мэдэхгүй, тасалгаа дотуураа шогшиж, ширээ сандал мөргөж, ганцаар ярьж, чанга чанга хөхөрнө. Үхтлээ ядарсан баймаар атал сэтгэл нь хөөрөөд ядарснаа мэдсэнгүй.

	Комсомолын хорооноос сайн нөхөд Круглов, Сема Альтшулер, Тоня нар нь ирэхэд Валька хөл алдан баярлав. Тэд байрыг нь, хүүгийн нь инж бэлгийг үзэж, өөр юу юу хэрэгтэйг дор нь төлөвлөв. Сема маргааш хүлээн авагч тавьж өгнө гэж хэллээ. Тоня хүүхдийн тэрэг өгөхөөр, Круглов хөвөнтэй өлгий, хөшигний даавуу өгөхөөр амлав.

	Тэд Валькаг албын хүчээр хоолонд дагуулж аваачлаа. Гуанзанд очоод, барилгын дарга Драчёновын тушаалаар бригадынхныг бүгдийг нь шагнасныг Валька сонсов. Хоолны дараа нөхөд нь Валькаг гэрт нь хүргэж өгөөд.

	— Ядраа биз, одоо унтаач гэжээ.

	Валька унтаж чадсангүй. Нөхдийгөө явуулчхаад, эхнэргүй залуучуудын нийтийн байранд, шавардагч нөхөд дээрээ очвол цаадуул нь унтаад өгсөн бололтой, баатрын ёсоор хурхиралдах нь гудмаас дуулдав. Валька хаалганы хавьд хавьчиж, хэн яаж хурхирахыг нь чагнаж байснаа гурван цагийн дотор юу ч болсон байж магад гэж больницод гүйж очив. Хаалга удаан цохилоо. Тэгж тэгж ууртай асрагч авгайг гарч ирэхэд нь асуувал нярай эхийн бие нь сайн байгаа, хүүхэд нь унтахаас өөр ажилгүй болохоор унтаж л байна гэж дуулав.

	Валькад ч өөр хийх ажилгүй болж, гэр тийшээ сажиллаа. Унтъя гэхэд унтах арга байсангүй. Хамаг сайн сайхан бодлоо хэлэх хүн олдсонгүй. Энэ их баяр жаргалаа учир мэдэх анд сайн нөхөртөө яримаар байх боловч хэнд ярихаа мэдсэнгүй. Гэнэт тийм дотнын анд нөхрөө санав.

	Валька цэвэр цаас гаргаж, ширээний дэргэд суугаад юу гэж бичихээ бодож байснаа: «Гүнээ хүндэт...» гэж итгэлгүйхэн бичив. Үгүй дээ, нэг л биш. «Хүндэт, хайрт...» гэж бичсэнээ дахин баллав. Тэр нэгэн удаа уулзсан шигээ энгийн найрсаг бичих хэрэгтэй. Тэгээд Валька захиагаа шуудхан бичиж эхэлсэн нь:

	 

	«Эрхэм хайрт Сергей Миронович аа! 

	 

	Би танд захиа бичье гэж аль хэдийнээс бодсон боловч бичмээр гойдын юм ер байсангүй. Харин өнөөдөр миний амьдралд хамгийн баяр жаргалтай өдөр болж: би бригадтайгаа 1012 ам метр хана шавардав. Хэн ч зүрхлэхгүй байсныг би зориглоод хийчихлээ. Бас өнөөдөр би Сергей Валентонович Бессонов гэж хүүтэй болов. Хүүгээ хараахан бүртгүүлээгүй боловч Катя (манай эхнэрийн нэр) бид хоёр хүү төрвөл таны нэрээр Сергей гэж, охин төрвөл Кира гэж нэр өгөхөөр хэдийн хэлэлцэж тохирсон юм. Тэгтэл арван нэгэн фунт жинтэй хүү төрлөө. Манай энд анх удаа ийм том хүүхэд төрж байна. Урьд нь арван фунт хагасаас илүү том хүүхэд төрөөгүй байсан. Нийтдээ зуу гаруй хүүхэд төрөөд байна.

	Сергей Миронович та, дөнгөж зуухан юм уу гэж битгий гайхаарай. Манай хот цоо шинэ залуу хот шүү дээ. Бид энэ хотыг цулгуй газар өөрсдийн гараар байгуулсан. Та мэднэ. Би шавардагчийн мэргэжилтэй. Гэхдээ энд шавардах ажил хийхээс өмнө тайгын мод булгалах, зам тавих, овоохой барих, дараа нь банзан байшин барих, газар ухах, сал урсгах гэх мэт янз янзын л ажил хийлээ. Танд үнэнээ нуулгүй хэлэхэд: энд анхандаа дэмий санагдаад оргож зугтах шахсан юм. Тэгтэл Ленинградын нэрийг битгий хөөдөөрэй гэж Сергей Миронович таны хэлснийг Катя надад сануулсан. Тэгэхэд нь би биеэ засаж, шилдэг сайн гавшгай ажилчин болоод улаан тугт комсомолын шавардагчдын онц сайн бригадын даргаар хоёр жил ажиллаж байна. Бид шилжин явах улаан тугаа хэнд ч шилжүүлэхгүй, яасан ч алдахгүй. Та намайг ажил хийж байхад харснаа санаж байна уу? Би бригадынхандаа мөн тэгж ажиллахыг зааж өгсөн. Эндэхийн заводод манайхны шавардаагүй барилга нэг ч байхгүй болно. Завод нь хамгийн тэргүүний техниктэй тэргүүн зэргийн завод болох юм. Хот маань ч мундаг сайхан болно. Та ирж үзвэл сайхан сан. Эндэхийн газар нутаг маш үзэсгэлэнтэй сайхан. Ой тайга, уул толгод, түргэн урсгалт гол горхитой. Амар мөрөн өөрөө Нева мөрнөөс хавьгүй өргөн. Таныг анд дуртай гэж би дуулсан. Ан хийхэд энд гайхалтай сайхан. Туулай, нугас, хэрэм гээд янз бүрийн ан амьтан бий. Холхон явбал хандгай баавгай ч байдаг. Эрхэм Сергей Миронович та манай энд ир ээ! Бид Танд Сергей хүүгээ үзүүлнэ. Хүүгээ бас Ленинградын нэрийг хугалахгүй, таны нэрийг нэр төртэй хадгалж чадах хүн болгоно гэж Танд комсомолын гишүүний ёсоор амлая.

	Танд ингэж саад болсныг минь уучлаарай. Та намайг мартсан ч байж магадгүй. Би бол Таныг цаг ямагт дурсаж байдаг. Би Таны зөвлөсөн ёсоор энд ирсэн билээ. Хүүгээ том болохоор нь би Таны тухай ярьж, Сергей Миронович Таныг бид бүхэнд хамгийн дээд үлгэр дуурайлал үзүүлдэг хүн гэж хайрладаг болгоно. Бас Танд манай эхнэр Катягийн өмнөөс, манай хотын бүх комсомолчид барилгачдын өмнөөс баяр хүргэе.

	Ленинградаас дайчлагдсан комсомолын гишүүн Валентин Бессонов, Таныг хүндэтгэн ёслов» 

	 

	гэжээ.

	Валька захиагаа дуусгаж дугтуйлаад, гадагш гарч шуудангийн хайрцагт хийсний эцэст сая нэг санаа нь амарч унтлаа. Ер зүүдэлсэн ч үгүй тухтай унтжээ.

	Өглөө нь цасан шамарга тавьж байсан боловч Валька хүйтнийг үл анзааран, хотоор бөөн баяр хөөр болон гүйв. Ажил цуглахаас өмнө завдан больницод очиж, ажил тарсны дараа Катятай түр уулзах зөвшөөрөл оллоо. Катягийн бие сайн агаад доктороос босох зөвшөөрөл гуйж, «Би чинь биеийн тамирчин хүн шүү! Бусад хүнээс огт өөр!» гэж эмчийг ятгаж байжээ. Хүү нь сайхан зантай хөөрхөн амьтан байх бөгөөд үүн шиг сайн хүүхдийг үзээгүй гэж асрагч нар батлан өгүүлжээ.

	Валькаг гэртээ ирэхэд нь нөхөд нь хүүхдийн тэрэг, өлгий, хөшиг авчирч тавьсан байв. Бас Сема Альтшулер хүлээн авагч тавихаар ноцолдов. Тэр хоёр салхитай байгааг эс хайхран хоёул дээвэр дээр гарч антен тавилаа. Валька радиогийн талын юм мэдэхгүй ч гэсэн утас задлах, хөндийрүүлэгч, хадаас авч өгөх, шат түшиж өгөх зэргээр Семагийн жижиг сажиг даалгаврыг дуртайяа хүндэтгэн биелүүлэв.

	Орой болсон хойно юм бүхэн бэлэн болж, хоёул гайхамшигт хайрцгийн өмнө сэтгэл дүүрэн сууж, Сема утсыг залгаж, бариулыг эргүүлээд, ламп нь халж аяархан дүнгэнэхийг хоёул чагнав. Тэгснээ алсаас хөгжмийн долгион сонстоход хоёр найз бие биеэ баярын царайгаар харлаа. Хүлээн авагчийн дотор нэг юм дүнгэнэж паржигнах боловч хөгжмийн дуу улам ойртож, бяцхан хайрцгаас сүр жавхлан төгөлдөр хөгжим эгшиглэв.

	«Амьдрал мөн ч сайхан байна. Ажлаа сайн хийчхээд гэртээ ирж, тохилог орон гэртээ тавтай амарч, хүү маань хөгжмийн эгшигт өсөж торнино...» гэж бодож суутал бяцхан хайрцагт алсаас ирсэн хөгжмийн долгион дунд сэтгэлд үл оногдох түгшүүр сонстож, дотор арзасхийлгэсэн эмгэнэлт эгшиг хайрцаг дотор багтаж ядах мэт хангиналаа.

	«Энэ чинь юу вэ?» гэж Валька асуумаар санагдавч асууж зүрхэлсэнгүй. Семагийн царайд өөртэй нь адилхан айж түгшсэн байдал илэрхий үзэгдэнэ.

	Хөгжим дуугүй болж, хүлээн авагчийн дотор хүнгэнэж, алс огторгуйд нэг юм хагарч торжигнох мэт чимээ гарав. Хэсэг чимээгүй байснаа гэнэт алс огторгуйгаас эр хүний түгшүүрт бүдүүн дуу сонстож

	— Бүх Холбоотын Коммунист Большевикуудын Намын Төв Хорооноос гэлээ.

	Валька сэтгэлээ хууран, омголтсон уруулаа чийглээд

	— Ой-ёо! Шинэ сонин болгоныг дуулах юм байна! гэв.

	Тэр түгшүүрт бүдүүн дуутай нь хамт өрөөнд нь гуниг нэвчин орж ирлээ.

	— БХК(б)Н-ын Төв Хорооноос манай нам, ажилчин анги, бүх хөдөлмөрчдөд туйлын их эмгэнэн мэдэгдэх нь... гэж нэвтрүүлэгч алгуурхан бөгөөд аймаар тодхон өгүүлэв.

	Хоёр найз хүлээн авагчаас нүд салгалгүй ширтлээ.

	— ... Арван хоёрдугаар сарын нэгэнд Ленинград хотноо... гэхэд нь Валька Сема хоёр зэрэг өндийж, Валька тэр аймшигт дуунаас хамгаалахын тулд хүлээн авагчийг таслах гэсэн мэт урагшаа тонгойв.

	— ... манай намын гарамгай зүтгэлтэн, чин зоригт цогт хувьсгалч, Ленинградын большевикууд, бүх хөдөлмөрчдийн хайрт удирдагч, БХК(б)Н-ын Төв Хороо, Ленинград хотын хорооны нарийн бичгийн дарга... гэж уншихад нь «Үгүй, үгүй тийм байх ёсгүй, эндүүрэл байх!..» гэж Валька тэр бяцхан хайрцгаас нэвтрүүлэгчийн тодхон дуутай хамт гарч ирэх учир битүүлэг аймшигт гай зовлонг үл итгэн сэтгэл нь тогтож ядлаа.

	— ... БХК(б)Н-ын Төв Хорооны Улс төрийн товчооны гишүүн... гэснээ сэтгэлийн түгшүүр туйлдаа хүрээд байх үед

	— нөхөр Сергей Миронович Киров ажилчин ангийн дайсан урвагч этгээдийн гарт амь үрэгдлээ гэв.

	«Хэн тэгэв?!» гэж Валька хашхирах гэтэл хоолой нь тээглээд дуугарч чадсангүй.

	Валька ухаантай ухаангүйн хооронд тэр муу ёрын хайрцгийг хоёр гараараа зууран барьж сэгсчсэнд нэвтрүүлэгчийн хоолой нэг чичрээд

	— ... ажилчин ангийн үйл хэргийн төлөө яруу цогт амьдралаа зориулсан болор мэт тунгалаг, гуйвшгүй хатуужилтай намч, ленинч большевик билээ... гэв.

	Валька хүлээн авагчийг тавилаа. Өнгөрчээ. Засаж болшгүй гай учирч, амьдралд нэгэнт ороод иржээ. Тэр завсар нэвтрүүлэгчийн дуу горьдлого төрмөөр цовоолог аялгатай болж

	— Нөхөр Кировын гэгээн дурсгал, пролетарийн хувьсгалын төлөө чин зориг барин цуцалтгүй тэмцэж байсан саруул сайхан үлгэр жишээ нь үүрд зоригжуулна гэж Төв Хороо итгэж байна гэлээ.

	Сема Альтшулер Валькагийн дэргэд ирж, өнчирсөн зүрхэндээ хань татан мөрөнд нь наалдсанд Валька тэргүүнээ гудайлган уйллаа. Киров! Гэгээн Киров!.. Валька Кировын ажигч гярхай харцтай сэргэлэн жирмэгэр нүдийг санаж, Киров ч гэсэн эвлэг чадамгай ажилд дуртай, ажлын амтыг мэддэг юм байна гэдгийг Валька мэдэж, тийнхүү хэн хэнээ ойлгож сонирхсон нэгэн шижим байсныг дурсан санав. Бас «Явах дуртай байна уу?» гэж асуусныг нь санав.

	Валька нулимс бөнжгөнөсөн нүүрээ дээш нь өргөж

	— Хэн тэгэв?! Хэн тийм хэрэг үйлдэв?! Тэр этгээдийг... Би!.. гээд Кировын аминд зүрхлэн халдсан тэр үл мэдэгдэх этгээдийг үзэн ядаж, хорсон тачаадсандаа хамаг бие нь чичирч, даанч газар хол, яаж ч чадахгүйгээ мэдээд дотор нь бачимдав.

	— Киров ямар хүн байсныг чи мэдэхгүй! Би бол мэднэ! Сайн мэднэ!.. гэж Сема Альтшулерт хашхирлаа.

	Нэг цаг орчмын дараа Валька чимээ аниргүй хотоор явж, байшин байшингаар орж, хувцсандаа шавсан цасыг сэгсрэхээ ч мартаж, хүмүүсийг цуглуулан, Киров ямар хүн байсан, өөрийг нь Алс Дорнодод хэрхэн илгээснийг ярив. Тэр шөнө комсомолчид Валькаг тойрон яриаг нь чагнаж байснаа дараа нь өөр байшинд даган орж, бусадтай хамт дахин чагнасаар нойргүй хонож, бүгдээр хамтран уур хилэн, эмгэнэл харамслаа илэрхийлсэн тогтоол зохиоход хүн бүр хайрлах, үзэн ядах сэтгэлийнхээ үгийг нэмэрлэжээ.

	Бяцхан Сергей хүү эмнэлэгт өөртэйгөө адилхан гурван бяцхан амьтантай зэрэгцэн, орондоо унтаж бийв. Тэр бяцхан хөвгүүхэн сэтгэл догдлох, түгших, тэмцэлдэх гэдгийг мэдэхгүй, амгалан нойрсож буй нь баяр баясгалан төгс амьдралын бэлгэ дэмбэрэл мэт санагдана. Катя хүүхдийн тасагт сэмхэн орж, нүцгэн хөлөө атийн, хүүгийнхээ дээрээс тонгойж, нулимсаа залгин харж байхдаа уй гашуу нь бяцхан тайтгарч, найдлага төрнө.

	Гриша Исаков сонины эрхлэгчээр ажиллаж эхлэхдээ сонины ажил өөрт нь ямар их тус болохыг сайн төсөөлөөгүй ч гэсэн: ёстой нэг шүлэг бичээд байдаг хэрэг гэж баярласан юм санж.

	Гэтэл шүлэг бичих нь тун багасаж, хэдэн долоо хоног юм уу хэдэн сараар ганц ч бадаг зохиохгүй өнгөрдөг болов. Толгойд нь шүлэг эргэлдэх атал гараас гарсан юм байсангүй. Ганц нэг бадаг, өлмий, шүлэглэсэн санаа зэрвэсхэн бодогдоход нь гүйцэд боловсруулъя ч гэж улайхаа больжээ. Шүлэг оролдож байсан туршлага нь үргэлжилсэн үгээр бичихэд тус болж, Гришагийн бичсэн өгүүлэл товч тодорхой болно. Гриша үг, мөр бүрийг үнэлж чаддаг бөгөөд үргэлжилсэн үгээр бичихдээ шүлэг холбохын адил цулгуй хоосон газар үлдээхгүйг мэрийнэ. Гэтэл шөнөжин бодож, нухаж байж бичсэн өгүүлэл нь шүлгээ нэгэн адил сайжруулахыг шаардах болжээ. Ийнхүү сонины эрхлэгч хийж байхдаа яруу найргийн чигийг танив. Оргилсон шаардангуй амьдралын дуу хоолой залуу яруу найрагчийн чихнээ хадав. Үүний сацуу яруу найргийн минь багш гэж биширдэг Маяковский: «Өнөө үес тустай юм бичдэг хүн л яруу найрагч, уран зохиолч болно» гэж сүрлэг чанга дуугаар хэлэх нь дуулдана. Бас өнгөрсөн үеэс «Чи яруу найрагч байх албагүй боловч иргэнийхээ үүргийг заавал биелүүлэх ёстой» гэсэн дуу хоолой сонстоно.

	Гриша ард түмэнтэйгээ, хамт олонтойгоо цаг үргэлж амь нэг байдаг. Гэтэл санаашрангуй зантайн учир үйл явдал, хүн ардыг хөнгөн хуумгай ажиж, утга уянгын санаашрангуй бодолтойгоо холбон бясалгах нь цөөнгүй тохиолдоно. Гриша амьдралыг байгаа чигээр нь үзэхээсээ тийм байгаасай гэж хүссэнээ үнэн болгож үзэх нь олонтоо. Сонины газар утга зохиолын дадлагатай болж, яруу найргийн хар бор ажил хийгээд ирэхлээрээ хоосон бясалгалын үүлнээс жинхэнэ бодит амьдралын дунд аргагүй бууж амьдралын дунд орж, аливаа юмны учрыг олж сайн муу, сайхан муухай аль алиныг үзэж үнэрлэж, нарны туяа, балар харанхуйн аль алиныг үзэх хэрэгтэй болжээ. Тэгээд л амьдрал гэдэг байгаа чигээрээ бол илүү нарийн, илүү сайхан, хүн гэдэг илүү зөрчилтэй олон талтай, үйл явдал гэдэг ээдрээ ихтэй, дагжил өөрчлөлтийн үйл явц илүү гүнзгий байдгийг ойлгох болов. Гриша одоо хүртэл юу бичиж байгаа вэ? гэхэд хүүхдийн тоглоомын хонх холбого шиг дэмий балай юм эрээчиж байж!

	Гриша амьдралд оролцож, бүтээн байгуулалцаад ирэхлээр хурц, гүнзгий бичиж, ончийг нь олж, олон түмний дунд орж ажиллахыг амьдрал шаардах болов. Зөвхөн амьдрал төдийгүй, амьдралыг бүтээн байгуулагчдын нэг нь болсон Гриша өөрөө өөртөө тийм шаардлага тавив.

	Гриша шүлэг бичиж чадахаа больж төсөөрчээ. Санаанд хүрэх олигтой юм болж өгөхгүй байв. Урьдынх шигээ шүлэг бичье гэхлээр ичих болжээ... 

	Хотын намын хорооны нарийн бичгийн дарга Готовцев түүнийг зэмлэж

	— Исаков чи залхуу болжээ. Сониндоо нэг жижиг шүлэг гаргачихвал бүх сонинд чимэг болох сон гэж хэлэхэд нь

	— Чадахгүй байна. Та мэдэж байгаа биз, шүлэг бол төөнөж, хөнтөрч, балбаж байгаа юм шиг байх ёстой. Тэгтэл минийх тийм болж өгөхгүй юм гэж Гришаг урамгүйхэн хариулахад

	— Чи төөнөх, хөнтрөх гээд яах вэ. Чамайг хэн ч Пушкинтэй адилтгаж үзэхгүй шүү дээ. Шүлэггүй сонин ямар сонин байх вэ? гэжээ.

	Готовцев учрыг ойлгосонгүй. Гриша өөрийгөө Пушкин биш гэж мэдээд гомдсон ч үгүй. Харин Морозовыг дурсаж, Морозов бол ойлгох байсан даа гэж бодов. Гриша чимэг төдий шүлэг бичиж чадахгүй, бичих дур ч үгүй байжээ.

	— Би огт авьяасгүй хүн юм. Миний бичсэн бүх юм хэнд ч хэрэг алга! гэж Сонядаа хэлсэнд

	— Тэр тухай Мотька Знайдээс асуу. Түүнийг онгоцны зогсоолоос чиний шүлэг эргүүлж ирээгүй юм бол хэн эргүүлж ирсэн байх вэ? гэж Соня нь тайван хариулсанд

	— Тэр ч яах вэ, миний энэ насандаа бичсэн яруу найргийн дотроос утга учиртай болсон ганц юм нь тэр гэжээ.

	Гриша жаахан дэгсдүүлсэн ч гэсэн уг санаа нь зөв байлаа. Ухамсар ухаан нь чадлаасаа түрүүлж, Гриша хийж чадахгүй юмаа хийхийг хүсэх болов. Харин сонины ажил хийж, шүлэг оролдохоо түр завсарлаад байсан тэр үед шинэ хүч чадлын хөрөнгө боловсрон байжээ.

	Гриша өнөө үеийг ямагт сэрж мэдэрч чаддаг. Сонинд ажил хийснээр тийм сэрэл нь улам хурц соргог болов. Сонины ажилтан хүн юм бүхний төв голд байж, юм бүхэнд хариу дуугарч байх ёстойгоор үл барам тулгарч байгаа үйл явдлыг зөгнөж, шинэ үйл явцыг тааж мэддэг байх ёстой. Энэ ч гэсэн яруу найрагчийн зорилт биш үү? Яруу найрагчийн санаа бодол нь улс төрийн санаа бодолтой нэг адил урагшаа тэмүүлж, ирээдүйг угтан мэдэж, ирээдүйн төлөө тэмцэх ёстой бус уу? гэж Гриша бодно.

	Байлдааны бэлтгэлийн түгшүүрт байдлыг Гриша таньжээ. Зөвлөлт орон энх цагийн хөдөлмөрт зүтгэж, шөнө амгалан унтаж тэнхээ ороод, өглөө сэргэлэн золбоотой сэрж байвч хил дээр буун дуу тас нясхийж, суманд оногдсон хүн унаж, байлдааны нисэх онгоц нисэж байна. Энэ бол хараахан дайн бус. Үүнийг «хилийн будилаан» гэж нэрлэнэ. Гэхдээ улс орны судас лугшиж байгаа эмзэг газар дайны сүүдэр хүний нүүрэн дээр тусаж, хүн илүү буурьтай хашир, хэлэх үг нь ч оновчтой хатуу болно. Тийм газар байлдааны бэлтгэл хуран төвлөрч, унтах нойргүй тушаал, мэдээ хүлээнэ. Сонины редакц бол тийм байлдааны бэлтгэлийн нэг газар билээ.

	Тэгвэл яруу найрагч яах вэ? Яруу найрагч бол бас л улс орныхоо харуул манаа нь бус уу? Байлдагчид винтов буугаа бэлэн барьж, штабынхан унтах чөлөөгүй байгаа тийм үед яруу найрагчийн үг цуурайтах ёстой биш үү?.. Яруу найрагч хэрэгтэй үг олж чадахгүй бол ашиггүй хоосон амьтан.

	Андрей Круглов амарч байхдаа эхэлсэн тэмдэглэлээ Гришад үзүүлж, шинэ сэтгэхүй бүрэлдэн төлөвшиж байгааг үзүүлэх гэсэн хүсэл нь биелж өгөхгүй байгааг ярьсанд, Гриша олзуурхан дуу алдаж

	— Зүйтэй, энэ чинь хэрэгтэй юм байна! Шинэ сэтгэхүй төлөвшиж байгааг үзүүлж, түргэтгэх хэрэгтэй. Тэгж чадахгүй юм бол бичсэний хэрэг юу вэ? гэжээ.

	Нэг удаа Сонядаа

	— Шинэ үзэгдлийг ажиглаж, тодорхойлон бичих нь бага хэрэг. Шинэ үзэгдлийг ил товойлгож, түргэтгэж өгөх хэрэгтэй. Тэгж чадахгүй л юм бол хэчнээн авьяастай ч гэсэн өөрийн эрин үеийн яруу найрагч биш! гэжээ.

	Бас нэг удаа

	— Муухан яруу найрагч байснаас олигтойхон сэтгүүлч байя гэжээ.

	Гриша нь өөрөө өөртөө худал хэлж байна, дахин шүлэг бичиж эхлэхээрээ түрүүчийнхээсээ илүү сайн бичнэ гэдгийг Соня мэдээд үг сөрсөн ч үгүй.

	Кировын амь үрэгдсэнд Гриша гайхан мэлэрч, удтал итгэхгүй явлаа. Гашуудлын хүрээтэй сонин хэвлэлээс гарсан хойно ч гэсэн Киров нас барсан гэж итгэж өгөхгүй байжээ. Ер нь итгэх хүн байсангүй. Зөвлөлт орон гаслан зовлонгоос төсөөрч, жаргалтай сайхан байсан цаг. Жаргалтай болохоор итгэмтгий байдаг. Сайхан санаатай хүн өөдгүй муухай юмыг гүйцэд ойлгохгүй гайхдагийн нэгэн адил шинэ байгуулал бий болгох үйлсдээ улайн зүтгэж буй зөвлөлт орны хамт олон хажууханд нь анд нөхрийн дүрээр баг хийсэн дайсан этгээд орогнож байгааг, хамт олны эрхэмлэн хайрладаг юмыг үзэн яддаг этгээдүүд (энүүхэн энд ойрхон) байгааг мэдсээр боловч гүйцэд ойлгохгүй байжээ.

	Аймшигт их хорлолын хэмжээ хараахан тодорхой болоогүй ч гэсэн анхны эмзэг цохилтоо нэгэнт өгчээ. Тэр цохилт нь зөвлөлт орны хамгийн саруул гэгээн хүний нэгийг онож, цаашаа цойлон, өчигдөрхөн санаа амарлингуй инээмсэглэн, тайван ажиллаж байсан хүн болгоныг шүргэн доргиов.

	Шөнө орой болсон хойно Гриша шүлэг бичихээр суухдаа юу бичихээ мэдээгүй ч түгшин догдолсон сэтгэл мэдрэлийн дотроос нэгэн шүлэг төрөв. Энэ шүлэг нь большевик хүний ашид мөнхийн тухай, дайсны ямарваа хорон санааг хөмөргөж чадах большевик үйлсийн гандан бууршгүй хүч чадлын тухай, Бессоновын аварга дээд амжилт, эллингийн бетон багана, ирээдүйн хөлөг онгоц, хүн бүхэнд шингэсэн их хүч чадлын тухай хот даяар, улс орон даяар цуурайтуулах учиртай билээ.

	Уран бүтээлийн сэтгэлэг нь амьдралд тохиолдсон үнэн явдлыг өлгөн авч: мөнх амьд байх хүнд амьд хүний бичсэн захиа эмгэнэн гашуудаж байгаа Зөвлөлт орны, нэг захаас нөгөө зах тийш явж буй дүр гарч ирэв.

	Гриша үүрээр Соняг дуудан сэрээж

	— Хайрт минь үүнийг чагна. Нэгэн бол би юу ч мэдэхгүй байна, үгүй бол энэ шүлэг миний энэ насандаа бичсэн хамгийн сайхан шүлэг боллоо гэжээ.

	Ийнхүү нэгэн удаа онгод нь орсноос хойш удтал дуугүй болов. Гэхдээ шүлэг бичнэ гэдгээ лавтай мэдэж, гагцхүү шийдвэрлэх тулалдаанд бэлтгэн хүчээ хураах мэт алгуурлан хүлээжээ. Амьдралтай тулалдаж, амьдралыг эрхэндээ оруулан хойноосоо дагуулах ёстой ажээ. «Амьтны хэл амнаас айх юмгүй, түрүүлээд гүйгтүн. Алс ирээдүйн оргилд хүрээд тэндээсээ: пролетари нар аа, нааш ир! гэж гараараа даллагтун!» гэж Маяковский сургасан билээ. Гриша барилгачийн хувьд, сэтгүүлчийн хувьд, яруу найрагчийн хувьд амьдралын гүнд, төв дунд нь ухасхийн ороод, хожим амьдралыг өөрчилж сурахын тулд амьдралаас суралцжээ.

	Шинэ хотын амьдрал эрчимтэй түргэн өрнөн дэгжиж, барьж, дуусаагүй ч гэсэн бүдүүн тоймоо олсон завод ажиллах болж, хөлөг онгоцны үйлдвэрчид анхны хөлөг онгоцыг угсарч эхэлжээ. Хотын төрх тодорч, гудамж талбай, байшин барилга, районтой болж, шинэ хороолол нь хуучин банзан байшин, овоохойг шахан зайлуулав. Хүн ард нь өсөж өөдлөн, олон хүн сургуульд сурч, шаргуу ажиллажээ. «Засгийн газраас тогтоосон хугацаанд гүйцэтгэнэ!» Энэ бол нийт барилгачин хамт олны ахуйд шингэсэн уриа болов. Энэ бол нийт Зөвлөлт орныг хамарсан бүтээн байгуулах их хөдөлгөөний хэсэг нь байлаа. Шинэ хөдөлгөөний гүн дундаас шинэ дээд хэлбэр төрж үүсжээ. Тийм хэлбэрийг Донын сав газрын уурхайчин Стаханов сэдэн үүсгэж, ганцхан сарын дотор улс орондоо хамгийн нэр алдартай ажилчин болсон юм. Стахановын үлгэр жишээ нь ажилчин ангийн тэргүүний давхраанд хэдийний боловсроод байсан олон нийтийн үзэгдлийг сэргээн амьдруулав. Мэдлэг, чадвартай хослон нийлсэн санаачилга тэр үзэгдлийн үндэс болсон юм.

	Шинэ хотод стахановч Валентин Бессоновын нэр алдар дуурьссан билээ. Нэгэн жилийн өмнө Валькагийн бригадын ажлын дүн олноос товойсон дээд амжилт байсан бол одоо нийтийн ажлын систем болжээ. «Зохион байгуулалт, бэлтгэл, чадварт л хамаг нууц нь байгаа юм!» гэж Валька хэлдэг.

	Валькагийн сэтгэлийн хөдлөлийг Гриша сайн ойлгожээ. Валька Шинэ хот, заводыг яс махныхаа тасархай мэт дотнолон хайрлах бөгөөд ажил хөдөлмөрт сэтгэл сэргэж, хөдөлмөрийн алдар нэрд урам зориг нь бадарна. Валька Шинэ хотдоо анхны стахановч болсон нь аргагүй зүйн доторх хэрэг. Тэгтэл Тимченкогийн шинэ стахановч бригад гарч ирээд, хөдөлмөрийн бүтээмжээр Валька Бессоновыг ардаа хийчихжээ. Тимченко цагийг эзэлсэн баатар боллоо.

	Валька тэргүүн байраа алдчихаад яахыг нь Гриша сонирхон ажиглав. Валька нэлээд гайхаад, маргааш нь Тимченкогоос түрүүлэв. Дараа өдөр нь Тимченко дахин түрүүлчихжээ. Валька «Ээ золигууд!» гэж дуу алдаад, Тимченког дахин ардаа хийлээ. Гриша уралдааны явцыг сониндоо дэлгэрэнгүй мэдээлээд, ажиж шинжиж байхдаа огт санаандгүй юм амьдралаас урган гарч ирснийг үзэж, Бессонов Тимченко хоёр үерхдэг болсныг ажиглав. «Миний барилыг авчихжээ!» гэж Валька хэлнэ. «Яггүй ажиллаж байна шүү!» гэж Тимченко нүдээ цогтой гялалзуулан өгүүлнэ. Тэр хоёр бие биеийнхээ хорыг малтаж, нэг нэгийгээ ардаа хийхийг хичээх боловч улам бат зузаан нөхөрлөх боллоо. Гришагийн бодох нь: чухам ийм харилцааг санаагаар зохиох аргагүй, ийм харилцааг нээн олж, учрыг ойлгох ёстой юм байна. Уг нь үүнд нарийн ээдрээтэй ч юм алга. Нэгийнх нь алдар нэр нөгөөгийнхөө алдар нэрд саад болохгүй. Амьдрал гэдэг уужим цэлгэр, ажил хийе гэсэн үнэн сэтгэл байвал хийх ажил мундахгүй, тэгэхлээр сайн шавдаж урагш нь ахиулаад байвал зохино, үр дүн нь нийтэд хэрэгтэй, нийтэд эрхэм гэж бодно.

	Булчингийн хүч гаргаад зогсохгүй, бас ухаан сийлнэ. Сонирхуу бодол санаа, ажлын авхаалж нь олж хуримтлуулсан техникийн мэдлэгтэй нийлэн хөдөлмөрийн туршлагыг гийгүүлж, урьд хожид үзэгдээгүй шинэ туршлага бий болгоно.

	Засварын газар дээр ажиллаж байгаа мужааны бригадын дарга Петя Голубенко бетон баганын хашлагыг өргөх маш энгийн шинэ арга бодож олжээ. Чумаков - Савеловагийн стахановч гэр бүл бетондох ажиллагааг өөрчилсөн байна.

	Гавшгай барилгад өрлөгчөөр ажиллаж байгаа Сергей Голицын хана өрөх шинэ систем нэвтрүүлэв. Сергей нийт хотын өрлөгчдийн хуралд илтгэл тавьж, «Миний өрлөгийн систем» гэсэн өгүүлэл бичжээ.

	Гриша стахановчуудыг гойд сонирхон ажиглах болов. Стахановчуудыг юу хөтөлсөн дээрээс энэ вэ? Нэр алдар, ашиг завшаан олох хүсэл үү? Ахиж дэвших шунал уу? Үгүй! Социализм бодитой биелж, ахуй амьдрал, ухамсарт нэвтрэн орсон нь энэ. Социализмын сэтгэл татах аугаа их хүчин хүмүүсийг хөдөлмөрийн гавьяаны зүтгэлд уриалан хөтөлж байна. Тэгээд хүн хүнд хувийг санаа бодол, нэрэлхүү зан, ашиг хожоо, нэр алдар хөөцөлдөхийн өчүүхэн илрэл байлаа ч гэсэн тиймэрхүү сэтгэл нь өөрчлөгдөн арилж, хүнийг хөдөлмөрт ухаалаг бүтээлчээр хандах болгодог хөдөлгөөний гол үндсэн шинжид шахагдаж, мэргэжлээрээ бахархах сэтгэл, нэр төрөө бодох сэтгэл төрүүлж, эрх чөлөөт хөгжлийн баяр баясгаланг эдэлж, эх орноо хайрлан талархдаг болгоно.

	Гэтэл амьдралд сэтгэл түгшээх зүйл шурган орж ирлээ. Амьд ажил үйлсийн зол жаргал, шинэдэн залуужсан ертөнцийн цог золбоо, ийм баяр баясгалангийн хажуугаар бүгж нуугдсан дайсан ойрхон байгаа нь бараг барин тавин мэдэгдэнэ. Ямар нэг үл мэдэгдэх этгээд учир битүүлэг эвдрэл осол учруулж, түймэр эсэргүүцэх усны хоолойг огтолж, тоног төхөөрөмжийг эвдэж далдуур хорлон сүйтгэв.

	Комсомолчид бүгдээр нааш ирэхдээ хэчнээн санаа амарлингуй баяр баясгалантай явсныг Гриша санаж «Бидний бодож төсөөлснөөс хэчнээн нарийн ээдрээтэй, гүн учир утгатай вэ? «Хүсэл зүтгэл хоёрын бат сайхан холбоо...» Тэр үнээн. Тийм холбоо бий. Гэтэл манай холбоо нөхөрлөлд дайсан хумсаа шигтгэсэн байна. Хэн тэр вэ? Хэн дайсан бэ? Хаана байна? гэж бодолхийлнэ.

	Гриша Морозовыг ихэд үгүйлнэ. Готовцевт сэтгэл дундуурхан байдаг ажээ. Готовцев бол тайван гэхэд дэндүү тайван хүн бөгөөд ажилд гал халуун сэтгэлгүй, хааш яаш, шийдэмгий бус, юм л бол дээрээс удирдамж өгөхийг харж, удирдамж байхгүй бол аливаа зоримог эхлэлтийг үзээд сандарна. Кругловт Гришагийн хэлсэн нь:

	— Чи бодооч. Готовцевыг би сониндоо чимхээд авахад хүртэл уурлаж гонсойдоггүй. Яагаад вэ гэхлээр өөрийн шүүмжлэл өрнүүлэх тухай удирдамж байдаг болохоор тэр гэжээ.

	Кругловтай Гриша үерхэж нөхөрлөнө. Круглов Гришагийн уран бүтээлийн санаа сэдлэгийг ойлгож, шинэ санаа төрүүлэхийг хичээнэ. Круглов тэмдэглэлээ бага багаар үргэлжлүүлэхийн хамт Гришад

	— Шинэ сэтгэхүй төлөвшиж байгааг харуулж чадвал стахановчууд тодрон гарахыг урьдаас мэдэж болох байсан сан. Стахановчууд миний тэмдэглэлд зүй ёсны дүгнэлт шиг болох байсан гэж өгүүлэхэд нь

	— Миний шүлэгт ч бас гэж Гриша нэмж хэлжээ.

	Гришагийн толгойд «Шинэ хүний дэвтэр» гэсэн бүтэн мөчлөг шүлгийн санаа боловсров.

	Гэтэл одоо үнэндээ зав олдохгүй болжээ. Засгийн газраас тогтоож өгсөн хугацаа ойртов. Анхны хөлөг онгоц угсрах ажил хамгийн хариуцлагатай үедээ оржээ. Урд өдөр нь хөлөг онгоцны доогуур шатахуунтай торх шургуулсан байсныг олжээ. Өнөөдөр мөрний хөвөөний хашлага өрөөсөн бөөрөөр сууж далжийсныг мэдэж шалгаж үзвэл доод суурийн нь лагтай ёроолыг цэвэрлээгүй байжээ. Үл мэдэгдэх этгээд түймрээс сэргийлэх дохиог эвджээ. Барилгачин хамт олны сэтгэлийн түгшүүр туйлдаа хүрчээ. Хэн бэ? Хэн хорлоод байна? «Ударник» сонинд дайсныг эрэлцэж, юм бүхэнд оролцож, сонор сэрэмжтэй байхыг уриалав, Гриша урьд хэзээ ч ингэж шаргуу ажиллаж, ингэж ихийг эргэцүүлэн бодож байсангүй. Гриша сониныхоо ажилд бат итгэлтэй, зоригтой, анхаарал сэрэмжтэй хүмүүсийг хамран оролцуулах болов. Сонинд нь Тоня Васяева юм бичдэг боллоо. Тоня юм бичихдээ муухан ч гэсэн ажигч хурц нүдтэй бөгөөд хүмүүсийн урмыг сэргээж, зоригийг бадруулж чадна. Тоня ажилчин сурвалжлагчдыг сонины ажилд аятайхан оролцуулж чадна. Тонятай ярьсан хүн болгон барилгын төлөө, хөлөг онгоцны төлөө, дайсныг илрүүлээгүй байгаагийн төлөө хариуцлага хүлээснээ ухамсарлаж, хүн бүр «Хэн хорлон сүйтгээд байна?» гэж өөрөөсөө асууна.

	Гриша шүлэг бичиж завдахаа больжээ.

	— Юун шүлэг санахтай манатай! Ийм бэрх цагт... гэж нэгэн удаа Готовцев хэлжээ.

	Гриша ч үүнийг анхандаа зөвшөөрч: «Нээрээ шүлэг бичих зав алга. Одоо шүлэг багадна» гэж бодоод, бас «Ер нь энэ хэрэггүй ч байж магад» гэсэн Маяковскийн нэгэн шад санаанд нь оров. Гэтэл Маяковскийн яруу найргийг бүхэлд нь санаад энэ нэгэн шадад ч дургүй нь хүрч, өөрийн бодлыг ч зэвүүцлээ. Шүлэг хэрэггүй гэж үү? Гриша амьдралыг бүхэлд нь хамран бодож, амьдралд шүлгийн эзлэх байр суурийг олох гэж хичээв. Ямар суурь эзлэх вэ? Шүлэгт сэтгэл зүрх, хүч чадлаа зориулахын хэрэг байна уу?

	Гришагийн охин нь өсөж торнив. Охиноо яаж ухаантай сайн хүүхэн болгох вэ, «коммунист ирээдүйд» тэр байгууллыг бүтээн байгуулагчийн ёсоор орж чадахуйц цээл ухаан бодолтой хүн болгохын тулд юу хийх хэрэгтэй вэ гэдгийг Сонятайгаа олон удаа хэлэлцэж ярилцсан билээ. 

	Тоня Сема хоёр Володя хүүгээ хэрхэн хүмүүжүүлж байгааг Гриша ажиглана. Тоня Сема хоёр хүүгийнхээ ирээдүйн тухай халуун хүсэл мөрөөдлийг өвөрлөж, бяцхан хүүгийнхээ биеийг чийрэгжүүлж, айхыг үл мэдэх чин зоригтой, шургуу зүтгэлтэй болгож байлаа. Сема хүүдээ баатарлаг хүмүүс, гавьяа зүтгэлийн тухай ярьж зоригийг нь бадруулах бөгөөд хүүгээ давхраа мандалд нисэгч юм уу оргилдог галт уулыг шинжээч мэтийн хамгийн аюултай мэргэжлийг сонгож аваасай гэж хүсдэг бололтой санагдана.

	Гриша охиноо шүлэг зохиолд дуртай болгохыг хүснэ. Охин нь утга зохиолд сод их хүмүүстэй эн зэрэгцэх анхны эмэгтэй болж, Ахматовагийн янаг амрагийн санаашралд харш дуу хоолой нь эрин үеийнхээ их яруу найрагчийн дуу хоолой мэт цуурайтах болов уу? гэж хүснэ. Эмэгтэй хүн утга зохиолын дээд оргилд хэзээ ч хүрч байгаагүй. Гэвч социалист нийгэм хөгжөөд ирэхийн хамтаар эмэгтэй хүн аль ч салбарт улам улам дээшлэн мандах болно. Юу вэ гэвэл эмэгтэй хүний ахуй, эмэгтэй хүний сэтгэхүй нь боолчлолын өнгөрөөс цэвэрлэгдэж, боолын ёсоор айж эмээдгээ болино. Тэгсэн цагт эмэгтэй хүний авьяас билиг нь хувь заяандаа дарагдан бөглөрөхөө болино.

	Охин нь тийм эмэгтэй болох ёстой.

	Харин охиноо яаж хүмүүжүүлэх вэ? Амьдралын хамаг нарийн учрыг мэдүүлж, өчигдрийнхөөс өнөөдөр өөр, маргааш бүр өөр, улам сайхан болох амьдралыг таниулж, нүдийг нь нээж өгөх тийм ном хаана байна? Тийм шүлэг хаана байна? гэхэд бага л байна. Гэтэл тийм зохиол туйлын хэрэгтэй!

	Чарскаягийн нялуун роман бүхэл бүтэн үеийн эмэгтэйчүүдийн толгойг эргүүлж тэнэгдүү болгосон бус уу? Дэвэн дэлхийгээр дүүрэн Вернер, Чайльд - Гарольдтан бий болсон биш үү? «Та нар жаргал дунд умбах хувьтай эрх танхил үрс» гэх шиг гансрангуй шад бага наснаас эхлэн сэтгэлд хоногшоод, сэтгэлийг нь эвдэнэ. «Амраг хүүхнийхээ байшингийн дэргэдүүр алхуулж явлаа, галгиулж явлаа» гэх шиг завхай дуу залуу хүүгийн сэтгэлд эмэгтэй хүнтэй харилцах амьдралд хандах бүхэл бүтэн хөтөлбөр болж, шингэнэ. «Хүн алж, хүрээ талж яваагүй...» гэсэн дууны үг сэтгэлийг нь хэрхэн гижигдсэнийг Гриша одоо болтол санаж байна. Бас одоо цагт Корчагин - Островский бидний орчин ахуйд сайн нөхрийн ёсоор орж ирээд, дэргэд нь олхиогүй хулчгар зан гаргахад ичмээр, коммунизмын төлөө тэмцэлд хамаг хүчээ шавхан зориулахгүй бол ичмээр санагддаг бил ээ!

	Ийм л юм бүтээх хэрэгтэй байна! Энэ л ёстой хүний сэтгэл мэдрэлийн инженер мөн. Яасан оновчтой тодорхойлолт вэ! Харин хүнийг бүтээгч тийм инженер болохын тулд ихийг сурч мэдэх хэрэгтэй!

	Гришагийн бодох нь: «Би зохиолч болох өдий байна. Бүтээсэн олигтой юм ер алга. Яах вэ дээ. Нас залуу, нар эрт байна. Хүнд хэлэх юмтай болохын тулд эхлээд өөрөө ихийг сурах хэрэгтэй. Үүний тулд амьдралд гүн орох хэрэгтэй. Барилгачин, сэтгүүлч, илтгэгч, чекистийн ёсоор амьдралд гүн орох ёстой. Би юм бүхнийг сонирхож, юм бүхэнд оролцож байна, би юм бүхнийг нүдээрээ үзэж, ажиллахыг хүснэ. Зүгээр ажиглаад суулгүй ажиллах ёстой. Ажил үйлийн дунд, тэмцэл бүтээлийн дунд шинэ хүн төрнө» гэж бодно.

	Гриша айж зүрхшээхээ больж, өгүүлэл, тэмдэглэл, шүлэг, аль алиныг их бичих болов. Хар бор ажил хийж, холбоо хошин үг, зургийн тайлбар, шүлэглэсэн уриа лоозон зохиохоос ч айхаа больжээ. Нэгэн удаа зургийн дор тайлбар болгож:

	 

	Хурц нүдээр анхааран ажигла, нөхөд минь 

	Хорт дайсан хажууд чинь байхгүй биз?

	 

	гэсэн хошоод шад зохиожээ. Гриша энэ тайлбарыг ганцхан минутын дотор зохиож орхиод хэвлүүлэхээс ичиж байсан юм. 

	Маргааш орой нь инженер Костько гэрт нь ирэв. Костькогийн царай нь зэвхий дааж, сэтгэл нь хөөрөн сандарсан байлаа. Тэгээд Гришагийн тайлбарыг хуруугаараа зааж

	— Би муухай эргэлзээд байснаа өнөөдөр эргэлзэж болохгүй юм байна гэж бодлоо... Миний сэтгэлд аймшигтай муухай сэжиг төрөөд байна... Надад баримт байсан бол ч... Гэхдээ би танд санаснаа хэлье... Миний сэтгэлд аймаар сэжиг төрөөд байна... Ингэхэд инженер Путин байна шүү... гэж ярьжээ.

	Гриша баярласандаа нойр нь хулжив. Шүлэг хэрэггүй гэж үү? Ийм цагт шүлэг санахтай манатай гэж үү?.. Үгүй. Ийм түгшүүрт үед биеэ нөөж зайдуухан зогсоод оргилон оволзсон амьдралыг хажуугаараа өнгөрүүлж байгаа этгээд л гараа сул унжуулах юм биз! Үйл явдлын гүн дунд зоригтой ухасхийн орж, ухаан бодлоо үзүүрлэсэн хүн бол юм бүхнийг улам бүрэн сэтгэж, бичих зохиохыг улам хүсэн эрмэлзэх болно. Тэр өдрүүдэд Гриша «Шинэ хүний дэвтрээ» бичиж эхэлжээ.

	Дахиад хавар боллоо. Шинэ хот, зүрхэндээ энхрийлэн санах хот нь өсөж өргөжиж байгаа хотгорын дээгүүр урин цагийн сэтгэл сэргээх салхи зугаална. Клара Каплан хавар болсныг хамаг зүрх сэтгэл, хамаг бие цогцсоороо мэдрэв. Амьд явах юутай сайхан бэ? Бие цогцос, ухаан санаа юутай сэргэлэн бэ!

	Клара ажил ихтэй байлаа. Зөвхөн уран барилгачийн үүрэгт ажил нь Клара шиг эрчимтэй чадалтай хүнд хангалтгүй байжээ. Тэгээд хотын зөвлөлд давхар ажиллаж байв. Түүн дээр Тарас Ильич өвгөн ирлээ. Тэр гулзгай сэргэлэн өвгөн Кларад

	— Эрхэм авхай минь... Би дээр үед овоо сайн цэцэрлэгч байсан юм. Намайг цэцэг модонд ойр ажил хийлгээч гэж хэлжээ.

	Тэр хоёр хамжин цэцгийн хүлэмж байгуулав. Клара Тарас Ильичид ихээхэн хэмжээний мөнгө өгөөд, үр, үрслэгч авхуулахаар томилон явуулахдаа огт үл айна. Клара завтай цагтаа Тарас Ильичид цэцгээ арчлахад нь тусална. Шилэн бүрхэвчтэй дулаан байранд тэр хоёр энэхэн тэрхнийг тогтуухан ярилцана.

	— Амьдрал гэдэг хачин юм даа, би үүнээс эхэлсэн юм сан, эхэлсэн газраа эргээд ирлээ гэж Тарас Ильичийг өгүүлэхэд нь

	— Энэ чинь урьдынхтай адил гэж үү? Та одоо өөрийн оронд аж төрж байна. Энэ хот таных, энэ цэцэг ч таных гэж Клара хариулжээ.

	Өвгөн баярлаж, хамгийн сайхан анхилуун цэцэг тастаж өгчээ.

	Хотын намын хорооноос Кларад стапелийн8 талбайг хариуцууллаа. Клара тэнд хоногийн ихэнхийг өнгөрүүлнэ. Намын бүх байгууллага, хуучин комсомолчид бүгдээрээ анхны хөлөг онгоцыг угсрахад аль нэг талаар оролцов. Талбайн дарга нь Гранатов байлаа. Бүх хэсэгт хамгийн шалгарсан бат итгэлтэй хүмүүсийг хуваарилжээ. Сема Альтшулер тусгай хэсгийг эрхэлж, зураг төслийг хадгалав. Андрей Круглов Готовцевтай сүрхий муудалцсаны эцэст үйлдвэрлэлд эргэн ирж, цахилгаан тоноглолыг угсрав. Комсомолын хороонд түүнийг Тоня орлож үлдээд, комсомолын ажил, сонины ажил, больниц удирдах ажлын аль алиныг амжуулж байлаа. Тоня бас стапелийн талбайд үргэлж ирнэ. Угсралтын мастер нь Иван Гаврилович Тимофеев ажээ. Тэнгисийн Аянга хочтой хэвээр үлдсэн гэргий нь гавшгайчдын гуанзны эрхлэгчээр ажиллана. Бүгдээрээ л гавшгайчид байлаа.

	Клара стапелийн талбайд намын хүмүүжлийн ажил зохиож байжээ. Дайсан этгээд хажуухан талд нуугдаад байна гэсэн бодол хоромхон зуур ч толгойноос үл гарах бөгөөд ажилчин бүрийг мөн тийм сонор сэрэмжтэй болгохыг зорино. Клара шуурхай зөвлөгөөн явуулж, яриа хийж, хүн бүртэй тус тусад нь ярилцана. Клара хөлөг онгоцны өнцөг булан бүхнээр орж, туслах цех бүхнээр эргэж үзнэ. Алдаа дутагдал үзэгдвэл дор нь сахиж байгаад засуулна.

	«Анхны хөлөг онгоцыг хугацаанд нь дуусгана» гэж барилгачид ярилцаж байлаа.

	Гэтэл дайсан ойрхон байжээ.

	Стапелийн дор шатахуунтай торх хэвтэж байсныг илрүүлэв. Тэр торхыг хэн тэнд өнхрүүлж аваачив? Яаж вэ? Клара тэр хэсгийг ээлждээ эргэж яваад торхыг үзмэгц ажилчид, харуул хамгаалалтынхныг дуудав. Тэгтэл өөдөөс нь Гранатов, Сема Альтшулер хоёр гүйж явлаа. Нам бус хар ажилчин Сазонов тэр сэжигтэй торхыг ажиглаж мэдээд, даруй хэлэхээр гүйн одсон байна. Клара илт дайсагнасан хорон санаа байгааг жигшин зэвүүцэхийн нөгөөтээгүүр бас туйлын их баярлажээ. Юу вэ гэвэл Сазонов бол саяхан болтол улс төрийн ухамсаргүй, бичиг үсэг муутай хүн байлаа. Клара түүнтэй олон удаа ярилцсан юм. Сазонов сонор сэрэмжтэй байсан нь хамт олны нөлөө, Кларагийн өөрийн нь нөлөөний үр дүн байлаа. 

	Хэд хоногийн дараа хөлөг онгоцны нэг тасагт хувинтай бензинд гал авалцжээ. Тэнд ажиллаж байсан Епифанов хувингийн дээрээс брезент шидэж, өөрөө дээрээс нь хамаг биеэрээ даржээ. Тийнхүү түймэр гарахыг сэрэмжилж чадав. Епифановын бие хөнгөн шиг түлэгдээд өнгөрчээ. Тэнд хэн бензин үлдээв? Бензинд яагаад гал авалцав?

	Тавлагч Нефедов сэжигт орлоо. Түүний халаасанд чүдэнз, үлтэс байсан нь илэрчээ. Нефедов жигшин зэвүүцэж, гомдон биеэ өмөөрөв. Олон ажилчин бас зэвүүцлээ. Нефедов бол алдаа эндэгдэлгүй гавшгай сайн ажилладаг, олон таван үггүй номхон хүн байж. Гэтэл Нефедов тийм хүн огт биш байсан нь хоёр долоо хоногийн дараа мэдэгдэв. Троцкист гэж Николаевскийн заводоос халагдаж, намаас хөөгдсөн тэр этгээд өнгөрсөн явдлаа нуугаад, барилгын хамгийн хариуцлагатай хэсэгт шургалж чадсан байжээ.

	Мөрдөн байцаалт үргэлжлэв.

	Клара ажилчдад Нефедовын тухай их ярив. Клара өөрөө энэ жишээнээс их юм сурлаа. Бид хүнийг даанч мэдэхгүй, судлахгүй байна! Бид даанч итгэмтгий гэнэн байна! Клара өөрөө тэр үг дуугүй номхон царайлсан тавлагчийн дэргэдүүр олон удаа өнгөрөхдөө хаанаас ирсэн хэн гэгч хүн болохыг нэг ч сонирхдоггүй, сайн анхаарч ажигладаггүй байжээ.

	Нефедовыг илчилсэн нь хамт олны сэтгэлийг сэртхийлгэв. Хөлөг онгоц үйлдвэрлэгчид их эв найртай, бат нягтармал, шаргуу зүтгэлтэй ажиллав. Харин эв найртай байх нь, сонор сэрэмжийг багасгадаггүй, улам нэмэгдүүлж, хүн бүр хамт олныхоо нүдний өмнө ил байх болов. 

	Клара шөнийн бор хоногт л гэртээ ирнэ. Ирмэгц чилж бадайрсан хөлөөсөө туфлиэ тайлан хаяж, ажлынхаа хувцасны захыг ярж, дан оймстойгоо цонхны дэргэд очив. Онгорхой цонхоор хаврын салхи урсан орж ирээд, ширээн дээр байгаа цэцэг, захидлыг сэрвэлзүүлэв. Клара цэцгийн анхилуун үнэр шингэсэн чийглэг салхийг цээж дүүрэн амьсгалаад, Вернерийн ээлжит захиаг алжаангуй гараар дугтуйнаас нь гаргаж үзвэл:

	 

	«Өчигдөр би заводынхоо шилдэг ажилчдыг цуглуулж, заводын ажлын тухай санал онолыг нь сонслоо. Тэгээд би Клара таныг дурсав. Таны сургамж хатуу ч гэсэн их тустай байжээ! Би одоо урьдынхаас огт өөр аргаар ажиллах болсон. Тэгээд олон жил ажилласан туршлагатай ч гэсэн одоо л ёстой большевик болж байна гэж үнэнээ зориглон хэлнэ...» 

	 

	гэжээ.

	«... Үнэнээ зориглон хэлнэ...» гэснийг нь үзээд Клара инээд алдаж, хацар нь улайж, нүд нь гялалзлаа.

	«Эрхэм минь ээ. Та бол хүн бүрээс чадах бүхнийг нь шаардаж, өөрөө хэрээсээ илүү хүч гаргаж байдаг хүний нэг мөн...»

	Вернер хэтрүүлж байна. Үгүй, нээрээ Клара тийм хүний нэг мөн. Гэхдээ үүнд онцын гавьяа алга. Клара большевик хүн, тэгээд л тэр. Большевик хүн үүнээс өөрөөр ажиллаж болох уу?

	Клара захидлыг хойш тавьж, орондоо орж хэвтэхэд салхи үсийг нь өрвөгөнүүлж, халуу оргисон нүүрийг нь сэрүүцүүлэв.

	Эрд очих уу? Вернер суух гэж маш хүсдэгийг Клара мэднэ. Анх тиймэрхүү үг цухуйлгахад нь Клара эрс шийдэмгий хариу өгсөн билээ. Клара энэ хотыг барьж дуустал эндээ байх болно. Тэгсэн цагт байдлыг харж байж болно. Амралтаараа очиж, хамт өнгөрүүлнэ. Одоохондоо... захидал нь сэтгэлийг юутай их баясгана вэ! Түмэн бээрийн тэртээд бахдан бишрэгч нэг хүн байгааг бодоход юутай сайхан бэ.

	Хамар өрөөнөөс янаг амрагийн завхай дуу нэвт сонстож, тасалгаагаар нь дүүрлээ. Тэр дууг салхи шүүрэн авч, Амар мөрний дээгүүр эргэлдүүлэв. Тэгээд сэтгэлд гуниг төрлөө... Ээ дорой эм! Дорой эм! Уйдаж уяраа юу?.. Янаглаж таалуулахыг хүс ээ юу?.. Үгүй дээ, хайр дурлалд маш их юм хэрэгтэй. Тэр хүнийг өөр шигээ мэдэж, тэр хүнд өөр шигээ итгэх хэрэгтэй. Үгүй, Вернер ээ! Улирах цагийн эргэлтээр биесээ шалгаж, хэн хэн маань юу хийж чадахыг үзэж байж болъё. Гол нь эхлээд энэ хот. Эхлээд анхны хөлөг онгоц... 

	Клара зүүрмэглэж эхэллээ.

	Амралтын өдөр Клара ном уншаад орондоо хэвтэж байснаа алгуурхан хувцаслаж, Васютагийн ирэхийг харуулдан цонхны дэргэд суув. Васютаг гавшгай ажилчин гэж лагериас нь саадгүй явуулдаг байжээ.

	Гранатов жөтөөрхөн

	— Хэн гэгчийн цайвар үстэй цэвэрхэн залууд таны хатуу сэтгэл зөөлрөө вэ? гэж асуухад нь

	— Цэвэрхэн нь энд огт хамаагүй, Гранатов аа. Та намайг зөвхөн эм хүн гэж үздэгээ цэглэвэл зүгээр гэсэнд

	— Би таныг эм хүн мөн үү, биш үү гэж эргэлзэх боллоо гэж Гранатов ширүүхэн хариулжээ.

	Гранатовын уур нь хүрчээ. Одоо яая гэх вэ? Тэр хоёр стапелийн талбайд хамт ажиллах болсноос хойш их олон удаа дайралдах болж, Гранатов дахиад л Кларад тоогдож нүүр тал олохыг хичээнгүйлэн мэрийх болжээ. Гэтэл сэтгэлд зохихгүй хүнийг одоо яах вэ?

	Васюта, өөдөөс нь эгцлэн харж чадахгүй их хүндэтгэлтэй хүрч ирнэ. Анх ирэхдээ ичиж бишүүрхээд суух ч үгүй, гар барих ч үгүй байсан юм. Клара түүнийг амархан дасгажээ. Тэр хоёр Васютагийн ирээдүйг сэтгэлчлэн төсөөлж, Васютаг хоригдол гэдгээ мартах ёстой гэж ятгана. Клара түүнд зураг зурахыг зааж, сэтгүүл үзүүлж, унших ном өгнө. Васюта лагерьдаа ерөнхий боловсролын курст суралцдаг бөгөөд алгебр, геометрийн хэцүү зүйлийг ойлгоход нь Клара тусална. Васюта ухаантай, авьяастай хүн байлаа. Түүний сэтгэл оюун түргэн хөгжиж, шинийг мэдэх хязгааргүй халуун хүсэл бадарч байгаад нь Клара баярлана.

	Тавдугаар сарын сүүлчийн амралтын өдөр Клара урьдын адил Васютатай хичээл хийв. Нар зуных шиг илчтэй ээх болжээ. Нээлттэй цонхоор Амар мөрний цээл их ус нарны туяанд алтлаг өнгөөр мяралзан цэнхэртэнэ.

	Васюта цонхны дэргэд саатан зогсож

	— Сайхан байна! гэхэд нь,

	— Юу? гэсэнд

	— Энэ байгаа юм бүхэн... та ч гэсэн... ер нь бүгдээрээ гэжээ.

	Клара түүнийг байшингийн довжоон дээр гаргаж өгөв. Гранатовынд эгшигт хайрцаг дуугарна. Дуу хөгжмийн чимээнд ярилцах, алхлах нь дуулдаагүй биз гэж Клара баярлажээ. Гранатов хаалгаар шагайдаг муу зантай, тэгэхэд нь Васюта ичиж зовно.

	Васюта нэгэнтээ эргэн харж инээмсэглээд явлаа. Мушгирсан цайвар үс нь салхинд сэрвэлзэж, нар салхинд гандсан царай нь эрүүл саруулыг илтгэнэ. Клара хойноос нь харж зогсохдоо «Энэ залуу олонд тустай сайн хүн болбол түүнд миний нөлөөний хувь ч орно» гэж бодов.

	Нарны хурц гэрэлд байж байгаад орж ирэхэд гудамд тас харанхуй юм шиг санагдав. Харанхуйд хажууд нь нэг хүн

	— Клара хэмээн аяархан дуудаж, гараас нь шүүрлээ. 

	Клара юу ч хараагүй хэр нь тэр хүний дуу, биед хүрэх байдлыг даруй таньж

	— Та яаж байгаа нь энэ вэ? гэж дуу алдав.

	Клара харанхуйд тэр хүнтэй байхгүйн тулд хаалгаа түлхэн онгойлготол Левицкий Клараг чирэн тасалгаанд нь ухасхийн орж, хаалгыг хаагаад, гуйж царайчлан гар сарвайж

	— Клара! Миний үгийг сонсооч. Чамтай ярих хэрэг байна. Чи сонс л доо. Тийм сүйдтэй юм гэж үү? гэлээ.

	Бүсгүйн зүрх нэгэнтээ агшиж цочмогхон лугшаад зогсов. Тэнхээ нь алдарч, хөл нь чичрэхэд хөл дээрээ тогтохын тулд хана наллаа.

	— Надад тантай ярих юм байхгүй. Яв! гэж арайхийн дуугарсанд

	— Клара, чи яасан хатуу сэтгэлтэй юм бэ... Би их юм үзлээ... Чамд хэлэх мэдүүлэх юм байна... гэхэд нь

	— Намайг битгий зовоогоод бай! гэж Клара хашхираад, хаалга онгойлгож, — Юу ч мэдэх, дурсахыг хүсэхгүй, ийм нэг хүн байдаг ч гэж санахыг хүсэхгүй. Та ямар нүүрээрээ нааш ирэв? Яв! Явахгүй бол би хүн дуудлаа! гэв.

	Левицкий үгийг дагалаа. 

	Гранатов өөрийнхөө хаалган дээр зогсож байв. Кларагийн царай зэвхий даасныг, Левицкий тонгойгоод гүйн гарч явааг Гранатов харсан байж магадгүй.

	Клара Левицкийг гармагц гадаа хаалгыг цуургалж, Гранатовын дэргэдүүр дуугүй өнгөрөөд, тасагтаа орж, үүдээ түгжив. Левицкий яаж зүрхэлж ирэв? Яах гэж ирэв? Кларагийн хаягийг хэн хэлж өгөв? Ямар ичгүүргүй амьтан бэ!.. За үүнээс болж сэтгэл дэнслээд байх хэрэг алга. Бодох хэрэг алга... За байз, би юу хийх гэж байлаа? Зун шиг юутай сайхан тунгалаг өдөр вэ! «Сайхан байна...» Васюта тэгж хэлсэн байх аа?

	Клара үймэрсэн сэтгэлээ ном уншиж тогтоох санаатай ном авч, зөөлөн сандлаа цонхонд ойртуулах гэснээ зүрх нь тэсгэлгүй өвдөхөд бөхийн нугарч, сандлыг хоёр гараараа тэвэрч, хүйтэн ширэнд нь наалдлаа.

	Намын хурлаар Стапелийн талбайн ажлын байдлыг хэлэлцэв. Их хүнд түгшүүрт цаг болжээ. Бүлэг тагнуулч, урвагчийн хэргийг тасалсан тухай радиогоор мэдээллээ. Барилгачин хамт олны сэтгэл дэнсэлж, жигшин зэвүүцэж эргэлзэн сэжиглэж, түгшин шаналахын зовлонд автав. Эндхийн Шинэ хотод дайсан бас ажиллаж байгаа нь мэдэгдэж, байсхийгээд бузар муухай ул мөр нь үзэгдэнэ. Дайсан энүүхэн энд ойрхон, аягүй бол энэ хуралд ч сууж байгаа байж мэднэ.

	Андрей Круглов хамгийн түрүүнд шахам үг хэлэв. Түүний хэлж байгаа үг нь удтал эргэцүүлэн бодсоны үр дүн байлаа. Андрей хоёрхон долоо хоногийн дотор урьдынхаас хавьгүй хашир болж, ухаан суусан шиг санагдана. Андрей амьдралаас улам хатуу, улам гүнзгий сургамж авав. 

	Түүний хэлсэн нь:

	— Илэн далангүй ярьцгаая. Бидний дотор сандарсан хүн олон бий. Гэвч большевикууд ганц минутаас илүү сандарч тэвдэх ёсгүй. Бидэнд тийм эрх алга. Хорт могой мэт тагнуулчдын үүрийг илчилсэн нь их ялалт мөн. Ингэхлээр Шинэ хотын большевик бид дайсан байсаар байхад таньж чадаагүй байна гэсэн нэг л дүгнэлт хийвэл зохино. Морозовыг алсан. Парамановыг өөр хүний түлхээсээр гар хөдлөөгүй гэж хэлбэл хэн үнэмших юм бэ? Цахилгаан станц, барилга дээр эвдрэл сүйрэл гарч, стапелийн дор шатахуунтай торх, хөлөг онгоцны нэг өрөөнд хувинтай бензин байсан, энэ бүгд дайсны ажил явууллага биш, өөр юу байх вэ? Бидний дотор энүүхэн хавьд дайсан этгээд байна. Тэглээ гээд айж сандрах хэрэг байна уу? гэвэл байхгүй гэж бодож байна. Бидний хийж чадах, хийх ёстой ганц зүйл гэвэл, манай бүх ажлыг нүүр тал харалгүй нарийн чанд ажиглан шалгаж, аливаа баримт аливаа буруу шийдвэр бүрийн гэм буруутай эзнийг олж, буруутай хүн бүрийг сайн шинжиж, алдаа эндэгдэл байгаа юу, дайсны явууллага байгаа юу гэдгийг тодруулах хэрэгтэй. Би энэ хэдэн хоног их юм бодлоо. Тэгээд удирдлагаас нэг хүн санаатай буюу санаагүй алин боловч дайсанд туслаагүй бол Нефедов мэтийн өчүүхэн дорд хүмүүс муухай хэргээ үйлдэж чадахгүй байжээ гэсэн дүгнэлт хийлээ гэв.

	Хэсэг дуугүй болж бодлоо онцлон тэмдэглэлээ. Драченовын нүүр улайж, Гранатовын хацар татвалзан мурийж, Готовцев биеэ хурааж, Клара Каплан ажиглангуй төв ширүүн харж байгааг Андрей ажиглав. Андрей яриагаа үргэлжлүүлж, стапелийн талбайн байдлыг шинжлэн дүгнэж, алдаа дутагдал, замбараагүй явдлыг тоочлоо.

	— Би одоохондоо нэр цохож хэлж чадахгүй байна. Бид дайсны нэрийг хараахан мэдэхгүй байна. Харин бид бүгд дор дороо чекист болж, голч шударга, хайр найргүй байх хэрэгтэй. Тэгж баймааж нь дайсны явууллагыг илчилж чадна гэв.

	Гранатов босож

	— Андрей Кругловын хэлснийг би бүрэн дүүрэн зөвшөөрч байна гэж алгуурхан мэдэгдээд, хурлын дарга тийш эргэж, — Нөхөр Готовцев аа, би үг хэлэхээсээ өмнө намын гишүүн Капланаас хэдэн зүйл асуух зөвшөөрөл өгөхийг хүсье гэлээ. 

	Энэ бол ер бишийн явдал байв. Сайн дуулаагүй нэг нь «Хэнээс? Хэнээс гэнэ ээ?» гэж гайхан лавлацгаав.

	Клара сонирхон, сэтгэл тайван өндийж, Гранатовын татвалзан байгаа нүүрийг цэх анхааралтай харлаа.

	— Нөхөр Каплан таны эцэг эх цагаантан байгаад гадаадад дүрвэн зайлсан гэдэг үнэн үү? гэж Гранатов асуув.

	Хуралдагсад нэгэнтээ аяархан шуугилдаад чимээгүй болов. Кларагийн царай улсхийснээ зэвхий даахыг Круглов харлаа.

	— Үнээн. Харин би арван долоон оноос хойш тэдэнтэй холбоо тасраад, яасныг нь мэдээгүй гэж Клараг их чанга хариулахад нь

	— Хоёр дахь асуулт. Зам барилгад ажиллаж байгаа хувьсгалын эсэргүү - троцкист хоригдол Левицкий таны эр нөхөр байсан гэж үнэн үү? гэлээ.

	Хуралдагсад шуугин дүнгэнэлдэв. Шуугиан дундаас Клара тов тодхон дуугаар

	— Тэр бас үнэн. Харин Левицкийг илчлэхэд миний гүйцэтгэсэн үүргийг хотын намын хороо мэдэх ёстой гэж хариуллаа.

	Бүхний харц Готовцев дээр онилов. Готовцев гэнэт ийм юм асуусанд тэвдэж: «Жаал зугаа... тун бага юм мэднэ...» гэж дуртай дургүй бөвтнөлөө.

	— Гурав дахь асуулт. Каплан тухайн үедээ нөхрийгөө илчилсэн гэх атал одоо болтол нөхөртэйгөө холбоо тасраагүй, тэр ч байтугай гэртээ уулзсаар байдгийг хотын намын хороо мэдэх үү? гэв.

	Бөөн чимээ гарч, хүмүүс хашхиралдан шуугив. Коммунистууд сайн харж, сонсох гэж суудлаасаа босон өндөлзөв. Андрей бас өндийлөө. Энэ минутыг хүртэл Андрей үнэмшсэнгүй. Тийм байх ёсгүй!.. Тийм гэж үү? Клара ямар нэг яруу тодорхой үгээр учрыг тайлбарлаж, биеэ цагаатгана гэж боджээ. Гэтэл Клара нэгэнтээ гүн амьсгаа аваад, уруул нь хөхрөн

	— Үгүй, үүнийг хотын намын хороо мэдэхгүй... гээд суудалдаа лагхийтэл суухад нь

	— Дөрөв дэх асуулт. Таны нөхрийн хэсэгт ажилладаг Васюта гэдэг овогтой хоригдол тан дээр долоо хоног болгон ирдэг гэж үнэн үү? гэхэд нь Клара бүр аяархан дуугаар

	— Үнэн гэж нотолсонд

	— Миний асуух гэсэн зүйл үүгээр дууслаа гэж Гранатов хэлээд, ширээний дэргэд очиж, ус аягалан алгуурхан ууж буй нь хүчиндээ бат итгэлтэй, сэтгэл тайван байгааг харуулав. 

	Хуралдагсад Гранатовын ус уухыг хараад хүлээв. Гранатов индэр дээр эргэж ирээд

	— Клара Капланд миний яаж хандаж харилцдагийг нөхөд сайн мэднэ. Маш сайн харилцаатай байсныг Клара өөрөө батална гэхэд нь

	— Баталъя гэж Клара өгүүлээд толгойгоо сэжсэнд

	— Би одоо ийм юм ярих болсондоо харамсаж байна. Гэтэл дуугүй байх арга алга. Ойрмогоос Капланы зан байдал надад юм бодогдуулах боллоо. Стапелийн талбайд ажил урагшгүй, дайсны явууллага байгааг би мэдсэн. Наад захыг нь хэлэхэд шатахуунтай торхны явдал байна гэхэд нь

	— Тэр торхыг хэн оллоо? гэж Клараг хашхирахад

	— Боль доо! гэж Гранатов гэнэт ширүүн хариулаад, — Та олсон нь олсон, тэгэхдээ нэгэнт өөр хүн олчихсон хойно олсон юм шүү! Сазонов над дээр гүйж очоод, биднийг тийшээ очиж явахад л та тэр торхыг олсон юм шиг хэлсэн. Торхыг олсныг мэдээд та өөрөө сонор сэрэмжтэй хүн болж, далимд нь итгэл олох гэсэн юм биш биз? гэлээ.

	Клара огцомхон ухасхийн босож, тэргүүлэгчдийн ширээний дэргэд очоод

	— Энэ ямар муухай юм бэ! Готовцев аа! Надад үг хэлэх зөвшөөрөл өг! Гранатовт ийм эрх байхгүй... гэсэнд Готовцев гараа дээш өргөж, чимээгээ намдахыг шаардаад, ханшгүй дуугаар

	— Та одоохондоо дуугүй байвал дээр биз. Нөхөр Гранатовыг ярьж дуусахаар танд үг хэлэх зөвшөөрөл өгнө гэв.

	Клара тэр дороо шатны гишгүүр дээр суулаа. Дээрээс нь Гранатовын итгэлтэй дуу сонстож

	— Каплан ямагт их идэвхтэй ажиллаж ирсэн. Гэхдээ тэр нь өнгөлөн далдлах хэлбэр байж болохыг бид одоо мэдэж байна. Капланы идэвх хичээлийг би ч гэсэн биширч, сайн коммунист юм байна гэж бодож явлаа. Түүний дээр нөхрөө илчилсэн түүхийг нь би дам сонссон юм. Гэтэл өнөөх Левицкий нь Капланыд, гэрт нь ирдгийг би гэнэт мэдлээ. Каплан ардын дайсантай тэгж уулздагаа намын байгууллагаас нууж байсныг та бүхэн харж байна... Цаашлаад... Хоригдол Васюта эднийд алгебр, зургийн хичээл хийх нэрийдлээр ирдэг. Энэ нь хачин боловч байж болох зүйл юм. Гэхдээ нэгд Левицкийтэй уулздаг, хоёрт Васюта Левицкийн хэсэгт ажилладаг баримтыг харьцуулаад үзэгтүн. Левицкийг хувьсгалын эсэргүү болохоор лагериас нь төдий л олон гаргадаггүй бололтой. Тэгээд л тусч сайн хүний дүр үзүүлэн Левицкийтэй холбоо барих нэг хэлбэрийг ашиглаж байгаа нь ил биш үү? Зураг, алгебрын хичээл гэдэг бол хүний нүдийг хуурах гэсэн хэрэг. Үүний дээр Каплан бол оргодол цагаантны охин, харш орчноос гаралтай хүн бөгөөд эцэг эх нь гадаадад байдгийг нэмэх юм бол... гэлээ.

	Хуралдагсад шуугин бужигналдав. Сая бүхний нүдний өмнө бас нэг дайсны багийг хуу татаад хаячих шиг санагджээ. Андрей Круглов л сэтгэл нь үймрэн, толгой нь эргээд, бас л үнэмшихгүй байлаа.

	Гранатов даруу төлөв дуугаар

	— Миний сэжиг битгий үнэн байгаасай гэж хүсэх байна. Юу ч болов санаснаа хэлэх нь миний үүрэг гэж үзсэн юм. Манайд ёстой жинхэнэ сонор сэрэмж байгаагүй нь ил байна. Тухайлбал хотын намын хороо, нөхөр Готовцев сонор сэрэмжгүй байсан байна. Капланыг сайн шалгалгүйгээр стапелийн талбайг хариуцуулсан нь болдог хэрэг үү? Гэхдээ оройтсон ч гэсэн хождоогүй байна. Би Капланыг шалгаж, стапель дээрх ажлаас зайлуулахыг шаардаж байна гэхэд нь танхимаас

	— Зайлуулахаар барахгүй, хөөх хэрэгтэй! гэж хашхиралдав.

	Сергей Викентьевич хий бачимдан, нойтон духаа алгаар арчаад хэлсэн нь:

	— Нүүр тал харахгүй шүүмжилж, шалгах хэрэгтэй гэж Кругловын хэлдэг зөв байна. Тэгээд жишээ нь энэ гараад ирлээ... Капланы тухай бидний өнөөдрийн дуулж мэдсэн зүйл бол үнэндээ гайхаж цочирдмоор байна. Энэ шинэ баримтыг дуулаад ойрмог үеийн явдал санаанд орлоо. Вернерийг эсэргүүцэж Кларагийн үг хэлснийг та бүхэн санаж байна уу? Вернер чухам ямар үүрэг гүйцэтгэснийг бид хараахан мэдэхгүй байна. Гэвч үнэн юм үнэнээрээ: Каплан Вернертэй тэмцэж, түүний эсрэг үг хэлж, түүнийг албан тушаалаас нь зайлуулахыг шаардаж байсан. Гэтэл Вернертэй одоо болтол захидлаар харилцаж, эвтэй найртай байдаг. Өнөөх л Левицкийн явдалтай адил, илчлээд холбоогоо таслаагүй байна. Энэ юу вэ? Миний бодоход хэн бүхний мэдээжийн хоёр нүүр гаргасан хэрэг гэхэд нь Клара ухасхийн босож

	— Вернер бол коммунист! Захидал харилцаа энд ямар хамаатай юм бэ? Би хэн дуртай хүнтэйгээ захидлаар харилцах эрхтэй гэж эрс өгүүлсэнд

	— Хувьсгалын эсэргүү нөхөртэйгөө ч тэр үү? гэж Готовцевыг өлгөн авч асуухад

	— Шившгийн юм! Ичгэвтэр хэрэг! Хөөх хэрэгтэй! гэж танхимаас хашхиралдах дуулдлаа.

	Клара хуралдагсдын өөдөөс хараад зогсож байхдаа гэнэдэж цочирдсондоо сэхээ авч чадаагүй, бодлоо цэгцэлж завдаагүй, чухам юу болсныг сайн ойлгохгүй байжээ. Хөөх ий? Хэнийг тэр вэ? Клараг уу? Клараг хөөх гэж үү?.. Клара өөрөө дайсан юм уу?.. Үгүй, энэ чинь зүүд, дэмийрэл байна!..

	Нөхөд өө, надад санал байна гэж хэлсэн нь дахиад Круглов байжээ. Андрейн царай зэвхий даагаад арайхийн ярих нь:

	— Та нөхөд намайг буруушааж болох юм, юу ч гэсэн би Капланыг дайсан гэж үнэмшихгүй. Гэтэл энд илэрсэн баримт Капланы гэмтэйг харуулж байна. Бид ийм баримтыг мэдээгүй байсан. Сайн шалгах нь бидний үүрэг. Нэгдүгээрт Капланы тайлбарлаж ярихыг анхааралтай сонсоцгооё. Каплан өөрийн намтрыг, бас Левицкий, Васюта нартай холбоотой явдлыг ярьж өгөх биз. Нууж хаалгүй, үнэнээр нь дэлгэрэнгүй яриг. Одоохондоо хөөнө гэж хашхиралдахад эрт байна гэсэнд Гранатов дал мөрөө хавчаад

	— Үнэн баримтыг өөрөө хүлээсэн биз дээ? Энд намтар ямар хамаатай юм бэ? гэхэд нь инженер Федотов урагшаа ухасхийж

	— Үгүй, би намтраа ярихыг шаардаж байна! Каплан оргодол цагаантны охин байж яагаад намд орсон хүн бэ? Энд нэг л жиг байна! Намд орохдоо бүх үнэнээ хэлээгүй нуусан юм уу? гэлээ.

	Өөрт нь их найрсаг ханддаг, нас залуу, тайван дөлгөөн Федотовын ингэж хэлэхийг Клара сонсоод, хуралдагсад хэчнээн зэвүүцэн хөөрснийг сая л гүйцэд ойлгож, одоо биеэ цагаатгахад хэцүү болсныг мэдлээ.

	Иван Гаврилович суудлаасаа

	— Андрейн хэлдэг зөв. Хөөхөд хождохгүй. Яриаг нь сонсож, ямар учир утгатайг мэдэх хэрэгтэй. Каплан үнэн сэтгэлээсээ сайн ажиллаж байсан. Юу юуны тухад хүрээгүй байж ийм хүнийг гаргуунд нь гаргаж болохгүй гэж хэлсэнд

	— За яах вэ, нөхөр Капланд намтраа ярьж, баримтыг тайлбарлах зөвшөөрөл олгоё гэж Готовцев хэллээ.

	Клара тээнэгэлзэв. Хамаг амьдрал нь бүхлээрээ нөмрөн ирж, хамаг амьдрал нь дээсэн дөрөөн дээр дэнтэй дунтай болж, тэр дээсэн дөрөө тасрах уу, үгүй юу гэдэг нь одоо юу хэлэх, яаж хэлж чадахаас шалтгаалах болсон мэт санагдав.

	— Яриад бай, яриад бай, сэтгэл зовох юмгүй гэж тэргүүлэгчдийн байрнаас Драченов найрсгаар дэмжин өгүүллээ.

	Тэр найрсаг дууг сонсоод Кларагийн сэтгэл сэргэв. Юу боллоо гэж энэ вэ! Үнэндээ сэтгэл зовох юм огт алга. Бүгдийг үнэн мөнөөр нь ярьж, өөрийгөө ямар хүн болохыг өөрийн ойлгож сэтгэж байгаагаар харуулах хэрэгтэй. Тэгээд л гүйцэх нь тэр. Клара ингэж шийдээд ярьсан нь:

	— Миний эцэг эх баян худалдаачид. Би бага насаа хөрөнгөтний элбэг хангалуун нөхцөл байдалд өнгөрүүлсэн. Би үүнийг хэзээ ч нууж байгаагүй, анкетад бүгдийг тодорхой бичсэн байгаа. Би Москвад гимнази сургуульд сурч байсан. Тэгтэл хувьсгал эхэлж манайхан хувьсгалаас Рига тийш дүрвэж зугтлаа. Бид зам зуур өртөө, зөрлөг дээр удаан зогсож олон хоног явсан. Галт тэрэг дүүрэн хүнтэй байлаа. Эх маань өвчтэй байсан. Нэг өртөөн дээр би эхдээ буцалсан ус авчрахаар гүйлээ. Тэгээд төөрчихсөн. Бид зургаа дахь зам дээр зогсож байсан. Зам бүхэн дээр галт тэрэг зогссон байлаа. Би төөрчхөөд, вагоны доогуур шургаж, зам дээгүүр нааш цааш гүйж явснаа өөрийнхөө галт тэргийг харлаа. Харах ч гэж дээ мөн гэж таасан юм. Дугуй хангинаж жингэнэх дуулдаж, вагоны завсраар хөдөлж байгаа галт тэрэг харагдлаа. Би улам хурдан гүйсэн боловч галт тэрэг бүүр хурдан явлаа. Би жаахан байсан болохоор тэртэй тэргүй бариулаас зуурч хүрэхгүй байсан биз. Би хөлөө халуун усаар түлээд дороо ойчсон.

	Намайг нэг сайн санаат хүн олж авсан юм. Тэр хүн төмөр замчин гэх боловч голцуу дамын наймаа хийдэг байж. Би ч түүнд туслах ёстой боллоо. Би сургуульд явахаа больж, бүүр зэрлэгшээд, галт тэргээр нааш цаашаа явах, панзчидын хооронд зуучлах, айж бэмбэгэнэхээс өөр юм мэдэхээ больсон. Сүүлдээ залхаж дур гутлаа.

	Тэгж байтал дүрвэж эхэллээ. Цагаантан давшилтад орсон байж. Би ч гэсэн явъя гэж гэнэт шийдлээ. Би төв тийш явах сүүлчийн галт тэрэг хөдлөх гэж байхад өртөөн дээр гүйгээд очсон чинь пиг дүүрэн хүн байсан. Галт тэргэнд ч багтаж ядан суужээ. Ганц вагон л сул байсан. Тэрийг нь улаан цэргүүд хамгаалж байлаа. Тийшээ олон хавтастай бичиг тэвэрсэн хоёр цэргийн хүн очихыг би харлаа. Тэр хоёр хүн амандаа саарал цаас зуусан байсан. Дараа нь тэр хоёр яваад өглөө. Би яаж зүрхэлснээ өөрөө мэдэхгүй, шал дээрээс хэсэг саарал цаас олж, амандаа зуугаад, боодолтой юмаа тэвэрсээр вагоны дэргэд очиход намайг орууллаа. Вагонд нэг ч хүн байсангүй, дандаа хайрцагтай юм, бичиг хэрэгтэй хавтас л байлаа. Би нэг буланд нь очиж суугаад хоёр цаг хүлээв. Харанхуй болохын алдад галт тэрэг хөдөллөө. Нэг хүн сүүлчийн хоромд вагонд орж ирлээ. Тэр хүн чүдэнз зурж, намайг хармагц «Энэ чинь юун жулдрай вэ? гэж ширүүн асуугаад, чүдэнзээ миний нүүрэнд ойртууллаа. Би суран бүс, бууны гэр, гранат, аймаар их ядарсан царайг нь хараад «Би.. би Москва орно» гэж шивгэнэсэнд, «Энд яаж орсон бэ?» гэж миний дээрээс өнгийж зогсоод эрс чанга дуугарлаа. Аймаар том хүн байсан. «Үнэмлэхээр...» гэж намайг хэлэхэд «Хэн чамд үнэмлэх өгсөн бэ?» гэхэд нь «Ляус» гэлээ (Ляус гэж хотын комендант, панзчидын зүрхийг авсан хүн юм) «Би хэн бэ, мэдэх үү?» гэхэд нь «үгүй» гэсэнд «Би Ляус байна» гэлээ. Яасныг бүү мэд, би гэнэт «Аа та Ляус уу? Сайн байна уу?» гэж хэлээд уйлчихлаа. Тэр хүн инээж байсан шиг санана. Тэр хүн намайг ойрын өртөөн дээр буулгаж, хууран мэхэлсний учир буудан ална, хамаг үнэнээ ярь, ер нь чиний яриаг би үнэмших нь юу бол гэж хэллээ. Би гурил зөөсөөр залхаж хаширлаа. Одоо Москвад очиж сургуульд сурах хүсэлтэй гэж ярьсан гэв. 

	Готовцев харандаагаар шилэн сав тогшиж

	— Товчхон яриарай, энд дуртгалын үдэшлэг биш гэж хэлэв.

	Кларад энэ үг нэгийг бодуулж, өнгөрсөн явдлын дүр зураг бүдэг балархай болж, өөрийг нь зэвүүцэн сэтгэл хөөрсөн хуралдагсад өмнө нь дахин үзэгдэж, Клара тэдний өмнө хэрэгтэн мэт зогсов.

	— Ляусийн тухай, би түүнд дотно хайртай байснаа ярихгүй бол миний намтар бүрэн гүйцэд болж чадахгүй гэж энэ тухай ярьж байгаа юм гэж Клара арай ядан дуугараад, цааш нь үргэлжлүүлэн, — Би товчхон ярья. Ляус намайг Ленинградад аваачиж, цэргийн түр сургуулийн нийтийн байранд суулгасан юм. Цэргийн сургуулийн сонсогчид намайг Клара Ляус гэж дууддаг байлаа. Ляус өөрөө фронт дээр байсан, гэхдээ хоёр удаа ирсэн юм. Би бичиг үсэг үл мэдэх явдлыг арилгагчдын курст суралцаж байсан. Сайн ажиллаж, Ляусийн итгэлийг хөсөрдүүлэхгүй юм сан гэж хүсдэг байсан. Тэр курст байхдаа би комсомолд элсэж, субботникийн зохион байгуулагч байсан юм. Би тэр ажилд хамаг хүч чадлаа зориулсан. Ляусийг фронтод үдэж гаргах гээд ганц өдөр л субботникт очиж чадаагүй. Ляус явахдаа толгойг минь илээд: «За өсөж том болж байгаарай, хар нүдэн минь. Том болохоор чинь би чамтай сууна» гэж хэлж билээ. Бодвол тоглосон биз дээ. Гэхдээ би их баярласан... гэж ярив.

	Клара зангиран гарсан нулимсаа шалавхан арчив. Танхимд хуралдагсад нүдний нь өмнүүр бүрэлзэхэд тэднийг анзаарч харахгүй, царайг нь ажиглахгүйг хичээж, үнэн юмыг үнэнээр нь гүйцэд ярьж, ямар хүн болохоо харуулахыг хүсжээ... 

	— Энэ бүхнийг ярихын хэрэг юу вэ? Бүхэл роман зохиол шиг! гэж Гранатов аяархан дуугарлаа.

	Ярианд нь хажуугаас саад орж, бодол дуртгалыг нь үймүүлэв. 

	Клара үргэлжлүүлэн

	— Ляус амь үрэгдчихсэн юм шүү! Бүүр тэр үед ганцхан сарын дараа алагдчихсан. Би Ляусийг удаан хүлээсэн. Сүүлд нь утсаар асуухад «Ляус амь үрэгдсэн» гэж хариулсан. Би хэд хоног уйлж унжиж байгаад курстээ эргэж орлоо. Тэр үед л манай курсийн комсомолчид ганцаарыг минь орхилгүй, дэмжин тэтгэсэн юм. Би курстээ ажиллахын хамт гутлын фабрикийнханд бичиг үсэг заадаг боллоо. Курсээ төгсгөөд хөдөө тосгонд очлоо. Би хөдөө явах үедээ ёстой комсомолын гишүүн болсон байсан. Ляусийг амь үрэгдсэнээс хойших тэр хэдэн сард чухам комсомол л төрсөн гэр орныг минь орлож, амьдралын утга учрыг таниулж өгсөн юм даа.

	Тосгонд очоод бичиг үсэг муутай хүмүүст хичээл зааж, комсомолын үүр байгуулж, тосгоны зөвлөлийн нарийн бичгийн даргаар ажиллаж байсан. Инээдтэй хэрэг шүү, сонгуулийн насанд хүрээгүй байхад минь сонгосон. Намайг комсомолын гишүүн гэж, бас тосгонд надаас өөр бичиг үсэг сайн мэдэх хүнгүй болохоор тэгсэн хэрэг. Тэнд би нэг жил ажиллаад намд элссэн. Тэгж байтал манай хошуунд нударган баячуудын бослого гарлаа... Нударганчууд, манайд шургалсан цагаантантай нийлж боссон юм. Бид сүмд шивээлж, хоёр хоног буудалцаж байтал тэд сүмд дайран орж ирлээ. Харитоновыг өөр долоон хүнтэй хамт дүүжлэн алсан. Намайг бууны сүмбээр жанчиж байгаад ухаан алдсан болохоор минь мэдэлгүй орхисон байх... гэлээ.

	Клара амсхийж, дуугүй боллоо Хуралдагсад үгийг нь тасалсан ч үгүй, яаруулсан ч үгүй Андрей Круглов баярлаж: 

	— Хамаг учир нь олдоно, Клара худлаа хэлээгүй байх ёстой, ийм яриа худлаа байх ёсгүй. Клара бага наснаас эцэг эхээ мэдэхээ больсон юм чинь гадаадад дүрвэж гарсан эцэг эх нь ямар хамаатай вэ? Одоо Левицкийн тухай, Васютагийн тухай өөрөө ярих биз. Эртүүр Левицкийтэй дайралдаад айсныг нь яана! Сэтгэлтэй хэвээрээ юм гэж үү? Хайр сэтгэл нь ухамсраа дийлж давсан юм болов уу? гэж бодно. Амьдрал гэдэг өнгөцхөн хараад учир нь олдохгүй нарийн байдгийг Андрей мэднэ. Гэхдээ коммунист хүний ухамсар нь хайр дурлалдаа дийлдсэн байвал уучилж болох уу?.. «Би яалаа даа?! Би хайр дурлалаа гишгэж дэвсэчсэн шүү дээ!.. Гэтэл Левицкий бол хувьсгалын эсэргүү дайсан этгээд!» гэж Андрей бодов.

	Олноор чих тавин чагнасан нам гүмийн дунд Гранатовын дуу сонстож

	— Таныг бууны сүмбээр нанчсан нь үнэн юм бол мөр ором үлдсэн байж таарна аа даа? гэж доогтой асуув.

	Клара гэдэсхийж, царай нь улайлаа. Нэг хүн инээд алдаж, бас нэг хүн «Нээрээ сүмбэ гэдэг чинь тоглоом биш!» гэж хашхирав. Тэгэхэд нь Клара нүдээ аньж, ажлынхаа хувцасны энгэрийг ярж, тайлан хаяад, хуралдагсдад нуруугаа харуулав. Бүдэг цайвар нуруун дээр нь үрчгэр хүрэн сорви тодхон ялгарч харагдлаа.

	Клара индрийн ирмэгийг хоёр гараараа базан зуурав. Эрүү нь хавчганан чичирч, шүд нь тас тас хавирлаа. Тэгснээ уруул, хацар нь таталдаж, нүд нь олиу солиу эргэлдэх шиг жигтэй хачин боллоо. Тийнхүү мэдрэл цочрон таталдахыг зогсоох арга байсангүй.

	Драченов Кларагийн дэргэд очиж, хувцсыг нь углаж өгөөд, аяга ус авч өгөв. Клара ус уух гэтэл уруул нь татвалзаад, амныхаа гадуур савирууллаа. 

	Драченовын ханцуйнаас зуураад

	— Балай юм гэхэд... Балай юм болж байна... Одоо... гэж амандаа бувтнаж байтал Готовцев харандаагаар шилэн сав тогшиж

	— За хийрхээд байх хэрэггүй. Ярьж чадах бол цааш нь ярь. Хуралдагсад хэдий болтол хүлээх вэ? гэж хэллээ.

	Хүн зандрахад Клара сэхээ авч, биеийн чичрэхийг сэтгэлийн зоригоор намдаагаад, танхим тийш эргэж дахин ярьж эхлэв. Сэтгэл нь дахин тайвшраад Левицкийн тухай ярилаа. Энэ балай юм одоо дуусаж, зовох юмгүй болно гэж гэнэт итгэжээ. Гэтэл Гранатов үгийг нь дахин тасалж

	— Энэ ярьж байгаа зүйл тань та сүүлийн үе болтол Левицкийтэй гэртээ уулздаг байсантай авцалдаж байна уу? гэж асуухад нь

	— Би түүнтэй уулздаггүй гэж Клара тодхон хариуллаа.

	Хуралдагсад дахин шуугилдав.

	— Тэгвэл би худал хэлж байна уу? гэж Гранатов асуулаа.

	Клара гудамд дайралдсан, үгийг нь сонсолгүй хөөж гаргаснаа яг үнэнээр нь ярих гэтэл үгийг нь хайхарч сонссонгүй.

	— Васюта хэн юм бэ? Васюта яах гэж ирдэг байсан юм бэ? гэж танхимаас асууцгаав.

	Клара дахиад биеэ эзэмдэж чадахаа больж, алгебр, уран барилгын хичээл зааж байсан, хүнийг нь сонирхсоноо ярьсан боловч үнэмшилтэй тайлбарлаж чадсангүй... Итгэл муутай тасалдангуй, хахир дуугаар ярьж байгаагаа чагнаад өөрөө ч өөрийн яриаг итгэхгүй байх шиг санагдав.

	Клара түгдэрч будиллаа. «Би яаж байна вэ? Яагаад ийм болчхов? Ийм янзаар бол миний хэлснийг үнэмшихгүй шүү...» гэж хирдхийн бодлоо.

	Хүмүүс тал талаас нь

	— Вернер ямар учиртай юм бэ?

	— Левицкийг чухам та өөрөө илчилснийг юугаар батлах юм бэ?

	— Тэр хүн яагаад танай байшинд орчихсон хэрэг вэ? гэж шалгаав.

	Готовцев тэргүүлэгчдийн ширээний ард босож зогсоод

	— Васюта явж, Левицкий ирсэн гэнэ. Коммунист хүн тийм улстай нийлж байдаг! гэж хэлснээ, — Та тэгж уулздагаа яагаад намын байгууллагаас нуусан юм бэ? гэж асуухад нь Клара дорой дуугаар

	— Би нуусан юм биш ээ. Хэлэх хэрэгтэй юм гэж огт санасангүй. Би түүнтэй үг ярихыг татгалзаж, хөөж гаргасан гэдгийг дахин хэлье. Гранатов хаалган дээрээ харагдсан. Түүнийг хөөж байхыг минь дуулсан байх ёстой гэж хариулсанд

	— Үгүй, дуулаагүй! гэж Гранатов огцомхон дуугарав.

	— Сэжигтэй намтар байна. Шалгах хэрэгтэй. Юм юм нь сүрхий таараад байна гэж Иван Гаврилович суудлаасаа өгүүлэв.

	Клара хөл дээрээ тогтож чадалгүй, юм ярих, тэмцэлдэх, биеэ өмөөрөх сөгөөгүй болжээ.

	— Шалга. Надад ямар ч буруу байхгүй. Шалга... Шалга... гэж дөнгөж сонсогдохуйц дуугарлаа.

	Клараг танхим тийш шатаар бууж явтал Готовцев зогсоов. Готовцев жинтэй тайван ярьсан нь Кларагийн хийрхүү ярианы дараа чихэнд эвтэй сонстов.

	— Каплан их уран ярилаа. Гэвч түүнийг баримт илчилж байгааг та бүхэн өөрснөө харж байгаа биз ээ. Сэжигтэй гэхэд багадахаар хэрэг байна. Каплан Левицкийг оруулах гээгүй юм бол яагаад оруулсан юм бэ? Гранатов хажууд нь суудаг, дуудаж болох байсан. Бас Васюта бол Левицкийн хэсэгт байдаг гэнэ. Каплан шалгахыг хүсэж байна. Шалгах хэрэгтэйг хотын намын хороо хүнээр хэлүүлэхгүй мэднэ. Харин шалгалт хийх хүртэл Капланыг намын ажилд оролцуулж болохгүй гэж бодож байна гэж ярихад нь

	— Хуралд яах вэ? гэж Гранатовыг асуухад

	— Хуралд ч адил. Нөхөр Каплан та намынхаа батлахыг хураалгана уу гэхэд Круглов босон харайж

	— Бид Клараг намаас хөөгөөгүй шүү дээ! Юу гэсэн үг вэ? гэсэнд

	— Тун сэжигтэй этгээдийн өвөрт намын бат илэрхийлэхийг үлдээж болохгүй гэсэн үг! гэхэд нь

	— Хөөхөөс өмнө батлахыг нь хураах эрх бидэнд байна уу? гэж Готовцеваас Драченов чанга дуугаар асуусанд Готовцев урьд үзэгдээгүй ширүүн дуугаар

	— Чиний бодлоор сэжигтэй этгээдэд намын батлахыг итгэж үлдээх эрх бидэнд байна уу? гэж сөргөөн асуусанд, Гранатов өлгөн авч

	— Яалаа гэж болох вэ! Тодорхой байна гэж хэллээ.

	— Үгүй тодорхойгүй байна! Санал хураах хэрэгтэй! гэж Андрейг шаардахад Готовцев ундууцан дуртай дургүй дагаж,

	— За яах вэ. Дайсан байж болзошгүй этгээдэд намын чухал баримт бичгийг ганц ч минут үлдээж болохгүй гэдгийг зарим нөхөд бас л ойлгоогүй байгаа болохоор санал хураахаас биш дээ гэхэд нь Иван Гаврилович толгой сэгсэрч

	— Чааваас даа, асуудлыг ингэж тавих ч гэж! гэж: өгүүлжээ.

	Клара шатан дээр зогссон хэвээр байлаа. «Хураах саналтай нь гараа өргөөрэй!» гэж хэлэх сонстоход Клара ухаантай ухаангүйн хооронд болж, өргөсөн гар цагаан цагаан толбо мэт жирвэлзэх нь харагдав. Тийм цагаан толбо яасан олон юм бэ!.. «Татгалзах нь гараа өргөөрэй!» гэх дуулдав. Хэн хэн байна вэ?.. За Круглов, Иван Гаврилович хоёр байна. Бас Гриша Исаков, Мөн Федотов... Тэргүүлэгчдийн байранд Драченов байна...

	— Цөөнх боллоо. Нөхөр Каплан батлахаа хураалга гэж Готовцев хэллээ.

	Клара зүрхэн тушаагаа дарав. Үгүй, зүрхээ дарсан нь бус, бяцхан улаан дэвтрээ хадгалж явдаг, хармаагаа даржээ.

	«Өгөхгүй!» гэж сэтгэлчлэн эсэргүүцэвч «Сахилга бат хэрэгтэй, Клара!» гэж ухаанаараа мэдэж, өөрийгөө ятгана. Хармааныхаа товчийг тайлж, бяцхан улаан батлахаа гаргаад, ширээний зүг нэг алхлаа. Готовцев, батлахыг нь авлаа. Ингээд зүйл дуусав. Одоо шатаар гурван гишгүүр уруудаж, сандлын түшлэг дээрээс пальтогоо авч, танхим дотуур хориод алхаад, хаалганы дэргэд хүрнэ.

	— Үндсэн асуудалдаа эргэж оръё. Нэрээ бичсэн дарааллаар нөхөр Драченов үг хэлнэ гэх сонстов.

	Хориод алхаж завдаагүй л явна. Драченов галын аюулаас сэргийлэх арга хэмжээний тухай ярьж эхлэхийг Клара сонслоо. Хэдийгээр тархи нь мэнэрсэн ч өөрөө мөн энэ тухай ярих гэж өнөөдөрхөн хэрэг болгож баримт материал цуглуулснаа санаж, тэмдэглэлийнхээ дэвтрийг нэг барьж үзсэнээ гаргаж ирсэнгүй. Дараа нь хаалга хаагдаж, Клараг хуралдагсдаас тасалдаа.

	Анхны хөлөг онгоцыг хийж дуусах хүртэл тоотой цөөн хоног үлджээ. Хамт олны сэтгэл туйлдаа хүртэл хөвчирч, шөнө нойр нь хүрэхгүй, амралтын өдөр амарч чадахгүй болов. Иван Гаврилович, Круглов хоёр өдөр бүр шуурхай зөвлөгөөн хийлгэж: «Сонор сэрэмж! Сонор сэрэмж!» гэж сануулна. Степель дээр Нефедов байхгүй, бас Клара Каплан ч байхгүй болсон атал дайсны явууллага үргэлжилсээр байлаа. Хөлөг онгоцыг усанд тавих өдөр ойртох тусам дайсан этгээд улам цадигаа алдан улайрав. Сэлүүрийн бул дамрын тулгуур эргэвчинд шилний үйрдэс хийсэн байсныг илрүүлэв. Хийн тавлагч машинд шахмал хий дамжуулдаг резин хоолойг үл мэдэгдэх этгээд тас огтолжээ. Бас ховор чухал бие анги яасан нь мэдэгдэхгүй алга болж байв.

	Дотоод явдлын ардын комиссариатын хэлтэст шилжиж очоод нэг жил болж байгаа Касимов стапелийн талбайг өдөр шөнөгүй сахив. Гранатов унтах нойр, идэх хоолоо мартаад, олон шөнө нойргүй явснаас нүд нь улайж, хацар нь улам их татвалзах болжээ.

	Ажилчид өөрсдийнхөө ажилд шууд хамаагүй ч байсан, жижиг сажиг юм бүрийн төлөө жинхэнэ эзэн хүний ёсоор анхаарал санаа тавив. «Есдүгээр сарын 25-нд хөлөг онгоцыг усанд тавина» гэсэн ганц бодол хамт олны сэтгэлийг эзэмджээ.

	Есдүгээр сарын 25 хүртэл бүтэн хагас сар үлдэв.

	Наймдугаар сарын дундуур инженер Путин баривчлагдлаа.

	Маргааш нь цахилгаан станцад томоохон эвдрэл сүйдэл гарах гэж байсныг станцын ажилчид мэдэж сэрэмжлэн зайлуулав. Мөн тэр өдөр инженер Слепцов баривчлагдлаа. Тэр өглөө төмөр замын нэг хэсэгт Левицкий галт тэрэг онхолдуулахаар бэлтгэснийг бригадын дарга Васюта мэдэж сэрэмжлэн зайлуулсан нь орой тийшээ мэдэгдэв. Левицкийг чандлан хорьжээ.

	Хотын намын хорооны комисс Капланы хэргийг судалж эхэллээ. Комиссын дарга Драченов Кларатай олон удаа уулзаж ярилцжээ. Хэдийгээр баримт байвч Драченов Кларад итгэнэ. Гэвч хоосон зөнг бодит баримтаар батлах ёстой. Гэтэл эл хэрэг улам улам будилаантай болж ирэв. Левицкий их зальтай овжин дайсан байжээ. Васюта хорлон сүйтгэх ажиллагаанд холбогдолгүйгээ баталж чадсан мэт байх боловч энд бас шатахуунтай торхны явдал дээр Гранатовын сэжиглэсэнтэй адил хоёр нүүр гаргасан байж болохыг хэн үгүй гэх вэ?

	Капланы хувийн хэрэгт Левицкий, Лебедев нарыг илчлэхэд түүний гүйцэтгэсэн үүргийг нотолсон ямар ч бичиг баримт байсангүй. Ленинградаас лавласан боловч хариу ирсэнгүй. Клара өөрөө Вернерт захиа бичиж, Ленинград орж, энэ зүйлийг нотолсон материал олж явуулахыг хүсэв. Гэтэл Вернерээс бас хариу ирээгүй байлаа.

	Клара Андронников дээр очиж, Левицкийтэй нүүрэлдүүлэхийг шаардсанд

	— Хэрэг болсон нагт бид таныг дуудна гэж Андронников хатуу чанд хэлээд, Клараг хаалга хүртэл үдэж, — Тэвчээртэй бай! гэж товчхон өгүүлжээ.

	Дараачийн хурал дээр Драченов, Готовцев хоёроос Капланы тухай юу юу мэдэгдээд байна? гэж асуужээ.

	Тэр хоёр тодруулж мэдсэн юм байхгүй гэж бүрэг балархай хариулт өглөө. Тэгэхэд нь Клара Капланы хэргийг түргэн нэг тийш болгохыг шаардсан коммунист, комсомолчдын дуу хоолой цуурайтав. Иван Гаврилович уг хэргийг тодруулахаас нааш гишүүний батлахыг хураах эрхгүй байтал түрүүчийн хурал алдаа гаргасан гэж шууд мэдэгджээ. Хотын намын хороонд сонины ажилчны хурал болоход Тоня Васяева үг хэлж, Стапелийн талбайн удирдлагыг эрс шүүмжлээд, боловсон хүчнийг ямар ч хяналт шалгалтгүй авч байна, захиргааны зүгээс ажилтан нарыг жинхэнэ ёсоор хариуцлагатай болгож чадсангүй, удирдлага хариуцах эзэнгүй хавтгайрсны цаана дайсан этгээд нуугдахад хялбар байна гэж батлан ярилаа. 

	Тоня ярианыхаа сүүл хэрд хэсэг дуугүй байснаа дараа нь айж ичихийг хөөх мэт гараа нэг сэгсэрч орхиод, халуун сэтгэлээр ярьсан нь:

	— Миний зөв ч байсан, буруу ч байсан, санаснаа хэлэх нь миний үүрэг. Бидэнд Клара Капланыг дайсан этгээд мэтээр ярьсан. Ална гэсэн ч үнэмшихгүй! Комсомолоос хөөнө гэсэн ч үнэмшихгүй! Би бүүр анхнаасаа үнэмшихгүй байсан, одоо бодоод байх тусам улам үнэмшихээ байлаа. Стапелийн ажил байдлыг шалгаад үзэхэд Клара сайн юм хийснээс биш, муу юм огт хийгээгүй байна... Энэ ер нь хилсдүүлсэн хэрэг! Ингэж илчилсэн дүрээр халхавч хийгээд: «Бид л илчилсэн, бид л сонор сэрэмжтэй байсан» гэж байгаа юм. Би энд Гранатовын тухай ярья. Гранатовыг би бурхан шүтээн шиг биширч, шөнөдөө түүн шиг баатар болох юм сан, манай үйлсийн төлөө тэгж зовж зүдрэх сэн гэж мөрөөддөг байсан. Гэтэл энэ хэрэг явдал дээр Гранатов, миний санаанд таарахгүй байна. Гранатов Клараг хоёр жил эргүүлж хоргоож байгаа хүн. Түүнийг Клара гэрээсээ хөөж, ичээж байхыг би өөрөө дуулсан. Тэгээд өс санасандаа ингэсэн байх гэж бодож байна. Намайг ална гэсэн ч би санаснаа л хэлнэ! Намайг яавал яа, ямар ч байсан Клараг хорлон сүйтгэгч гэж үнэмшихгүй! Клара хамаг эрдэм чадлаа энэ хот, энэ хөлөг онгоцонд зориулсан хүн гэж хэлжээ.

	«Ударник» сонинд хотын намын хороо, барилгын удирдагчид нэгэн хүний намын бат илэрхийлэхийг зүй бусаар хураан авч, ажлаас зайлуулсан атал харин байгууллага, үйлдвэрлэлээс дайсан этгээдийг үнэхээр зайлуулахын тулд олигтой ажил хийхгүй байгаа тухай Исаковын бичсэн өгүүлэл нийтлэгдэв. Капланыг нэр зааж бичээгүй боловч хэний тухай өгүүлснийг бүгдээр ойлгожээ. Готовцев бүгд хурал дээр сонины эрхлэгч Исаков дайсныг өмгөөлж байна гэсэн асуудал тавьсан боловч Исаковыг Круглов дэмжиж, манай эгнээг жинхэнэ ёсоор шалгах цаг болсон юм биш үү; Капланыг эш татах явдалгүй, түүний гэм буруутай нь эргэлзээтэй, харин ёстой дайсан этгээд ажилласаар байна гэжээ.

	Исаков Готовцевыг эрс шүүмжилсэн өөр өгүүлэл гаргалаа. Готовцев одоо өөрийн шүүмжлэлийн тухай удирдамж биелж байгаа явдалд баярлахаа больжээ. Готовцев хотын намын хорооны шинэ бүгд хурал хуралдуулж, Исаковыг ажлаас нь зайлуулах шийдвэр гаргуулахаар бэлтгэв.

	Гриша Исаков шөнө нойргүй зовж хонох боловч өдөр сэргэлэн цовоо байх бөгөөд улам хурц, улам ширүүн өгүүлэл бичлээ.

	Клара л гэртээ ганцаараа сууна. Бүх юмны учир тодорхой болтол уулзах хэрэггүй гээд өөр дээрээ Круглов, Тоня, Исаков нарын хэнийг ч оруулсангүй. Бас Васютад хичээл заадгаа болив. Зуны бүгчим халуун өдөр, нам гүм сэрүүн шөнийн алинд ч ялгаагүй цаг ямагт ганцаар байх бөгөөд унтаж амаръя гэхэд нойр хүрэхгүй, уйлж дотроо онгойлгоё гэхэд нулимс гарахгүй, ер ухаан бодлыг нь саатуулж сатааруулах юмгүй байжээ. Тархиа өөр юмаар дүйвүүлэх санаатай, англи хэл, философийн түүх судлахаар шийдсэн боловч хичээллэхэд хэцүү ажээ. Өөрт учирсан харамсал зовлон ингэж ээрээд байхад хийсвэр ухагдахуун толгойд нь тогтож өгөхөө болив. Өргөн сэлүүн амьдрал гэнэт аймаар давчуу болов. Гэрэл гэгээ үл үзэгдэнэ. Дав дувхийн сэрвэлзэн байсаар өглөө сэрэх болгондоо юу ч болоогүй, юу ч өөрчлөгдөөгүй мэт нар гийгүүлсээр байгааг үзээд гайхна. Тасалгаанд нь салхи сэвэлзэн орж, үсийг нь өрвөгөнүүлж, ширээн дээрх хуучин бичиг захиаг дэрвэлзүүлэхэд Амар мөрний нөгөө л цээж уужруулдаг сэрүүн салхи мөн гэж итгэмээргүй, амьсгаа нь давчидна.

	Цэцэг ч байхаа больжээ. Клара өөрөө Тарас Ильичийг цэцэг бүү явуул гэж хорьсон байж. Захиа ч бас ирэхээ болив. Вернерээс захиа сураггүй бүтэн сар өнгөрлөө. Итгэхгүй байгаа юм болов уу? Вернер үү? Эсвэл айгаа юу? Яах вэ, тийм тусмаа сайн, эсвэл тийм тусмаа муу... Анд нөхөртөө итгэдэггүй, зүрхгүй нөхөр бол анд нөхөр биш! Тэгж байтал захиа ирлээ. Агаарын шуудангаар. Клара дугтуйг өөрөө хүлээн авч, үүдээ дотроос нь түгжээд, зүрхнийхээ учир тоймгүй булгилахыг тогтоож ядав.

	Цагаан гэгээ тасарч байлаа. Клара захидлын дугтуйг урж, танил аржгар бичгийг унших гэж цонхоор цухуйсан боловч юу ч харагдсангүй. Клара чийдэн асаах ухаанаа ч олохгүй байснаа цахилгаан гэрэлд нүд нь гялбаж, гар нь салгалаад уншиж болохгүй байв. Тэгсээр эхний хэдэн мөрийг үзвэл товч тодорхой бичдэггүйгээ бичсэн нь:

	«Клара! Гайхалтай шинэ мэдээ авлаа. Би өөрөө одоо болтол гүйцэд сэхээ аваагүй байна. Миний саяхан олж мэдсэн нь... гэжээ.

	— Өнөөх Лелик! гэж Клара дуу алдаад, захидлыг базаж, нүдний нь өмнүүр дугуй дугуй юм эрээлжилж. 

	— Лелик! Зүрх яасан хэцүү базална вэ... Үгүй би чинь яаж байна вэ, гүйцэд унших хэрэгтэй шүү дээ гэв.

	Клара захидлыг тэнийлгэж, дахин хэдэн мөр уншлаа. Дотор палхийж, зүрх нь нэг тийшээ унаж байх шиг... яах ч амжил болохгүй үнхэлцэг нь хагарах гэж байгаа юм шиг санагдав. Клара хөлдөө туфли углаад, хотын нөгөө захад байдаг Дотоодыг хамгаалахын хэлтэст уухилж амьсгаадан гүйж очлоо.

	Жижүүрийн хүн түүнийг зогсоов. Андронников байцаалт хийгээд завгүй байсан учир Касимов гарч ирэв. Касимов баярласандаа бахардсан хүний царайтай байх бөгөөд Кларагийн ёозгүй шар царайг харж, зөөлөн вандан дээр суулгав.

	— Илтгэнэ үү... яаралтай... маш чухал... гэж Клара хэлээд зүрх нь тэсэхүйеэ бэрх базлан, үнхэлцэг нь хагарах гэж байгаа юм шиг болоход зөөлөн вандан дээр эвхэрч нугаран суув.

	Касимов дахиад Андронниковын тасалгаанд орлоо.

	Тэр тасалгаанаас инженер Путинийг харгалзагч дагалдан гарч ирэв.

	Касимов дахин гарч ирэхдээ ан хийх хорхой нь хөдөлсөн мэт нүд нь гялалзаж байв.

	Клара тасалгаанд орлоо. Андронников бас л ер бишийн их хөөрсөн байдалтай байх бөгөөд шилний нь цаанаас харалган нүд нь гялалзана.

	Андронников Кларагийн гарыг атгаж сэгсрээд, зөөлөн сандалд суулгаж

	— Зүдрэв үү? гэлээ

	Клара юу ч хэлж чадсангүй, захидлаа гаргаж өгөв. Андронников гайхсан янзгүй уншиж, толгой дохиж байгаад Клараг мөн л ер бишийн хачин гялалзсан нүдээр харж

	— Энэ чинь шинэ нарийн зүйл байна. Бусдыг нь бид мэднэ гэж төлөв даруухан өгүүлээд захидлыг буцааж өгөв.

	Андронников Кларагийн дэргэд ирж, тонгойсон толгойг нь илээд

	— Та маргааш над дээр ирнэ үү. Одоо таныг... машинаар хүргэж өгье гэхэд нь Клара босож

	— Хэрэггүй хэрэггүй, би явган явъя. Би бодлоо цэгцлэх хэрэгтэй байна. Одоо л дотор уужирлаа гэжээ.

	Клара довжоон дээр гарч ирээд зогсов. Юм бүхэн юутай өөр болоо вэ! Тэнгэр юутай дулаахан, агаар юутай сэлүүхэн байна вэ! Шөнийн харанхуйд хүртэл сүүмэлзсэн зөөлөн туяа татаж байх шиг. Үгүй, яасан жигтэй хачин гэрэл вэ! Уулын цаанаас улбар шар сиймхий сар цухуйхдаа иймэрхүү байдаг сан.

	Клара хэд алхсанаа гэнэт хангинатал чарлав. Түүний чарласан дуу үдшийн нам гүмийг зүсэх мэт хангинаж, олон янзаар дүнгэнэн цуурайлж, тэр дүнгэнэх чимээн дунд Дотоодыг хамгаалах хэлтсийн утас бүгдээрээ нэг зэрэг дуугарах мэт хонх жингэнэх дуулдлаа. Сүүмэлзсэн гэрэл улам хурц тод боллоо.

	Клара довжоо өөд гүйн гарч

	— Андронников аа! Энэ юу вэ? Энэ юу вэ? Андронников аа! гэж хашхирчээ.

	Клара шатан дээр лүсхийтэл унаж, дүнгэнэсэн балар харанхуйд живэх мэт санагдаж, бие нь хэрэн таталдаж, гишгүүрээс гишгүүр дамжин гулслаа.

	Андрей Круглов шөнийн ээлжид ажиллаж байв. Шөнийн ээлжийг ажилд анхаарал татах нэг л онцгой дүнсгэр болохоор нь Андрей дуртай байдаг, Стапель шөнийн харанхуйн дунд гэрэлт арал мэт үзэгдэнэ. Гагцхүү хэрэгтэй хэсгийг гэрэлтүүлэх бөгөөд тэр гэрэл нь хийж байгаа ажилд харц татна. Шөнийн цагт ажлаас өөр юманд анхаарал сарнихгүй, бусад юм бүхэн анхаарлын гадна, харанхуйн дунд байна.

	Өнөөдөр Андрейг Мооми ажлаас нь хэдэн минут хөндийрүүлэв. Хөх бадай өмсөж, богинохон тайруулсан үсээ хөвгүүн маягаар самнасан тэр бүсгүй, Андрейтай дайралдаад

	— Би өнөөдөр өөрөө хийнэ! гэж бахархан өгүүлэхдээ Андрейг өөртэйгөө адил баярлана гэж итгэжээ. 

	Андрей ч үнэнээсээ баярлаж

	— Аль вэ, очиж үзье гэжээ.

	Андрей Моомийг хөлөг онгоцны дотор дагуулан аваачив. Гагнуурчид халаа авалцан, нэг өрөөнд бужигнаж байв. Мооми сэртгэр хөмсгөө зангидаад, сахалтай ажилчнаас халаа авлаа. Бүсгүй хөрслөг бяцхан гартаа гагнуурын ишийг итгэлтэй барьж, нүүрээ халхавчаар битүүлээд, шилний цаанаас Андрейг харах нь анх удаа харайхаар онгоцны далавч дээр гарсан шүхэрчин охин мэт санагдав.

	— За Мооми минь, битгий хөөдөөрэй гэж сахалт ажилчин өгүүлэв.

	Мооми аппаратаа залгасанд од харвах мэт хөх оч тал тал тийшээ үсэрч, аппарат нь нисэх онгоцны мотор мэт дүнгэнэж, Мооми өөрөө шүхэр нь задрахыг хөвчин биеэрээ мэдэрсэн шүхэрчин бүсгүй өөрийн эрхгүй инээмсэглэхийн адил инээмсэглэжээ.

	Андрей Моомийг сайшаан толгой дохиод, цахилгаан тоноглолыг хэдийн угсарч эхэлсэн хажуугийн өрөөнд орж, нөхөртэйгөө ээлж халалцах зуур

	— Моомийг хараарай гэж хэлсэнд

	— Хөөдөхгүй л байх! гэж нөхөр нь хэлээд инээмсэглэв. Тэр хүн нийт хамт олныхоо адил, Моомийн дийлж гарна гэдэгт итгэж байжээ.

	Андрей байраа эзэллээ. Багаж хэрэгслээ тохируулж, материалыг шалгаж байх зуур бодол нь Мооми дээр эргэлдэнэ. Ой тайгын бүсгүй гагнуурын аппарат бариад зогсож байна! Энэ тухай л найраглал бичвэл таарна! Исаков Моомийн тухай бичихгүй яасан хүн бэ? Хэлэх юм байна... 

	Дараа нь нарийн чимхлүүр ажил сэтгэлийг нь бүрэн эзэмдэв. Их анхаарал, уран чадвар шаардах энэ ажилдаа Андрей дуртай. Гагнуурын аппаратын дүнгэнэх, тавлах алхны тачигнах чихэнд дассан чимээг Андрей үл анзаарна. Ийм нэгэн хөгжим Андрейн ажлыг өдрөөс өдөрт дагалдсаар толгой дээрх ташуу дээвэртэй нэгэн адил, ажлын нь байрны нэг бүрэлдэхүүн хэсэг болжээ.

	Андрей оновчтой түргэн ажиллаж, гар нь уран чадамгай хөдөлнө. Материал сайн, гарын дор бэлэн, багаж хэрэгсэл тохиромжтой. Андрей гэнэт нуруугаа цэхэлж, багажаа алдлаа. Нэг жиг болжээ. Нэг л юм дутаад байна.

	Сүүлд нь чихэнд дассан дүнгэнэх, тачигнах чимээ үгүйлэгдээд байгааг ойлгов.

	Хөлөг онгоц дээр чимээ аниргүй болжээ.

	Андрей чухамхүү чимээ аниргүй болсныг гайхсанаа дөнгөж ухаараад байтал нам гүмийн дунд гаднаас дуулдах чимээ авиа дүүрэв. Нэг хүн нарийхан дуугаар хашхирч, нэг газар хөлийн чимээ гарч, нэг юм хангир янгир дуугарч, энэ бүх чимээг давамгайлан олон яндан дохио тасралтгүй шургуу хангинан дуугарав. Заводын яндан хангинаж, галт тэрэгний дохио, экскаватор, хөнгөн хөлгийн дохио хангинаж, газар ухагч машин, авто машины дохио чагнаал дуугарна.

	Андрей гадагш гарахаар ухасхийхдээ айсандаа царай нь хөсрий дааж нүд нь их болсон Моомийг хамгийн түрүүн олж харав.

	— Гүйгээрэй! Гал гарсан! гэж Мооми хашхирлаа.

	Хавтгай төмөр дээгүүр бүсгүйн гүйх чимээ гарч, олон яндангийн орилоон дунд замхарлаа.

	Андрейг гадагш гүйж гарахад өөдөөс нь хуурай халуун утаа ханхийв. Бүүр ойрхон, хоёр зуугаадхан алхмын зайтай газар, үл танигдах хачин байшинг утаа бүрхэж, галын дөл долоож байгааг Андрей харлаа. Тэр навтгар байшинг нэлэнхий их гал дээвэрлэж, өрвөлзсөн шар дөл нь ийш тийш зугаатай түргэн хуйлран бадарна.

	«Механик цех, контор хоёр» гэж Андрей дотроо бодлоо. Биш гэх газар байсангүй. Тэгсэн мөртөө тэр байшин стапель тийш ирэх замдаа өдөр бүр хажуугаар нь тойрч гардаг урт цагаан байшинтай өчүүхэн ч адилгүй болжээ.

	Шатаж байгаа байшингийн дэргэдүүр олон хүн бүртэлзэн гүйлдэнэ. Галын наагуур гүйлдэж яваа хүмүүсийн дүрс тов тодхон зурайж харагдана. Хүмүүс гал дунд давхин орж, тэндээс хүзүүгээ нугдайлган, тийм гэх хэлбэргүй юмс үүрч тэврээд гүйн гарч ирнэ. Гарч ирээд шүршүүр хошуувчнаас олгойдох усанд биеэ норгож ачаагаа буулгаж, эргэж гүйнэ. Түймрийн шатаа долоовор хуруу мэт ёрдойлгосон гал эсэргүүцэх машин хангинатал дуугаран хаалгаар орж ирлээ.

	Хаалганы цаанаас царгиа дуутай хүн

	— Зам тавиарай! гэж хашхирав.

	Олон машин давхилдан ирж, гал командынхан явдал дунд нь үсрэн бууж, могой мэт мушгиралдсан хоолой чирэн хурдаараа гүйлдэв.

	Байшингийн дэргэдүүр бараан сүүдэр бүртэлзэх боловч дотогшоо орж зүрхлэх хүнгүй болжээ. Гал өөд бөөн их урсгал олгойдох атал мэдэгдэхүйц тус болохгүй, ор мөргүй ууршина. Эвдэрч унасан хаалганы дэргэд бяцхан хар сүүдэр бүртэсхийгээд, дотогшоо далд орлоо, Круглов хэн болохыг нь таниагүй ч гэсэн тааварлажээ. «Хорин таванд... зураг төсөл... анхны хөлөг онгоц» гэсэн бодол толгойд нь зэрвэсхийв.

	Хар сүүдэр гүйн гарч ирээд, согтуу юм шиг гуйвалзан, гараараа даллаад ойчлоо. Түүний дэргэд хүмүүс гүйлдэн очив. 

	Круглов урагшаа ухасхийснээ зогтусав. «Хорин таванд... анхны хөлөг онгоц...»

	— Байр байрандаа! гэж Круглов өөртөө ч, бусдад ч хашхираад, хариуцлага, зохион байгуулалтыг биедээ хүлээн авч, — Бүгд байр байрандаа, нэг ч хүн явж болохгүй! гэлээ.

	Мооми стапелиас гүйн бууж, ухаан алдтал айхдаа галаас аль болох түргэн холдох гэж цааш гүйжээ. Өчүүхэн буурай хүний яагаад ч үл дийлэх, хамгийг сүйдэлж, хамгийг өрөвхийлөн залгигч аймшигт аюулаас сүрдсэн сүсэг бишрэлт бүсгүйн сүнс нь халих шахлаа. Галаас зугтаж зайлах хэрэгтэй гэдгийг Мооми балчир наснаас мэдсэн билээ. Кильту тэр хоёр нэгэн удаа тайгаар тэнэж яваад төөрч, хүчит салхины улам дэвэргэсэн ойн түймрийн зурваст орсон байжээ. Мооми тэр хоёрыг зугтаж явахад хажуугаар нь хэрэм, хандгай, жигүүртэн түрүүлэн өнгөрч, хоёул айж үргэсэн ой тайгын ан амьтантай нэгэн хүсэл тэмүүллээр гүйж гүйж, Моомийн тэнхээ тасарч ойчиход Кильту хоёр гараа зангидан дэлдэж, «Гүй!» гэж хашхирч билээ.

	Мооми одоо бас амь гарах төрөлхийн зөнд хөтлөгдөн, сэрүүн шөнийн харанхуй тийш гүйж явна. Тэгснээ гэнэт зогтусав. Халхавчийн хүйтэн бариул гарт нь мэдэгдэж, гагнуурын аппарат санаанд нь оржээ. Мооми гагнуурын аппарат дээр ажиллахыг бүтэн сар хөөцөлдөж, өнөөдөр тэр аппаратыг түүнд итгэж бариулсан билээ. Бригадын дарга нь Иван Гавриловивчид: «Моомийн төлөө санаа зовох явдалгүй, хөөдөх хүн биш!» гэж хэлж байсан. «Битгий хөөдөөрэй!» гэдэг үгийг Мооми сайн мэднэ. Бригадын дарга нь, комсомолчид, Кильту хүртэл дандаа тэгж хэлж байдаг.

	Мооми нүдээ анийлган зогсов. Түймрийн гал албин чөтгөр мэт өрвөлзөнө. Гэтэл тэнд гагнуурын аппарат нь байгаа... «Хорин таванд... анхны хөлөг онгоц...» Энэ хорвоод амьд явахын өөр учир утга байдгийг Мооми битүү зөнгөөрөө мэдээд гэдрэг эргэж гүйв.

	— Бүгд байр байрандаа! гэж дээрээс Круглов хашхирав.

	Тэгэхэд нь Мооми утаатай халуун агаарыг залгин, халсан шатаар дээшээ гүйж гараад, байрандаа очиж зогсов.

	Амьсгаа нь бөглөрсөн бэсрэг биетэй Сема Альтшулерийг хажуу тийш аваачиж газар тавилаа. Сема хий гөлрөн хэвтэж байснаа гэнэт ухаан орж, шулуухан гал руу гүйхэд нь Андронников барьж зогсоогоод

	— Галзуурав уу? Яв, яв битгий тэнэглэ. Амь нас чинь ахиад хэрэг болно гэж зөөлөн өгүүлэв.

	Түймэр улам дэврэн бадарч, хэдэн арван шүршүүрээр ус шүрших боловч галын эрч буурсангүй, утаа багшран дүрэлзсээр байлаа. Байшингийн модон бүрхэвч нь өвс сүрэл мэт дорхноо нүүрс болж, хайлсан шил шаржигнан шуугьж, яс мод атиран шатна. Зуны шөнийн тогтуухан агаарт түймрийн их дөл дээшээ жигд бадамлан дүрэлзэж, харанхуй тэнгэр өөд, багларсан шар утаан дунд оч үсрэн унах нь галын наадмын пуужин мэт хурц тод гялсхийнэ. Шөнийн харанхуйг түймрийн гал гэрэлтүүллээ.

	Тэр айх мэт их гэрэл эргэн тойрон алс гийгүүлнэ.

	Сема Альтшулер биеийнхээ түлэгдсэнийг ч мэдэхгүй, тамтаг болтол шатсан цамцаа урж тастах зуур

	— Новшнууд! гэж шивгэнэв.

	— Новшнууд! гэж Круглов бөвтнөөд, нуураас дамжуулж байгаа хувинтай усыг шалавхан авч, дараагийн хүнд өгнө.

	Хувинтай усыг цалгихын завгүй эгнээлэн дамжуулна. Утаа баагьж байгаа модон дээрээс усыг нь асгаад хувинг нь буцаана. Хувин түн танхийнэ.

	— Новшнууд! гэж олон зуун хүн ам амандаа шивгэнэнэ.

	Гранатов Андронниковын дэргэд гүйж очлоо. Гранатовын царай үхсэн хүнийх шиг цайж, хацар нь таталдан, нүд нь галзуу хүнийх шиг гялалзаж байлаа.

	— Гал тавьжээ! Гарцаагүй галдан шатаасан байна! Бүх хаалгыг хаах хэрэгтэй! Нэг ч хүн орж, гарахгүй болгох хэрэгтэй гэж Гранатовыг хашхирахад Андронников мөрнөөс нь бариад

	— Хийрхэж балмагдахаа боль! Юу хийхийг танаар заалгалгүй мэдэж байна. Нэг ч хүн гаргахгүй. Та өөрөө явах гэж байгаа бол болно. Хийрхэх нь одоо хортой. Зүрхний эм уугаад унтаж амар гэж захирангуй хэллээ. 

	Андронников ингэж хэлээд Гранатовын царайг ажигч харалган нүдээрээ анхааралтай ширтэв.

	Улаан цэргүүдийн хүрээлэн бүсэлсэн хашааны гадаа өдрийн ээлжийн ажилчид шахалдан зогсоно. Олон хүн түгшүүрийн яндан анх дуугарахтай зэрэг нааш гүйж ирээд, одоо анхны уур омог нь жаахан дарагджээ. Зарим нь хурдан гүйж ирсэндээ уухилж амьсгаадан, олны дундуур урагшаа зүтгэж

	— Юу вэ? Юу вэ? гэж асууцгаана.

	Олны дунд

	— Стапельд л бүү хүрээсэй... гэж аяархан ярилцах дуулдаж, бас нэг нь

	— Зураг төсөл... Зураг төсөл! гэж халаглан, нөгөө зарим нь

	— Новшнууд... гэж шүд зуун занана.

	— Ганцхан цагийн өмнө нэн чухал зураг төсөл хадгалаастай байсан контор, туйлын чухал хэрэгтэй суурь машинууд тавиастай байсан цехийг яах ийхийн завдгүй сүйдэлж байгаа энэ айх мэт их галын дөл жигд өрвөлзөн бадрахыг харахад дайсны гар оролцсон нь мэдэгдэнэ. Ганц чүдэнз... дайсны гарт байсан ганцхан чүдэнз... 

	Тэр ганц чүдэнзийг өчүүхэн галын нь уршиг балагтай зүйрлүүлэхэд шальгүй мэт мөртөө нөгөөтээгүүр ийм их эвдлэн сүйтгэх хүчтэй болохоор нь, ганцхан чүдэнзний галын гялсхийхийг цаг тухайд ажиглаж мэдэхэд хэцүү болохоор нь хүн бүхэн биеэ хөвчилж, бие биеэ сэжиглэн харах бөгөөд чухам тиймээс нэгэн хүн сэтгэл нь хөөрсөндөө тамхи асааж татахад хэдэн арван хүн хажуугаас нь

	— Тамхи бүү тат! гэж зандарчээ.

	Тэгээд олон хүний харц зомгол зоргодос хөглөрсөн газар дээр, хураалгаатай гуалин дээр, банзны тайрдас дээр туслаа.

	Хүн бүхэн хөдлөх ажиллахыг хүсэх боловч завод руу оруулсангүй гэж нэг ч хүн гомдол тавьсангүй. Заводыг бүслэн хүрээлсэн үг дуугүй дүнсгэр байлдагчдыг хараад хүн болгон: «Анхааралтай сайн хар! Нэг ч хүн бүү нэвтрүүл!» гэж захих сан гэж дотроо бодно.

	Улаан цэргүүд л шөнийн харанхуйгаас суман сумангаараа ирэв.

	Улаан цэргүүд ээ, гүйгээд марш! гэсэн команд байн байн дуулдана.

	Тэгээд олон хүний дэргэдүүр улаан цэргүүд жагсаалаа эвдэлгүй хол хол харайн хаалганы дэргэд гүйлдэн очиж, нар салхинд хүрэн бор болсон залуу царайд нь түймрийн туяа тусаж гялбалзана.

	Тэнд, шатаж байгаа цехийн орчинд их тэмцэл боллоо.

	Шинэ ирсэн сумангийн дарга нар явуут дундаа тушаал хүлээн аваад, гүйдлээ зогсоолгүй, хүмүүсээ ажилд хуваарилна.

	Цехийг нэгэнт аврах аргагүй болжээ. Бусад бүх зүйлийг аварч, галыг стапельд хүргэхгүйг хичээх хэрэгтэй болов. Арваад метрийн бяцхан зайд дөрвөлжлөн хураасан банз, дүнз, мотор, сэлбэг хэрэгсэлтэй нүсэр том хайрцгууд... бас түймрээс гуравхан метрийн зайтай газар хуучин муу пин байжээ. Хэдэн арван хүн сүх барьж, пингийн тал талаас дайрахад хатаж өгөршсөн банз нь тас няс цуурч, халж цоносон яс модноосоо ховхров. Тийнхүү хуучин муу пинг хэдхэн минутын дотор нураахад дотроос нь овоолгоотой багаж хэрэгсэл, машины бие анги гарч ирлээ. Банз дүнз, багаж хэрэгсэл, машины бие ангийг тэнхээ сайтай олон хүн үүрэх нь үүрч, тэврэх нь тэврэн зөөв. Арван минутын дараа пин байсан тэр газар тийш бүдүүн хоолой татан аваачиж, хоолойгоор галын зүг хүчтэй олгойдох ус шүршиж эхэллээ.

	Суман цэрэг банз дүнз зөөхөөр очив. Түймэр үзээд сэтгэл нь догдолж, их галыг ялан дийлэх хүсэл зориг нь оргилсон улаан цэргүүд дүнз модыг шалавхан зайлуулж аваачих гэж шүүрцгээтэл даргын нь тайван команд дуулдаж

	— Гэдрэгээ! Тасгийн дарга нар хүмүүсээ жагсаа! Зохион байгуулалттай тайван ажиллаж, эмх журамтай хураа. Эхлээд! гэлээ.

	Тэгээд ажил эрэмбэ журамтай болов.

	Мотортой том том хайрцаг барагтайд хөдлөх шинжгүй. Байлдагчид хайрцгийг тал талаас нь шавж хүчлэн түлхсэн боловч олон пүү жинтэй тэр лужир хайрцаг газар шигдэж ургасан юм шиг хөдөлж өгсөнгүй. «Нээг - хоёр - гурав аа! Нээг - хоёр - Гурав аа! Бас дахиад гурав аа!» гэж дуугаа нийлүүлж, давхар хүч гаргасан олон хүний жигд хэмнэлт хөдөлгөөн хэргээ бүтээж, нүсэр хайрцаг ганхалзан хөдөлж гулсаж эхэллээ. Үл мэдэг төдий ч атугай гулсав. Түймрийн улаан оч хайрцаг дээр, байлдагчдын нуруун дээр унах бөгөөд хөсөр унасныг нь хөлөөр дэвслэн унтраана. Хүн бүхний хөлс дааварлажээ.

	Стапелийн талбайд тасралтгүй шургуу ажил оргиллоо. Метр бүрийг хүн эзэлж, хүн бүр хэсгээ хариуцна. Комсомолчид байрнаасаа хөдлөлгүй, харанхуйгаас эгнээгээр дамжуулж буй хувинтай усыг хүлээн авч, утаа баагьж байгаа банз, хөлөг онгоцны улайссан бөөр, өөрсдийнхөө бие дээр эвийг нь олж асгана. Юу ч үгүй норж, уур утаа савсуулж, нүүр гар нь харласан комсомолчид илүү дутуу дуу шуугүй машин механизм мэт махран ажиллаж, гагцхүү улайж бүлцийсэн нүд нь хүмүүн бусын их хүчдэл гарган тэмцэж байгааг илэрхийлнэ.

	Мооми бусадтай адил ажиллав. Тэр бүсгүй гагнуурынхаа халхавчийг дахин өргөв. Утаа, халуун хоёрт нүд нь хорсоно. Мооми уугьж байгаа бадай дээр ус асгахад дуулгавартай дагаж, хөлстэй халуун биед нь ус хүрэх тоолон дуу алдан хашхирна.

	Мооми банзыг тэмтрэн үзэж байгаа нь битгий шатаарай гэж аргадан илж байх шиг харагдана. Болдог сон бол хөлөг онгоцыг халааж цоноохгүй, хажуу бөөрийг нь халуун галд хорчийлгохгүйн тулд өөрийн биеэр халхлах сан гэж бодно. Мооми айхаа больж, ер нь аймшигтай юм болж байгааг ч мартжээ. Эргэн тойронд анд сайн нөхөд нь байгааг хараад баярлаж, бүгдээр хамтран хөлөг онгоц, гагнуурын аппаратыг аварч чадна гэж баярлана.

	Түймэр ч дарагдаж эхэллээ. Олон мянган хүн хүч нийлэн чармайсан нь хэргээ бүтээж, гал хаашаа ч гарах газаргүй болов. Гал авалцаж болох юм бүхнийг олны хүчээр зайлуулан хурааж, саяхан түймрийн их гал эрх дураараа загнаж байсан тэр газар одоо олон хоолойноос олгойдож байгаа ус илд мэт солбилдож, гал энд тэнд өрвөлзөн асаж, тал тал тийшээ займран дахин унтарч, уйлагнах мэт шуухитнан шуугина.

	Улаан цэргүүд хэдийн явжээ.

	Стапелийн банзнаас утаа баагихаа больж хөржээ.

	Цистернтэй ус нь дууссан машинууд буцлаа.

	Ус дамжуулж байсан комсомолчдын эгнээ задарч, хувин нь сүүлчийн удаа хангинаад байрандаа тогтлоо. Мооми нойтон алчуураар нүүрээ арчаад, баясгалантай инээмсэглэв.

	— Ажлаа үргэлжлүүлэх хэрэгтэй. Хорин таванд хөлөг онгоцыг усанд тавина... гэж Круглов аяархан өгүүллээ.

	Комсомолчид нойтон ноорхойгоо элэглэн инээд наад болсоор ажлынхаа байр байранд очив.

	Комендантын нэгэн сул өрөөнд инженер, чекистүүд ус шавар үсэрсэн ч атугай бүрэн бүтнээр нь аварч чадсан зураг төслийг янзлав.

	Сема Альтшулер шатсан цамцныхаа тамтгийг тайлж хаяад, нүцгэн цээжээ гялалзуулан гэртээ харив.

	Бичиг баримт, үнэмлэхийг нарийн чанд шалгаж байгаа хаалганы тэнд Андронников дээр Гранатов очлоо.

	Андронников түүний мөрийг тэвэрч

	— Тайвшрав уу? гэлээ

	Дараа нь тамхи гаргаад

	— Их гайтай юм боллоо! гэж нэмж хэлэв.

	Гранатов цех байсан газар шатаж дуусаж байгаа цогийг харж зогсохдоо гутарч гонсойсон зэвхий царайтай байх агаад нүд нь гөлөлзөж, цогийн улаан гэрэл нүдэнд нь тусан гялалзана.

	Андронников тамхиа зууж, чүдэнз гаргахаар хармаандаа гараа хийснээ байхгүй болохоор нь хувцсаа энд тэндгүй тэмтэрч үзээд, Гранатовт хандаж

	— Танд чүдэнз байвал өгнө үү гэлээ.

	Гранатов их шамдуу уриалгахнаар чүдэнз гаргаж өгөв. Андронников баярлан чүдэнзийг авч тамхиа асаагаад, хэдэнтээ амтархан сорж

	— Та тамхи татдаггүй мөртөө чүдэнз авч явдаг... их чамбай хүн байна гэж наадам болгон өгүүлэв.

	Ингэж хэлээд харалган нүдээрээ Гранатовыг анхааралтай ширтэхэд Гранатовын хацар нь таталдаж, өөдөөс нь инээмсэглээд

	— Та тамхи татдаг мөртөө чүдэнзгүй явдаг юм уу? Миний систем дээр юм байна гэлээ.

	Андронников инээд алдаж, сайхан үнэртэй тамхи шуналтай сорсоор байв. Гранатов буруу харж, хөх саарал үнсээр хучигдаж байгаа цогийг ширтэв.

	— Та системийн тухай ярьж байна... гэж Андронниковыг үг үүсгэхэд Гранатов цочиж, зэвхий цагаан царайгаа түүн тийш эргүүлээд

	— Уучлаарай, та юм хэлэв үү? гэхэд нь 

	— Тийм ээ, системийн тухай таны санааг дэлгэрүүлж байна гэж Андронников өгүүлээд, Гранатовыг сугадан авч, — Бидний систем өөр өөр гэж та хэллээ. Тэр үнэн. Хэнд ч гэсэн нарийн нягт боловсруулсан систем байдаг. Аль нь илүү сайн юм бэ, яваандаа мэдэгдэнэ. Тийм үү? гэсэнд

	— Та юу яриад байна вэ? гэж Гранатов чанга дуугараад хацар нь улам их таталдаж, гараа сугалж авах гэтэл авсаархан жижиг гар буу цээжинд нь аяархан хүрчээ.

	— Та хийрхэж балмагдаад байна, тэр тусгүй гэж Андронников бараг эелдэг найртай өгүүлээд, хаалганы дэргэд хүлээж байгаа ажилтан нартаа дохио өгч, — Гранатов та баривчлагдсан гэж хэллээ.

	Усанд норж харласан стапелийн талбайд, түймрээс аварсан хөлөг онгоцны дотор гагнуурын аппарат дүнгэнэнэ. Алжааж ядарсан ч атугай баярын магнай тэнийсэн үг дуугүй хүмүүсийн Эргэн тойрон хөхөмдөг оч үсрэх нь эндээс үл харагдавч тийм гэж төсөөлж болно.

	Эмнэлгийн тасагт нам гүм бөгөөд гэрэл багатай байна. Тоня цонхны дэргэд хөшигний завсраар тусах гэрэлд ном уншиж суулаа. Нэгэнтээ толгойгоо өргөж чимээ чагнавал

	— ... ядахдаа ганцхан өдрийн өмнө... мэдсэн бол... ганцхан хоногийн өмнө... гэж бүдэгхэн ярих сонсогдлоо.

	Тоня орны дэргэд очиж, Кларагийн зэвхий саарал царайг тонгойж хараад

	— Клара, тэр тухай битгий бод. Хонгор минь, битгий бод! Бүгд сайн сайхан болсон шүү дээ гэсэнд

	— ... ганцхан цагийн түрүүн... гэж үглэх сонсогдлоо.

	Клара Капланы амийг аврахын тулд гурван долоо хоног тэмцэлджээ. Хабаровскаас хоёр удаа профессор онгоцоор ирж үзжээ. Тоня сахиулын эмэгтэйчүүдэд үл итгэн, өвчтөнийг шөнөжин өөрөө сахина. Үзэж өнгөрүүлсэн юм харанхуйн дундаас гарч ирээд, цээжин дээрээс дарж, хамаг сэрэл хөөрч, нойр хулжин, дотор давчдахын зовлонг Тоня өөрөө андахгүй. Тийм үед эмнэлгийн ямар ч сайн арчилгаанаас нөхөр ёсны энхрийлэл илүү чухал бөгөөд гарыг нь атгаж, намуухан дуугаар тогтуухан ярих хэрэгтэйг Тоня мэднэ.

	Өвчтөний сэтгэлийг хөөргөж болохгүй гэж эмч нар чандлан тушаасан тул Тоня өвчтөн дээр нэг ч хүн үл оруулна. Тэгтэл нэг удаа мушгирсан цайвар үстэй бишүүрхэг залуу больницод ирээд явж өгөхгүй болохоор нь Тоняг дуудлаа. Тэр залуу, нөхөр Капланд өгнө үү гэж тоймгүй том баглаа цэцэг авчирчээ. Тоня тэр цэцгийг тэвэрч даахгүй шахам байв. Залуу хархүү нэр усаа хэлэхийг татгалзаж,

	— Зүгээр л өгчхөөрэй. Хэнээс цэцэг авбал сэтгэлд нь аятай байх юм бол, тэр хүнээ гэж бодог гэж эрсхэн өгүүлжээ.

	Харин Клара дор нь тааварлаж

	— Васюта юу?! гэжээ.

	Тэгээд царай нь туяарч инээвхийлэв. Сүүлдээ Кларагийн царай үе үе баясан туяарч инээмсэглэх болсныг Тоня ажиглав. Тэгэхэд нь Тоня эмч нарын тушаалыг зөрчин, өвчтөн дээр хүн оруулах боллоо. Тонягийн сануулж хэлснийг дуулаад айсан нөхөд нь ирж, номхон дөлгөөн сууж, Кларагийн туранхай гарыг аяархан атгаж, шинэ сониныг намуухан ярих болов. (сэтгэл хөөргөхгүй, зөвхөн тааламжтай сониныг ярина). Клара өөрөө бараг юм ярихгүй, амархан тамирдаж ядрах боловч баярын царайгаар үдэхийг нь Тоня хараад зүрх нь шимширнэ.

	Клара нэгэн удаа хэлсэн нь:

	— Тоня, чи миний үгийг итгээрэй. Энэ хорвоод ганцаардахаас илүү аймшигтай юм байхгүй. Ганцаардах шиг тамын зовлон байхгүй. Би олон нийтээсээ тасарч ганцаардахыг хэлж байна. Чи миний хэлж байгааг ойлгож байна уу? гэжээ.

	Тоня Клараг нойргүй сахиж суухдаа хэлсэн үгийг нь эргэцүүлэн бодов. Тэгээд сэтгэлийг нь тэгтэл урж тамтаглаж байсан өөрийн нь хүнд зовлон одоо шальгүй өчүүхэн зүйл шиг санагдлаа. Зүрхний угаас хайрлах орчноосоо, олон түмнээсээ хөндийрнө гэдэг үхэхээс аймшигтай юм байдгийг Тоня огт мэдээгүй явжээ. Сэтгэлтэй хүндээ эс тоогдохын зовлон, өөр ямарваа зовлонг тийнхүү хөндийрч ганцаардахын аймшигтай зүйрлүүлж болох уу?

	Тонягийн бодох нь: «Би үүнийг ойлгоогүй, өөрт учирсан зовлонг байж боломжгүй зовлон мэт бодож явахдаа ёстой большевик болоогүй байжээ. Би одоо л жинхэнэ тэмцэгч, большевик хүн болж байна. Хүний сэтгэл оюуны хөгжил гэдэг юутай хязгааргүй үйл явц вэ!.. Би уг нь Володяг төрүүлснээ бараг баатар гавьяа шиг бодож явсан юм шүү. Ямар ч зовлонг даахаар хатуужилтай болсон гэж санаж байсан юм. Хамт олон маань надаас нүүр буруулж, намайг хөөвөл би яаж тэсэх юм бэ?» гэж бодно. Клара Капланыг өмгөөлж үг хэлснээ Тоня санаад, өөрөө ч тийм ганцаардмал байдалд орж болзошгүй байсныг ойлголоо. Готовцев, Гриша Исаковыг гэсгээн цээрлүүлэх гэж байсан юм чинь! Тоняг ч хөөж болох байсан. Тоня өөрөө: «Хөөвөл хөө, яасан ч үнэмшихгүй!» гэж хэлсэн билээ. Зүрх гаргаж тэгж хэлсэн нь яасан сайн болов! Гэхдээ хамт олноосоо зэмлэл хүлээнэ гэдэг хэчнээн тэсвэрлэшгүй хэцүү байдгийг Тоня тэгэхэд мэдээгүй байсан юм. Мэдсэн бол яах байсан бол?..

	Тоня дотроо бодох нь: «Үгүй, тэгсэн ч айхгүй л байсан. Харин би илүү эрс шулуухан ярих байсан даа. Санамсаргүй сонссон яриа, Морозовыг алагдсан тэр шөнийн явдал, Гранатовын хачин гомдол, бас их хүн хайр дурлалд ч арчаагүй байж болохгүй гэсэн өөрийн бодол зэрэг юм бүхнийг ярих байсан сан» гэж бодно.

	Тоня өөрийгөө зэмлэж: «Би гэнэн хөнгөмсөг байжээ. Би дүгнэлт хийж, юмыг гүйцэд сайн бодож чаддаггүй байж. Би гадаад өнгө, үг ярианд нь итгээд, сэтгэлдээ эвгүй санагдсаныг нь зөвтгөж, худал хуурмагийг нь ажсан ч ажаагүй юм шиг байсан... Хэрэв би зоримогхон шууд дайрч, нэг хүний хоёр дүр бие биедээ хэчнээн харш байгааг харагтун! гэж түс тас хэлсэн бол Гранатовын тарыг нэлээн эрт таньж болох ч байсан юм бил үү, яаж мэдэх вэ» гэж бодно.

	Тоня түүний гарыг нь үнссэнээ санаад дотор нь арзганав... Ариун сайхан шархаа хүн өөрөө гутаан бузарласныг юу гэж ойлгох вэ? Яаж авцалдуулах вэ? Юуны тулд яах гэж тэгэв?

	Клара ч бас өнгөрсөн явдлыг дурсан дотор нь арзганана.

	— Би түүнийг олхиогүй өчүүхэн амьтан байна гэж гадарлаад байсан юм аа. Би энд анх ирсэн даруйдаа түүнд дургүй минь хүрсэн. Гэтэл тамлуулж зовсныг нь дуулж, сорвитой гарыг нь хараад... Тэр тухай Вернерийг надад ярихад би их ичиж зовсон... Тэгээд л өнгөн дээрээ халуун аагтай, сүрхий идэвх санаачилгатай, нэгэн биеэ огоорсон дүртэй байдагт нь хууртсан юм! гэж Тоняд аяархан ярив.

	Клара өдөр шөнийн эргэлтэд сэтгэлийг нь шаналгасан зүйлийг арайхийн ярих нь:

	— Нэг удаа намайг тэднийд зүгээр ороход ширээн дээр нь түүнд ирсэн захиа байлаа. «Эрхэм Лелик ээ...» гэж эхэлсэн байсан. Тэр захиагаа шалавхан далд хийсэн юм... Чи мэдэж байна уу, миний толгойд гэнэт нэг юм зарсхийлээ... Лелик! Тэднүүс намын хорооны нарийн бичгийн дарга, өөрсдийн троцкист туслагчийг тэгж дууддаг байсан юм... Лелик!.. Тийм юм бодогдоход нь би хар дарсан зүүд шиг дор нь толгойноосоо зайлуулдаг байсан... Ай халаг, юунд чиг тэгж зайлуулдаг байв даа, би!? гэжээ.

	Өнгөрсөн цаг эргэж ирдэг ч болоосой!

	— Тоня чи бодооч... Би тэгэхэд Вернерт захиа бичээд, Левицкийг байхад намын хорооны нарийн бичгийн дарга нь хэн байсныг мэдээд өгөөч... Зөвхөн нэр овгийг нь мэдээд өгөөч гэсэн бол... огт төвөггүй амархан байж! Яагаад ийм амархан юм хүний толгойд ордоггүй юм бэ?.. гэж Клара ярив.

	Клара заримдаа шөнө дунд цочин хашхирч, босохыг оролдоно. Харанхуйд сүүмэлзсэн хачин гэрэл үзэгдэж, олон янзын дүнгэнэх чимээ сонстож, тэр бүхний дундаас утасны хонх жингэнэх шиг санагддаг байжээ.

	— Стапель! гэж Клара хашхирна.

	Тоня түүнийг оронд нь хэвтүүлж, амыг нь дагуулан

	— Одоо дуусаж байгаа, түймрийг унтраачихсан, стапельд аюулгүй болсон, чи чагна л даа, яндан дуугарахаа больсон байна... гэж балчир хүүхэд мэт аргадан тайтгаруулна.

	— Ганцхан хоногийн түрүүн мэдсэн сэн бол... ганцхан хоног... ганцхан хоног... гэж Клара тамирдан үглэнэ.

	Тэгж байснаа гэнэт асуух нь:

	— Түүнийг баривчилсан биз, тийм үү? Зугтчихгүй байгаа? Манай энд шорон байхгүй шүү дээ...  Тоня, түүнийг сайн манаж харгалзах хэрэгтэй юм шүү! гэнэ.

	Тэгснээ бас нүд нь их болж

	— Тэр гарыг нь... Яахлаараа тэр вэ? Тийм юм байж болох уу?.. Тэр аймаар сорви... Тийм юм байх уу? гэж дуугарна.

	Тэр хэдэн хоног Андронников, Касимов хоёрын сэтгэл их хөөрөвч хөөрсөн сэтгэлээ ажлын учир шалтгаан хянуур ухаанаар дарна. Хоёулхнаа хаалга түгжиж суугаад амьдрал, сэтгэхүйн зүйл, тэмцлийн тактикийн хамаг мэдлэгээ ашиглан санал бодлоо ярьж, шинжлэн дүгнэж, бие биеэ шалгана. Тэр хоёр туршлага, угтан мэдэхүйн ухааныг удирдлага болгоно. Удтал ярилцсаны дараа салж, амьд хүнтэй уулзаж, бодит баримттай харшуулан дахин шалгаж, шинжлэн дүгнэж, нөхөн дүүргэж, санал бодлынхоо зөвийг нь авч, бурууг нь хаяна.

	Өчүүхэн төдий болгоомж алдвал амь үрэгдэж болох, өчүүхэн төдий анхаарал суларвал буруу замаар орж болох, тийм аюултай тагнуулд явж байх цагт бие сэтгэл онцгой сонор сэргэг болдогтой адил тийм сэрэл төрөхийг Касимов мэдэрч баярлана. Анд явж байхад мөн тийм сэрэл бий болж, ялж дийлэх гэсэн үзүүр нэгэн хүсэлд хамаг анхаарал, ухаан бодол төвлөрч, биеийн хөдөлгөөн ч эндэлгүй оновчтой болдгийг Касимов мэдэх билээ.

	Одоо зорилт илүү хүнд, илүү чухал болж, ганц өөрийн амь бие төдий бус, ард түмэн, улс орноо сахин хамгаалж байна.

	Касимов гэмт хэргийн үзүүр шижим, ул мөр бүрийг мөрдөн хөөж, явдал дундаа барьж авсан үзүүр шижмийг хөөн гол гогцоонд нь хүрч, балархай байсан мөр алхах бүр тодрон, нууц үүр ичээнд хөтлөн хүргэхэд анчин хүн мэт баярласандаа амьсгаа нь дээр гарч; дайралт амжилттай болсонд баярласан партизан мэт сэтгэл хөөрч, ганцаар инээд алддаг билээ. Дараа нь чекист хүний ёсоор бүгдийг дахин эхэлж, сэтгэлийн хөдлөлийг хянуур ухаандаа захируулж, нэг ч алдаа эндэгдэл гарахааргүй, нэг ч жижиг сажиг зүйлийг орхигдуулахгүй, нэг ч боломжийг мартахгүй болтол шалгаж, эцэс туйлд нь хүргэнэ. Касимов хуучин хэргийн хавтастыг онгичиж, шинэ хэргийг дахин дахин үзэх бөгөөд тийнхүү, шарсны дараа тодруулагч хоронд хийсэн гэрэл зургийн цаасан дээр дүрс нь алгуурхан тодрохын адил байцаалтын протоколыг үзэж байхад анхандаа ерөнхий дүр төрх нь мэдэгдэж, цаашлаад хүмүүс, тэдний хэлхээ холбоо тодорч, улмаар хүн бүрийн үүрэг, хийсэн сэдсэн хэрэг, эцэст нь бүх дүр зураг тодорч ирнэ.

	«Энэ ч партизаны зовлонгоос илүү ээдрээтэй, урьдын бүх тулалдаанаас илүү нарийн ширийн юм байна... Дайсан бол өнөө л хуучин дайсан хэвээрээ. Дайсан харин сүрхий санаа муутай овжин болжээ! Гэхдээ бид ч энэ завсар илүү ухаан суусан даа» гэж Касимов бодно.

	Дайсны дүр нүдний нь өмнө ээлжлэн үзэгдэнэ. Номхон царайлж өшөө өвөрлөсөн Нефедов маргашгүй баримт нотолгоогоор илчлэхгүй бол хэргээ хэрхэвч үл хүлээнэ. Тэр бол догширсон дайсан байлаа. Касимов түүнтэй нүүрэлдэхдээ шүдээ хүртэл хурцалсан дайсантай тулалдахаар өрсөн мэт санагдана. Уйлсаар байгаад нүд нь улайсан инженер Путин буруугаа хүлээж, бултаж булзан худал хэлэх бөгөөд хар амиа аврахын тулд бүх хамсаатнаа илчлэн мэдүүлэхэд бэлэн байна. Биеэ тоож, эрээгээ алдсан Слепцов бол Касимовыг эрдэм соёлоор давамгайлж дарахыг хичээх бөгөөд Касимовын мэдэхгүй гадаад үг хэлж, аугаа их соёлыг дэлгэрүүлэгчдийн тухай философийн яриа дэлгэж, өөрийгөө тэдний тоонд оруулна. Касимов өөдөөс нь: «Боль доо, эрдэм соёлт хүн машин бүтээж байхад та нар түүнийг тэсэлж байна! Соёлын тухай ярьдаг нь та биш!» гэж хариулж билээ. Касимов Слепцовыг хэдийний судалсан хуучин дайсан гэж таньжээ. Партизан нарын олзлон баривчилсан цагаан цэргийн офицерын жаргалтай цатгалан царайны цаана мөн л ийм ичгүүргүй амьтан байгаа нь танигдсан бус уу?

	Касимов нэг нутгийн хэзээний танил, насны дайсан Парамоновтой хувь заяаны эрхээр дахин уулзлаа. Тэгээд хоёр анчин мэт бие биеэ сэрдэж сэжиглэн ажиж шинжиж байжээ. Касимов Парамоновыг хэн хэнээс илүү сайн мэдэх билээ. Касимов бүүр барлаг зарц жаал хөвгүүн байхдаа эзнийхээ өөдөөс эсэргүүцэн гар хөдөлсөн анхны тэр мөргөлдөөнөөс аваад энэ тайгын эрээ цээрээ барсан нударган баячууд, бас худалдаачин юм уу, цэргийн дарга болсон нударган баячуудын хүүхдийг сайн мэдэх бөгөөд хагартлаа баяжсан баячуудын хөрөнгийг хурааж явсан тэр цагаас эхлээд тэдний хэчнээн их өшөө зангидаж явдгийг мэдэх билээ. Касимов насан турш тэднийг балбаж, партизан отрядад ангийн жим, Амар мөрний мөсөөр өлсөж ядарч явахдаа тэдэнтэй тэмцэж байсан, зайгүй үерхэж нөхөрлөсөн нас чацуу дотны найз Сашкагийн нь пулемёт мөн тэдний өөдөөс шүршиж байсан юм. Тэдэнтэй тэмцэн хамтрал байгуулж, тэдэнтэй тэмцэн завод барьж, тэдэнтэй тэмцэн Зөвлөлт орон хөгжиж, залуучууд, хүүхэд багачууд нь өсөж торниж ирсэн билээ. Ийнхүү тэмцэл үргэлжилсээр, гагцхүү дүрс нь өөрчлөгдөж ирэв. Касимов чухамхүү дайсны цуст ноёрхол хэзээ ч эргэж ирэхгүй болгохын тулд эхлээд партизан, дараа нь барилгачин байснаа чекист болсон билээ. Чекист болоод дайсантай дахин нүүрэлдэн тулгарлаа. Нефедов, Парамонов, Слепцов, Путин, уйланхай Михайлов өвгөн, эд бүгдээр өөр өөр санаатай, өөр өөр арга ажиллагаатай ч гэсэн сөнөөн устгавал зохих аюултай дайсан гэдэг нэг л ухагдахуунд багтсан нэг л бөөн өмхий юм болж үзэгдэнэ.

	Андронников нэг гол чухал хэргээс бусад бараг бүх хэргээ Касимовд шилжүүлэн эрхлүүлжээ. Анхаарамжтай тайван Андронников өөрөө, хэргээ хүлээх ч үгүй, мэлзэж зүтгэх ч үгүй, ерөөс өчиг мэдүүлэг өгөхийг татгалзсан үг дуугүй нэгэн хүнтэй өөд өөдөөсөө харалцан хэдэн цагаар суух болжээ. Андронников тэр хүнийг ятгаж, дооглож, хэргийн эд мөрийн баримт баталгааг өмнө нь дэлгэж үзэв. Путин, Слепцов, Нефедов, Парамонов нартай нүүрэлдүүлэв. Харин Левицкийтэй нүүрэлдүүлэхийг нөөж, хамгийн сүүлд нь үлдээжээ. Левицкийг орж ирэхэд Гранатовын царайд илт сандарч тэвдсэн байдал үзэгдэхийг Андронниковын ажигч нүд олж харжээ. Левицкий өчгөө дахин батлав. Андронников түүнийг гаргалаа. Эсрэг этгээд нь цаашид эсэргүүцэх сөгөөгүй болж, бууж өгч байгааг мэдэв. Тэгэхэд нь Андронников жигшин зэвүүцсэн байдалтай нүдээ анийлган

	— Чухмыг хэлбэл та хулчгар амьтан байна. Танд үзэл санаа, бахархах юм алга. Та юуны тулд хорлон сүйтгэж байснаа ч мэдэхгүй байна. Та хийсэн хэргийнхээ хариуцлагыг хүлээхээс айж байна гэж хэлжээ.

	Гранатов давхийн цочиж, царай нь зэвхий даав. Бас л эсэргүүцэх гэж оролдовч хорсож цөхөрсөндөө арга тасарч, түргэн түргэн шулганан

	— Тийм болог!.. Та мэдье гээд байна уу? Би дайсан мөн! Би хорлож байсан, хорлох ч болно!.. Харин би гэмт хэрэгтэн биш. Би үзэл суртлын дайсан. Би троцкист. Учраа мэдэж, бат итгэсэн троцкист. Би та нарыг, танай үзэл санааг, танай таван жилийн төлөвлөгөө, танай урам зориг, танай стахановчуудыг үзэн яддаг! Би баригдаад хорлож чадахаа больсон юм аа гэхэд бусад улс бий гэж өгүүлэхэд нь, Андронников

	— За яамай, та биеэ худалдсан луйварчин биш, үзэл суртлын дайсан юм бол овоо л доо. Юу ч болов таныг илчилж баривчилсан, одоо хэргийг чинь таслах болно. Тэр итгэж баримталсан үзлийнхээ тухай дайсагнасан явууллагынхаа тухай хулчийлгүй ярь. Та бат итгэлтэй юм бол үнэнээс юунд нь айгаа вэ? гэлээ.

	Гэтэл Гранатов биеэ хурааж, шар нь дарагдаад, үзэл сурталтай хүн гэмээргүй болжээ. 

	Андронников түүнд аягатай ус дөхүүлж өгөөд

	— Уучих, тэгээд ярих юмаа ярья. Та яагаад, хэдийд, ямар санаа бодлоор Зөвлөлт орны эсрэг дайсагнасан ажиллагаа хийж эхэлсэн бэ? гэдэг өнөөдрийн бидний ярианы сэдэв болно. Хэн хэн маань ядарлаа, сунжруулаад яах вэ гэлээ.

	Гранатов сандал дээрээ хавьчиж, хацар нь муухай таталдаад

	— Би ярихад ярья... харин... гэхэд нь,

	— Юу гэж? гэсэнд

	— Өө, ялгаа алга... гэж хэлээд хорхойгоо дарах гэж гар сэгсэрснээ асуух гэсэн үг нь аман дээр гарч ирээд байхлаар тэсэж чадсангүй, — Та хэлнэ үү... Сэтгэхүйн хувьд сонин юм... Би танд чүдэнз өгөөгүй бол та намайг баривчлах байсан уу? гэж асуухад нь Андронников инээмсэглээд

	— Энэ сэтгэхүйн хувьд сонирхолтой зүйл, таны хэлдэг үнэн. Танд хариулж болох байна. Та хорлон сүйтгэгч этгээд байгаагүй сэн бол таныг баривчлахгүй байсан сан. Одоо гол зүйлд хариу өгөх ажаамуу гэжээ.

	Кино зургийн туузыг цувах мэт сонирхолтой цаг, өдрүүд эхэллээ. Харин төгсгөлөөс нь эхлэл тийш цувуулж эргүүлэх мэт өнгөрсөн явдал улам ойртон тодорч, эртний хэрэг явдал саяхан болсон юм шиг дурайж, жинхэнэ учир утга нь ялгарав.

	— Та Морозовыг тийм хурдан ална гэж бодоогүй, илүү өнгөлөн далдалсан төлөвлөгөө боловсруулж байсан биз, тийм үү? Осолдож эндсэн, машинтай явж байгаад онхолдсон болгох гэж байсан биз, тийм үү? Сүүлд нь Парамоновт «Морозовыг өнөө оройн дотор устга» гэж даалгавар өгсөн байна. Үнэн үү? гэж Андронниковыг асуухад

	— Тийм гэлээ

	— Та төлөвлөгөөгөө яагаад тэгж хурдан өөрчилсөн юм бэ? гэсэнд

	— Морозов... нэг ажиг сэжиг авч мөрөөр нь орсон нь... надад илэрхий болсон юм... Тэр ажиг сэжгээ хүнд хэлэхээс нь өмнө завдаж Морозовыг устгах хэрэгтэй байсан гэхэд нь

	— Та тэгээд Парамоновт бас Вернер та хоёрыг алах санаатай байсан гэж хэлэх даалгавар өгсөн үү? гэсэнд, Гранатов хорсолтойгоор инээд алдаж

	— Тийм ээ! Би таны энэ өрөөнд, таны нүүрэн дээр тийм даалгавар өгсөн. Та их найр тавьж, бид хоёрыг нүүрэлдүүлсэн шүү дээ. Парамонов намайг үг цухуйлгахтай зэрэг ойлгосон юм. Би танд баярлаж байна гэхэд

	— Та намайг бүрмөсөн мэхэлж чадсан бол их инээдтэй юм болох сон. Харин таны инээх эртдэж байгаа байх аа гэжээ.

	Гранатов хүзүүгээ нугдайлгаж, биеэ хураав. Гранатов гэнэт хорсон уурлаж байснаа дорхноо гутарч айх зэргээр зан нь түргэн түргэн хувирч, хийрхэн байлаа. Зарим өдөр үг дуугарч өгөхгүй байснаа зэвүү нь хөдөлдөг юм уу, урьд нь хичээнгүйлэн нууж, няцааж байсан зүйлээ ярьдаг байв. Ганц л зүйл дээр биеэ барьж, хэнтэй ч холбоогүй, хэнээс ч захирамж даалгавар аваагүй, ганцаараа ажиллаж байсан гэж батлан өгүүлсээр байжээ. Андронников ч нэг их шахаж шаардсангүй. Одоогоор голцуу Шинэ хотод Гранатовын явуулж байсан ажиллагааг сонирхож байлаа.

	— Та Морозовоос өөр хүн алах гэж сэдээгүй юу? гэсэнд

	— Тийм ээ, сэдээгүй гэхэд нь

	— Вернер танд саад болоогүй юу? гэвэл

	— Бараг үгүй... Ямар ч гэсэн Морозовыг алагдтал саад болохгүй байсан. Вернер нэр төрд дуртай, захирангуй хүн гэдгийг та мэднэ. Вернерээр дамжуулан чиг шугамаа явуулахад амархан байсан юм... гэхэд нь

	— Танд баримтлан явуулахыг даалгасан чиг шугамыг уу? гэсэнд

	— Надад хэн ч юу ч даалгаагүй гэдгийг би нэгэнт хэлсэн гэхэд

	— За тийм болог. Та ямар шугам баримталсан юм бэ? гэсэнд

	— Ажлыг ямар ч үндэсгүйгээр хий түргэтгэж, засгийн газраас тогтоож өгсөн хугацааг бараг хоёр дахин багасгахаар амлаж, үүний улмаас ханган нийлүүлэх ажлыг тасалдуулж, нөөц бэлтгэл, барилгын материал, боловсон хүчин дутагдахад хүргэх гэсэн юм... Тэгээд эцсийн дүнд ажлыг нурааж, засгийн газрын хугацааг ч тасалдуулах гэсэн юм гэхэд нь

	— Ойлгомжтой байна. Ингэхэд та Морозовоос өөр хүнийг алах санаа өвөрлөөгүй гэж баталж байна уу? гэвэл

	— Тийм ээ, гэхэд

	— Хангамж, орон сууцны барилгын талаар хорлон бусниулах ажил хийж, «ясаа тавиад ч болтугай барьж байгуулна» гэсэн ухуулга хийж байсан чинь боловсон хүчнийг үй олноор нь устгах нарийн бодож боловсруулсан систем байгаагүй юу? Та боловсон хүчний санаа сэтгэлийг алдагдуулж, тэр ч байтугай хөнөөн устгах замаар барилгын ажлыг тасалдуулах даалгавар авсан байна. Үнэн үү? гэсэнд

	— Би хэнээс ч ямар ч даалгавар аваагүй гэхэд

	— Тийм болтугай. Таныг өөрөө өөртөө даалгавар өгөөд, барилга дээр ирсэн гэж бичье. Зөв үү? гэсэнд

	— Зөв гэснээ хэсэг дуугүй байж, өндөсхийгээд, — Үгүй, арай ч тийм биш. Миний сэтгэл хоёрдож, эргэлзэж тээнэгэлзэх болсон юм аа... Би хорыг багасгах гэж хичээсэн. Ханган нийлүүлэх хэлтсийн хорлон сүйтгэгчдийг би өөрөө шүүхэд шилжүүлсэн гэвэл

	— Та илрэх аюул тулгараад ирэхлээр тэгсэн биз дээ, тийм үү? гэсэнд

	— Тийм, гэхдээ... гэвэл

	— Бид худал ярихгүй гэж болзсон шүү. Та илрэх аюул тулгарч, өвлийн бэлтгэлийг нэгэнт тасалдуулсан хойноо тэгсэн. Бүү булз. Би зөв хэлэв үү? гэсэнд

	— Тийм гэхэд нь

	— Ингээд та гэмт арга явууллага хийж, хүмүүс өвчин олох, үхэх, оргох явдал зайлшгүй гарах тийм нөхцөл бий болгох даалгавар авсан байна. Та комсомолчдын өмнө халуун цогтой үг хэлэхдээ тэднийг айлган сүрдүүлж, тогтворгүй сул дорой хүмүүс эргэлзэж, оргож зугтахад хүргэхийн тулд санаатайгаар өдөөн хатгасан байна гэсэнд

	— Яах вэ дээ! Тэр үнэн. Би зарим нэг амжилт ч олсон! гэвэл

	— Тэгсэн ч гэсэн барилгын ажлыг тасалдуулж чадаагүй! гэжээ.

	Дуугүй болов

	— Хөлөг онгоцыг хугацаанд нь усанд тавих гэж байгааг та мэднэ. Та авсан даалгавраа биелүүлж чадсангүй. Яагаад вэ? гэхэд бас дуугарсангүй.

	— Та яагаад хариу хэлэхгүй байна? гэсэнд

	— Яагаадыг та өөрөө мэдэж байгаа. Ухамсаргүй нэг нь оргож зугтсан боловч нийт олноороо ер бишийн шаргуу зүтгэл гаргаж, оргох явдлыг зогсоосон юм гэхэд нь

	— Таны яснаасаа үзэн яддаг урам зоригийн үрээр үү? гэсэнд

	— Ай миний хэлснийг үнэмшээрэй, би сэтгэлийнхээ угт бахархаж, баярладаг байсан юм. Би сэтгэл хоёрдсон хүн. Юу ч гэсэн би коммунист хүн болохоор... гэвэл

	— Та надад одоо энд ийм үг хэлж байдаг хүн үү! гэлээ.

	Удтал дуугарсангүй.

	Андронниковын харалган нүд юм харахдаа сайн. Гранатовын нүүр царай өчүүхэн төдий хувирч, татвалзахыг андахгүй ажиглаж байлаа. Гранатов юунд ингэж бултаж булзана вэ? Юунд ингэж худлаа санаа алдаж, сэтгэл хоёрдсон, «сэтгэлийнхээ угт баярлаж байсан» гэх мэтийн үг ярина вэ? Чухам юугаа тас нууж дарах санаатай байна вэ?

	— Ингэхлээр танд өгсөн даалгаврыг зохиохдоо манай орны хүн ардын байдлыг харгалзаагүй байна. Тэр даалгаврыг зохиогчид нь манай орон, аягүй бол манай хэлийг муу мэддэг байж, тийм үү? гэж Андронниковыг асуухад 

	— Та хэнийг хэлээд байгаа юм бэ, мэдэхгүй байна гэхэд нь

	— Хэнийг хэлж байгааг та мэднэ гэлээ.

	Гэтэл Гранатов мэдэхгүй хэмээн зүтгэж, ийм сүүлчийн гол өчиг өгөхийг махран татгалзжээ.

	Хэдэн хоног өнгөрч, өнгөрсөн явдлын учир тайлагдсаар байв. Зальтай Михайлов өвгөн цасан шуурган дундуур механикч Николай Платтыг уруу татан дагуулж, Амар мөрний мөсөн дээр хаясан байжээ. Михайлов, Николай Парамонов, Степан Парамонов нар тосгон, хот айлд өвлийн хүнс бэлтгэх ажлыг тасалдуулах ёстой байжээ. Пак загасыг гэмтээж, ханган нийлүүлэх хэлтэс захиалга, хаягийг хольж хутган будилаантуулж, Гранатов өөрөө туслах үйлдвэр, мод бэлтгэлийн зохион байгуулалтыг алдагдуулжээ.

	— Тэр үеийг би мэднэ. Барилгын дарга солигдсоны дараа, өөрөөр хэлбэл Драченовын үед ямар тактик баримталж байснаа ярь гэж Андронниковыг хэлэхэд,

	— Тэр үед би шударга ажиллаж байсан. Түймэр гарахыг хүртэл... гэхэд нь

	— «Шударга» гэдэг үг энд таарахгүй. Та юунаас болж хорлон сүйтгэх явууллагаа зогсоосон юм бэ? гэсэнд

	— Газар авахгүй нь тодорхой байсан юм гэвэл

	— Таны хэд хэдэн туслагч баривчлагдсан нь нөлөөлсөн юм биш үү? гэсэнд

	— Тийм л дээ гэвэл

	— Та илрэхээс айсан уу? гэсэнд

	— Тийм ээ, тэгээд би хорлон сүйтгэхээ больсон гэхэд 

	— Больсоон? гэсэнд

	— Тийм гэвэл

	— Та худал хэлж байна! гэлээ.

	Тэр хоёр бие биеэ харав. Андронниковын юу юу мэдэж орхисныг тааварлах гэж Гранатов нүдийг нь шинжин ширтэж байснаа буруу харж тонгойлоо. Тэгээд гэрэл багатай нам гүм тасалгаанд Андронниковын сонирхсон тод дуу, Гранатовын огцом тасалдангуй хариулт дахин сонстов.

	— Та хорлон сүйтгэхээ болиогүй. Үнэнээр нь өчөөрэй. Чухам тэр үед та инженер Путинийг байгууллагадаа элсүүлсэн. Тийм үү? гэсэнд

	— Түүнийг арга хэмжээ эсэргүүцэж байхад нь би барьж авсан юм... гэхэд нь

	— Илүү тодорхой хэлээрэй. Чухам яасан бэ? Путиний өчиг мэдүүлэг миний гар дор байгаа шүү гэсэнд

	— Костькогийн арга хэмжээг эсэргүүцэж байхад нь барьж авсан юм. Путинийг Драченов их гомдоосон байна... гэвэл

	— Тэгж гомдсоныг нь та аль чадахаараа цаашлуулж байсан уу? гэсэнд

	— Тийм гэхэд нь

	— Дараа нь яасан бэ? гэсэнд

	— Ажил урагш муутай байна гэж Костько надад гомдол тавьж байсан. Путиний санаатайгаар саатуулж байгааг би дор нь ойлгосон... Үнэ зохиох, бригадыг шилжүүлэх, бетон хашлага хийх талаар... Би Путинийг дуудаж, илчилнэ гэж сүрдүүлээд, хамт ажиллах санал тавьсан юм гэхэд нь

	— Путин юу гэсэн бэ? гэсэнд

	— Их гайхаж, бас хулчийсан. Гэхдээ уг үзэл нь тийм болохоор хурдан зөвшөөрсөн гэвэл

	— Хувьсгалын эсэргүү үзэл үү? гэсэнд

	— Тийм ээ. Тэрийг нь би ашигласан гэвэл

	— Путин тэгээд таны тушаалыг үг дуугүй биелүүлэгч болсон уу? гэсэнд

	— Тийм л дээ. Харин ч яваандаа санаачилга гаргадаг болсон гэхэд

	— Амтыг нь ав аа юу? гэсэнд

	— Айсандаа тэгсэн гэж хэлэх байна. Хэрэг явдлыг түргэлэх гэсэндээ тэр, гэвэл

	— Ойлгомжтой байна. Таны тактикийн тухай эргэж ярья. Та хожим ажиллах хамсаатныг элсүүлээд явууллагаа түр зуур багасгасан байна. Та аль болох сайн ажиллаж, нэр хүндээ эргүүлэн олж, хамгийн хариуцлагатай хэсэг болох стапельд өөрийгөө томилуулж дөнгөсөн байна. Тийм үү? гэсэнд

	— Тийм гэвэл

	— Энэ чинь танай удирдагчдаас шинэ даалгавар өгсөнтэй холбоотой юм биш үү? гэсэнд

	— Надад удирдагчид байхгүй гэдгийг би нэгэнт хэлсэн шүү! гэхэд нь

	— За ухаан нь Лебедев танд захиа бичээгүй юу? гэсэнд Гранатов түргэн зуур гэдэсхийж, царай нь улайж, хэл нь ээдрэн

	— Би зүгээр хувийн харилцааны чанартай нэг захиа авсан юм гэвэл,

	— Тэр захиа чинь хаана байгаа вэ? гэсэнд

	— Хаячихсан байх аа, мэдэхгүй байна. Тэр захианд энгийн найрсаг үгнээс өөр юу ч байгаагүй гэхэд

	— Инженер Слепцов албан томилолтоор Хабаровск ороод танд юу ч авчраагүй юу? гэлээ.

	Гранатов биеэ арайхийн эзэмдэж байгааг Андронников ажиглажээ. 

	Хацрын нь таталдаж байгааг! Нүдний нь гөлөлзөж байгааг!

	— Үгүй, юу ч авчраагүй. Албаны бичиг цаас л... гэхэд нь

	— Түүний танд авчирсан юмыг танд үзүүлбэл яах вэ? гэлээ.

	Дуугүй болов. Таг дуугүй. Гранатовын аниастай зовхины чичгэнэж байгаа нь хачин!

	Гэтэл хэсэг дуугүй байсны дараа Гранатов мөрөө хавчиж

	— Сонин юм байна. Слепцов надад пянзнаас өөр юм авчирсныг би санахгүй байна гэж хэлжээ.

	Сэтгэл тайван байх нь чухал. Андронников одоо асуугаад нэмэргүй юмыг асуухаа түдгэлзлээ. Өөрөө хараахан лавтай сайн мэдэхгүй, бат итгэлгүй байжээ. Гэсэн ч зөнгөөрөө мэдэрч, эцэст нь хүрч чадна гэж итгэнэ.

	Кино зургийн тууз буцаж хөврөх мэт урьдын явдал улам тодров. Шинжлэн дүгнэх ухаан бодлын шаргуу ажил хийж, байцааж, нүүрэлдүүлж, нам гүм тасалгаанд дахин хоёулхнаа нүүрэлдэн байцаана.

	— Танд намын байгууллага их саад болж байсан уу? гэж Андронниковыг асуухад

	— Тийм гэвэл

	— Тухайлбал стапелийг Капланд хариуцуулсан нь саад болсон уу? гэсэнд

	— Тийм ээ. Тэгээд би түүнийг зайлуулсан гэхэд нь

	— Тэгээд та түүнийг зайлуулсан. Та Капланд амин хувийн талаар өс санаж явсан биз? гэсэнд

	— Үгүй гэхэд

	— Та тэр эмэгтэйн урдуур хойгуур ороод, юм бүтээгүй байх аа? гэсэнд

	— Тэр ч огт өөр хэрэг. Тэр энд хамаагүй... гэвэл 

	— Миний мэдэж байгаагаар бол та Левицкий, Лебедев нараас Каплантай яагаад ч атугай холбогдох даалгавар авсан биш үү? гэлээ.

	Дуугүй болов.

	— Хэлээрэй! гэсэнд

	— Тийм ээ. Тэд Капланыг их аюултай гэж үзэж байсан. Тэр хоёрын хэн хэнийг Каплан мэддэг... Бидний холбоотойг мэдчихэж болох байсан. Нэг удаа золтой л мэдчихээгүй юм... гэхэд нь

	— Хэдийд? гэсэнд

	— Тэр хүүхэн манайд гэнэт ороод ирсэн юм. Урьд нь орж ирдэггүй байснаа тэр өдөр стапель дээр нэг яаралтай ажил гарсан юм даг. Орж ирээд ширээн дээр Лебедевийн захиа байхыг харсан. Азаар бичгийг нь таньдаггүй байсан бололтой. Гэхдээ Лелик гэж эхэлсэн нь нэг юм бодуулсан байх... гэхэд

	— Тэгэхлээр нь та Капланыг Левицкийтэй уулзуулж, нэрийг нь бузарлахаар шийдсэн юм уу? гэсэнд

	— Тэгж төлөвлөөгүй юм аа. Би бүүр дургүй байсан... Би Капланд сайн ханддаг байсныг батлан хэлье. Дурласан гэхэд ч болно гэвэл

	— Та тэрийгээ баталсан. Левицкийг Каплантай яаж уулзуулсныг танаас сонсмоор байна гэсэнд

	— Ийм юм аа... Би зам барилга тийш явж чадахаа больсон... Гэтэл бид уулзах хэрэгтэй байлаа. Левицкий өөрийгөө хотод, удирдах газар тийш явуулна гэдгийг мэдэж байсан. Би түүнийг манай гэрт оч гэхэд айж зовоод байсан. Огт айх юмгүй гэдгийг би хэлсэн. Каплантай дайралдвал өөртэй нь учир ярихаар ирсэн юм шиг дүр гаргаарай гэсэн юм гэхэд нь

	— Левицкий зөвшөөрсөн үү? гэсэнд

	— Энэ бодлыг өлгөж аваад, Каплантай заавал дайралдаж, тэгэхдээ намайг хажууд байхаар зохиох хэрэгтэй гэж хэлсэн. Тэгвэл хэрэгтэй цагт Капланыг хөөдөхөд тусална гэсэн юм гэвэл

	— Удалгүй тийм хэрэг гарсан уу? гэсэнд

	— Тийм гэхэд

	— Капланы дэргэд та авсан даалгавраа биелүүлэхэд хэцүү байсан уу? гэсэнд

	— Би хэнээс ч даалгавар аваагүй гэхэд нь

	— Мэлзээд байх нь дэмий гэж бодохгүй байна уу? гэсэнд

	— Надад хэлэх юм алга гэжээ.

	Тэгсээр нэг нь аль болохоор ойртуулахыг хичээж, нөгөө нь чадах чинээгээр биеэ хамгаалан эсэргүүцэж, хэн хэн нь хүлээж байсан тийм өдөр боллоо. Өдөр ч биш, нарны туяа нүүрэн дээр эгц тусаж, нүүрний атираа, булчингийн хөдөлгөөн бүр тов тодхон харагдсан цэлмэг саруул өглөө болов.

	Андронников онцгой сониуч тайван дуугаар

	— Та дуу хөгжимд их дуртай байх аа? гэж асуув. Нарны туяа Гранатовын нүүр дээр тусжээ. Хамаг мэдрэлийн аймшигтай таталдахыг зогсоох арга байсангүй. Дуу нь ч гэсэн ил гарч, мэлзэхэд тус болохгүй, ихэд сандарч тэвдсэнийг нь илэрхийлнэ.

	— Би ойлгохгүй байна... Дуу хөгжим ямар хамаатай юм бэ?.. Би хөгжимд дуртай нь үнэн... гэж Гранатов хэлээд инээх аядсанд

	— Таны амьдралд эгшигт хайрцаг их учир холбогдолтой байдаг уу? гэсэнд

	— Учир холбогдол ий? Үгүй... зүгээр уйдахдаа... орой үдэш... гэхэд нь

	— Ямар ч атугай давхар үүрэг гүйцэтгэдэг байсан байна, тийм үү? гэлээ

	Дуугүй болов. 

	Гранатовын амьсгаадах нь сонстоно.

	— Ээрэнцгийн нь дор юу хадгалж байсныг танд сануулж хэлэх хэрэгтэй болж байна уу? гэсэнд Гранатов хариу хэлсэнгүй, Андронников ч яаруулсангүй.

	Гранатовын царайнаас зориуд сургуулилсан өнгө төдий хиймэл дүр нь аажимхан ховхорч, жинхэнэ тар нь танигдаж, айж тэвдсэн арчаагүй муухай мөн чанар нь илрэхийг Андронников сонирхох, жигших зэрэгцэн ажиглаж байснаа эцэст нь

	— Ингэтлээ гонсойгоод яах юм бэ. Таныг биеэ худалдсан зальхай этгээд биш, баримталсан үзэл санаатай хүн гэж бид ярьж байсан. Тэгвэл одоо таныг баримталсан үзэлтэй хүн биш, биеэ худалдсан зальхай этгээд гэсэн дүгнэлтэд хүрч ирлээ. Баашлах явдалгүй. Илэн далангүй өчиг өгөхөөс өөр зам танд байхгүй. Та Харбинд наймдугаар сард очсон. Таныг хэдийд Японы тагнуул бол гэж санал тавьсан бэ? гэлээ.

	Дуугарсангүй.

	— Би бүгдийг нь мэднэ шүү. Та Харбинд Лебедевийн заавар, бас холбоо барих нэг хүний хаягийг авч очсон. Тийм үү? гэсэнд

	— Тийм... гэхэд нь

	— Зүрхээ чангал. Битгий ингэж ээрч түгдэр. Би танд Лебедев, Левицкий, Парамонов, Слепцов нарын өчгийг уншиж өгч болох байна. Бүрэн дүүрэн өчиг мэдүүлэг. Мэлзэж зүтгээд ашиггүй. Ийм хулчгар амьтан болж дуусахын хэрэг юу вэ? Та анх эхэлж байхдаа сүрхий зоригтой байсан. Та биеэ эрэмдэглүүлэхээс ч айгаагүй байна. Юуны төлөө тэр вэ? гээд хэсэг алгуурлаж, — Тэгэхдээ ч гэсэн та өвдөхөөс зайлсхийхийг хичээсэн юм чинь дээ! гэж дооглонгуй өгүүлэв.

	Гранатов босон харайж, хийрхүү дуугаар

	— Намайг юу гэж сэжиглэвэл сэжиглэ. Харин зовж тарчилж байж ийм болсныг минь зүгээр үлдээ! Хэрэв та тэгж бодож байгаа бол... намайг эрүү шүүлт гүйцэд даагаагүй гэж зэмлэж болох юм. Түүнээс хойших явдлын төлөө намайг зэмлэж болох юм. Харин энэ үү? гэж хашхираад, эрэмдэг болсон гараа дээш нь өргөлөө. Хумсны нь оронд хүрэн улаан толбо бараагнаж, цагаан арьсан дээгүүр нь бараан сорви зурайжээ.

	— Цэвэрхэн ажиллаж шүү гэж Андронников сайшаах мэт толгой дохиод, — Үүнийг хийхдээ яаж мэдээ алдуулсан юм бэ, ухаан алдуулсан уу, хэсэг газрын мэдээг нь алдуулсан уу? гэж асуув.

	Гранатов уруулаа хэмлэж, нүд нь гөлөлзөж, нүдээ аних гэж оролдовч зовхи нь таталдан, нүүр дээр нь нарны гэрэл тусав.

	— Танд таны хуучин удирдагч Вадим Лебедевийн өчгийг уншиж өгөх үү? Эсвэл таны найз Левицкийг дуудуулж, Харбины зандалчдын гялалзсан амжилттай мэс заслын тухай таны өөрийн ярьсныг дахин яриулах уу? Яаж мэдээ алдуулсан тухай миний асуултад хариулахгүй байж болно. Хэсэг газрын мэдээ алдуулсныг би мэднэ гэсэнд, Гранатов, омголтсон уруулаа хэмлэж байснаа долоож чийглээд,

	— За яах вэ. Би одоо бүгдийг яръя гэжээ.

	Мөн тэр өдөр хотын намын хороонд бүгд хурлын их ширүүн хуралдаан болж, дөнгөж дуусаад байлаа.

	Сандарч тэвдсэн улаан царайтай Сема Альтшулерийг нарийн бичгийн даргын өрөөнд шуугин ороход Готовцев шинэ нарийн бичгийн дарга Андрей Кругловт ажлаа хүлээлгэн өгч байжээ.

	Сема хаалганы дэргэд зогсов. Кругловыг харвал өчигдрийнхөөсөө, өнөө өглөөнийхөөсөө ч илүү оворжиж, нас тогтсон хүн шиг харагдав. Гагцхүү үс нь өрвийж, сэтгэл нь хөөрсөн Сема найзыгаа хараад, нүд нь залуу хүний хийморь золбоотой гялалзав.

	— За Сема, юун тухай ир ээ вэ? гэхэд нь Сема мэнд ус ч үгүй, ширээний дэргэд очиж, зөөлөн сандалд лагхийтэл суунгуут омог бардам дуугаар түргэн түргэн ярьсан нь:

	— Би одоохондоо дөнгөж орлогч гишүүн. Гэсэн ч би большевик хүн! Намын удирдагч та нар надад хэлээд орхи. Эмнэлэгт хэвтэж, зүрх нь дэлбэрэх шахаад байгаа хүний намын батлахыг өгөхгүй нэг ч минут алгуурлаж болохгүй гэдгийг та нар өөрснөө ойлгохгүй байна уу? Би түүн дээр өдөр болгон очиж, хүн найртай сайхан инээмсэглэх болгонд хариу инээмсэглэхийг нь харж байна. Тэгсэн мөртөө юу дутаад байгаа юм бол? Яагаад зүрх нь жигд цохилохгүй байна вэ? Яагаад нүдэнд нь сэтгэл тайвширсан шинж үзэгдэхгүй байна вэ? гэж бодлоо. Тэгснээ би гэнэт босон харайж Тонягаас асуусан чинь батлахыг нь өгөөгүй болоод л тэр гэж Тоня хэлсэн. Би наашаа галзуу юм шиг гүйж ирлээ, та нарыг зодмоор байна. Намын удирдагч та нар хэлээд орхи. Нөхөртөө анхаарал халамжтай хандахыг намын программд хууль гэж бичсэн бус уу? гэжээ.

	Круглов, Готовцев тийш эргэж

	— Батлахыг нь одоо болтол өгөөгүй юм уу? гэсэнд

	— Өөрөө эмнэлэгт байгаа шүү дээ. Эмнэлгээс гарахыг нь хүлээсэн юм гэлээ.

	Сема босож олон үг урсгах гэж гараа нэг сэгсрэв. Урт үг урсаж өгсөнгүй.

	— Таныг буулгасан нь зөв болж! гэж уурсан хэлээд, тасалгаанаас гүйн гарлаа.

	Кругловыг очиход Клара цонхны дэргэд хэвтэж байлаа. Хурц гэрэлтэй цонхны наана, өндөр дэрэн дээр турж шөвийсөн нүүрийн нь дүрс тодхон дурайж харагдана. Клара хүний хөлийн чимээгээр эргэж хараад, нүүр нь туяарч, нэгийг хүсэн хүлээсэн байдал зэрвэсхэн үзэгдээд алга болов.

	— За Клара, бие данги уу? гэсэнд

	— Гайгүй. Бараг зүгээр болсон гэж хариулаад, тоомсоргүйхэн буруу харлаа.

	— Клара, чамд хөөрч баярлах хор болохгүй биз? гэсэнд Клара бараг хөдлөөгүй боловч хамаг бие нь сэртхийх шиг Андрейд санагджээ.

	— Баярлах ий? Андрей! Баярлах хортой гэж чамд хүн хэлсэн бол битгий үнэмш. Хүнийг баярлуулбал эмээр эмчилсэнтэй адил тус болно гэхэд нь

	— Би чамд намын батлахыг чинь авчирлаа гэв.

	Клара өндийж гараа сарвайлаа. Бяцхан улаан дэвтрийг лавхан барьж аваад, хөөрсөн сэтгэлээ дарж ядан дэлгэж үзэв. Өөрийн нь батлахын дугаар, овог нэр, гэрэл зураг нь мөн байна... Клара батлахаа хамхиад далд хийж чадахгүй, дахин дахин илж, эргүүлж тойруулан үзэв. Энэ бяцхан улаан дэвтэрт хамаг амьдрал нь шингэжээ.

	Клара гэнэт уйлж, хацар, хүзүү, чихийг нь даган нулимс урсаж, дэрэнд үнгэгдсэн богино үсэнд нь наалдан бөнжгөнөв.

	— Клара, чи яав... За тэр дээ... Клара... гэсэнд

	— Ээ, гэмгүй... зүгээр... Энэ завсар анх удаа ингэж байна... баярласандаа энэ л дээ гэж бөвтнөв.

	Клара мэгшин уйлах завсар гартаа атгасан батлахаа норгохгүй гэж гарын араар нулимсаа арчлаа.

	Хэчнээн их эмгэнэлтэй хүнд бэрх хэрэг явдал гарч, анхны үед тархи хэчнээн их дүйрч, тэр хэрэг явдал хэчнээн их хор хохирол учруулж байлаа ч гэсэн эцсийн дүндээ амьдрал хэзээд ялан мандах бөгөөд харин ч хэчнээн хүчтэй донсолсон байх тусам түүхэн ёсоор үнэн зөв нь нотлогдсон зайлшгүй бат орших чадалтай зүйл нь ялгуусан амжилттай хөгждөг жамтай билээ.

	Андрей Круглов Шинэ хотын өрнөн дэгжиж байгаа амьдралын яг гол дунд байлаа. Нас залуу, туршлага суугаагүй болохоор хэцүү байх бөгөөд удирдах уран чадлыг явуут дундаа эзэмших хэрэг гарна. Их хариуцлага хүлээснээ мэдээд унтах нойр хулжиж, энийг нь мартчихуузай, тэрийг нь харахгүй өнгөрүүлчхүүзэй, тийм нэг чухал ажлыг хийхгүй орхичхуузай гэж сэтгэл зовно. Санаа зовж, сэтгэл түгших юм, бэрхшээл их боловч баярлах юм ч урьд урьдынхаас их болжээ. Хүн ард, ажил явдал, амьдралын өрнөлийг хараад сэтгэл баясна.

	Хөлөг онгоцны үйлдвэрчид анхны хөлөг онгоцоо усанд тавихаар бэлтгэж байлаа.

	Хүчит өргүүрээр шинэ эллингийн цутгамал баганыг өргөнө... 

	Клара Каплан анхны хорооллын чулуун байшингийн зураг төслийг зохиов.

	Хотын Зөвлөл мөрний хөвөөг тохижуулах ажилд эхлэн орсон нь комсомолчдын анхны түүдгийн дэргэд хүсэн мөрөөдөж байсан тэр хөвөө мөн байв.

	Амар мөрөн дээгүүр тавих гурван километр урт гүүрний зураг төслийг зохиохоор хэсэг инженер хүрэлцэн иржээ.

	Цэнгэлдэх хүрээлэнд хөл бөмбөгийн анхны тэмцээн боллоо. Шинэ хотоос хоёр километрийн зайтай газар төмөрлөгийн шинэ завод сүндэрлэн босов. Тэр заводыг байгуулахаар ирсэн олон мянган комсомолчид Шинэ хотыг хуучин хот гэж, харин өөрсдийнхөө сууриныг шинэ гэж үзэх агаад хотын анхны барилгачин залуучуудыг дандаа хуучин комсомолчид гэж нэрлэнэ.

	Улаан Армиас халагдсан дайчид барилгын удирдах газар, хотын намын хороонд ирж: «Эндээ үлдэж хот байгуулах хүсэлтэй! Ажилд авна уу» гэж хүсэлт тавина.

	Бүрэн бүрэлдэхүүнтэй галт тэргээр шинэ оршин суугчид хүрч ирнэ. Шинэ ирж байгаа хүмүүс анхны залуу «колумбийнхантай» огт адилгүй, ачаа тээш, гэр ахуйн хогшил хэрэгсэл, бага балчир хүүхэдтэйгээ дориун буурьтай хүрч ирнэ. Шинэ хот үнэхээр хотын төрхтэй хот болж, өөрийн гэсэн зан заншилтай, өөрийн гэсэн түүхтэй, сайхан хэтийн төлөвөөрөө хүний сэтгэлийг татан дагуулсан тогтвортой төлөв төвшин дүрийг олжээ.

	Андрей Кругловын голлон анхаардаг зүйл нь хүн. «Хүн алтнаас үнэтэй» гэсэн энэ үгийн хамаг гүн утга учрыг одоо л гүйцэд ойлгох боллоо. Тэгээд хүнийг хүмүүжүүлж, дэвшүүлж, шинэ ирэгчдийг угтаж, ажилд хуваарилж, ирээдүйн нь төлөө санаа тавина. Шинэ дэлгүүр, хүүхдийн цэцэрлэг, ясли байгуулж, кино театр, сургууль, клуб барьж, залуучуудын суралцах сургууль нээх хэрэгтэй болов. Андрей өөрөө хөөцөлдөж байж хөлөг онгоцны үйлдвэрийн оройн техникум нээлгээд, хожим нээгдэх дээд сургуулийн лут том барилгын явцыг өдөр бүр хянана.

	Бас үй олон барилгачин хотынхоо баатарлаг түүхийг мэддэг болгохыг мэрийнэ.

	Хариуцлагатай хэсэгт ажиллах ажилтан хэрэгтэй болоход барилгын ажлын эхний хэдэн жилийг өөртэйгөө хамт туулж өнгөрүүлсэн хүмүүс дээр юуны өмнө хараа нь тогтоно. Тэд хэрхэвч хөөдөхгүй! Яаж ажиллах хэрэгтэйг андахгүй!

	Андрей Круглов Гранатовын оронд большевик мастер Иван Гавриловичийг дэвшүүлж, орлогчоор нь Сема Альтшулерийг дэвшүүлжээ. Бас инженер Костьког хөлөг онгоцны засварын газрын барилгын даргаар, Петя Голубенког туслагчаар нь дэвшүүлэх санал тавихаас айсангүй.

	Петя тийм ажилд томилогдсоноо сонсоод

	— Пөөх! Андрей чи намайг дэндүү овор багатай гэж айхгүй байна уу? гэж дуу тавьсанд Андрей инээд алдаад

	— Ажиллаад байгаарай, Петя! Гадаад өнгө хуурамч байдгийг бүгд ойлгоно гэжээ.

	Петя ч ажиллаж гарлаа. Заримдаа бага хүүхэд мэт эндэж осолдоход нь засаж залруулж, зааж сургах хэрэг гарах боловч стахоновчуудын шаардлага бүхнийг үг дуугүй түргэн биелүүлнэ. Петя алгуур хойрго, хоцрогдмол байдалтай ширүүн тэмцэлдэнэ.

	Андрей, Епифановыг хотын Зөвлөлийн даргаар дэвшүүлэх санал тавих гэтэл Епифанов өөрөө татгалзаж, өөдөөс нь эгцэлж харахгүй нүд буруулан

	— Ийм учир бий. Дарга болох ч хүндтэй л юм... Гэтэл Лида бид хоёр нэгэнт шийдсэн... чи битгий саад болоорой, Круглов аа!.. Романтик гэх мэтийн юм хэлнэ гэдгийг чинь мэдэж байна. Даанч бид хоёрын хамаг амьдрал болохоо байна гэж хэлэхэд нь

	— Юу юм бэ? гэсэнд

	— Бид дахиад барьж байгуулах хүсэлтэй, дахиад юм бүхнийг эхнээс нь гэж Лиденькаг өгүүлэхэд

	— Та нар эндээс явах гээд байгаа юм уу? гэсэнд

	— Тийм! гэцгээхэд нь

	— Хаашаа?! гэвэл

	— Зэргэлдээх уулын цаана очно. Усан цахилгаан станц байгуулна биз дээ? Бид түүнийг байгуулалцъя гэж Епифанов хэлжээ.

	Епифановыг явуулахаас өөр аргагүй болов. Ер нь чиг усан цахилгаан станцын барилгад ёстой сайн ажилтан нар бас хэрэгтэй.

	Валька Бессонов сайн дарга боллоо. Валька барилгачин хүний хурц нүдтэй тул хүнд сурталтныг жигшин үзнэ.

	Валька тогтуухан намба галбиртай, дуу нь хүртэл эзэн хүний өнгөтэй болж, урьдын Валька биш, хотын эзэн Валентин Иванович болов. Валька шинэ албан тушаалд орсноосоо хойш нэн удалгүй Драченовтай сүрхий хэрэлдэж, бүх замд их засвар хийлгэж авчээ. Драченовыг ятгаж итгүүлэхийн тулд эгэл жирийн арга хэрэглэсэн нь зам нь муудсан бүх гудамжаар машин явуулахгүй хаажээ.

	Барилгынхаа хэсэгт материал зөөх бололцоогүй болсон Драченовыг

	— Үгүй, чи чинь намайг цусгүй алж орхилоо! Манай ачааны машинууд сул зогсож байна! гэж паржигнахад нь

	— Чи тэр машинуудаараа хайрга зөөгөөд, замыг хоёр өдрийн дотор зас гэж Валька ажиггүй хэлээд, — Бас Кировтой хамт ажиллаж байсан гээд байгаа шүү... Зам муутгавал яах ёстойг Киров чамд заагаад өгөх сөн! гэж нэмж хэлжээ.

	Андрей, Катя Ставроваг хотын худалдааны эрхлэгчээр дэвшүүлэхээр шийдэж, техникум дээр нь очлоо. Ер бишийн омог бардам Катя Андрейг хүзүүдэн авч

	— Чи намайг хар даа, оюутан биш гэх үү? Чи юу гэж бодож байна? Би сүрхий догь инженер болно биз дээ? гэжээ.

	Круглов санаж төлөвлөснөө хэлсэнд

	— Нэгэнт хэрэгтэйгээс хойш хийх л хэрэгтэй болж. Харин тийшээ очихоос нэг л айгаад байна шүү. Яагаадыг бүү мэд, хүнд сурталтантай нэг өрөөнд хагас цаг ч сууж чадахгүй. Нээрээ шүү! гэж Катяг хариулахад нь

	— Чи өөрөө яасан юм бэ? гэсэнд

	— Хөөнө гэж бодно уу? гэхэд

	— Мэдээжээр, хөөнө гэсэнд, Катя зөвшөөрч

	— Нээрээ хөөж орхино. Харин одоохондоо хөөхгүй, айж байна гэжээ.

	Шинэ ажлыг хичээл сургуультай хослуулахад хүндэвтэр байх болов уу? гэж Андрейг үг цухуйлгахад нь Катя

	— Тэр ч гайгүй шүү. Би бүүр таван жилийн өмнө хөлөг онгоцны үйлдвэрчин болно гэж шийдсэн. Санасандаа хүрнэ. Хүндхэн байсандаа яах вэ, бид бэрхшээлээс хэзээ айж байсан юм бэ? гэжээ.

	Катя үнэхээр айсангүй.

	Баатарлаг үйлсэд хамтран зүтгэж ирсэн хуучин анд сайн нөхөд юугаан Андрей ажигласаар байлаа. Тэд бүгд бие биетэйгээ, Шинэ хоттойгоо хэчнээн бат нягт холбоотой бол оо вэ! Тэд заримдаа Зөвлөлт оронд илүү зөөлөн уур амьсгалтай, илүү соёлч боловсон, илүү хөнгөн ажилтай өөр бусад газар бий гэдгийг бодох нь боддог боловч нэг нь ч энэ хотоо орхиж явахгүй гэдгийг эргэлзээгүй хэлж болно. Андрей Хабаровск хотод Морозовтай анх ярилцсанаа саналаа. Эртний анд сайн нөхөр, анхны багш таныхаа даалгаврыг биелүүллээ! Хүмүүс энэ газартаа идээшин дасаж,хязгаар нутагтаа элгэн халуун хайртай боллоо.

	Нэгэн шөнө больницын хашаанд шинель өмсөж, мөрөн дээрээ чемодан тавьсан олон залуу хүн шуугилдан хүрч ирэв. Тэд Тоня, Сема хоёрын суудаг байшинд бөөнөөрөө орж, хамгийн түрүүн орсон нь

	— Зочдоо хүлээж аваарай! Дугаар ангийн уулын батарей бүрэн бүрэлдэхүүнээрээ байгаа нь энэ. Шинэ хотыг ялгуусан амжилтад хүртэл байгуулалцахаар ирлээ! гэж хашхирахад нь

	— Генька! гэж Сема дуу алдаад, дотуур өмдтэй чигээрээ ухасхийн найзыгаа тэвэрчээ.

	Залуучууд бяцхан өрөөгөөр дүүрэв. Тоня инээд алдаж, өдий олон хүнийг хаана яаж байрлуулах аргаа олж ядан байтал

	— Зүгээр, ганц шөнө яаж ийгээд дөнгөнө. Маргааш өглөөнөөс явж ажил хөөцөлдөнө гэж залуучууд хэлжээ.

	— Та нар хаана ямар ажилд орох юм бэ? гэсэнд, 

	— Хаа оч гэсэн газар нь очно. Комсомолын хороонд очиж, ийм тийм учиртай, ажилд авна уу гэж хэлнэ! гэцгээхэд нь Сема

	— Тэгвэл та нар нэгэнт хүрээд иржээ. Та бүхний өмнө комсомолын нарийн бичгийн дарга нөхөр Васяева сууж байна. Өөрийн туршлагаас зөвлөхөд үгийг нь дуулж, хүндэтгэж байгаарай гэжээ.

	Өглөө нь Тоня Круглов дээр очиж

	— Андрей, туслаарай. Уулын бүтэн батарей хүрч ирээд байна. Их сайн залуучууд юм. Манайд чухам хаана хүн илүү хэрэгтэй байгаа вэ? гэсэнд

	— Үнэнийг хэлэхэд газар бүр хэрэгтэй гэлээ.

	Мөн тэр орой Круглов, цэргийн ангийн комиссар хоёр, цэргээс халагдаад Шинэ хотод суурьшсан байлдагчдын гэр бүлийнхэнтэй цувааг угтав. 

	Галт тэрэгний буудал дээр хөл хөгжөөнтэй байлаа. Вагоноос хүүхэд багачууд, нялх хүүхэдтэй залуу эхнэр, өвгөд эмгэд гарч ирлээ. Байлдагч нар нүсэр сагс, боодолтой юм үүрэн бөгтийсөн харагдана.

	Комиссар, Кругловыг нэг вагон тийш дагуулан

	— Тэр гараад ирлээ. Очиж танилцуулъя. Тэнд миний шефийн холбоотой хүн бий гэв.

	Гоолиг нуруутай хижээл насны авгай том боодолтой юм барьсан гараа дэлгээд, хүүгээ тэврэн бүх биеэрээ наалдав. Хажууд нь хоёр жаал охин эргэлдэж, бас хэдэн чемодан үүрсэн улаан царайт залуу ичиж зовсон байдалтай хөлөө сэлгэн зогсоно. Вагоноос лут том сагсан савтай юм үүрч бөгтийсөн намхан нуруутай мэгдүү өвгөн гарч ирээд сагсан савтай юмаа ч буулгаж тавихыг мартаж, дороо зогсов.

	Сергей Голицын эхийнхээ тэврээс салж, урагшаа нэг алхсанаа бас дороо зогслоо. Эцгийнхээ үүрсэн сагстай юмыг авах ухаанаа ч олсонгүй. Эцэг хүү хоёр бие биеэ харж зогсов.

	— Хүү минь, хүү минь дээ... гэж өвгөн амандаа дуугараад, олон шөнө нойргүй хонож ганцаар олон удаа давтан байсан зэмлэл гомдол нь тэрхэн зуур өвгөний өтөлсөн царайд тодорлоо. 

	Гэвч өвгөн одоо нэгэнт хэрэггүй болсон тэр гомдлоо дарж, 

	— За хүү минь сайн уу! Аль вэ, золгож мэндэлье! гэж хэлээд, сагстай юмаа сэвхийтэл газар тавилаа.

	Круглов, Комиссар хоёр очиж танилцаад,

	— Танай хүү сайн хүү. Шилдэг стахановчуудын нэг байгаа юм. Одоо төмөр замд очиж ажиллана. Тэнд очоод ч сайн ажиллана гэж найдаж байна. Манай энд машинч их хэрэгтэй гэж Андрейг өгүүлэхэд, Тимофей Иванович өвгөн баярласнаа нууж ядан

	— Хэрэгтэйг нь мэдээд л ирж байна гэж хэлснээ зайдуухан газар хөлөө сэлгэн зогсож байгаа нөгөө улаан залууг дуудаж, — Энэ залууг аваарай. Бас л хүүгээс өөрцгүй. Миний шавь Ваня Свиридов гэлээ.

	Свиридовын ухаантай байрын тунгалаг нүд, залуу цэвэрхэн царай нь Кругловын нүдэнд дулаахан харагдаж

	— Голицынтай хамт галт тэрэг жолоодох уу? гэж асуусанд Свиридовын царай улсхийгээд,

	— Үгүй, барилгад ажиллана! Би бас барилгачин хүн юм. Тракторын завод барьсан. Танай энэ барилгад ирэх гэж дөрвөн жил мөрөөдсөн юм гэж хэллээ.

	Андрей тэр залуугийн нэр усыг тогтоож, нүдэлж авлаа. Энэ залууг харж хандаж байх хэрэгтэй юм. «Дөрвөн жил мөрөөдсөн...» гэж байна. Ийм хүмүүс л барилгын ажлын алтан фонд.

	Кругловыг нэрээр нь дуудахад эргэж харвал шинельтэй залуучууд тойрон шавсан байхад тэдний царайг ээлжлэн хараад нэгийг нь ч таньсангүй. Залуу хүмүүсийн нэг нь

	— Би уг нь өнгө орж, цэрэг хувцас ч намайг золбоотой болгож байгаа л даа. Гэхдээ Андрей чи намайг танивал таньж болох сон! гэж хэлэхэд нь

	— Тимка! Гребень! гэсэнд

	— Дүрээрээ мөн. Энэ залуучууд бол миний найз нар, нэг тасгийнхан. Хамт алба хааж байгаад, хамт халагдаж, хамт наашаа ирлээ. Хөлөг онгоц усанд тавихаас бид хожигдоогүй биз? гэжээ.

	Хэд хоногийн дараа есдүгээр сарын хорин таван болов.

	Хөлөг онгоцны эв хавгүй зууван их бие нь зам төмөр дээгүүр нэг л хөнгөхөн үл мэдэг гулссаар нуурын дөлгөөн усыг ярлаа. Анхны түүдгийн дэргэд мөрөөдөн ярилцаж байсан энэ нэгэн хурмыг таван жил хүлээсэн билээ. Бүх барилгачин санасан үйлс сэтгэлчлэн бүтсэний их баярт цугларах мэт энд цугларчээ. Хөлөг онгоцыг үзэгдэх харагдахын завдгүй усанд тавихад нь бүгд гайхан мэлэрч, анхандаа «Ердөө энэхэн үү?» гэж урам хугармаар ч юм шиг санагдав. Харин эвээ сайн олоогүй ч гэсэн хүсэж мөрөөдөж байсан хөлөг онгоц нь усан дээр дайвалзахад индрээр, модон хашлагатай эргээр, хүн пиг дүүрсэн нуурын хөвөөгөөр нэг баясан хашхиралдах их чимээ нүргэллээ. «Ура» хашхиран уухайлж байгаа юм уу, хөөрөн баярласандаа зүгээр хий хашхирч байгаа ч юм уу, ялгарч мэдэгдсэнгүй. Эртний анд сайн нөхөд бие биедээ үүрд хайртай бөгөөд бие биеэсээ, энэ хотоос хэзээ ч салахгүй гэдгээ, таван жил хүсэн хүлээсэн энэ хормын дүүрэн баяр жаргалыг хэзээ ч мартахгүйгээ мэдэрлээ. Танихгүй хүн ч танил дотно болов.

	Клава эрэг дээр, яг усны захад зогсоно. Хөлөг онгоц нуурын дунд дайвалзахад тэндээс хагас дугуйрсан өргөн долгион зүг бүр цалгилав. Анхны долгион эрэг мөргөн тэнгисийн дэлсгээ мэт шуугьж, залгаагаар хоёр дахь долгион давлан ирж, өөд өөдөөсөө угтан цалгилсан давлагааны мөргөлдөхөд хайрга чулуу хөгжилтэй харжигнав.

	— Таван жил мөрөөдсөн юм сан. Тэр маань энэ! Энэ байна! гэж Клава хэнд ч тухайлан хандалгүй бүгдэд хэлэв.

	Хажууд нь сүлжмэл хөх цамцтай, үсээ пинтүү маягаар засуулсан, улаан ягаан нүүртэй өндөр сайхан залуу зогсоно. Тэр залуугийн тийм гэх өнгөгүй, шаравтар ногоон оч цацарсан нүд нь Клавад тунгалаг сайхан харагджээ.

	— Та бодвол нүгэлтэй их баярлаж байгаа биз дээ? Та хуучин комсомолчдын нэг үү? гэж тэр залууг асуухад нь

	— Ай би хамгийн хуучин комсомолчдын нэг! Анхны галт онгоцоор ирсэн. Та шинэ хүн үү? гэж Клава дуртай өгүүлсэнд

	— Та ойлгох биз ээ, би Тракторын завод барьсан, эхлээд түүнийгээ дуусгах хэрэгтэй байлаа гэхэд нь

	— Тракторын завод ч бас л чухал шүү! гэсэнд

	— Би энд ирэх сэн гэж эртнээс мөрөөдсөн юм аа! Хөлөг онгоцны үйлдвэр байгуулахаас хожиджээ. Төмөрлөгийн завод барихаас хожигдоогүй биз. Их л гомдолтой байна даа!.. гэхэд нь Клава түүний сэтгэлийг засаж

	— Зүгээр. Төмөрлөгийн завод ч гэсэн чухал завод. Та анхны хайлуулалтыг үзэх болно! Та юу вэ? гэсэнд чухам юу асуусныг нь залуу эр даруй ойлгоод

	— Галч, туслах машинч байгаад, дараа нь газар ухагч, өрлөгчин, моторчин байснаа одоо мод булгалж байна гэж зөв хариулаад

	— Та юу вэ? гэж асуухад нь

	— Нэхмэлчин байгаад, дараа нь мод булгалж, гуанз, модны заводод ажиллаж, тоо бүртгэгч, бетончин хийж байснаа одоо хүүхдийн комбинат эрхэлж байна гэлээ.

	Залуу хархүү Клавагийн өөдөөс "Юу хэлэв?" гэсэн байртай харлаа. 

	Клавагийн царай улсхийж

	— Та юу бодох нь энэ вэ? Үгүй, тэнд миний хүүхэд биш, манай эндхийн... анхны хүүхдүүд байдаг юм... гэж дөнгөж сонстохуйц хэлснээ залуугийн юм асуугаагүйг санаж, улам ичиж улайв. Харин залуу хархүү их баярласан болохоор ичиж улайхын ч хэрэггүй байсан юм санж.

	Тэр хоёр нуурын хөвөөнөөс хамт явж байгаад, хаалганы дэргэд Андрей Кругловтой дайралдлаа. Андрей толгой нүцгэн, үс нь салхинд сөрвөлзөх агаад бодлогоширсон нүд нь өнөөдөр бодлогоширсон байдалгүй, маш баяр баясгалантай харагдав. Клава Андрейг харангуут сурсан зангаар зүрх нь хэсэгхэн шимширлээ. Гэвч энэ бол сэтгэлийн хүч биш, сурсан зангийн хүч байжээ. 

	Клава Андрейн өөдөөс инээмсэглэж

	— Андрюша, ямар сайхан өдөр вэ! гэж хашхирчээ.

	Андрей Клаватай хамт яваа хүнийг ажиглан харав. Клава бас хамт яваа хүнээ, пинтүү маягаар зассан үсийг нь, цэвэрхэн уруул, тунгалаг нүдийг нь харав. Тунгалаг нүдийг нь хараад баймаар санагджээ. Тэгээд тунгалаг сайхан нүдтэй залууд

	— Энэ манай хотын намын хорооны нарийн бичгийн дарга Андрей Круглов гэж хэлээд, хамаг учир явдлыг нүднийхээ харцаар таниулж, өнгөрсөн юмыг бүрмөсөн огоорч, өнөөдрөөс эхлээд өөр сайн сайхныг амлав.

	— Бид танилцсан. Иван Свиридов гэсэн байх аа? гэж Круглов хэллээ.

	Круглов тэр залуутай ярилцаж эхэллээ.

	Клавагийн бодох нь: «Иван гэнэ... Ямар сайн юм бэ. Би яагаад дор нь тааварласангүй вэ? Үлгэрт гардаг Иван хунтайж мөн байна. Хамгийн цэвэрхэн, хамгийн авхаалжтай, арван хуруундаа уртай отгон Иван хүү мөн байна» гэж бодов.

	— Өнөө орой биеийн тамирын талбайд наадамтай гэж Клава хэллээ. (Үлгэрт гардаг Иван хүү хавтай сайн бүжигчин, олон нийтэч билээ).

	Өмнө нь зогсож байгаа Иван гэнэн хонгор мөртөө залирхаг царай гаргаж

	— Би тэр талбайн хаана байдгийг мэдэхгүй шүү. Би таныг дайраад очъё, та заагаад өгөөрэй. Тэгээд зантай сайхан бүжиглэмз гэхэд нь

	— Та манай гэрийг ч мэдэхгүй шүү дээ гэж бүсгүй учиртайхан хариулжээ.

	Анхны үеийн бишүүрхэл арилж, хөгжилтэй болоод сонирхолтой тоглоом эхэллээ. Энэ тоглоомд хожигдсон ч хождог азтай сайхан дүрэмтэй байжээ.

	— Би танай байшинг яаж хийгээд олно гэж залууг өгүүлэхэд

	— Байшинг олохоос талбайг олоход илүү амархан шүү! Биеийн тамирын талбай нэг л бий, байшин бол, ой-ёо! хотоор дүүрэн байшин байна! гэлээ.

	Бүсгүйн дуунд бахархсан өнгө сонстоно. Хотынхоо тухай ямар нэг аяндаа илэрхий юм ярьж байгаа мэт бахархахгүй ярих аргагүй билээ. 

	Залуу хархүү дийлдэж

	— Би тантай хамт л очмоор байвал яах вэ? Болохгүй юу? гэж асуув.

	Тэгээд тоглоомын азтай сайхан дүрэм ёсоор хожигдсон ч хожжээ.

	— Бололгүй яах вэ гэж Клава хариуллаа.

	Тэр хооронд Круглов яваад өгсөн байв. Хэдийд вэ? Яриа дөнгөж эхлэх үед. Клава ажигласангүй. За тэр тухай бодох явдалгүй биз ээ.

	Андрей Круглов хөөрөн баярласан олны дундуур явж байхдаа хүн хүний дэргэд ээлжлэн зогсож, баяр хүргэн мэндлэлцэж, энэ тэрийг ярьж явлаа. Эргэн тойрон хэчнээн олон сайн нөхөд, хэчнээн олон гайхамшигт хүмүүс байна вэ! Андрей эдний заримтай нь мод булгалж, заримтай нь мод огтолж, мөсөн суваг дээр ажиллаж, комсомолын ажил төрлийн тухай маргалдаж, стапелийг түймрээс хамгаалж, ирээдүйг зөгнөн мөрөөдөж, хөлөг онгоц байгуулж байсан. Анд сайн нөхөд минь! Ийм давагдашгүй их хүчит хамтын нөхөрлөл байхад юунаас айх юм бэ? Биелүүлж болшгүй юу байх юм бэ?

	Торгон платьтай, анигар нүдэнд нь онцгой шинэ туяа татсан Мооми Андрейн нүдэнд үзэгдлээ. Кильту тэр хоёр хамт явж байжээ. Кильту нь Кругловоос

	— Хийчихсэн биз, тийм үү?! гэж асуулаа.

	Хөлөг онгоцыг хэлж байгаа ажээ.

	Улс амьтан хэдийн тарсан атал Круглов нуурын хөвөөгөөр холхисоор байлаа. Клаваг санаж хэсэг зуур гунигласнаа ухаан бодол нь өөр зүйлд тэмүүлэв. Андрей харахад энгийн мөртөө сүр хүчин төгөлдөр хөлөг онгоцыг харж, хамаг амьдрал нь энэ хөлөг онгоц, дараа дараачийн хөлөг онгоцтой холбоотойг мэдрэв. Тэгээд өөрт нь барилгачин, зохион байгуулагч хүний боловсорч бүрдсэн их хүч байгааг ухамсран мэдрэв. Андрей энэ хүчээ сулруулахгүй, туурвин бүтээгч амьдралын давшингуй хөдөлгөөний үндэс болгож хүчээ улам зузаатгана.

	— Андрей!

	Клара дуудсан байжээ. Баярын магнай тэнийсэн цонхигор царайтай Клара хураалттай банзан дээр суугаад, хөлөг онгоцыг харж байв.

	— Сайхан аа? гэхэд нь

	— Сайхан байна гэж Андрей хариулаад, хажууд нь суулаа.

	— Үүнийг үзээч гэж Клара хэлээд цахилгаан утас өглөө. Вернер Клараг ирээч гэж гуйгаад «Хариу утас цохь» гэжээ. 

	— За тэгээд?.. гэсэнд

	— Хэд хоногоос амралтаа аваад явна. Хотыг байгуулж гүйцээгүй цагт би яаж бүүр явах юм бэ? гэж Клара алгуурхан хэлжээ.

	Тал талаас уул толгод, ой мод шахаад, тэнгэрийн хаяа үл үзэгдэнэ. Сергейд галт тэргийг хүрээлсэн цастай зурвас газар, дугуйн дор эвхрэх ган замаас өөр юм үл харагдана. Өвөл цаг, цастай хүйтэн атал орчны цаст цагаан уул толгод цээжин дээр нь дараад байгаа юм шиг дотор давчдан бүгчимдэнэ. Галт тэрэгний хурдан явдал ч тус болсонгүй.

	Өвөртөө нуусан захидал өнөө өглөө иржээ. Сурагчийн дэвтрийн цаасан дээр алдаа мадагтай, яаруу бичсэн тэр богинохон захидалд:

	 

	«Сайн байна уу, Сережа! 

	Би чиний төлөө их баярлаж байна. Чи намайг өөрийгөө мартсан юм байж гэж бүү бодоорой. Харин чиний тэр нэгэн захидалд хариу бичих хэрэггүй байсан юм аа. Би комсомолын гишүүн хүний ёсоор өөрөө өөрөөсөө асуугаад, хэрэв чамайг шударга комсомолын гишүүн юм бол өөрөө эргэж ирэх ёстой, тэгэхдээ намайг гэсэндээ биш, бас Сахалинд ч биш, чухам Шинэ хотод эргэж очих ёстой гэж бодсон юм. Ер нь би чамд уурлахгүй. Гэхдээ би чамайг үргэлж бодож, тэр ч байтугай уйлж, чи бид хоёрын зогсож байсан чулуун дээр олон удаа очиж, чамтай сэтгэлчлэн ярьдаг сан. Чиний хоёр дахь захиаг аваад, хэлснийг минь дуулж дээ, бодож санасан минь чамд хүрч дээ гэж бодлоо. Энэ ч дэмий хэрэг л дээ. Гэхдээ би чиний төлөө их баярлаж байна.

	Би ажлаа хийсээр байна. Би одоо боловсон хүчний хэсгийн дарга, комсомолын нарийн бичгийн дарга болсон. Ажил маш их, амжилт ч бий. Чи одоо манай тосгоныг үзвэл танихгүй, юм болгон өөр болсон. Цахилгаан гэрэл асаж, соёл амралтын цэцэрлэг байдаг толгой дээр сайхан цэнгэлдэх хүрээлэн, хүүхдийн хотхон байгуулсан. Комсомолын гишүүд хоёр дахин олон болсон. Шинэ залуучууд олон, хуучин нь улам цөөрч байна. Гэхдээ гол хэсэг нь эцсийн ялалтад хүртэл бууж өгөхгүй. Би Цой гэдэг бяцхан хүүтэй болсон. Одоо таван сартай. Цой бид хоёр хүүгээ ирээдүйд Сахалин мужийн гүйцэтгэх хорооны дарга болох хүн гэж инээлддэг. Би их гутарч зовсон боловч одоо юм бүхэн сайн сайхан боллоо, тийм ч байх болно. Чамд ч гэсэн сайн эхнэртэй, хүүтэй болж, жаргалтай явахыг хүсэн ерөөе. 

	Сережа, найз минь, баяртай, баяртай» 

	 

	гэжээ.

	Яая гэх вэ дээ? Хүсэж мөрөөдсөн нь биелсэнгүй. Жунгаа тэр чулуун дээр очиж, өөртэй нь ярьдаг байсан гэнэ... Тийм дээ. Дараа нь бяцхан Цой хүүтэй болж. «Юм бүхэн сайн сайхан боллоо, тийм ч байх болно». Үүнд хэнийг зэмлэх вэ? Сергейг торж бүдэрч, унаж босож явсаар эцэс сүүлд нь хөл дээрээ бат тогтож авах хооронд амьдрал хүлээж байсангүй. Сергей их зовж зүдэрсний эцэст замаа оллоо. Урьд нь ямар хүн байв? «Жунгаа минь, би бэлэн зэлэн юман дээр дураараа туйлж сурсан хөнгөмсөг зантай, биеэ тоосон цэвэрхэн залуу байж. Би тийм л хүн байж! Би аж амьдрал, эрдэм мэдлэг, хайр дурлалын үнийг мэдэхгүй явжээ. Би юу ч хийж бүтээгээгүй мөртөө юм болгон авахыг зүйн доторх хэрэг шиг бодож явж. Би авахыг авч чаддаг мөртөө өгөх болохоор өгч чаддаггүй байж. Тэгээд хамаг юмнаасаа хагацсан... Дараа нь зөв замд дахин орж, комсомол, хүндэтгэл хөдөлмөрийн алдар, сайн нөхөд, юм бүхнийг эргүүлж оллоо... Даанч Жунгаа чамайгаа л олсонгүй дээ! Чамайгаа л...» гэж бодно.

	Сергей Жунгааг дүрслэн санах гэтэл дүр нь сэтгэлд бууж өгсөнгүй. Яагаад бүтэн дүр нь сэтгэлд буудаггүй юм бол? Жунгаагийн жирвийсэн хар хөмсөг, ялдамхан том ам нь нүдэнд үзэгдэж, зөөлөн дууны нь өнгө чихэнд сонстох атал бүтэн дүр нь сэтгэлд үл оногдоно. Сергейг гуанзанд очиход жимстэй боовоор дайлж байсан нь санагдаж, хулдаасны хээ, пялны эмтэрхий, найз бүсгүй нь хүртэл тов тодхон санагдах атал Жунгаагийн дүр л санагдахгүй юм! Салхитай орой байсан сан. Бүсгүйн нүүрэнд ус үсэрч, нойтон уруул, хацраас нь шорвог амтагдаж байсан. Гэтэл зүс царай нь сэтгэлд үл оногдоно! Банзан байшинд сэтгэл уярсан төв царайтай залуучуул бүгдээрээ босож байсан. Хүн бүхний царай санаанд үлдэж, одоо ч гэсэн тийм тийм хүн байсан гээд хэлж чадахаар байна. Гэтэл Жунгаагийн царай л гэрэлт толбо болж сарниад, тийм гэх тэмдэггүй ойр дотно, сэтгэл уярам, туйлын хайртай ганц сэрэл үлджээ.

	Хүслэн юм. Харанхуй гунигийн дунд гялсхийгээд, харанхуй гунигийг улам зовлонтой болгосон цаг зуурын гэгээ юм. Одоо засаж болдог нь өнгөрчээ. Сергей тэр харанхуйгаас гарч, саруул гэгээ үзлээ. Даанч Жунгаа л эргэж олдохгүй! Дахиад дурлал олддог юм аа гэхэд өөр хүнтэй учрах болно. «Жунгаа минь, чамгүйгээр амьдрах хэрэгтэй болж дээ. Чамгүйгээр...»

	Эцэг нь түрүүнээс хойш нэг юм ярьсаар байсан боловч чагнах тэнхээ байсангүй.

	— Аав та юм хэлэв үү? гэсэнд,

	— Ээж чинь маргааш бялуу хайрна даа гэж ярьж байна. Баяртай сайхан учрал. Тэмдэглэхгүй өнгөрч болох уу?.. гэж Тимофей Иванович ууртай дуугарчээ. Нэг бух тэргэнд сүүлчийн удаа хамт явж байгаа атал хүү нь өөр юм бодоод, хүний хэлснийг ухахгүй байна. 

	Тэгээд хүүдээ

	— Урьдын цагт анх биеэ дааж галт тэрэг жолоодох цагийг арван жил хүлээдэг байсан юм. Арван жил туслах машинчаар явж явж, сүүлд нь бас хахууль өгнө шүү. Эс тэгвэл галт тэрэг өгөхгүй. Одоо ямар болсныг харж байгаа биз. Үнэлэх хэрэгтэй. Ийм эрт залуудаа ийм хүндтэй итгэл хүлээлгэснийг хөсөрдүүлэхгүйн тулд хамаг анхаарал, хамаг хичээл зүтгэлээ гаргах хэрэгтэй гэлээ.

	Сергей инээмсэглэж, эцгийнхээ мөрөөр тэвэрч, нүдийг эгцлэн хараад,

	— Аав, та надад бас л итгэхгүй байна уу? гэж асуусанд эцэг нь нэг эвгүй муухай юм хийгээд баригдсан хүн мэт царай нь улайж, буруу харав.

	— Итгэхгүй л байна уу даа, өвгөн аав минь? гэсэнд

	— За юунд шалгаагаад байна вэ? Итгэхгүй байна, итгэхгүй байна гэнэ! Үгийн далимд хэлсэн юм, тэгээд л тэр. Бас намайг «өвгөн» гэх юмгүй. Би юун нь өвгөн байдаг юм бэ? Нээрээ өвгөн болсон юм бол чи надад ач хүүхдүүд төрүүлээд аль... Сүрхий залуу бол! гэжээ.

	Хоёул дуугүй болов.

	Орой болж байлаа. Цагаан юм бүхэн саарал болж, моддын цаагуур тас харанхуй болжээ. Тольдуурын гэрэл гялсхийн асаж, замын зурвас гэрэлтэж, гэрлийн туяанд цасан ширхэг гялтганав. Хаашаа ч яарсан шинжгүй, нойрмоглох мэт хааяа нэг зөөлөн хаялах цасан ширхэг өдрийн гэрэлд харагдахгүй байжээ.

	Тимофей Ивановичийн ярьсан нь:

	— Шинэ газар ирэхлээр хүн нь, зам нь, журам дэглэм нь, ер юм болгон нь өөр байх болов уу гэж бодож байлаа. Байгаль дэлхий нь ч өөр юм байна л даа. Амьдралын утга учир бол адилхан юм байна. Энд ирээд дөрөвхөн сар болоход насаараа энд суусан юм шиг юм болгон нь сэтгэлд дотно боллоо. Бас таван жил өнгөрөөгүй юм шиг, хүү минь, чамтай хамт нэг бух тэргэнд явж байна. Бид хоёр дахиад л салах болж байна. Чамайг хотоос гарч байхад, би хот орж явах шиг, өөд өөдөөсөө явж байх болно доо... гэж хэлэхдээ дууны нь өнгө өөрийн эрхгүй гунигтай болжээ.

	Сергей бол гуньсангүй. Элдвийг санаашран бодож явтал эцэг нь ийм яриа үүсгэж, бодит амьдралд эргүүлэн авчрав. Энэ бодит амьдралд юм бүхэн урагштай сайхан бүтэж байна. Сергей маргаашаас өөрөө галт тэрэг жолоодно. Анхны биеэ даасан аян хийнэ. Үүнийг санахаас сэтгэл хөөрч, бас ялимгүй уярна.

	— Анхны аян гэдэг чинь, хүү минь, том үйл явдал шүү. Дотор бэмбэлзээд байгаа биз дээ? гэхэд нь

	— Бэмбэлзээд байна гэж Сергей дуртай дургүй хариулсанд

	— Тэгдэг нь ёс юм хойно доо. Нисэгч хүн бол анх нисэхдээ бүүр их айдаг гэнэ лээ гэхэд нь

	— Би айгаагүй байна гэсэнд

	— Хараач хөөе, айгаагүй гэнэ шүү! Ээж чинь хүртэл айгаад байна лээ, аягүй бол гурилаа хэт исгэчих байх аа. Чи хүн хар урих уу, үгүй юу? гэхэд

	— Урина гэвэл

	— Хэн хэнийг урих вэ? гэхэд

	— За Цибулькаг урина, Свиридовыг Клаватай нь урина, бас Андрей Кругловыг урина гэсэнд

	— Ирэх болов уу? гэхэд нь

	— Ирэх байх аа гэлээ.

	Хоёул дуугүй болж, дор дороо бодоод, өөр өөр замаар нэгэн адил «ирнэ» гэж итгэжээ.

	— Бүсгүйчүүдээс уримаар юм. Чамд танил бүсгүйчүүд байхгүй юу? гэхэд нь

	— Танил ч бий, уримаар хүн байхгүй гэсэнд

	— Яагаад тэр вэ? Юмтай болоогүй юу? гэвэл

	— Зав алга гэж Сергей магнайгаа атируулан дуугарчээ. 

	Тимофей Иванович учир мэдсэн янзтай уруулаа өмөлзүүлж, хүү нь юугаа хүлээгээд зав чөлөөгүй гэсний шалтгааныг эргэцүүлэн бодож, нүдээ анийлган байснаа

	— За яах вэ дээ, хүү минь, бид машинч улс байна. Олон хүн нааш цааш нь зөөдөг. Тэгж яваад нэг учрал таарч, зав гарвал бүсгүй ч аваад ирж юу магад гэжээ.

	Сергей албын хүчээр инээмсэглэв. Нэгэнт юм бүхэн бүтэлтэй тийшээ эргэсэн болохоор нээрээ тэгж л таарах байх аа даа. Харин өвөрт нуусан нэг захиа байдаг... Тэр захианы тэнд байгааг Сергей цаг ямагт мэдэрч, түүнээс болоод дотор нь давчидна. Гэвч гунигт гашуун бодлыг зайлууллаа. Урдах замаа харж амьдрах хэрэгтэй юм.

	— Аваад ирж юун магад гэж Сергей эцэгтээ биш, өөртөө хариулж аяархан өгүүлэв.

	Эцэг нь Сергейг цонх тийш түлхэж

	— Хараач, ямар сайхан юм бэ! гэлээ.

	Уулс тэлж, үдшийн харуй бүрийн дунд өргөн хотгорыг эзлэн цэлийсэн шинэ хот түмэн гэрлээ гялалзуулан харагдлаа. Ай, ямар гэгчийн олон гэрэл вэ! Тосгон, барилга гэж хэлэхийн аргагүй болжээ... Энэ бол ёстой том хот мөн байна! Энэ хот энэ хотгортоо багтаж ядан байгаа нь бас мэдэгдэнэ. Хотын хэсэг мөрний нөгөө хөвөөнд түрэн гарч, тэнд чулууны уурхайн дагуу эгнээ чийдэн нь ярайж, жаахан цаашлаад, амралтын газрын цөөн гэрэл харагдана. Шинэ хот, ой тайга, уул толгод өөд салаалж, энд ч, тэнд ч туслах үйлдвэрийн газар, загасны бааз, суурины гэрэл чийдэн анивалзаж, бас хажуухан талд нь бүтэн багц гэрэл харагдах нь Шинэ хотын хоёр дахь хүү - Төмөрлөгийн лут том завод билээ. Бас бүүр хол, тайгын цаана, уулсын цаана шаргал туяа татан байна. Эсвэл Сергейн санаа дагаад тэгж харагдав уу? Ямар ч байсан тэр хавьд, түргэн урсгалт уулын горхины хөвөөнд, хаг хөвдөөр хучигдсан хад чулуу, зуун наст нарс моддын дунд туяа татаж байх учиртай. Тэнд асга хадыг тэсэлж, хүчит усан цахилгаан станц байгуулах газрыг цэвэрлэж байгаа. Хөнгөн хөлтэй Епифанов Лиденькатайгаа хамт хэдийн тийшээ очсон. Усан цахилгаан станцыг ч гэсэн Шинэ хот чамд зориулан барьж байгаа шүү дээ!

	— Авчирна аа! гэж Сергей эцэгтээ чанга хэлээд, урдаас үлээх хүйтэн салхийг залгилан, бүгчимдсэн дотроо онгойлгож цээж дүүрэн амьсгалав.

	Эцэг нь бүсгүйн тухай ярьснаа мартаж орхиод

	— Хэнийг? гэж асуув.

	Ер нь Сергей өөрөө ганц хүүхэн бодож хэлсэн гэж үү? Ашид саарахгүй шинэ сэргэг хэвээрээ байх хойч ирээдүйн хамаг амьдралыг бодож хэлсэн нь тэр билээ... 

	— Юм бүхэн авчирна аа! Юу л хэрэгтэй байна вэ, юм бүхнийг зөөж тээнэ! Тийм үү, аав аа? гэж Сергейг улам хөгжилтэй чанга дуугарахад

	— Бид юуны төлөө машинч билээ дээ гэж эцэг нь нухацтай хариулаад, учиртайхан инээмсэглэжээ.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Гудрон гэж нефть нэрсний хаягдал зэргээс авдаг үйрэмхий хар бодис. Зам барилгад хэрэглэнэ




	[←2]
	 Эллинг — хөлөг онгоц үйлдвэрлэхэд зориулсан налуу довжоотой барилга. Налуу довжоог нь стапель гэнэ




	[←3]
	 Варфаломей Растрелли — XVIII зууны үеийн оросын уран барилгач. Итали гаралтай хүн байжээ




	[←4]
	 Карл Росси — XIX зууны үеийн оросын уран барилгач




	[←5]
	 Хосе Рибера — XVII зууны үеийн испанийн уран зураач




	[←6]
	 Бартоломе Эстеван Мурильо — XVII зууны үеийн испанийн уран зураач




	[←7]
	 Шлакобетон —шаарга, элс, цемент гурвыг хольж хийсэн бетон




	[←8]
	 Стапель гэж хөлөг онгоцны их биеийг угсрах, усанд тавихад зориулсан усны зүг налуу талбай

